
МУҚАДДИМА 

 Мубрамии мавзуи таҳқиқ. Даҳаи ҳаштодуми асри XX ба майдони 

адабиёти муосири тоҷик насли тозае ворид гардид, ки бо доштани истеъдоду 

нигоҳу диди тоза аз ҷаҳону равандҳои адабӣ маҷрои умумии рушду камоли 

адабиётро дигаргун сохт. Яке аз намояндагони ин насл Сайф Раҳимзоди 

Афардӣ мебошад, ки тамоми офаридаҳои ӯ барои ҷомеаи адабии мо падидаи 

нодир ба шумор мераванд. Мутаассифона, то ба имрӯз сабку ҳунари 

нависандагӣ ва дар маҷмуъ, корномаи эҷодияш таҳқиқу баррасӣ нагардидааст.  

Мероси боқимонда аз Сайфро метавон аз зовияҳои гуногун мавриди 

таҳлилу баррасӣ қарор дод. Дар диссертатсияи мазкур ҳунари нависандагии 

Сайф Раҳимзоди Афардӣ дар заминаи тавсифу тасвири бадеӣ таҳқиқ шудааст. 

Маълум аст, ки тасвир дар матни асар аз нависанда бархурди ҳунармандонаро 

ба забони модарӣ тақозо менамояд. Аҳаммият, кашандагии як тасвир ё тавсиф 

танҳо дар корбурди ҳунармандонаи вожагони забон намоён мегардад. Тавсиф 

дар осори бадеӣ вазифаҳои гуногунро иҷро менамояд. Нависанда бо ёрии 

тавсиф дар асараш фазоҳои мавриди назарашро месозад. Фазоҳое, ки барои 

расонандагии ҳадафу дарунмояи як асар лозим ҳастанд. Ҳангоми тасвири як 

фазои матлуб бояд нукоти дигаре, аз қабили пайдарҳамии фаъолияти қаҳрамон 

ҳифз гардад. Зимнан, дар матни тавсиф бояд ҷузъиёт мавриди назар бошанд ва 

ҳамзамон, ибороту таркибҳое истифода гарданд, ки аз нигоҳи ҳиссиву отифӣ 

пурбор бошанд. Дар осори Сайф мо ба маҷмуи тавсифҳое ба назар мерасанд, ки 

комилан нодиру нотакроранд. Аҳаммияти мубрами таҳқиқ дар он зоҳир 

мешавад, ки дар адабиётшиносии тоҷик аввалин бор мавзуи тавсиф дар мисоли 

осори яке аз чеҳраҳои шинохтаи адабиёти муосир Сайф Раҳимзоди Афардӣ 

мавриди омӯзиши васеъ қарор мегирад. Аз ин рӯ, омӯзиши дақиқу амиқи ин 

ҷанбаи эҷодиёти нависанда дар шинохту маърифати ҷойгоҳи адабии ӯ 

аҳаммияти калон дорад. 

Дараҷаи таҳқиқи мавзуъ. Сайф ба нашри нахустин ҳикояаш «Гунҷишки 

сафед» ва маҷмуаи «Ситораҳои сари танӯр» (1984) ба истиқболи гарми ҷомеаи 

адабии мо мувоҷеҳ шуд.  

Шоираи халқии Тоҷикистон Гулрухсор, ки барои маҷмуаи «Ситораҳои 

сари танӯр» пешгуфтор навишта буд, ба истеъдоду биниши тоза ва шеваи 

ҷаҳоннигарии Сайф ишорат намудааст. 

Низом Қосим шояд аз нахустин адибоне бошад, ки ба маҷмуаи 

«Ситораҳои сари танӯр» нақд навишта, онро асари психологӣ номидааст. Ба 

ақидаи ӯ муаллифи асар ба сужасозию сужабандӣ шавқу рағбат надошта, талош 

меварзад, ки ба наҳви аҳсан дунёи даруни қаҳрамонашро нишон диҳад [85, с. 

21]. 

Таваҷҷуҳи махсус ба осори Сайф аз оғози соли навадум ва баъд шуруъ 

мегардад. Дар адабиётшиносии тоҷик нахустин нақди мӯшикофонаю 

муҳаққиқона аз ҷониби адабиётшинос Х. Шарифзода бо номи «Баҳору 

тирамоҳи зиндагонӣ» соли 1990 дар маҷаллаи «Садои шарқ» [124] ба табъ 

расида. Диққати аслии мунаққид дар ин нақд ба сохтори аср, шеваҳои тарҳи 

масъала, дарунмояҳо ва дағдаҳои нависандаи ҷавон равона шуда буд. 

Масъалаи дигаре, ки дар навиштаи олими нуктасанҷ баррасӣ шуда, шарҳи 

бархе мафҳумҳои рамзист, ки аз матни осори адиб бармеоянд. Адабиётшинос 

А. Набавӣ зимни арзёбии повести «Ситораҳои сари танӯр» ёдовар шуда, таъкид 

менамояд, ки асар шеваи хосси баёну тасвир дорад ва асоси тасвирро, ба таври 

умум, дар таълифоти нависанда таҳлили психологӣ ташкил медиҳад [73, с. 137]. 

«Асри ман дарди ман аст» унвони нақди дигарест, ки ба қалами 

муҳаққиқон А. Раҳмонзода ва С. Мурид тааллуқ дорад. Муаллифони мазкур дар 

бахши муқаддимавии нақд перомуни раванди нақди муосири тоҷик дар даҳаҳои 

поёнии қарни XX изҳори назар намуда, ба намояндагони машҳури ин мақтаи 

замонӣ, аз ҷумла, ба Сайф Раҳимзод ишорат менамоянд. Такяи эшон бештар 

атрофи «Ситораҳои сари танӯр» буда, аз нигоҳи эшон он дар инкишофи насри 

тоҷик «қадами ҷиддӣ» аст [85, с. 32] 

Таҳлилу арзёбии корномаи эҷодии Сайф Раҳимзод, махсусан, дар 

таҳқиқоти адабиётшинос А. Сайфуллоев ба таври густурда сурат гирифтааст. 

Дар нақди ӯ бештар ба заминаҳои муҳтавоии осор, мансубият ба 

мактабҳои адабӣ, ба рамзу тамсилҳои осор таваҷҷуҳ шудааст. Нуктаи ҷолиб дар 

матлаби мунаққид ин аст, ки ӯ зимни арзёбии ҷаҳони андешаю зеҳнияти 

нависанда бархе аз осори ӯро бо таълифоти нависандагони машҳури сатҳи 

ҷаҳонӣ, мисли А. Чехов, Ч. Айматов, Кафка мавриди қиёс қарор медиҳад.  

Нахустин пажуҳише, ки ба масири зиндагии Сайф Раҳимзод ихтисос 

дошт, маҷмуаи мақолаҳои адабиётшинос У. Сафар буд, ки 2013 зери унвони 

«Тавбаҳои дардолуд» ба табъ расид [100]. Дар мақолаҳои ин китоб ба ҷанбаҳои 

гуногуни эҷодиёти нависанда, сабки эҷодӣ, биниши адабӣ, диду ҷаҳоннигарӣ, 

ҷанбаҳои зебошиносии осор ва ҳунари офаринандагӣ ишорат шудааст. 

Муҳаққиқ вуҷуди тасвирҳои ҷаззобу нодирро муҳимтарин вижагии кори 

Сайф медонад ва ба мавзуъҳои калидии осораш ишора менамояд. Ба андешаи ӯ, 

барҷастатарин мавзуи эҷодии адиб табиат аст, ки бо тарҳу тавсифи он 

нависанда атрофи масоили умумибашарӣ сухан мегӯяд. 

Мунаққид, ҳамзамон, зикр намудааст, ки адиб «дар инъикосу бозтоби 

ҷаҳони ботини инсон, мақому рисолати он ва тасвири ҳолатҳои равонии 

қаҳрамононаш дасти расо ва истеъдоди чашмгир дошт» [100, с. 9]. 

Соли 2020 бо кӯшиши адабиётшинос А. Амон анқариб тамоми мақолоту 

таълифоти марбут ба Сайф Раҳимзоди Афардӣ дар маҷмуаи «Пайроҳа ва дунёи 

Сайф Раҳимзоди Афардӣ» [85] манзури хонандагон гардид.  

Робитаи таҳқиқ бо барномаҳо ва мавзуҳои илмӣ. Диссертатсия дар 

доираи корҳои илмию таҳқиқотии кафедраи адабиёти тоҷики Донишгоҳи 

давлатии Кӯлоб ба номи Абуабдуллоҳи Рӯдакӣ таълиф шудааст. 

ТАВСИФИ УМУМИИ ТАҲҚИҚ 

Мақсади таҳқиқ аз омӯзиши ҳунари нависандагии яке аз чеҳраҳои 

машҳури адабиёти муосири тоҷик Сайф Раҳимзоди Афардӣ дар заминаи 

тавсифи бадеӣ иборат аст. 

Вазифаҳои таҳқиқ. Барои амалӣ сохтани ҳадафи гузошташуда вазифаҳои 

зерин пешорӯи мо қарор доранд: 

– нигоҳи гузаро ба насри даврони Истиқлол ва таҳаввули сифатие, ки дар 

мазмуну муҳтавои адабиёти ин даврон ба зуҳур расида; 

– омӯзишу таҳқиқи беҳтарин намунаҳои ҳикояҳо, қиссаҳо ва романҳои 

баргузидаи нависандагони тоҷик дар замони Истиқлол; 

– таҳқиқу баррасии зиндагинома ва мероси адабии Сайф Раҳимзоди Афардӣ; 

– шарҳи мухтасари ҷанбаҳои асосии мафҳуми тавсиф, сохтору вазифаҳои он, 

гурӯҳбандии тавсиф дар адабиётшиносӣ ва нақши он дар офариниши 

осори адабӣ; 

– хусусиятҳои тавсиф дар осори Сайф Раҳимзоди Афардӣ; 

– вижагиҳои тавсифи аносири табиат дар ҳикояҳои нависанда; 

– тавсифи хона, кулба ва асбобу абзори марбут ба қонуни зист дар достонҳо; 

– баррасии тавсифҳои марбут ба саҳнаҳои рустоӣ дар эҷодиёти адиб; 

– омӯзиши мавзуи маргу мири кӯдакон дар тавсифҳои нависанда 

– шинохту маърифати замон (торикию равшанӣ) ва рангҳо дар осори адиб; 

– баррасии мавзуи эҳсосу авотифи инсонӣ дар қиссаю ҳикояҳои Сайф 

Раҳимзод бар асоси тасвирҳо; 

Объекти таҳқиқро масоили марбут ба тавсиф дар адабиёти муосири 

тоҷик ва нақши тавсиф дар насри ин давра ташкил медиҳад. 

Предмети таҳқиқ омӯзишу баррасии васеи тавсифи бадеӣ дар эҷодиёти 

Сайф Раҳимзоди Афардӣ ва таъини ҷойгоҳи нависанда дар адабиёт мебошад. 

Асосҳои назариявии таҳқиқ. Дар диссертатсия таълифот, шеваҳои илмӣ 

ва усулҳои илмӣ-назарии муҳаққиқони ватанию хориҷӣ, аз ҷумла, М.Б. 

Храпченко, М.М. Бахтин, Ю.М. Лотман, Ҷ. Бақозода, Х. Шарифзода, А. Набавӣ 

А. Сайфуллоев,  У. Сафар ва дигарон ба сифати маводи назарӣ истифода 

шудаанд. 

Асосҳои методологии таҳқиқ. Усули асосии таҳқиқи мазкур таърихӣ- 

муқоисавӣ, таҳлили анъанавӣ ва муҳтавоӣ, ҳамчунин, таҳлили мантиқии 

муқоисавӣ аст. Бар асоси равишҳои илмию таҳқиқӣ собит сохтани мубрамии 

мавзки таҳқиқ, таъин намудани дараҷаи омӯзиш, муайян намудани шохисҳои 

ҳадаф ва навгонии таҳқиқ имконпазир мегарданд. 

Сарчашмаҳои таҳқиқ. Ба сифати сарчашмаҳои таҳқиқ маҷмуаи қиссаю 

ҳикояҳои нависанда – «Ситораҳои сари танӯр (1984), «Аз ёдҳо, аз ёдҳо» (1987), 

«Дурӯғи сафед» (1989), «Васвасаҳои зикри вайҳ» (1999), «Падруду пайғом» 

(2000), «Доғҳои офтоб» (2003), «Чашмаи саҳар» (2014) истифода шудаанд. 

Навгонии илмии таҳқиқ дар он зоҳир мегардад, ки дар адабиётшиносии 

тоҷик аввалин бор зиндагӣ ва эҷодиёти яке аз чеҳраҳои маъруфи адабиёти 

муосири тоҷик Сайф Раҳимзоди Афардӣ мавриди таҳқиқи диссертатсионӣ 

қарор гирифтааст. 

Ҳамчунин, дар диссертатсия масоили зиёди шаклгирӣ ва инкишофи насри 

муосир дар замони Истиқлол ва вижагиҳои адабиёти даврони Истиқлол таҳлилу 

баррасӣ гардидаанд. Дар диссертатсия бештар атрофи мавқеи тавсиф дар 

мероси Сайф, таъсирпазирии нависанда аз мактабҳои гуногуни адабӣ изҳори 

назар шудааст. 

Дар ҷараёни таълифи рисола талош намудаем, ки саҳми Сайф Раҳимзоди 

Афардиро дар инкишоф ва таҳаввули насри муосири тоҷик мушаххас намоем. 

 

Нуктаҳои асосии ба ҳимоя пешниҳодшаванда: 

1. Сайф Раҳимзоди Афардӣ аз нависндагонест, ки даҳаи ҳаштодуми асри 

гузашта ба майдони адабиёт гом ниҳод ва бо нашри нахустин маҷмуааш 

мавриди таваҷҷуҳи ҷомеаи адабӣ қарор гирифт.  

2. Вуруд ба ҷаҳони андешаю биниши халлоқонаи Сайф, қабл аз ҳама, 

муруру бознигарии муҳимтарин хусусияти таҳлили адабиёти замони 

Истиқлолро талаб мекунад. Ин амр аз табиату зоти адабиёт бармеояд, зеро 

вазифаи адабиёт, пеш аз ҳама, бозтобу тарсими воқеияти ҷомеаи мо дар сурату 

сувари ҳунарӣ адабист. 

3. Зимни бознигарии адабиёти даврони Истиқлол нахуст аз насле ном 

бурдан зарур аст, ки дар аҳди шуравӣ ба зуҳур расида, ҳамчун нависанда 

камоли ҳунарӣ пайдо намудаанд ва дар замони Истиқлол низ осори шоистае 

офаридаанд.  

Нависандагони соҳибистеъдоде, мисли Сорбон, Саттор Турсун, Ӯрун 

Кӯҳзод, Ҷонибек Акобир, Баҳманиёр, Абдулҳамид Самад, Кароматуллоҳи 

Мирзо, Баҳром Фирӯз ва дигарон ба раванди адабиёт нерӯи тоза ва созанда 

бахшиданд. 

4. Замони Истиқлол барои гурӯҳе аз нависандагон як навъ даврони 

ҳудёбию худнигарӣ, худсозӣ, замони омӯзишу шинохти зиндагӣ буд. Беҳуда 

нест, ки аксарияти онҳо бо пайравӣ аз насли калонсол сужетсозӣ, банду баст, 

образофаринӣ, таҳлили психологию ботинии қаҳрамононро омӯхтаанд ва 

масири халлоқиятро барои хеш ҳамвор сохтаанд. 

5. Хусусияти муҳимми насри даврони Истиқлол рӯ овардани 

нависандагон ба пешинаи дурахшони таърихӣ, ашхоси таърихӣ, шахсиятҳое, ки 

дар инкишофу пешрафти фарҳангу адабиёт, давлатдории миллати мо нақши 

корсоз доштанд, мебошад.  

6. Дар пешрафту инкишофи адабиёти даврони Истиқлол нақши насле, ки 

солҳои 80-уми асри XX по ба майдони адабиёт гузоштанд, бисёр назаррас аст.  

7. Нақди адабӣ дар амри пешрафту камоли ҳар нависандае нақши муҳим 

дорад. Бар асари нақду арзёбии воқеӣ аст, ки адибу нависандае миёни 

мухотабон маъруфият пайдо менамояд ва ҷойгоҳи хешро пайдо менамояд. 

Осори нависанда бо каме таъхир мавриди таҳлилу арзёбии машҳуртарин 

мунаққидони адабиёт қарор гирифтааст. 

8. Ба осори Сайф Раҳимзоди Афардӣ метавон аз зовияҳои гуногун 

бархурд намуд. Он чи ба сабки нависанда барҷастагию шахсият мебахшад, 

тавсиф ва тасвири бадеӣ аст, ки нигоштаҳои ӯро аз дигарон мутафовит месозад. 

Вижагии муҳимму барҷастаи тавсиф бозтоби унсурҳое мебошад, ки дар 

вуҷуди як шайъ, як инсон, дар қаламрави як макон мавҷуд аст ва зимни 

назораю мушоҳида дар зеҳни инсон ба зуҳур мерасад. 

9. Сайф Раҳимзоди Афардӣ аз имконоти корсози тавсиф фаровон 

истифода намудааст. Тавсифҳои осори нависандаро метавон вобаста ба мавзуъ 

гурӯҳбандӣ намуд. Дар ҳикояҳои нависанда мо, қабл аз ҳама, касрати 

тавсифҳоеро дучор мешавем, ки ба табиат ва унсурҳои он ихтисос доранд. 

Табиат рукни ҳастии мост ва ҳамеша ниёз ба васф дорад. Ин тавсифу 

тасвиргарӣ иҷборӣ нест, балки як навъ сипосу арҷгузорӣ мебошад. Чун инсон 

дар муқобили дидани зебоиҳои табиат наметавонад тамошогари бетараф бошад. 

10. Мавзуъҳои калидӣ, ки аз ҷониби нависанда ба таври шоиста тавсифу 

тарсими бадеӣ пайдо намудаанд, кулбаи падарӣ, хонавода ва асбобу абзори 

мутааллиқ ба қонуни хонаводагӣ, тавсифи макони зисти рустоиён мебошад. 

11. Ҳаёти инсонӣ дар марзи замону макон ҷараён мегирад ва замон дар 

навбати худ шомили мақтаъҳои мухталиф аст, ки ба сари худ соҳиби исму 

рангу дигар вижагиҳои зотӣ мебошанд. Дар таълифоти Сайф Раҳимзоди 

Афардӣ аносири макону замон тавсифҳои матлуби худро пайдо намуданд. 

12. Он чизе, ки маҷмуи тавсифҳоро аз шеваи тавсифофаринии дигарон 

фарқ мекунад, бинишу диди вижаи нависанда аст. Тавсифи мавзуъҳое, мисли 

роҳ, муҳоҷират, андешаю хаёли инсонӣ, гӯру қабристон, марг, хоб, баргу 

дарахт, хоссатан, себ ва ғайра аз нигоҳи нависанда тарсиму бозтоб ёфтаанд.  

Аҳаммияти назарӣ ва амалии таҳқиқ. Диссертатсия ва натиҷаҳои 

таҳқиқ дар инкишофу вусъати таҳқиқоти илмӣ дар робита ба насри муосири 

тоҷикӣ, тамоюлҳои тозаи адабиёт ва ҳамзамон, шинохту омӯзиши роҳи эҷодии 

Сайф Раҳимзоди Афардӣ ҷанбаҳои фардии эҷодӣ, саҳми ӯ дар пешрафти насри 

муосир судманд хоҳад буд. 

Маводи рисола, ба таври умум, дар тадриси фанҳои таълимии «Адабиёти 

муосири тоҷик», «Назарияи адабиёт», «Таърихи адабиёти тоҷик», «Поэтикаи 

наср», «Ҳусни баён» мусоидат хоҳад намуд. Ҳамчунин, ҳангоми омӯзишу 

таълими курсҳои махсус оид ба назарияи наср, истилоҳоти адабӣ, 

адабиётшиносии муқоисавӣ ва мактабу ҷараёнҳои адабӣ ёрӣ расонида 

метавонад. 

Мутобиқати мавзуи диссертатсия бо шиносномаи ихтисоси илмӣ. 

Диссертатсия дар мавзуи «Тавсиф дар осори Сайф Раҳимзоди Афардӣ» дар 

асоси нақшаи таҳия ва тасдиқгардида таълиф ва ба анҷом расонида шуда, бо 

шиносномаи ихтисоси илмии 10.01.01 – Адабиёти тоҷик; равобити адабӣ 

мувофиқат мекунад.  

Саҳми шахсии довталаби дараҷаи илмӣ дар таҳқиқ. Масъалаҳои 

таҳқиқӣ аз ҷониби роҳбари илмӣ тарҳрезӣ гардида, ҷустуҷӯ ва натиҷагириҳои 

илмии унвонҷӯ дар мақолаҳои илмӣ, маъруза дар конференсияҳо ва ҳамчунин, 

диссертатсия инъикос ёфтаанд. Таҳқиқи мазкур заҳмати чандинсолаи муаллиф 

буда, дар шакли диссертатсия ба анҷом расидааст.  

Тасвиби амалии натиҷаҳои таҳқиқ. Мундариҷа ва қисматҳои асосии 

диссертатсия дар конференсияҳои анъанавии ҳамасолаи (апрелии) ҳайати 

устодону кормандони Донишгоҳи давлатии Кӯлоб ба номи Абуабдуллоҳи 

Рӯдакӣ (2019-2023) ва конференсияҳои ҷумҳуриявии «Адабиёт ва замон» 

(Душанбе, 2020), «Занон ва рушди илми муосир» (Данғара, 2022) баён шудаанд. 

Диссертатсия дар доираи дурнамои корҳои илмӣ-таҳқиқотии кафедраи 

адабиёти тоҷики Донишгоҳи давлатии Кӯлоб ба номи Абуабдуллоҳи Рӯдакӣ ба 

анҷом расида, дар ҷаласаи васеи кафедраи мазкур аз санаи 16-уми марти соли 

2023, суратмаҷлиси № 8 муҳокима ва ба ҳимоя пешниҳод шудааст. 

Нашри таълифоти илмӣ дар мавзуи диссертатсия. Муҳтавои асосии 

диссертатсия ва натиҷаҳои таҳқиқ дар 6 мақолаи илмии муаллиф, аз ҷумла, 4 

мақола дар маҷаллаҳои тақризшавандаи Комиссияи олии аттестатсионии назди 

Президенти Ҷумҳурии Тоҷикистон инъикос ёфтаанд. 

Сохтори диссертатсия: Диссертатсия аз муқаддима, се боб, хулоса, 

тависяҳо оид ба истифодаи амалии натиҷаҳои таҳқиқ ва рӯйхати адабиёт иборат 

мебошад. Ҳаҷми умумии диссертатсия 203 саҳифаро ташкил додааст. 

БОБИ I 

МУХТАСАРИ ЗИНДАГӢ ВА МЕРОСИ ЭҶОДИИ  

САЙФ РАҲИМЗОДИ АФАРДӢ 

Мавзуи рисола таҳқиқи масири эҷоду офаринандагии яке аз чеҳраҳои 

дурахшони адабиёти муосири тоҷик Сайф Раҳимзоди Афардӣ мебошад, ки 

даҳаҳои поёнии асри ХХ вориди майдони адабиёт гардид ва бо нашри нахустин 

навиштаҳояш мавриди таваҷҷуҳи мунаққидону дӯстдорони адабиёт қарор 

гирифт. Маҳбубияту маъруфияти ӯ танҳо бо таъсири осори мансураш набуд. 

Вай дар радифи нависанда будан филмноманавису коргардон ва филмбардор 

низ буд, ки ин ҳама ҳунару истеъдод дар рушду камоли ҳунарӣ ва шуҳратёр 

шудани Сайф бетаъсир намонд. Бояд қайд намуд, ки эҷодиёти Сайфро бар 

асоси таҳаввулоту дигаргуниҳое, ки дар кишвари мо ба вуқуъ пайвастанд, 

метавон ба ду давра гурӯҳбандӣ намуд: а) эҷодиёти нависанда то замони 

Истиқлол; б) баъд аз Истиқлол.  

Таҳлилу арзёбии давраҳои мазкур шояд аз нигоҳи мазмуну муҳтаво ва 

тарҳи масъалаҳои адабӣ фарқу тафовутҳои зиёде надошта бошанд. Ба ақидаи 

адабиётшинос Умар Сафар «мавзуоте, ки дар имтидоди роҳи эҷодӣ ҳушу зеҳни 

нависандаро ба худ водошта, дар як калом Зиндагист. Маъмулан ҳамаи 

ҳунармандон, аҳли эҷод дар тӯли умри худ кӯшидаанд, бо зеҳни халлоқи худ 

дар паҳндашти пурпечу фарози зиндагии башарӣ роҳпаймоӣ кунанд, дидаҳову 

чидаҳои хешро ба тасвир бикашанд. Масоили мавҷуд дар матни зиндагии 

инсонро ба таври худ ҳаллу фасл кунанд. Сайф Раҳимзод аз ин доира истисно 

набуд. Ӯ низ дар атрофи масоилу мавзуоте андешидаву эҷод намуда, ки 

дигарон ба онҳо даст доштаанд» [100, с. 5].  

Аммо нуқтаи муҳим ин аст, ки нигоҳи Сайф, тарзи бархурдаш ба ин 

мавзуот наву дигаргуна буд, ки дар бобҳои баъдӣ тавсиф хоҳад шуд. Дар ин 

бахш зарур аст, пеш аз вуруд ба мавзуи аслӣ нигоҳи кутоҳе ба раванди 

шаклгирӣ ва инкишофи адабиёти замони Истиқлол дар мисоли нависандагони 

баргузида андохта шавад. Албатта манзур танҳо насри муосири тоҷик аст, ки ба 

фикри мо дар солҳои Истиқлол дучори тағйиру дигаргуниҳои амиқи сифатӣ 

гардид.  

1.1. Адабиёти даврони Истиқлол 

Дар бораи Истиқлолият ва ҷойгоҳи он дар зиндагии ҳар қавму миллате 

пажуҳишу таҳқиқоти зиёде мавҷуд аст, ки мо ба омӯзиш намепардозем. Вале 

шинохтани Истиқлолият ҳамчун сарчашмаву манбаи имконоти лозим дар 

тамоми соҳаҳову арсаҳои зиндагии сиёсиву иҷтимоӣ ва фарҳангӣ зарурӣ ба 

назар мерасад. Гузашта аз ин, Истиқлолият дар як нигоҳ оғоз ва шукуфоии 

тадриҷии имконоти рӯзафзун, пайванду иртиботи пурҷониба бо мардуми ҷаҳон 

дар тамоми арсаҳову соҳаҳои зиндагист. Вале ҳангоме, ки аз адабиёти замони 

Истиқлол сухан дар миён меафтад, фазои баҳс мушкилу печидатар мешавад. 

Ҳарчанд солҳои оғозини Истиқлол мо давраи вазнинро гузаронидем, нишебу 

фарози зиёдеро пушти сар намудем, аммо дар радифи он ба пешрафту 

комёбиҳои камназире даст ёфтем, ки шинохташ, инъикоси бадеияш,  заруру 

муҳим аст. Аз ҷониби дигар ин амрест, ки бояд бо дасти адабиёт, бо нерӯи 

қалам амалӣ гардад. Зеро тавре ки аз мурури таърихи адабиёт бармеояд, 

вазифаи адабиёт, пеш аз ҳама, бозтобу тарсими воқеияти рӯзгори мо дар сурату 

сувари ҳунарӣ-бадеист. Маълум аст, ки адабиёт аркону анвоъ ва жанрҳои 

гуногуне дорад, ки пайравони ҳар яке саъю кӯшиш ба харҷ доданд то дар 

офаридаҳои худ дарахти бузурги Истиқлолро бо тамоми шоху баргаш, ҳусну 

қубҳаш тавсифу таҷассум намоянд. Масъалаи мубраму муҳим ин аст, ки 

арзишу ҳунари офаридаҳои онҳо, сабку услубашон дар тасвири халлоқонаи 

воқеияти замон таъйин гардад. Воқеан, ин аз печидатарин масоилест, ки 

омӯзишу тадқиқи пурҷанбаву амиқро талаб дорад. 

Осоре, ки аз ҷониби нависандагон дар даврони Истиқлол ба чоп расидаанд, 

андак нест. Ин осор бояд ҷамъоварӣ, гурӯҳбандӣ гардад ва дар ниҳояти диққату 

таваҷҷуҳ омӯхта шавад, таҳлилу арзёбии муҳаққиқона дар атрофаш сурат 

бигирад.  

Бояд изҳор дошт, ки адабиётшиносии мо дар ин маврид дастхолӣ нест. Дар 

радифи мақолоти интиқодии ба табъ расида, муҳаққиқони мо китобу мақолоти 

пурарзише ба нашр расонидаанд, ба бархе аз онҳо ишора хоҳем намуд. 

Дар таҳқиқи адабиёти замони Истиқлол хоссатан саҳми донишмандони 

арҷманд марҳум Ҷ. Бақозода, шодравон академик А. Сайфуллоев муҳаққиқи 

пуркор Ш. Солеҳов, А. Набавӣ, А. Кӯчаров ва дигарон чашмрас аст. 

Аслан таваҷҷуҳи як мунаққид ба осори адабӣ ба хотири нақду баррасӣ аз 

рӯйи ҳавою ҳавас нест, балки ниёзу эҳтиёҷест, ки аз дарун, аз табиати нақд 

бармехезад. Ба навиштаи яке аз донишмандон «Вижагии хоси нақд дар 

рисолати хидматии он дар адабиёт нуҳуфта аст, зеро нақд бо назардошти ин ки 

истеъдоди офаринандагӣ, ҷаҳоншиносии суварӣ надорад, ночор аст ба таҳлилу 

таҷзияи унсурҳои манзараҳои бегона ва аз худ намудани ҳадафҳои пинҳоне, ки 

дар марзи ин манзараҳо дар камин аст, иктифо кунад. Адабиёти бадеӣ имкон 

дорад бидуни нақд вуҷуд дошта бошад, вале нақд бидуни адабиёти бадеӣ 

қобили дарк нест» [43, с. 235]. 

Зимни бознигарии адабиёти даврони Истиқлол зарур аст, нахуст аз насле 

ном бурд, ки дар аҳди Шуравӣ по ба майдони аадбиёт гузоштанд, рушду 

камоли лозими ҳунариро ёфтанд ва мусаллам аст, ки дар замони Истиқлол низ 

осори шоистае халқ намуданд. Нависандагони соҳибистеъдоде ба монанди 

Сорбон, Саттор Турсун, Ӯрун Кӯҳзод, Ҷонибек Акобир, Шодон Ҳаниф, 

Баҳманёр, Кароматуллоҳи Мирзо, Равшан Ёрмуҳаммад, Абдурофеъ Рабизод ва 

ғ. ба адабиёти муосири мо нерӯи тоза, нафаси гарм бахшиданд. 

Ҷойи таъкид аст, ки нимаи аввали солҳои навадуми асри гузашта,  аз 

душвортарин даврони таърихи миллати мост. Ҳаводису падидаҳое, ки дар 

натиҷаи таҳаввули бузурги таърихӣ, пошхӯрии давлати абарқудрати Шуравӣ 

рух дод, маҷрои зиндагиро дар тамоми соҳоти иҷтимоӣ дигаргун сохт. Адабиёт 

низ аз таъсири он бенасиб намонд. Танҳо вазифаи адабиёт буд, ки ҳусну қубҳи 

ин раванди селосоро бояд воқеъбинона муҷассам месохт. Албатта он чи ки дар 

як фосилаи кутоҳи замонӣ дар сарзамини мо гузашт, амре нест, ки битавон ба 

осонӣ саҳнаҳои онро либоси бадеъ пӯшониду чеҳраи воқеияшро тарсим намуд. 

Амалӣ шудани чунин амре тааммулу андешаи корсоз ва замон мехоҳад. 

Гузашта аз ин, шинохту маърифати заминаву иллатҳои он таҳлилу арзёбии 

муҳаққиқонаву пурдоманаро талаб мекунад. Ба андешаи мо нахустин таҳлилу 

натичагирии мушикофона дар ҷаласаи садорати Иттифоқи нависандагони 

Тоҷикистон соли 1996, пас аз панҷ соли дарёфти Истиқлол сурат гирифт. 

Нависандаи маҳбуб А. Самад дар суханронии худ саъю талош ба харҷ дод, то 

вазъи буғранҷи адабиёти муосиру ҷойгоҳи нависандагонро дар вазъияти тозаи 

иҷтимоӣ бозгушоӣ намояд. Мазкур бо таассуф хотирнишон месозад, ки 

адабиёти муосиру классики мо бо доштани хирворе аз панду ҳикмат, 

андешаҳои наҷиби вантандориву ватанпарастӣ, муҳаббату меҳрварзӣ, 

натавонист садди роҳи он ҳама ҳаводиси нохушоянд шавад. 

Нуқтаи дигари қобили мулоҳиза дар суханронии мавсуф ин аст, ки қабл аз 

падид омадани он ҳама ҳодисоти хонумонсӯз дар осори гурӯҳе аз адибони 

боистеъдоди тоҷик оянда ба андозае тасвири бадеии худро ёфта буд.  

А. Самад менависад: «Ба ёд биёрем тобу таби ташвишу сӯхтанҳои 

қаҳрамонҳои романи Ф. Муҳаммадиев «Палатаи кунҷакӣ»-ро аз нобаробарӣ, 

пастӣ ва разолат, аз футурравии маънавиёт ё масъалаҳои ришвахӯриву 

худсарии кормандони масъули ҳифзи ҳуқуқро аз романи «Зоғҳои бадмӯр»-и 

устод Ҷ. Икромӣ. Дар асарҳои Ҷ. Одина, М. Наҷмиддинов, У. Кӯҳзод, С. 

Турсун, Сорбон ва Б. Фирӯз низ аз падидаҳои номатлуби рӯз ба гӯш мерасид. 

Аммо «қаҳрамонҳо»-и майдону воқеаҳои пурмоҷарои солҳои охир ба ҳама 

паҳлӯ ва сиёҳиву сафедии кирдору ақоид аз қаҳрамонҳои адабиёт ончунон 

чашмрасу фаъол гардиданд, ки хонандаву нависандаро дар ҳайрат гузоштанд. 

Низову кашмакашу талошҳои бераҳмона чун сели бало якбора дамида ба 

дараҷаи ифрот расиданд, балки ба харобкорӣ, ваҳшонияту хунрезӣ сабаб 

шуданд. Шояд на хонандаву на адиб чунин ранг гирифтани зиндагӣ ва дигаргун 

шудани ҳолати рӯҳии ҳамзамонон, хосса силоҳбадастонро чашмдор набуданд, 

хуни якдигар рехтани ҳамиллатонро интизор набуданд… Ва дар ин марҳилаи 

доғ, зиндагӣ ин устоди якрӯю ҳақгӯй бурду бохти нависандагонро ба ҷойи 

нақди адабӣ чун дар ойина пеши чашмашон айён сохт» [92, с. 12]. 

Аслан таърихи башарӣ дар марзу буми худ аз чунин давронҳои пурошӯбу 

тахрибгар зиёд дидаву дар ҳофизаи худ сабт намудааст. Шеваи бархурд бо 

чунин мақтаъҳои замонӣ ҳамеша аз роҳи омӯзишу таҳқиқ ва шинохти заминаву 

решаёбӣ будааст. Воқеияти солҳои нахустини даврони Истиқлол тақозо 

менамуд, ки иллатҳо шинохта шаванд, ба падидаву рухдодҳо баҳои воқеӣ дода 

шавад. Муҳим аз ҳама доштаҳо ҳифз карда шавад. Дар ҳар вазъу дар ҳар ҳолат 

адабиёт бояд рисолати ҷониашро иҷро кунад. 

Бояд изҳор дошт, ки замон мардуми моро ба майдони озмоиш кашида буд, 

ки нависандагон низ аз ин қатор истисно набуданд. Адибону ҳунармандони мо 

чун шоҳиду ифшогари саҳнаҳои даҳшатангези воқеияти ҳаёт ва бо эҳсоси 

масъулияту инсоният наметавонистанд гӯшанишину назорагар бошанд. 

Новобаста аз бори сангини рӯзгор бо вуҷуди он ки ҳама гиребонгири садҳо 

мушкилу муъзили хонаводагӣ буданд, вале «чашмаи илҳом ва давоту килки 

нависандагон нахушкид ва дар жанрҳои хурду бузург асарҳое иншо шуданд» 

[92, с. 15]. 

Мавзуи дигаре, ки зикраш муносиб аст, ривоҷи бозори нависандагони 

ҳаваскор дар солҳои аввали Истиқлол аст, ки «гургро дур дидаву ба майдони 

холӣ» ворид гардиданд. Сукуту хилватнишинии нависандагони мо, ки ҳамроҳ 

бо андешаву тааммул дар перомуни чигунагии ояндаи адабиёту фарҳанги 

миллат буд, барои ҳаваскорон майдонро мусоид сохта буд. Адабиёти мансури 

мо бидуни шакку тардид то замони вуқуи ҳаводиси сиёҳи таърих мисли дигар 

риштаҳои адабиёти миллӣ ба баландтарин қуллаҳои такомулу пешрафти худ 

расида буд. Охири солҳои ҳаштодуми асри гузашта як навъ бознигариву 

таҳлили илмӣ-таърихии насри муосир шуруъ шуда буд. Баҳсҳои судманде 

миёни муҳаққиқону адабиёт ва нависандагон сурат мегирифт. Осори 

нависандагони мо зимни ин баҳсҳои илмӣ-пажуҳишӣ бо офаридаҳои 

нависандагони дигар қавму миллатҳо қиёс мегардид. Тамоюлҳои тозае дар 

адабиёти мо ба зуҳур мерасид. Роҳ барои насли нави адабиёт ҳамвор мегардид. 

Вале даргириҳои нобаҳангом ин ҳама шӯру шавқ, завқро мутаваққиф сохт. 

Нависандагони мо барои замони муайян ба дунёи даруни худ фурӯ рафтанд, то 

барои роҳёбӣ дар фазои печидаву мубҳами замон хешро омода созанд. Ба 

пурсиши ҳамешагии «чи бояд кард?» посух пайдо намоянд. Ин фазои меҳолуд 

ҳарчанд ба кундӣ, вале равшан мешуд. Китобу маҷмуаҳои нависандагон 

новобаста аз вазъи душвори моливу иқтисодӣ, аҳён-аҳён ба табъ мерасид ва ин 

раванде буд, ки бо гузашти ҳар соле афзунтар мегашт. Ҳикояву қисса, роман, 

жанрҳои маъмулии даврони Истиқлоланд. Танҳо хотирнишон бояд кард, ки 

таълифи романҳои таърихӣ дар ин солҳо чашмрастар аст, ки ин амр сабабу 

заминаҳои худро дошт, ки баъдан ба онҳо ишора хоҳем кард. Дар ин миён ҷойи 

таъкид аст, ки нақди адабӣ, ки муаррифгари адабиёт аст, ба гунаи шоиста 

натавониста, ки вазифаи худро иҷро кунад. 

Маълум аст, ки нақши мунаққид ё дурустараш нақди адабӣ дар 

расонандагии ҳадафу мақсаде, ки дар як асар нуҳуфта аст, ниҳоят корсоз аст. 

Як мунаққид дар нақде, ки менависад, саъю талош меварзад то дар ниҳоди 

мухотабон завқу салиқаи хоси адабиро фароҳам созад, ба онҳо таъсири ахлокӣ 

расонад, дар шаклгирии мавқеияти ҷамъиятии онҳо таъсиргузор бошад, 

хонандагонро ба дарки эҳсосу авотифи муаллифи асар ва хондани асар 

барангезад. Албатта дар таҳаққуқи ин амр мунаққидро лозим аст, ки сатҳи 

омодагӣ ва марзу буми мухотибонро бишносад ва барои онҳо забонеро интихоб 

кунад, ки мафҳум бошад. 

Андешаи дигаре, ки таъкидаш зарур ба назар мерасад, ин аст, ки мавзуи 

таҳлилу арзёбии нақди адабӣ бояд адабиёт ва матни адабӣ бошад, на шахсияту 

хусусиёти фардии холиқи асар. Муносиботи миёни мунаққиду муаллифи асар 

низ набояд дар баррасиву арзёбии он таъсиргузор бошанд. Пардохтан ба 

мазҳари зиндагӣ ва ҷузъиёти рӯзгори холиқи асар нақди адабиро аз роҳи 

ростинаш мунҳариф месозад. Тавре ки аз таҷриба бармеояд, нақди адабӣ 

амалест, ки миёни мунаққид, холиқи асар ва хонанда сурат мегирад. Ин амали 

муштарак вижагиҳои хосе дорад. Шавоҳиди фаровоне дар даст аст, ки нақди 

амаливу корсоз роҳро барои нависандагони ҷавон ҳамвор сохта ва онҳоро ба 

шоҳроҳи бузурги эҷоду офаринандагӣ расонида аст. Аз сӯйи дигар нависанда 

низ бо эҷоди худ қодир аст, бо осори худ барои мунаққиде, ки муҳаққиқона ба 

умқу кунҳи асари ӯ расида, шуҳрат биёрад. Беҳуда нест, ки дар адабиёти 

таҳқикӣ аксар ба хусусияти эҷодӣ доштани нақди адабӣ ва нақшаш дар 

боландагии адабиёт ишора шуда. Холиқи асар, хонанда ва мунаққид тавре ки 

зикр гардид, ширкаткунандагони раванди хониши асаранд, ки дар дарку 

тасаввури матни адабӣ, эҳсоси воқеияти айнӣ миёни худ пайвандҳои мустаҳкам 

доранд. Ба таври хулоса нақди адабӣ як навъ фаъолияти зеҳнист, ки дар 

чаҳорчӯби матни комилу муайяне, ки бунёдаш таҳлилу арзёбии асари бадеист, 

сурат мегирад. Дар замони Истиқлол тавре ки гуфтем, корҳое дар заминаи 

адабиётшиносӣ ба анҷом расониданд, вале на ба ҳадду андозае, ки иқтизову 

талаби нақди имрӯз аст. 

Устод М. Шакурӣ дар як мусоҳибааш хотирнишон сохта буд, ки «танқид 

ҳассостарин назоратгарест, ки хурдтарин дигаргуниҳоро дар мазмуну ғояҳо, 

мавзую проблемаҳо, жанру услубҳои адабиёт ва биниши бадеии нависандагон 

зуд пай бурда, барои муайян кардани моҳияти онҳо кӯшида, ба майдони 

муҳокима мебарад ва барои пешрафти адабиёт, барои вазифаҳои иҷтимоиву 

таърихии худро иҷро кардани он фаъолона мубориза мебарад. Дил мехоҳад, ки 

танқиди тоҷик фаъолтарин қуввае дар инкишофи адабиёт бошад» [93, с.205].  

Шоёни зикр аст, ки аз ҳамон оғози даврони Истиқлол насли ҷадиде аз 

носирон бо диду биниши тозаву дигаргуна бо гомҳои устувор вориди марзи 

душворписанди адабиёт гардиданд, ки кулаборе аз асарҳои тозаэҷоди хонданӣ 

дар жанри ҳикояву қиссаву роман ба дӯш доштанд. Агарчанде асарҳои 

нахустини онҳо дар солҳои поёнии Шуравӣ ба табъ расида буданд, вале 

эҷодиёти онҳо асосан дар солҳои Истиқлолият рушду истеҳком пайдо намуд. 

Бархурди ин насл ба масоилу мавзуоти мавриди назар дар қиёс бо солҳои 

пешин фарқиятҳои чашмрасе дошт. Нависандагоне мисли Бароти Абдураҳмон, 

Аброри Зоҳир, Муҳаммадзамони Солеҳ, Юсуфҷон Аҳмадзода, Диловари 

Мирзо, Мирзо Насриддин, Юнус Юсуфӣ, Зариф Ғулом, Сироҷиддин 

Шарофиддин, Давлатшоҳи Тоҳирӣ, Убайдуллохон Мурод, Сипеҳри Ҳасанзод, 

Бахтиёр Ҷумъа, Саидалӣ Саид, Акбар Шариф дар имтидоди ин солҳо ҳикояву 

романҳои марғубу дилписанде таълиф намуданд. 

Шеваи кори онҳо албатта омӯзишу таҳқиқи дақиқро мехоҳад. Ҷойи таъкид 

аст, ки замони Истиқлол барои гурӯҳе аз нависандагон як навъ даврони 

худёбиву худнигарӣ, худсозӣ, замони омӯзишу зиндагӣ буд. Беҳуда нест, ки 

аксари онҳо бо такя ба насли бузургсол сужетсозӣ, банду баст, образофаринӣ, 

таҳлили равониву ботинии қаҳрамононро омӯхтанд ва роҳи пурпечутоби эҷоду 

халлоқиятро барои хеш ҳамвор сохтанд. Дар шаклгирӣ ва пешрафту боландагии 

адабиёти замони Истиқлол саҳми масъулини Иттифоқи нависандагони ҷумҳурӣ 

ниҳоят чашмгир аст. Садорати иттифоқи нависандагон аз ҳамон вақт талош 

меварзид, то пайванду робита байни ду насл ё ба дигар сухан принсипи идомат 

халалпазир нагардад. 

Қобили зикр аст, ки масъалаи чигунагии камолу пешрафти фаъолияти аҳли 

эҷод ва дар маҷмуъ, раванди умумии адабиёт дар ин солҳо ҳамвора мавриди 

таваҷҷуҳу мадди назари ҳукумати кишвар ва хоссатан Президенти Ҷумҳурии 

Тоҷикистон Эмомалӣ Раҳмон буд. Эшон дар мулоқоту суханрониҳои хеш 

ҳамеша таъкид менамуданд, ки авзои ҷаҳон хеле тез дучори тағйиру таҳаввул 

мегардад, низоъҳои диниву мазҳабӣ шиддат пайдо мекунанд, даҳҳо ҳаракату 

равияҳои тундрав вориди саҳнаҳои сиёсӣ шудаанд. Чунин вазъияте аз ҳар адибу 

ҳунарманд, аҳли эҷод тақозо менамояд, ки бештар ба мавзуъҳои ҳифзу 

пойдории амнияти миллӣ, оромиши фазои кишвар, пос доштани муқаддасоти 

Ватан, таҳкиму истеҳком бахшидан ба ваҳдати миллӣ дахл намуда, эҳсосоти 

наҷиби ватандориву ватанпарастӣ, инсондӯстӣ, сулҳпарвариро дар ниҳоди 

ҷавонон тарбият намоянд. Президенти кишвар муҳтарам Эмомалӣ Раҳмон ин 

мавзуъро дар яке аз дидорҳои худ бо равшанфикрони кишвар пайгирӣ намуда, 

чунин изҳор дошта буданд: «Дар шароити кунунӣ бояд тамоми зиёиён ва 

мардуми Тоҷикистон дар баробари аз худ кардани беҳтарин арзишҳои ҷомеаи 

башарӣ дар раванди ҷаҳонишавии масъалаҳои ҷаҳонӣ, манфиатҳои миллии 

хешро дуруст дарк ва ҳимоя намоянд. Зеро мо агар қадру манзалати Ватан, 

миллат ва забони худро ба таври амиқ дарк насозем, зарурати густариши 

худшиносию худогоҳӣ, таҳкими ваҳдати миллӣ ва ҳифзи Истиқлолияти 

Тоҷикистонро пайваста таъкид накунем, амнияти миллӣ ва рушди иқтисодиву 

фарҳангиро таъмин карда наметавонем» [88, с. 21]. 

Истиқлолият ба тамоми нерӯҳои эҷодии кишвар такони ҷонбахше бахшид. 

Тӯли солҳо истеъдодҳои нодире вориди ҳарами адабиёт шуданд. Перомуни 

осору офаридаҳои ҳамаи нависандагон масъалагузорӣ намудан мавзуи ин 

бахши рисола нест, вале дар маҷмуъ, ба навиштани бархе аз онҳо ишорат 

намудан зарур ба назар мерасад. 

Худи нависандагон низ эҳсос мекарданд, ки авзои навин, замон беш аз ҳар 

вақти дигаре масъулияти бузургеро ба дӯши онҳо гузоштааст. Осори онҳо дар 

шароити нав бояд ҳамқадами замон бошад, ба тамоми мушкилу пурсишҳои 

ҷомеа посухгӯ бошад. Раванди зиндагӣ, диди таҳлилгарона, ҷаҳоншинохтии 

тоза, шеваву бархурди дигаргунаву ҷомеъро аз эҷодкорон тақозо менамуд. 

Беҳуда нест, ки А. Самад изҳор дошта буд: «Нависанда инсон меофарад. Ӯ бо 

тахаюли гирояш халлоқи инсон аст, инсоне ки бо амалиёти савобу носавоб ва 

афкори фаъолонаи мухталифаш ҳамқадами давру замон бошад. Ва пӯшида 

нест, ки ҳар як нависанда дар солҳои пурошӯб бо қаҳрамонони офаридаи худ 

сари андешаву суҳбат нишаста буд. Ва худ ба худ иқрор карда буд: ӯву 

қаҳрамони асарҳояш дар ҷараёни тезу тунди рӯзгори ҷомеа чи нақше гузошта 

тавонистааст? Оё чун инсонҳои бетафовут шабеҳи тамошогар буданд, ё бо 

рафтори оқилона, маданияти фикрӣ ва ақлу заковати солим ба доғҳои пурсӯзи 

мардуму кишвари худ давоҳое ёфтаанд? Магар қаҳрамони асари мо, ки 

таҷассуми орзуву армони фарди эҷодкор аст, роҳнамои хонанда буд ё аз паси 

майдондорҳо мерафт? Ба ин саволи мантиқӣ ҳар хомакаши замон дар назди 

виҷдони худу аҳли ҷомеа ҷавоби мушаххас бояд диҳад!» [ 92, с.13]. 

Падидаи дигари хушоянд дар ин солҳо ба олами пурвусъату рангини насри 

тоҷик ба зуҳур расидани истеъдодҳои боризе аз ҷумлаи занони эҷодкор буд. 

Бар асари таъсирпазирӣ аз таҳаввулоти азиме, ки дар солҳои Истиқлол дар 

сарзамини мо сурат мегирифт гурӯҳе аз шоирони маъруфи мо мисли Гулназар, 

Муҳаммад Ғоиб, Гулрухсор, Ғаффор Мирзо рӯ ба наср оварданд ва асарҳои 

дилчаспу дилшинос эҷод намуданд.  

Акнун баргардем ба арзёбии чигунагии вазъи табъу нашри осори мансур 

дар замони Истиқлол. Барои равшан шудани масъала беҳтар аст, арзёбӣ дар 

атрофи ҳар жанре ба таври алоҳида сурат бигирад. 

1.2. Ҳикояи даврони Истиқлол ва хусусиятҳои боризи он 

Дар ду даҳсолаи охир маҷмуаҳои алоҳидаи ҳикояҳои носирони мо ба чоп 

расиданд. Гурӯҳе аз нависандагон ҳикояҳои хешро дар маҷаллаҳои адабӣ мисли 

«Садои Шарқ», «Паёми Хуҷанд», «Душанбе», рӯзномаҳо мунташир сохтанд. 

Вижагии бархе аз маҷмуаҳо аз он иборат буд, ки фарогири ҳикояҳои тозаэҷод 

ва ҳикояҳои солҳои пешин буданд. 

Дар ин давра дар радифи нависандагони номдору соҳибкитоби тоҷик як 

зумра ҷавонон ба майдони адабиёт омаданд, ки намунаи аввалини эҷодиёти 

онҳо ҳикоя буд. Маълум аст, ки ҳикоя ба маънои имрӯзии он солҳои сиюми 

қарни гузашта ҳамчун жанри мустақили эпикӣ шаклу басти комил пайдо карда, 

дар тӯли замон масири камолу пешрафти ҳунарии худро тай намуд. 

Дар замони Истиқлол бошад, мазмуну муҳтавои тоза касб намуд. Ногуфта 

намонад, ки муҳаққиқону назарияпардозони адабиёт барои жанри ҳикоя 

хосияту вижагиҳои зиёдеро, аз қабили муъҷазбаёнӣ, тарсими падидаҳои аҷибу 

ғариб, тавсифи падидаҳои маъмулии рӯзгор, сохтори мустаҳкаму инсиҷомёфта 

баршумурдаанд, ки исботи онҳоро мо дар ҳикояҳои нависандагони муосир 

ошкор мебинем. 

Нависандагони насли калонсоли адабиёти муосир мисли Саттор Турсун, 

Сорбон, А. Самад, Кароматулло Мирзо, У. Кӯҳзод ҳикояҳои зиёде ба нашр 

расониданд. Мусаллам аст, ки ҳар якеро диду биниши хосест ва онон то замони 

Истиқлол низ ҳикоя халқ намуда буданд. Сафи ин насли бузургсолро зуҳури 

истеъдодҳои ҷавоне мисли Абдуҷаббор Абдуғаффор, Маҷид Салим, Юнус 

Юсуфӣ, Равшани Махсумзод Карим Давлат ва дигарон комил сохт. Баррасии 

амиқи ҳар даврае нишон медиҳад, ки ҳикояҳои мансуби он фарогири хусусиёти 

вижа аст. Сояи замон ва ҳодисоти он, таъсири доштаҳои пешин дар ҳикояҳои 

ҳар замоне маҳсусу қобили баррасӣ аст. Вобаста ба ин бояд хотиррасон намуд, 

ки яке аз вижагиҳои боризи ҳикояҳои даврони Истиқлол корбурди фаровони 

рамзу киноёт, ривояту устураҳост, ки сарчашмаву мабдаъи онҳо дар навбати 

худ пешинаи адабиёти тоҷик аст. 

Муҳаққиқи арҷманд шодравон А. Сайфуллоев зимни арзёбии адабиёти 

даврони мавриди таҳқиқ хотиррасон менамояд, ки «муҳимтарин вижагии 

ҳикояҳои давраи Истиқлолияти давлатии Тоҷикистон инъикоси ҳақиқати ҳаёт 

ва рӯзгори мардум мебошад. Китобҳои Ӯрун Кӯҳзод «Тоҷикистони имрӯза» 

(2000), «Ҷамъи парешон» (2003), Абдулҳамиди Самад «Талош» (2002), 

Гулназар «Таъми тути балхӣ» (2002), Ҷонибек Акобир «Оҳанги дареғ» (2003), 

Анвар Мирзоҳакими Олим «Вақти гули зардолу» (1998) санъати 

ҳикояпардозиро ба пояи баланд бардоштанд» [94, с.31]. 

Яке аз хусусиятҳои боризи насри даврони Истиқлол рӯ овардани 

нависандагон ба пешинаи дурахшони таърихӣ, ашхоси таърихӣ, бузургмардоне, 

ки дар рушду камоли фарҳангу адабиёт, давлатдории миллати мо нақши корсоз 

доштанд, мебошад. Ин амр бесабаб набуд, зеро ояндасозӣ, оянданигарӣ бидуни 

шинохти таъриху фарҳангии пешиниён, мероси гаронсанги ниёгон, зиндагӣ ва 

рӯзгори мардони таърих имконнопазир аст. Худшиносӣ, худнигарӣ маҳз аз 

ҳамин нукта шурӯъ мешавад. Тавсиру бозтоби хонадони сомониён, шеваи 

давлатдории онон, муҳити замон, бозтоби бадеии нақши онҳо дар камолу 

худшиносии миллат яке аз мавзуоти ҷолиби насри ин давра ба шумор меравад. 

Дар иртибот бо ин бояд аз маҷмуаи «Дар соҳилҳои Мулиён» ном бурд, ки ба 

қалами М. Юсуфов тааллуқ дорад. Маҷмуа фарогири панҷ ҳикояи хонданист. 

Офариниши симои ҷовидонии бунёдгузори давлати Сомониён Исмоили 

Сомонӣ ва тасвири симои яке аз шоҳони сиёсатмадору фарҳангдӯст Насри 11 

мавзуи ҳикояи якуму дуюм мебошад. 

Нависанда дар ҳикояи дигаре зиндагӣ ва нақши боризи вазири фозилу 

хирадпешаи дарбори Сомониён Абдулфазли Балъамиро ба риштаи тасвир 

кашидааст. Хонанда бо қироати ин ҳикоят аз миёни вожаҳову калимот вуҷуди 

фозилмардеро эҳсос мекунад, ки ҳимояту пуштибонии аҳли адаб, марому 

пешаи ӯст. 

Равшан аст, ки рукни аслии як асари ҳунарӣ хаёл аст, ки дар масири сахту 

душворпаймои хеш оқибат ҳунарофарин мегардад. Аммо замоне ки заминаву 

хостгоҳи ин унсури зебоиофарин воқеияти таърихӣ аст, таъсири сухан, 

расонандагии он нерӯву кашандагии ҳамагир касб менамояд. Омезиши унсури 

хаёл бо воқеияти таърихӣ таърихро таҷдид месозад, онро замонӣ месозад. 

Аслан нависандагони боистеъдод бо шеваҳои мухталифу бо сабки вижаи 

худ ба воқеияти ҳунарӣ мерасанд. Воқеияти мавриди назари онҳо гуногун ва ба 

таври рӯзафзун дар рушду камолёбист. Баъзе аз муҳаққиқон миёни ҳунарҳо 

ҳунари нависандагиро мушкилтарин пеша мешуморанд: «нависандагӣ 

ранҷзотарин навъи офаринандагӣ аст, ки ба ҳунарманд имкон медиҳад на танҳо 

«бахше» аз зиндагиро дар асараш тарсим созад, балки ҳаракати тамоми нерӯҳои 

ҳаётро барангезад, ба сарчашмаи розу асрори эҳсосоти қаҳрамонон роҳ ёбад, 

низоъу носозгориҳо, туфони хоҳишҳо, саъю талошҳои инсониро нишон диҳад, 

ба кунҳу моҳияти кирдору аъмоли онҳо бирасад ва онҳоро саршори маонии 

баланд созад» [94, с.140]. 

Ин ҷанбаро мо дар ҳикояҳои М. Юсуфов бисёр қавиву нерӯманд мебинем. 

Мавзуоти аксари ҳикояҳо тасвири масоилест, ки дар даҳаҳои охирини қарни 

бист ҷомеаи мо гиребонгири он будааст. Аммо ҳадафи нависанда дар 

офариниши онҳо танҳо таҷассуму бозтоб нест, балки нигариши амиқу 

ҳунармандона ба оқибатҳои масъалаҳои тасвиршаванда аст. 

Муҳаққиқи арҷманд Шамсиддин Солеҳов зимни арзёбии насри давраи 

Истиқлол ба муҳимтарин вижагиҳои сифативу дигаргуниҳои боризи он ишора 

менамояд. Ба ақидаи мавсуф «дар ин давра насри анъанавии реалистӣ ба 

марҳилаи тозае ворид гардид, ки муҳимтарин сифати он шинохту тасвири 

амиқу воқеии рӯзгор, ҳамзамон, дарду доғи инсони муосир ва фазои насли 

армонҳояш барбодрафта мебошад. [105, с.51]. 

Мавсуф бар ин назар аст, ки тарғибу бозтоби андешаҳои худшиносиву 

худогоҳии миллӣ, яке аз сифатҳои дигари адабиёти муосири мост, ки ин 

хусусиятро дар осори насли ҷавон нависандагони тоҷик метавон ба мушоҳида 

гирифт. Дар пайванд бо дидгоҳи мазкур метавон аз маҷмуаи ҳикояҳои 

Диловари Мирзо «Мусаввараи нотамом» ном бурд, ки соли 2005 ба нашр 

расидааст. Маҷмуа фарогири қисса ва 13 ҳикоя аст. Аксари ҳикояҳо солҳои 

гуногун то замони Истиқлол таълиф шудаанд, ки аз тафсири бештари онҳо 



24 
 

сарфи назар мекунем. Вале аз ҳикояи «Маҳбус», ки моли даврони Истиқлол аст, 

наметавон ба осонӣ канор рафт. 

Ҳикояи номбурдаро бо асбобу абзоре, ки дар илми адабиётшиносӣ барои 

шинохти ҳикоя ва таркибу сохтори он таъйин кардаанд, наметавон тарҳу 

баррасӣ намуд. Ҳикоя муноҷот нест, вале шабоҳате ба муноҷот дорад. Як навъ 

ҳадиси нафс аст. Ҳикоя бо хабари кутоҳи «мегурезам» оғоз мегардад. Танҳо 

бархурди зеҳнӣ бо ин хабар барои муддате тамоми иртибототи хонандаро бо 

ҷаҳони перомун гусаста мекунад. Як ҳолати торику мубҳами равонӣ фароҳам 

меорад. Зеҳн оҳиста-оҳиста барои дарку тасаввури ин тасмими ғайриинтизор 

омода мешавад. Дар ҷумлаҳои баъдист, ки иллати гурез равшан мешавад. 

Пораи аввали ҳикоя чанд ҷумлае беш нест, вале бо ҳамон зарфияти маҳдуд, 

симои қаҳрамони ҳикояро бо дунёи ғамину рангину диалектикаи зистанаш 

бозменамоёнад. Қаҳрамони достон фарди танҳост, ки орзӯяш пайвастан ба 

ҷомеаи инсонӣ, зистан бо онҳост. Вале дар тӯли умр ӯро ба ҷуз ғаму андӯҳ ёру 

ошное нест. 

Қобили зикр аст, ки аксари ҳикояҳои ӯ ёдовари мазомину муҳтавои осори 

маъруфи классикони адабиёти мост. Масалан ҳамин пора аз ҳикоя ғазали 

машҳури Мавлоно Ҷалолуддини Балхӣ «Инсонам орзӯст»-ро ба ёд меорад: 

Дӣ шайх бо чароғ ҳамегашт гирди шаҳр, 

Аз деву дад малоламу инсонам орзуст. 

Сиришту хосияти танҳоӣ ҳамин аст, ки барои як инсон эҳсоси ноумедиро 

эҷод менамояд. Қаҳрамони достон аз муҳите, ки будубош дорад, ноумед аст. 

Зеро ӯ инсону камоли инсониро мехоҳад, иттифоқу иттиҳод, ҳамзистии 

муҳаббатомезро хоҳон аст, вале ҳама ҷо бетафовутӣ, лоқайдиву бемеҳрӣ 

ҳокимият дорад. Фазои ноумедӣ гоҳо ӯро ба ин натиҷа мерасонад, ки «Беҳуда 

худро заҷр менамоӣ, Худованд инсонро он тавр офаридааст, ки парвои ранҷу 

заҳмат ва сарнавишти дардолуди ҳамҷинсашро надорад. Ҳама андешаҳояш 

хомпазу руъёиянд» [5, с. 91]. 

Иқтизои танҳоӣ аст, ки зеҳни инсонро асиру побанди хеш месозад ва ба 

андешаву тааммул водораш месозад. Қаҳрамонони достон ба инсону 

сарнавишти ӯ меандешанд. Зиндагии ӯро аз ҳамон оғоз барандоз мекунад. 

Таърих дар «ғори андешаҳо»-и қаҳрамон вориди майдон мегардад ва 

будаҳову доштаҳои худро як-як варақгардон мекунад. Хатти сайри андешаҳои 

ровӣ моро ба тамошо, ба мусофирати дардангез ба қарнҳо пеш мекашонад. Ба 

қарне, ки Зардушту фарҳанги зардуштӣ, нуру равшанӣ, ҳокимият дошт, «ва аз 

он оташи бедуди фирӯзагун бӯйи мушку анбар, бӯйи атру кофур меомад» [52, 

с.91]. 

Андешаи қаҳрамон мисли бод дар чархишу ҳаракат аст ва чи зуд 

саҳифаҳои мудҳишу пурдарди таърихи ин сарзаминро варақгардон месозад ва 

аз он шукӯҳу шаҳомат асаре боқӣ намемонад. Бо ин чархиш дар сарнавишти як 

сарзамину миллати он давроне дигаре боз мегардад. 

«Пардаи тирае мепӯшад чеҳраи зебои офтобро. Торик мешавад рӯйи 

дунё… Паси лаҳзае аз гарданҳои бесарашон хун метаровид, ҳамранги 

чашмаҳои кӯҳистон пеши чашмам он чашми рӯд шуд ва бинои муҳташами 

маъбад миёни он нопайдо гашт, ғарқ шуд, аммо он оташи бедуд, он оташи 

фирӯзагун, оташи муқаддас рӯйи баҳри хун буд дар шино. Вале аз он дигар 

бӯйи мушку кофур не, меомад бӯйи хун, бӯйи шири сӯхтаи зан… Ва дидам, ки 

аз он оташ об месӯхт, хун месӯхт, замин месӯхт, замон месӯхт» [52, с.92]. 

Бояд зикр намуд, ки дар достони мазбур таърихи мо бо тамоми шебу 

фарозаш, рухдоду воқеоти хушоянду нохушояндаш инъикоси бадеии худро 

ёфтааст. Ровӣ дар ҳилоли тамошои саҳнаҳои зистаи мардуми ин сарзамин сари 

масъалаи аслӣ-ҳастӣ, моҳияту сиришти он меандешад. Дидани манзараҳои 

ҳазорранги он дар домани қарнҳои дуру дар синаи замони имрӯз, раванди 

буғранҷу сангини мақулаи зист, гоҳо ӯро малулу сархурда месозад. Ҷустуҷӯи 

раҳоӣ аз ин ҳама мушкилу гирудор ӯро ба сӯйи марг, нестӣ раҳнамун месозад: 

«Аниқ мешунавам ин пайғомро: «Бигрез ба сӯйи ҳастӣ, ҷониби нестие, ки 

ҳастист. Онро ҷоҳилон олами фонӣ ҳукм кардаанд. Агар хоҳӣ ба мо бирасӣ, 

худии худро бадар гузору фуруд ой» [52, с. 93]. 

Фалсафаи ҳастии инсон мисли гирдоб зеҳну ҳуши қаҳрамонро ба доми худ 

мекашад, ӯ дар назораву мушоҳидаи аъмолу кирдорҳои сабуъонаву зулмбори 

инсон дар муқобили инсон ба натиҷае мерасад, ки даррандатару ваҳшитар аз 

инсон дида мавҷуде нест. Куштори инсонҳо аз ҷониби инсонҳо, ки хулосаи 

ҳастиянд, ӯро шигифтзада мекунад. Шигифт аз ин чи гуна як инсон ба дастрасӣ 

бо баландтарин қуллаҳои илму фан, камоли маънавӣ даст ба ваҳшоният 

мезананд. 

Ҳикояи «Маҳбус»-ро метавон аз зовияҳои гуногун таҳлилу баррасӣ намуд. 

Нависанда дар ҷараёни умумии он таърихи миллати моро аз ҳамон ибтидо то 

кунун баён доштааст. 

Аммо баргардем ба унвони ҳикояи «Маҳбус». Кист ин маҳбус, ки ба 

сифати исми достон интихоб шудааст? Ба андешаи мо бунёди ин достонро 

андешаи тасаввуфӣ, мабнӣ бар ин ки ин дунё зиндон аст ва инсон дар 

чаҳордевори он зиндонӣ» ташкил медиҳад. Адабиёти ирфониву тасаввуфии мо 

аз ин шавоҳид фаровон дорад, ки ба сифати мисол як байт аз Мавлоно нақл 

мекунем: 

Яке теша бигиред, пайи ҳуфраи зиндон, 

Чу зиндон бишикастед, ҳама шоҳу амиред. 

Вале андеша дар атрофи раҳоӣ аз зиндон, «маҳбус»-ро ба ин натиҷа 

мерасонад, ки танҳо саъю талош аст, ки инсонро дар дунё ба сӯйи камолу 

ворастагӣ мебарад, зиндагиашро месозад. Танҳо дар ҳаракату равандагист, ки 

зиндагӣ идомат пайдо мекунад. 

Бояд хотирнишон намуд, ки манзари умумии кишвар дар замони 

даргириҳои солҳои навадум, туҳматободи солҳои сиюм,  ки бар асари он 

ҳазорон нафар сарбанесту бадарға шуданд, дар ҳикоя ниҳоят ҳунармандона 

тарсим шудааст: «Бори аввал аз ноилоҷӣ мегирам ба даст силоҳ. Пайи ҳифзу 

номус, ному нанг, пайи ҳифзи зану фарзанд. Аз пас роҳамро қуллаҳои сапсафед 

баста ва дар рӯ ба рӯям душмани зӯру тавоно. Дигар роҳи гурез нест. Таслим 

мешавам. Вопасин паноҳгоҳро медиҳам аз даст. Номам ниҳоданд дузду ёғӣ. Чи 

қисмати шуме? Пайи ҳифзи хокдони бобоӣ чунин лақаб насибам гашт. Маро 

бурданд ба кишварҳои дуру бегона. Кишваре, ки соф буд чун чеҳраи эшон. 

Солҳо он ҷо мондам. Он қадар мурданд фарзандони ғариби Одам дар миёни яху 

барфи он кишвар. Рӯзҳо мегузаранд. Моҳ мешаванд ва аз матни моҳ сол тавлид 

меёбад. Вале ман ҳанӯз аз маконе ба маконе пар мекашам» [52, с.105]. 

Қаҳрамонони ҳикоя пас аз боздиди ҷузъиёти мақулаи зист ва бозигари 

меҳварии он инсон, таҳлили садҳо масоили зидду нақизи раванди ҳастӣ, мисли 

ин ки ба натиҷаи матлубе мерасад ва он шинохти замин ба сифати ягона 

қонуне, ки вуҷуди мо ба он вобаста аст ва он замин сарзамини мост, ки бояд дар 

ободон намуданаш бикушем. 

Албатта иллату омилҳое, ки ба андешаву тахаюли нависандагон метавонад 

таъсиргузор бошанд, пуршуморанд. Ҳамин таъсирпазирист, ки заминаҳои 

фикриву эҷодиро барои як нависанда фароҳам месозад, вале ба ақидаи бархе аз 

адабиётшиносон «маҳз омили замонӣ, вазъияти буҳрониву ноором ва 

сарнавиштсози ибтидои солҳои навадум буд, ки ононро водор сохт, то масири 

тайшудаи хешро дар риштаи фарҳангу адабиёти миллӣ барандоз намоянд, дар 

бахши арзишҳои мавҷуди мардумӣ, мавзуъҳои ҷовидонии адабиёт ва ба таври 

умум масоиле, ки башар дар тӯли таърих гиребонгири он буда, таҷдиди назар 

созанд. Дар перомуни гузаштаи миллат ва мероси фарҳангӣ, шеваҳои талаққӣ 

тааммул намояд. Аз таҳқиқи адабиёт бармеояд, ки ҳамин таҳаввулоту 

дигаргуниҳои иҷтимоӣ аст, ки тамоми аркони ҷомеаро мутазилзил месозад ва 

иҷтимоъро маҷбур менамояд, то табдили тарзи зиндагӣ кунад, бо шеваи дигар 

зистану фаъолият намуданро омӯзад, шеваи бархурду талаққиро ба ҳодисоту 

падидаҳо дигар созад» [52, с. 46]. 

Воқеан, дар ҳикояи «Маҳбус» бо шевае бадеъ ва таҳлилгарона, таъриху 

адабиёт, омезиш ёфта ва баланду пасти сарнавишти як миллат таҷассуми бадеӣ 

ёфтааст. 

Миёни китобу маҷмуаҳои мансуре, ки замони Истиқлол мунташир гашта, 

бахши зиёдро офаридаҳои насли бузургсоли нависандагони мо ташкил 

менамоянд. Ба қавли адабиётшиноси тоҷик Ш. Солеҳов дар солҳои Истиқлол 

низ бори сангини насри тоҷик ба дӯши насли калонсол буд. Саттор Турсун 



28 
 

нависандаи номдор аз зумраи насли мазкур аст, ки дар имтидоди солҳои 

мавриди назар роману ҳикояҳои зиёде чи дар маҷаллаву чи дар шакли китобҳои 

алоҳида ба нашр расонидааст. «Зимистони умр» (2006) маҷмуаи нисбатан 

комили ӯ маҳсуб мешавад. «Санг дар бағал ба тӯфон» (2002) унвони китоби 

дигари ӯст, ки фарогири қиссаву ҳикояҳои нависанда аст. 

Вижагии ҳикояҳои асари мазкур бараҳнагии воқеияти замон аст. Замоне, 

ки тундбоди ҳодисаҳо дороияшро ба бод дода. Тараҳҳум, раҳм, шавқат, 

меҳрубонӣ, инсоният аз қонуни зисти инсонҳо рахт барчида. «Одамони 

раҳмдил» яке аз ҳикояҳои маҷмуаи мазкур аст. Рухдодҳои ҳикоя дар майхонаи 

сарироҳӣ иттифоқ меафтанд. 

Гуфтугӯ, муколамае, ки миёни қаҳрамонон сурат мегирад, вазъи ҷомеа ва 

тағйиротеро, ки дар фазои он мегузарад, бараъло нишон медиҳад. 

Дар ҳикоя тасвире, ки бо ёрии аносири хаёл, саноеи бадеӣ сохта шуда 

бошад, нест. Гуфтугузорҳои рӯзмарра, оддӣ миёни қаҳрамонҳо раду бадал 

мешавад. Вале аз паси ҳар ҷумла, ҳар калима, воқеияти замон равшану 

бараҳнатар мегардад. Хонанда ба марзе фуруд меояд, ки холӣ аз арзишҳои 

инсонӣ аст. Ҳисси инсон будан, бо якдигар меҳрубон будан, бархурди инсонвор 

доштан, дар он муҳит нест. Пул доштан меъёри зиндагӣ шудааст. Ҷузъиёти 

ҳикоя баёнгари он аст, ки иқтисоди он марзу бум фалаҷ шуда, корхонаҳо кор 

намекунанд, низоми иҷтимоъ барҳам хӯрда. Дар ҳикоя танҳо тасвире аз вазъи 

мабдаъи он майхона омода, ки он ҳам бозтобдиҳандаи муҳиту авзои ҳукмрон 

аст: Майхона «ба ғайр аз чор девор, дару тиреза ва сақфи фанериву фарши 

сементӣ, боз ду мизу панҷ курсӣ дошт. Аз баландии пештахтаи фарсуда як 

бодбезаки пояш шикаста фир-фир шамол медод. Баъзан тоб хӯрдани пуррааш 

душвор гардида, садои гӯшхарош мебаровард он. Як радиои хурди куҳна гоҳ 

гап мезад, гоҳ суруду мусиқӣ мушунавонд. Хирросаш даме паст шавад, даме 

баланд мешуд. Ғайр аз ин дар майхона банкаҳои селитра буданд, ки майфурӯш 

аз онҳо ба мизоҷон шароб рехта медод: стаканҳои қиррадор буданд: чор панҷ 

флягаи пур аз шароб ё аллакай холӣ қатор меистоданд. Дигар чизе ки лоиқи 

махсус қайд кардан бошад, ба назар намерасид» [30, с. 80]. 

Даврони Истиқлол барои нависандаи номдор У. Кӯҳзод низ даври пурборе 

буд. Нависанда дар ҳилоли ин солҳо дар атрофи таърихи муосири мо аз 

ибтидои аср ба баъд як навъ бознигариву таҳлили бадеӣ-публитсистиро дар 

роману ҳикояҳояш анҷом дод. Аксари ҳикояҳои солҳои охири нависанда тавре 

ки гуфтем, лаҳну ҷанбаи публитсистӣ доранд. Нависанда дигар аз хирвори 

санъатҳои бадеӣ, истифодаи маҷозу ташбеҳу истиора ва дигар асбобу абзори 

корсози хаёл канорагирӣ мекунад ва паёму ҳадафи худро софу пӯстканда дар 

миён мегузорад. Ин хусусиятест, ки аз чашми мунаққидону адабиётшиносон 

пинҳон намондааст. 

«Гудоз» яке аз ҳикояҳои хуби нависанда аст, ки падидаҳои даҳшатбори 

солҳои навадумро ниҳоят воқеиву таъсирбахш муҷассам месозад. Тағйири 

тунду тези вазъи иҷтимоӣ, муносибати инсонҳо, зуҳури амале фаҷеъ, 

одамкушӣ, бародаркушӣ, хонасӯзӣ ва таваллуди саҳифаи нав дар матни 

зиндагӣ: гуреза, фирор, фирор аз хона, аз тарси бародар, аз бими теғи ҳамсояи 

девордармиён ва ғ. мавзуоте мебошанд, ки нависандаи «Гудоз»-ро зимни 

тасвир ба ҳадди гудоз меоранд. Ӯ аз дидани ин ҳама тағйири барқосои руҳияти 

инсонҳо дар ҳайрат меафтад. Барои рафъи ҳайрати худ посух меҷӯяд: «Ҳама он 

даҳшатҳо мисли зинда ба зинда пӯст кандани одам, забону биниву гӯшро 

буридан, бо оташу чароғ сӯзонда, оҳиста бо азоби дердавом куштан, зинда ба 

зинда таги хок кардан ва кӯдаконро дар батни модар чоку пора кардан, ки дар 

Вахш ба вуқуъ пайваст, бераҳмию ваҳшониятҳои нав нестанд, дар таърих 

амсоли зиёде доранд, ки мутаассифона, фарзанди одам дидааст, шунидааст, 

хондааст, ба даҳшат омадаасту маҳкум кардааст, вале бубинед, ки иборат 

нагирифтааст. Чи гумроҳе будааст ин Одамаш? Ва ин одамаш кай Одам мешуда 

бошад. Ин саволҳою хитобҳо низ дар таърих нав нестанд. Такрор шудаанд, ҳай 

ба такрор омадаанд ва дареғо то алҳол ҷавоби савол надоранд» [8, с. 6]. 

Бояд таъкид намуд, ки ҳама қаламбадастони тоҷик чи шоиру чи нависанда 

зимни тасвири ҳаводису рухдодҳои таъсири ҷанг аз он ҳамчун падидаи 

харобиовару барҳамзанандаи сулҳу субот ёд кардаанд. Дар ҳикояи  мазкур низ 

ин мавзуъ дар саҳнаҳои мухталиф баён шудааст. Дар поёни ҳикоя эҳсос 

мешавад, ки даргириҳо ба кундӣ поён меёбанд: «Баҳор дар сафар буд, дар 

дурҳо қадам бармедошт, вале даму нафасаш ба ин ҷойҳо мерасид» [8, с.18]. 

Ҳикояи дигаре, ки миёни навиштаҳои нависанда хонандаро ба худ ҷалб 

мекунад, ҳикояи «Гурез» аст. Нависанда дар ин навишта аз сарнавишти 

мардуме лаб мекушояд, ки дар тӯли зиндагии хеш бар асари беадолатиҳои 

замон ду маротиб маҷбур ба фирору гурез аз Ватан гардидаанд. Намунаи ин 

мардум, Нусрати Нуронӣ аст. Нусрат Нуронӣ дар аснои фирорӣ будан роҳи 

тайкардаи хешро дар ҳилоли умр барандоз мекунад, атрофи сиёсатҳои 

бардурӯғу сохтаи ҳокимиятдорони замон меандешад. Шинелпӯшу чарминапӯш 

қаҳрамонони ҳикоя ва намояндаи мақомоти давлатианд, ки сиёсати давлатро 

миёни мардум амалӣ месозанд. Яке аз масъалаҳое, ки нависанда ҳамвора ба он 

таваҷҷуҳ дорад, масъалаи замин ва зояндагии он аст. Замине, ки бар асари 

сиёсатҳои нодуруст хосияти аслиашро гум кард. «Замин солим набошад, одами 

солим тухми анқо мешавад. Дар асари беандеша ва бо ифрот рехтану пошидани 

заҳрпору, замин хосияти аслии худашро гум кард, бемор шуд, хоку обу ҳаво ва 

одамон ҳам бемор шуданд» [9,  с. 86]. 

«Гуреза» бо доштани масоили зиёди ҳаётӣ ва муҳтавои судманд мавриди 

таваҷҷуҳи аксари муҳаққиқону аадбиётшиносон қарор гирифтааст. Ба ақидаи 

шодравон А. Сайфуллоев нависанда дар ин ҳикоя «аз беадолатиҳо, нофаҳмиҳои 

аср баҳс мекушояд, халқаи пайвандеро байни ҷанги бародаркӯши солҳои 20-ум, 

ки бо мақсади барқарор кардани адолати иҷтимоӣ» рух дода буд, ба мушоҳида 

мегирад» [94, с. 35]. 

А. Самад перомуни қаҳрамони ҳикояи мазкур чунин ибрози назар 

менамояд: «Қаҳрамони У. Кӯҳзод Нусрати Нуронӣ аз достони «Гуреза» 

омӯзгор асту гоҳе аз нуқсонҳои рӯзгору кори роҳбарон «лаб мекушодааст». Ва 

барои ин ҷуръат тамоми умр ҷабру ҷафои Саиди Ҷилиқ ва Чарминапӯшу 

Шинелпӯшро мекашад. Хонанда ӯро аз оғози сохти нав овораву саргардону 

гуреза мебинад. Дар достон масъалаи фоҷиаангези «ту омадаву ман таҳҷоӣ» ё 

«ту аз фалон маҳал ҳастӣ» кундаланг ба миён гузошта мешавад» [92, с.30]. 

Муҳаққиқ Ш. Солеҳов дар мавриди ҳикояҳои Кӯҳзод «Се роҳакӣ аз се 

ҳизб», «Кирои гиря надошт, вале…» ва «Гуреза» хотирнишон месозад, ки 

масъалаи тадриҷан халалдор шудани иттиҳоду ҳамбастагии халқ дар ин 

навиштаҳои Кӯҳзод воқеънигарона таҷассум ёфта, махсусан, масъалаи 

«гирдиҳамоиҳои бемаврид, маҳалбозиву маҳалгароии баъзе одамон ва ба вуқуъ 

пайвастани ҷанги шаҳрвандиро муаллиф маҳкум менамояд» [105, с. 181]. 

Ҳикояи «Гуреза» ҳарчанд ба саргузашти пурпечи як нафар гуреза Нусрати 

Нуронӣ нигаронида шудааст, вале дар асл нависанда дар симои ӯ мушкили як 

насли комилеро ба риштаи тасвир мекашад. 

Нусрати Нуронӣ як муаллим аст, бо зеҳнияти пурру олами бойи маънавӣ. 

Таърихи начандон дури ин сарзамин дар зеҳни ӯ варақгардон мешавад. Зеҳнан 

ба ёд меорад, ки бар асари аъмоли зишти ҳокимони давр чи гуна ободиҳо ба 

харобазорҳо табдил шуданд. Зимомдорони вақт чи гуна зиндагиро, заминро аз 

онҳо гирифтанд. Ба хотири пахта то чи ҳадде ба саломативу сиҳатии инсонҳо 

зарба заданд. Сиёсати пахтаву пахтакорӣ ба андозае дар мағзу устухони мардум 

нишаста буд, ки «Модарон ба ҷойи кӯдак, пахтаро алла мегуфтанд ва бачаҳо ба 

ҷойи китоб, пахта хоб медиданд. Роҳат надоштанд мардум ва замин ҳам 

фароғат надошт. Як нафас дам намегирифтанд одамон ва имкон намедоданд, ки 

замин ҳам як дам дам бигирад. 

Пахта шираи заминро макид, заминҳои нав бешира шуд, поруҳои сохта 

шираи хокро вайрон кард, дар бадани пахтакор шира намонд ва мурғҳо дар як 

моҳ як тухм медод» [9, с. 83]. 

Он чи ки ба сари қаҳрамони достон мегузарад, ба гунае тафсири мақулаи 

зиндагист, ки зистанаш ба осонӣ муяссар намешавад. 

Нависанда дар гуфтугузори қаҳрамон, ки бузургу хурдсоланд, дар шеваи 

андешаи онҳо саъй намуда, рози ҳастиро, ҳусну қубҳи дунёро бозтоб диҳад. 

«Зиндагӣ як майдонест пур аз сахтиҳову сустиҳо ва одам агар ҳалол умр 

гузаронидан хоҳад, ногузир ба душвориҳо тан доданаш даркор, зеро ки одами 

ҳалол бештар аз дигарон дучори балову офатҳо мешавад, дар ин дунё» [9, с. 54]. 

Нусрати Нуронӣ сокини деҳи кӯчаки Ҳафтеға аст ва ӯ дунёро аз чашми 

сокинони ҳамин деҳа мебинад ва итминон дорад, ки атрофу акнофи дунё 

Ҳафтеғаҳои зиёде дорад, ки он ҷо зиндагӣ ҳамсони Ҳафттеға аст. «Зиндагӣ дар 

рӯйи дунё агар ба ботинаш нигарем, анқариб ба он суратест, ки дар Ҳафттеға 

дидем. Ва хислати одамон, агар бунёдашро таҳқиқ кунем, дар ҳамаи одамон 

тақрибан аз ҳамон торҳо ва ҳамон пудҳои сиёҳу сафед риштаву бофта шудааст, 

ки монандашро бо каму зиёди рангҳо дар мардуми Ҳафттеға мушоҳида кардем» 

[9, с. 55]. 

Бояд зикр гардад, ки ҷанбаи психологии достони мазкур ниҳоят қавӣ аст. 

Албатта танҳо ин ҳикоя нест, ки дар маҷмуъ, аксари осори ӯ шомили заминаҳои 

боризи психологист. Беҳуда нест, ки М. Шакурӣ насри ӯро насри психологӣ-

насри андеша хонда, чунин гуфта буд: «насри Кӯҳзод насри психологӣ-насри 

андешаҳост. Нависанда ва қаҳрамонони ӯ рӯйдодҳои зиндагиро ба ҳиссиёт ва 

андеша гирифта, маънию мазмуни онро ҳаматарафа санҷидан мехоҳанд ва 

хонандаро маҷбур мекунанд, ки низ баробари онҳо фикр кунад, барои 

фаҳмидани ниҳояти он ҳодисаҳо кӯшиш намояд. Ҳамин андешаву ҳиссиёти 

пуршиддати қаҳрамони Кӯҳзод бисёр муҳим аст. Аз он сабаб муҳим аст, ки 

қувваи фаъол мебошад ба дили хонанда, ба шуури вай таъсири пурзӯре 

мерасонад, олами фикру ҳиссиёти ӯро фаъол мекунад [93, с.14]. 

«Қатли китобҳо» достони дилчаспу омӯзандаест, ки моли давраи Истиқлол 

аст. Шояд ангезаи аслии эҷоди ин достон дур шудани мардум аз китобу 

китобхонӣ аст, ки маъмулан аз тағйири замон ва зуҳури даргириҳо оғоз гардид. 

Махдуми Ширин қаҳрамони асосии достон пас аз таҳлилу бознигарии вазъи 

мавҷуд, пастравии донишу маънавият ба чунин хулоса меояд, ки барои раҳоӣ аз 

бунбаст, ба хотири пешрафт бояд рӯ ба китоб, рӯ ба хирад овард. 

Махдум худ аҳли китобу мутолиа аст. Ошноӣ бо китоб ӯро ба сарзаминҳои 

ғарибу хостание бурдааст. Ӯ хондаҳову донистаҳояшро ба пардаи зеҳн 

мекашад, бо зиндагии воқеӣ қиёс мекунад ва натиҷа мегирад. Барои ӯ хеле 

озордиҳанда аст, вақте мебинад, саҳнаҳои мавҷуд дар саҳифаҳои китоб бо 

воқеияти рӯзгор созгорӣ надоранд. Ба қавли нависанда «зиндагии Махдум дар 

ду ҷаҳон мегузашт, шаб дар олами китобу хаёл, рӯз дар олами воқеӣ ва дар 

буду набуди рӯзгор. Ва бад оламе буд, олами воқеӣ. Некон рӯзи хуш 

надоштанд, бадон кайфу сафо мекарданд». [9, с. 94]. 

Дар ҳикоя мавзуъҳои ҷолибе матраҳ мешаванд, ки ҳама ба зиндагии мо 

гиреҳ мехӯранд. Миёни қаҳрамонҳо атрофи мушкилоти ҷомеа як навъ баҳсу 

ҷидол, таҳлилу баррасӣ сурат мегирад. Решаҳои ақибафтодагии ҷомеа кунду 

ков мешавад. Аз нигоҳи қаҳрамони ҳикоя Махдум пешрафту такомули ҳар 

ҷомеа вобаста ба эҳсоси масъулиятест, ки соҳибмансабон бояд онро дошта 

бошанд. Камол вобастаи муҳит аст. 

Кӯҳзод зимни тавсифу таҷассуми симои қаҳрамонон талош меварзад то 

ҳар рафтору амали онҳоро бар пояи ахлоқи ҳамида таҳлилу арзёбӣ намояд. 

Адабиёти мо камтар нависандагонеро дорад, ки дар осорашон таҳлилу арзёбии 

дунёи маънавиву ахлоқии қаҳрамонон мисли осори Кӯҳзод сурат гирифта 

бошад. Дар ағлаб осори ӯ ба ҷанбаи маърифатии адабиёт таъкид шудааст. 

Қаҳрамони осори ӯ аксар андешапарваранд ва тамоми падидаҳову рухдодҳои 

қонуни ҳастиро дар зеҳну андешаи худ барандозу талаққӣ мекунанд. Худи 

нависанда перомуни заминаҳои ин шеваи халлоқият дар як мусоҳибаи ихтисосӣ 

бо Фотеҳ Абдуллоҳ чунин изҳор дошта буд: «Андеша, решаи ахлоқ аст. Беҳуда 

нест, ки мардум одами бадгуфтору бадрафторро «одами беандеша будааст» 

мегӯянд. Дар адабиёт хоҳ наср бошад, хоҳ назм беандешагӣ ҷониби бадахлоқӣ 

мебарад. Оқибати бадахлоқӣ маълум аст, ки ободӣ нест, вайронист. Вазифаи 

илми адаб мусоидат ба ободии рӯҳу тан, хоку об, хонаву дар, халқу Ватан, ки 

бошад, бояд сари ҳар ҳарфаш андеша бикунад» [93, с.133]. 

Мардуми Ширин ва Абдуқодир, ки қаҳрмони аслии ҳикояи мазкур 

мебошанд ба он чи дар ҷомеа мегузарад, бетафовут нестанд. Онҳо дар 

перомуни рисолату нақши давлатмардон, масъулини умури ҷомеа меандешанд. 

Ҳарду таҳсилкардаи мадрасаи Бухороянд. Пас аз хатми мадраса ба мансаб 

расидаанд, вале рафтору амали идорӣ, расмии онҳо хилофи расму русуми 

роиҷи замон буд. Онҳо муқобили маҷро рафтанд, то ислоҳе дар пайкари ҷомеа 

ворид кунанд, вале хеле зуд шикаст хӯрданд. Онҳоро хеле зуд аз мансаб 

барканор намуданд. Ин воқеа боис гардид, ки онҳо бештар атрофи ҷомеа ва 

мушкилоти он, нақши мансабдорону зимомдорони давр фикру тааммул кунанд, 

решаву кунҳи ин ҳама зулмату торикиро пайдо созанд. Ҳуши Махдум Ширинро 

беш аз ҳама Инсон ҳамчун як мавҷуди иҷтимоӣ ба худ ҷалб мекард. Чи дунёҳое 

торику печида, зерипардагӣ дар ин вуҷуд ҷойгузин аст. Буғранҷӣ, печидагӣ, 

норавшании сиришти инсон ӯро дар шигифт меандохт. Дунё гӯё болои дурӯғу 

тазвир мечархад. Инсонҳо бо фиребу гул задани якдигар ба сар мебаранд. 

Зимомдорони ин обу хок ба ҷуз кайфу сафои худ сари ҳеҷ мушкиле, атрофи 

зиндагии халқ намеандешанд. 

Тааммул дар атрофи ин масъала, посухҷӯӣ оқибат ӯро ба натиҷаи матлубе 

мерасонад: «андешааш вусъат гирифт ва ӯ гузаштаву имрӯзаро рӯйи як тахта 

монд ва дар маҷмуъ, ба риштаи таҳлил кашид ва ин ҳамели шоҳону амирон ва 

ободиҳову вайрониҳоро гӯё даст зада медид ва гӯё худаш ҳамроҳи онҳо дар он 

сохтану шикастанҳо ширкат дошт ва давру замонҳо бо сурати равшан, аз пеши 

назараш мегузашт ва дид: ҷое ки хирад роҳбар аст, халқ фароғат дораду замин 

кишт ва чеҳраи мардум кушоду об соф ва ҳунар дар равнақу роҳҳо бехатар ва 

иморат базебу боғҳо ороста ва бозорҳо пуропуру дастархонҳо аз нозу неъмат 

лабрез. Ҷое, ки бехирадӣ боло гирифтааст, боли халқ шикаставу замин нокишта 

ва чеҳраи мардум тираю об хира ва ҳунар беравнақу роҳҳо пурхатар ва иморат 

безебу боғҳо вайрон ва бозорҳо холиву дастархонҳо сайргоҳи мушон» [9, с. 

107]. 

Ҷолиби диққат аст, ки чунин шеваи масъалагузорӣ дар насри муосири 

тоҷик падидаи нисбатан тоза буд. Кӯҳзод дар ривоҷу равнақи он саҳми 

беандоза дошт. Мавзуе, ки дар замони Истиқлол дар офаридаҳои Кӯҳзод зиёд 

матраҳ буда, масъалаи худнигарӣ, худсозӣ худогоҳӣ ва худшиносӣ мебошад. 

Дар достонҳои нависанда беҳтарин расму ойинҳои халқӣ, урфу одат ва 

тафаккуру боварҳои мардумӣ аз зовияҳои гуногун тарсиму инъикос шудааст. 

Қаҳрамонони Кӯҳзод бархоста аз миёни мардуми оммианд, ки ҳар якеро 

сарнавишту саргузаштҳои ғарибу омӯзанда аст. Диду талаққии онҳо аз ҷараёни 

ҳастӣ, муҳити иҷтимоӣ, ҷаззобу қобили мулоҳиза аст. 

Дар боло хотиррасон шуда буд, ки муҳимтарин хусусияти ҳикояҳои 

Кӯҳзод дар ду даҳсолаи охир ҷанбаи публитсистии ҳикояҳои вай аст, ки шояд 

ҳусни он низ бошад. Нерӯмандсозии ин шева зимни халқи осори ҳунарӣ бештар 

ба омилҳои замонӣ вобаста аст. Яъне, ин иқтизои замон буд, ки сухани 

бараҳнатару нишонрастарро тақозо мекард. Вале ин ҷанба ё руҳияти 

публитсистӣ хушку холӣ нест, балки омехта бо психологизми амиқест, ки дар 

руҳу забони қаҳрамонон ҷилвагар мешавад. Марҳум М. Шакурӣ ин хусусияти 

осори ӯро, махсусан, таъкид намуда, гуфта буд: «оҳанги буррои публитсистӣ, 

он мулоҳизарониҳои публитсистии ҳаяҷономез, ки гоҳ аз забони муаллиф ва 

гоҳ аз забони қаҳрамон омаданд, на фақат барои амиқтар намудор кардани 

моҳияти рӯйдодҳо ёрмандӣ мекунанд, балки мабдаи фаъолонаи тадқиқи 

нависанда ва рӯҳи граждании асарро қувват медиҳад. Мабдаи фаъолонаи 

публитсистӣ як қисми тасвири психологӣ мебошад, зеро мулоҳизарониҳое дар 

атрофи масъалаҳои ҷамъиятӣ дар бораи масъулиятшиносии иҷтимоиву 

граждании шахс ва монандии онҳо ба олами маънавии қаҳрамон фаровон роҳ 

ёфта, дар андешаҳои ӯ, инчунин дар таҳлили психологии нависанда мавқеи 

калон ишғол менамоянд. Ин ҷанбаи публитсистӣ рӯҳи гражданӣ ва таъсири 

ҳиссиву ғоявии тасвири психологиро ба маротиб меафзояд» [93, с. 17]. 

Дар насри даврони Истиқлол бояд барои Сорбон, ҷойгоҳи вижаеро ҷудо 

намуд. Ҷомеаи адабии мо бо маҷмуаҳои ҳикояҳои ӯ «Гап дар дил» (1969), 

«Занги аввал» (1970), «Кабутари сафед»(1981), «Аз барфрезӣ ва барфрезӣ» 

(1989) ошно буд, вале шеваи ҳикояофаринии ӯ дар солҳои навадум ба баъд 

сурату вазъи дигаре гирифт. Нависанда тӯли солҳо силсилаҳикояҳои хешро 

таҳти унвони «Мағзрезаҳо»-ҳои Сорбон таълиф намуда, бо ҳамин ном соли 

2013 ба нашр расонид. «Мағзрезаҳо» бо доштани забони хос, биниши дигаргуна 

дар бозтоби масоили ҳастӣ, баёни кутоҳу кашанда аз ҳамон оғоз мавриди 

таваҷҷуҳи муҳаққиқону адабиётшиносон гардида буданд. Дар чаҳорчуби ин 

ҳикояҳо шунидаҳову дидаҳо, мушоҳидаҳои муаллиф, фарҳанги мардумӣ, 

андешаву ҷаҳони фикриву дунёшинохтии мардум бозтоби бадеӣ ёфтаанд. 

Аксари мавзуоти ҳикояҳои кутоҳи нависанда атрофи масоили ҷовидонии 

адабиёти классикӣ мечарханд, вале Сорбон он мазвуъҳоро аз диди имрӯз бо 

иқтизову ниёзи ҷомеаи имрӯзӣ ба риштаи тасвир мекашад. Марзи ин ҳикоёт 

барои ҳама мавҷудоту махлуқот боз аст. Мо дар саҳифаҳои ҳикояҳо бо мазҳари 

зиндагии хазандагону паррандагон ва ҷанбаҳои ибратомӯзи зиндагии онҳо 

бармехӯрем.  

Сорбон дар оғози китоб сабабу иллатҳои ба ҳикояҳои кутоҳ рӯ овардани 

худро муфассал баён доштааст. Аз ҷумла, хотирнишон сохта, ки ӯ дар марҳилае 

аз замон қарор дорад, ки шояд барои таълифи асарҳои бузургҳаҷм вақт нарасад.  

Дар бораи аҳаммияту судмандии ин шеваи нигорандагӣ таъкид карда, ки 

шояд дигар нависандагону ҳунармандону боистеъдод битавонанд бар асоси ин 

кутоҳнавиштаҳо осори бузургу арзишманде эҷод намоянд. «Мағзрезаҳо», 

мегӯяд нависанда,- аз чанд мағз таркиб ёфта: мағзи сар, мағзи устухон ва мағзи 

дил… Ин пораҳо-андеша дидаву шунида ва мушоҳидаҳоянд, ки нависандаи 

ҳунарманд тавонад қиссаву роман нигорад ва ё достонҳои кутоҳ гӯяд, 

намоишнома созад ё филмнома» [23, с. 3]. 

Нуқтаи дигаре, ки Сорбон дар муқаддимаи китоб ба он таъкид мекунад 

масъалаи таъсирпазирӣ аз сабку шеваи Саъдии Шерозист. Ном бурдан аз ин 

бузургмард худ ба ин маънӣ аст, ки дарунмояи ҳикоётро аксар масоили тарбият 

ташкил медиҳанд. Тарбияи инсон, ислоҳи одобу ахлоқ, тарзи зиндагӣ, ислоҳи 

ҷомеа ба тамоми мазоҳири печдарпечу мураккаб. 

Аз сӯйи дигар зимни қироати ҳикояҳои Сорбон танҳо номи Саъдӣ нест, ки 

ба зеҳн мерасад. «Мағзрезаҳо» гоҳо «Калила ва Димна», достони «Мушу 

гурба»-и Убайди Зоконӣ, «Баҳористон»-и Абдураҳмони Ҷомиро ба ёд меорад. 

Ин осор, ки бунёдашон бар асоси рамзу тамсил аст, ҳамагӣ ҷанбаи панду  

насиҳатӣ, ахлоқӣ доранд. 

Адабиётшинос А. Сайфуллоев дар хусуси ин асар менависад, ки 

«Мағзрезаҳо»-и Сорбон «аз ҳаёти дирӯзу имрӯзаи мардуми тоҷик нақл мекунад 

ва хеле ибратбахшу пандомӯзанд, мисли мағзрезаҳои бодому чормағз ва мағзи 

донак хушмазаю хушлаззатанд» [94, с.52]. 

Яке аз хусусиятҳои чашмгири ҳикояҳо аз он иборат аст, ки дар онҳо номи 

макону ҷойҳое, ки амалу фаъолияти қаҳрамонони дар марзи онҳо мегузарад, 

хаёлӣ нестанд, воқеиянд. Аз ин рӯ, зимни қироат вобаста ба зикри макон 

замони рухдоди амал ба зеҳн мерасад. 

Муҳтавои баъзе аз мағзрезаҳоро зиндагии фардии нависанда, ончи ки бо ӯ 

гузашта, ташкил медиҳанд. Барои мисол метавон ҳикояи «Заъфи пирӣ»-ро ном 

бурд. 

Қаҳрамони ҳикоя марди солхӯрдаест, ки мехоҳад барои хондани хониши 

бадеӣ, дурусттараш пораҳо аз девони Рӯдакӣ ба Хонаи радио равад. Ӯ замони 

вориди автобус шудан эҳсос мекунад, ки як касе ӯро таъқиб мекунад. Бо 

гузашти ҳар лаҳза ин эҳсос бузургтару амиқтар мешавад. Натиҷа мегирад 

марде, ки чун соя аз пушти ӯст «аз тойифаи дуздон, қотилон ё зархаридонест, 

ки сари маро ба касе ваъда кардааст» [94, с.54]. 

Роҳи қаҳрамон то Хонаи радио аз назди ҳайкали Сомонӣ, кохи Шуро 

мегузарад. Масофаи тӯлонӣ нест. Вале чи дунёе дар зеҳн гардун мешавад. Аз 

хаёлаш мегузарад, ки шояд нафаре, ки иҷрокунандаи қатли ӯст, дер замонест, 

ки реҷаи роҳу равиш ва вақти омаду баргашти ӯро омӯхта бошад ва имрӯз шояд 

кори ӯро тамом кунад. Болои сӯхта намакоб дар атроф ҳам пашша пар 

намезанад. Кохи Шуро, ки назди дараш ҳамеша милиса буд, имрӯз «шапкаи 

сурхаш наметобад». Аз ин милисаҳои назди дари Хонаи радио ҳам хабаре нест. 

Тарсу бим дар вуҷудаш ҳокимияти тамом пайдо мекунад. Мехоҳад ба 

ақибаш нигоҳ кунад, шояд аз мухлисонаш бошад, ки аз салому алайк гуфтан 

шарм медорад, вале ҷуръат намекунад. Ба ёди замони сипаришуда меафтад, ки 

вазъият дигаргуна буд, метавонист «шартӣ рӯ ба рӯ истода: «ҳа чи мехоҳӣ аз 

ман» гӯяд. Вале имрӯз замона дигар шудааст: «Дар ин замона чунин гуфта 

намешавад. Рӯ ба рӯ ҳам истода намешавад: як корд ба сина мезанаду гӯё чизе 

нашуда бошад, рафтан мегирад: ё як тири беовоз. Дӯсту душмани мо кай аз 

куштан сер мегашта бошанд? Касе пай намебарад, ки ҷосус аз паям мегардад, 

оҳанги куш дорад. Бинанд ҳам рӯй мепӯшанд, ки дар бало намонанд» [23, с.62]. 

Баррасии масири андешаи қаҳрамон замони ноорому саҳнаҳои 

нохушоянди сипаришударо, ки он қадар дур ҳам нест, пеши назари хонанда 

ҷилвагар месозад. Давроне, ки биму хавфу хатар дар фазои ҷомеаи мо сояафкан 

буд. Ағлаби арзишҳои инсонӣ, дӯстиву бародарӣ, меҳру шафқат, эътимоду 

боварӣ аз миёни инсонҳо рахт баста буд. Ҳама ба якдигар нобовар гашта 

буданд. Инсонҳо хулқу атвори вуҳуш гирифта буданд. Сатҳи донишу 

маърифати мардум рӯ ба костагӣ оварда буд. Касеро ба китобу хондан майлу 

рағбате набуд. 

Машғули афкори пурпеч бо зеҳнаш ин шуълаи умед медурахшад, ки шояд 

кушандаи ӯ девони Рӯдакиро дасти ӯ дида бифаҳмад, ки ӯ одами хавфнок нест. 

Имрӯз дар радио қасидаи «Шикоят аз пирӣ»-ро хонданиам. Вале барқосо боди 

мухолиф ин умедро мекушад: «на сари онҳоро парма карда чунин андешаҳои 

некро сурбосо резӣ ҳам намеистад, мисли симоб баргашта мерезад» [23, с.64]. 

Дар достон абёти пандомӯзи Рӯдакӣ, ки ҷанбаи нерӯманди ҳаётӣ, тарбиятӣ 

дорад, истифода шуда. Холиқи асар мехоҳад нишон диҳад, ки мо он рӯзҳо рӯ ба 

рӯ бо вазъе будем, ки дар ислоҳи он сухани баланд, панди насиҳат ҳеҷ асаре 

надошт. Ҳатто сухани Рӯдакӣ ҳам. 

Қаҳрамони тарсхӯрда дар дунёи даруни худ ба нафаре, ки аз пушти ӯ 

таъқиб мекунад ба гунае панд медиҳад, бесуду бефоида будани амалашро 

фаҳмонданӣ мешавад. Аз аъмоли неки Исмоили Сомонӣ нисбати Рӯдакӣ ёдовар 

мешавад. 

Ҳикояи «Заъфи пирӣ» поёни хушоянде дорад, зеро бо равшан шудани 

шахсияти таъқибгар тамоми андешаи қаҳрамони аслӣ ботил мегарданд. Танҳо 

нуқтае, ки ҳамчун натиҷа ба зеҳн мерасад, паёми нависанда, ҳадафи асосии ӯст. 

Нишон додани чеҳраи ростини солҳои ноорому пурмоҷарои он солҳо. Тағйири 

авзоъ бар асари ҷангу даргириҳо дар рӯҳу равони мардум таъсири сахте 

расонида буд. Ҳарчанд авзоъ рӯ ба беҳбудӣ оварда буд, вале эҳсоси тарсу бим, 

хавфу хатар, нобоварӣ нисбат ба якдигар дар ниҳоди мардум боқӣ монда буд. 

Теъдоди ҳикояҳо дар «Мағрезаҳо» зиёд аст ва аз нигоҳи мавзуъ ва 

мундариҷа низ мухталифанд. Ҳатто аз нигоҳи мавзуӣ дастабандӣ намудани 

ҳикояҳо ҳам мушкил ба назар мерасад. Дар боло хотирнишон кардем, ки 

қаҳрамони достонҳои Сорбон танҳо инсонҳо нестанд. Намояндагони олами 

ҳайвоноту паррандагон, хазандагон низ дар ҳикояҳо ҳузури фаъол доранд. 

Албатта ин ҳузур аксар вақт ҷанбаи рамзиву тамсилӣ дорад ва замоне, ки 

«моҳияти тамсилу самбулҳои порчаҳои адабии ӯ мекушоед, аз дарунмояи 

ҳикояҳои кучакаш панди рӯзгор ба гӯш мерасад, хонандаро ҳушёру бедор 

мекунад, ки одамшинос бояд буд, бадкоронро ба паноҳ гирифтан, ба онҳо некӣ 

кардан лозим нест, балки бадамал ва зарароварҳоро аз байн бурдан, нобуд 

кардан лозим аст, вагарна ин гуна махлуқот ба ҷомеа хатар доранд» [94, с.52]. 

Қобили зикр аст, ки бахше аз ҳикояҳои дар замони Истиқлол эҷоднамудаи 

Сорбон ба тасвири давраи дигаре аз таърихи ватани мо яъне, замони Ҷанги 

Бузурги Ватанӣ бахшида шуданд. Пеш аз он ки ба баъзе онҳо руҷуъ кунем, 

зикри як нуктаро зарур мешуморем. Сорбон дар аксари ҳикояҳояш зимни 

тасвиру инъикоси мавзуъҳои мухталиф ба таври мустақиму ғайримустақим 

талош меварзад, дар вазъиятҳои гуногун муносибати байни инсонҳоро мавриди 

таҳлилу баррасӣ қарор диҳад. Ҳастӣ табиаташ чунин бино шуда, ки инсонҳоро 

дар ҳолоту вазъиятҳои мутафовит, душвору сангин, ё баръакс хубу мусоид 

қарор медиҳад ва дар даруни ин авзои мутазод аст, ки инсонҳо мавриди озмоиш 

қарор мегиранд. Ба назар чунин мерасад, ки ҳадафи нависанда шинохти умқу 

пинҳонтарин гӯшаҳои дунёи пурпечи ботини инсон аст. 

Ҳикояи «Кӯрофтоб» дар ин замина мисоли муносибест. Дар ҳикоя сухан аз 

саргузашти як зане қисса мекунад, ки гуруснагии фарзандон маҷбураш сохта ба 

ҷустуҷӯи гандум барояд. Эҳтиёҷ ӯро ба анборе, ки дар он ғаллаи тухмӣ 

нигаҳдорӣ мешавад, мерасонад. Замон, замони ҷанг аст ва шавҳари ин зан низ 

дар ҷанг беному нишон гаштааст. Вале анбордор хоҳиши зани бемардинаро рад 

мекунад. 

Шахсе, ки хоҳиши занро рад мекунад, мудири анбор Кӯри Эгам аст, ки дар 

амалу сухани худ ҳеҷ масъулияту ҳиссе надорад ва пай намебарад, ки ҷавоби 

ради ӯ барои зан фоҷеа аст. Таъсири сухани анбордорро нависанда дар ниҳояти 

ҳунару воқеият бозтоб намудааст: «… пеши чашми модар ду кӯдаки беҳол, ки 

рӯйи хона буду аз рӯяшон модар занҷири дар овехта омад, ҷунбиданд- 

ҷунбиданд, ҳарду баробар ғел гашта, бо илоҷе ҳамдигарро оғӯш карданд. 

Модар аз шарми куртаи тунук ё беҷонӣ аз пой фитод ва сараш ба тарозуи оҳан 

зад. Тарозу аз хуни пешонияш рангин гашт. Рӯймол пеш кашида сахт баст. Вале 

хун меҷаҳид» [23, с.67]. 

Шояд чунин вазъи дардангезу сангин дар ниҳоди ҳар бинандае тараҳҳуму 

раҳму шавқат бедор кунад. Вале анбордор баръакс ҳолати ӯро «найрангу 

ҳилла» мехонад. Дар ҳикоя лаҳзаҳои аҷибе, ки силсилавор баданаи умумии 

ҳикояро ташкил мекунанд, хонандаро ба ҷаҳони пурихтилофи ҳастии одамӣ 

ошно месозанд. Аз баррасии ҳикоя чунин бармеояд, ки ҳадафи нависанда дар 

ҳикоя бештар рӯйи замон аст. Замоне, ки равандаш ба зеҳнияту авотифи 

инсонҳо таъсири таҳаввулгар дорад. Дар ҳикоя замони ҷанг тасвир шуда. Аслан 

ҷанг падидаи нохушояндест, ки бадбахтиву нокомӣ ва садҳо дигар саҳнаҳои 

нохушояндро ҳамроҳ дорад. Сорбон дар тасвири воқеияти даврони ҷанг 

истеъдоди биловасф дорад. Масалан писари анбордор вақте барои 

баргардонидани гандуме, ки ба зан дода буд ба хонаи зан меравад манзараи 

даҳшатангезро мебинад, ки руҳи ҳар касеро такон медиҳад: «… то дами 

дарвозаи Анор тохт. Дарвоза аз берун занҷир буд. Бардошт занҷирро. Як 

табақаро андак тела дода даромад. Дари хонаро низ кушод ва ду кӯдакро дид, 

ки саропо ёзида буданд: чашмон боз, вале касро намедиданд. Пӯшидан ва 

занҷир овехтани дарвозаро фаромӯш карда тохт, то тезтар хабар ба падар 

барад» [23, с.69]. 

Ҳолате, ки дидани бачаҳои мурдаи Анор ба ӯ даст дода буд, дар ҳикоя 

ниҳоят зиндаву таъсирбарангез таҷассум шудааст: «Аммо дар миёнадашти 

Амондараву майкада оламро бесоҳиб ва хешро бепаноҳ дарёфта нишаст рӯйи 

роҳ, ғаши кӯдакона кард ва тангдил гашт, чунон ки ҷомаи шустаи обкашидаро 

миёни муштон тофта, обашро ҷафида резонанд, хешро чунин афшурд, сипас 

монои кӯдаки ноилоҷ поча зад ба рӯйи хок дупоя ва сангчаву чубча пойҳо 

канду дарид, парво накард». [15, с.69]. 

Бояд қайд намуд, ки ҳикояҳои «Мағзреза» аз нигоҳи забон низ ҷалби 

таваҷҷуҳ мекунанд. Забони ин резадостонҳо бештар ба сабку саёқи насли қадим 

шабоҳат дорад. Рехти калимот, ҷойи корбурди феълҳо комилан аз навиштаҳои 

пешини нависанда фарқ мекунанд. Табдили ҷойи мубтадову хабар ва дигар 

аъзои ҷумла дар аксари ҳикояҳо боиси оҳангин гаштани забони достонҳо 

мегардад. 

Барои тасдиқи фикр саҳнаи дигаре аз ҳикояи мазкур, ки ҳамзамон, тасвири 

ҷаззобест нақл мешавад: «Дар як қитъаи роҳ гӯё зимистон омада, барфу борон 

борида буд, ки замин сафед метофт ва хари якгӯшаву думбурида сархам аз 

миёни барф айём мехӯрд. Чун наздик омаданд, диданд, ки хар орди рӯи замин 

рехтаро лабакӣ занад ва тубраро бардошта афшонад. Орди ночиз замин сафед 

кардааст. Ва дами нафаси хару бод  гарди орд паҳну парешон кунад, ба рӯйи 

роҳ» [23, с. 289]. 

Дар ҳикояҳои даврони Истиқлоли Сорбон яке аз мавзуъҳои калидӣ 

ситоиши эҳсоси бузургу наҷиби ватандориву ватанпарварист, ки яке аз 

мавзуъҳои ҷовидонаи адабиёт ба шумор меравад. Достони «Бӯйи Ватан»-и 

нависанда ба мавзуи ватандӯстию меҳанпарварӣ бахшида шудааст. Дар ин 

достон сарнавишти пурнишебу фарози тоҷике, ки дар солҳои инқилоби Бухоро 

ҷилои Ватан намуда ба Афғонистон фирор кардааст, тасвир шудааст. Дур аз 

Ватан будан маълум аст, ки ранҷу азоби руҳии доимиро ҳамроҳ дорад. 

Қаҳрамони ҳикоя марди самарқандист, ки тамоми умр орзу мекунад, ки рӯзе 

фаро бирасад ва ӯ боз Ватан баргардад. Барои ӯ чунин фурсате замоне фаро 

мерасад, ки табадуллоти дигаре дар Афғонистон рух медиҳад ва нерӯҳои 

Шуравӣ вориди Афғонистон мешаванд. Зимни ошноӣ бо як низомии тоҷик созу 

бори сафар барои он пирамард муҳаё мегардад ва ӯ ба Ватан бозмегардад. 

Лаҳзаи дидор бо Ватан, по ниҳодан ба хоки он дар ниҳояти таассур бозтоб 

шудааст: «Ман аҳд карда будам, ки поям ба хоки Самарқанд расад, намози 

шукрона гузорам, – гуфт пирамард. Нахуст ҳарисона ва носер ба ҳар тараф дида 

мегардонд: нафас кашидан, сари сина медамонд, медид ҳамаро дигаргуна. 

Саҷҷода густурд рӯйи хок ва пешонӣ ба замин зад. Ва дер истод, сар, рӯйи 

пушти дастон ноҷунбон буд. Ҳамсараш омада ҷунбон-ҷунбон кард. Нимрӯ 

афтод. Оби даҳон саҷҷодаро тар карда буд» [23, с.37]. 

«Меҳри Ватан» ҳикояи дигарест, ки бо доштани бунёди воқеӣ 

эҳсосбарангез аст. 

Қаҳрамони достон Дастурӣ, ки дар ҳикоя бо номи воқеиаш омада, марди 

эрониест, ки бо амри сарнавишт замоне аз Эрон фирор карда солҳои тӯлонӣ дар 

Тоҷикистон ба сар бурдааст. Ӯ дар пиронсолӣ аз тариқи Олмон ба Эрон 

бозмегардад. Расидан ба Эрон ва бархурд бо маъмурини фурудгоҳ барои ӯ 

мушкил эҷод мекунад. Зеро ӯ бо шиносномае, ки моли кишвари дигар буд ва 

бидуни билет ба Эрон расида буд ва исрор мекард, ки ӯ эронӣ аст. 

Нависанда дар ҳамин гуфтугузоре, ки миёни ӯву маъмурини фурӯдгоҳ 

сурат мегирад, ҷаҳони ботини ӯро боз мегушояд. Марде ғарибу ранҷкашида, 

вале саропо меҳру дӯстдорӣ. Вуҷудаш лабрез аз ишқи Ватан. Дастурӣ дар 

марҳилае аз умри хеш ба ин натиҷа расида, ки буду набуди инсон вобастаи 

Ватан аст. Агар озодӣ, хушбахтӣ, дороӣ маъное дорад, ин маъно дар марзу 

буми Ватан метавонад таҳаққуқ пайдо намояд. Замоне, ки маъмурини фурӯдгоҳ 

бо хушунат ба ӯ ишорат мекунанд, ки агар ту иронӣ будӣ дар Эрон мемурдӣ ва 

фирор намекардӣ. Ӯ дар ҷавоб чунин мегӯяд, вақте ки фирор кардам «он вақт 

ҷон ширин буд, зеро ман Эронро доштам. Ин дам Эрон ширин, зеро ман аз ҷон 

гузар кардаам… Эрон маро ҳама чиз бувад» [23, с.39]. 

Сарнавишти қаҳрамони ҳикояи «Бӯйи Ватан» ва «Меҳри Ватан» 

ҳамсониҳову шабоҳатҳои зиёде доранд. Онҳо ҳарду гом ба марзи пирӣ 

ниҳодаанд. Марҳилае, ки ҳар инсоне ғайри ихтиёр масири тайшудаи умрро 

барандоз мекунад, атрофи хешу пайвандон бурду бохтҳо меандешад. Сипарӣ 

намудани ин марҳила барои мардуме, ки дур аз зоду бум, дар сарзамини бегона, 

дар ғурбат қарор дорад, душвору дардангез аст. 

Зеро хоки аҷдодӣ, он ҷо ки чашм ба ҷаҳон боз намудаву хуни нофат рехта 

аст, пинҳон-пинҳон мекашад. Дарду ранҷи ғурбат, беватанӣ дардест, ки зарра-

зарра дар синаи инсон анбошта мешавад ва рӯзе бо сели ашк сарозер мешавад, 

он чи ки бо Дастурӣ гузашт, ашкҳои ӯ дар фурӯдгоҳи Ватан шиносномаи ӯ 

мешаванд. Эронӣ будани ӯро собит месозанд. 

- Онҷост! Ҳуҷҷате надорад. Мегӯяд эрониям 

- Ӯ эронӣ аст!  – садойи сарпос омад. 

- Аз куҷо донистед? 

- Аз чашмонаш… Аз чашмони гирёнаш!!!» [23, с.39]. 

Бад-ин тариқ «Мағзрезаҳо»-и устод Сорбон дар масири инкишофи 

жанрҳои хурди наср саҳифаи тозаест. Ин адиби соҳибҳунар тавассути ҳикояҳои 

хурд симоҳои хотирмону равшани адабиро ба тасвир гирифта собит  намуд, ки 

анвои хурди наср барои тасвири чеҳраи воқеии инсони муосир имкониятҳои 

зиёд дорад» [94, с. 187]. 

Дар адабиёти муосири тоҷик хосса дар наср мо камтар адиберо дорем, ки 

дар осораш ба дунёи шигифти ҳайвоноту ҷонварони обӣ руҷуъ карда бошад. 

Ҷолиби таваҷҷуҳ аст, ки дар осори Сорбон, махсусан, китоби «Мағзрезаҳо» мо 

ба ҳикояте бармехӯрем, ки бозигаронаш мавҷудоти дарёӣ мебошанд. «Мадду 

ҷазр» дар ин замина мисоли муносибест ва шояд адабиёти муосири мо ба ин 

ҷаззобияту кашандагӣ мисли ҳикояи номбурда намуна надошта бошад. Мавзуи 

ҳикоя дар як калом тасвири набарди ҷовидониест барои ҳаёт. Ҳикоя бо тавсифи 

таҷаммуи пингвингҳои дар ҳоли ҳаракат ба сӯйи баҳр оғоз мегардад. Пингвин 

дар забони тоҷикӣ номи хосе надорад, вале нависанда дар ҳикоя аз пингвинҳо 

«сафедҷомагон» ёд карда, ки дар матни мазкур бо ҷузъиёти муфассали ҳаёти 

онҳо расонандаи маънӣ аст. 

Эҳсоси гуруснагӣ селаи пингвингҳоро ба баҳр мекашонад ва баробари 

расидан «чизе аз тан наяфканда, худро ба об заданд ва хеле гуруснаву ҳарис ба 

овардаҳои об дарафтоданд». Сафедии пешсина пӯшида гашт: пушти 

сияҳрангашон тофт. Пингвингҳо буданд дупоя саф кашида. Муборизае оғоз 

ёфт, ки мадду ҷазри баҳр пеши он ҳеҷ буд» [23, с. 212]. 

«Мадду ҷазр» сар то по тасвиру тавсиф аст. Дар батни ҳар ҷумлае 

тавсифҳо мисли мавҷи дарё пасу пеш мешаванд. Нависанда танҳо 

мунъакискунандаи рафтору амали пингвингҳо нест, балки мазоҳири дарё ҳам аз 

чашми ӯ пинҳон намемонд. 

Дар адабиёти тоҷик чи классику чи муосир мо камтар васфу тавсифи 

ҳунармандонаро аз дарёву ҷилваҳои он мебинем. Дар ҳикояи мазкур мо сурате 

аз мавҷҳои дарёро мебинем, ки хеле зебову нодир аст: «Амвоҷи баҳр куҳа-куҳа 

ба соҳил бархурда бармегашт ва ҳар чизи нолозимро ба соҳил меандохт, 

баъзеро гардонда мебурд» [23, с.212]. 

Ниёзи гуруснагӣ тавре ки гуфтем, пингвингҳоро дохили баҳр намуд, вале 

ҳамзамон, набарди бузурге оғоз гардид. Онҳо қурбонии ҳуҷуми нафси тулумҳо 

(тюленҳо) гаштанд. Ин набарди хунин ва ногузири ҳаёт бо тасвирҳои гиро 

пеши назари хонанда зиндатар мегардад: Пингвингҳо «пой доштанду гурез 

надоштанд, бол доштанду парвоз на. Баҳр рангин мегашт ва дар теғи об, ки то 

таги баҳр метофт, рангинкамон пайдо гашта зери носомониву шуру шаафи 

тулумҳо ва ҷонкании пингвингҳо лошахории мурғони муфтхӯр на танҳо камони 

ранга, ба ҳама чиз ноаён мешуд» [23, с.212]. 

Қобили зикр аст, ки зимни баррасии осори бадеӣ мо, дар маҷмуъ, ба як 

матни бадеӣ сару кор дорем. Бунёду рукни аслии матни адабиро бошад, тавре 

ки маълум аст, сувар ё образ ташкил медиҳад. Ҷанбаи суварӣ доштани матни 

адабӣ бошад, дар натиҷаи амали муштараки сатҳи гуногуни воҳидҳои забонӣ 

фароҳам меояд. Ҳар забоне шомили сувар ва асбоби хосест, ки нависанда бо 

кумаки онҳо эҳсосу авотифи суварии худ ва муносибаташро ба мавзуи 

тасвиршаванда баён медорад. Ҳар забоне, аз ҷумла, забони тоҷикӣ низ дорои 

сарчашмаи аъҷобангези ташбеҳу истиора, маҷозу мусталеҳот аст, ки 

корбурдашон матни асарро хонданиву дӯстдоштанӣ мекунанд. 

Дар як матни адабӣ ё асари бадеӣ воқеияти дарунматнӣ хусусияти шартӣ ё 

дурустараш тахаюлӣ дорад. Ҷаҳоне, ки дар асари адабӣ мавриди тасвир қарор 

мегирад, бо воқеият тавассути чизе дигар иртибот пайдо мекунад. 

Як асари адабӣ танҳо фарогири ҷанбаи маъноиву муҳтавоӣ нест, балки 

вижагиҳои пуршумори зебошинохтӣ дорад. Ба дигар сухан матни адабӣ иборат 

аз як низоми шаклгирифтаву созмонёфтаест, ки ҳамзамон, розу рамзи хоссе 

дорад, ки бояд хонанда аз сари он муҳр бардорад. 

Агар ба матни достони «Мадду ҷазр» баргардем, равшанамон мегардад, ки 

бархурди пингвингҳо бо тулумҳо падидаи нодир ё ҷудогона нест, балки 

равандест, ки замони тӯлонӣ садсолаҳо дар синаи баҳру дарёҳо дар ҷараён аст. 

Чун тақозои қонуни зист ҳамин аст. Зистан, зинда мондан муборизаи доимиро 

тақозо мекунад. Набарди хунин миёни ин ду ҷонвари обӣ шароити лозимро 

барои зисти дигар ҷонварон муҳайё месозад. Моҳихӯракҳо, мурғони гӯштхӯр аз 

пасмондаҳои шикори тулумҳо бархурдор мегарданд. Маҳз ғарқ дар тамошои ин 

манзараҳои мудҳиши зиндагӣ нависанда, ки худ шоҳиди ин ҳама буғранҷиҳои 

рӯзгор аст ба чунин натиҷа мерасад: «Зиндагии обиён ба рӯзгори хокиён хеле 

монанд: зӯр нозурро нобуд созад, бузург кӯчакро фурӯ барад. Бо вуҷуди 

бузурги тулумҳо ҳарос доштанд, ки тимсоҳҳои азим ё наҳангони фавворасоз 

айшашонро мунағғас накунанд». 

Дар достон ҳарчанд ба таври умум дунёи пингвингҳо ва муборизаашон ба 

хотири мондану ҳастан мавриди тасвиру бозтоб қарор мегирад, вале 

мушоҳидаи масири суратпазири сохтори достон ва ҷузъиёти сохторсози он 

нишон медиҳад, ки паёми аслии нависанда фарохтар аз он аст, ки дар нахустин 

ошноӣ бо достон ба зеҳн мерасад. Холиқи асар дар садад аст, атрофи рози ҳастӣ 

ва идомати зист, қонуни ягонагӣ ва муборизаи ба ҳам зиддҳо андеша кунад. 

Ҷаҳонро аз даричаи чашми худ бубинад. Роҳеро, ки пешиниён боз кардаву тай 

намудаанд, ӯ низ паймояд, то рӯйи масоили фалсафаи вуҷуд бознигарӣ кунад. 

Агар сарчашмаи назорату мушоҳидат ва таҳқики ӯ марзу буми ҷонварони 

обист, боке нест, зеро дунё чунин сохта шуда. Ҳама ин ҷузъиёт рӯзе куллият 

пайдо менамоянд. 

Дар ҳикоя агарчи ба таври умум шеваи зиндагии пингвингҳо ва 

муборизаашон ба хотири зинда мондан тасвиру бозтоб қарор мегирад, вале 

мушоҳидаи масири суратпазири сохтори достон ва ҷузъиёти сохторсози он 

нишон медиҳад, ки паёми аслии нависанда фарохтар аз он аст, ки дар нахустин 

ошноӣ бо достон ба зеҳн мерасад. Холиқи асар дар садад аст, атрофи рози ҳастӣ 

ва идомати зист, қонуни ягонагӣ ва муборизаи ба ҳам зиддҳо андеша кунад. 

Ҷаҳонро аз даричаи чашми худ бубинад. Роҳеро, ки пешиниён боз кардаву тай 

намудаанд, ӯ низ паймояд, то рӯйи масоили фалсафаи вуҷуд бознигарӣ кунад. 

Агар сарчашмаи назорату мушоҳидат ва таҳқики ӯ марзу буми ҷонварони 

обист, боке нест, зеро дунё чунин сохта шуда. Ҳама ин ҷузъиёт рӯзе куллият 

пайдо менамоянд. 

Ровии асар танҳо тамошогари чигунагии сурат пазируфтани вазъу ҳоли 

қаҳрамонони худ нест. Назорагарӣ, андешаву таҳлил саҳнаҳои зиёдеро мисли 

пайкори изтироболуду тарсхӯрдаи «моҳихӯракҳову мурғони гӯштхор», 

«пингвингҳои замини сару сина дарида», «оғози базми зери обӣ бар асари ба 

қаъри об расидани сару устухонҳои пингвингҳои кушташуда», «печиши 

тулумҳои ризоятманд рӯйи об» ва муҳим аз ҳама расидани адам барои як 

тарафу мондан барои тарафи ғолиб сурату шаклеро аз воқеияти дунё пеши 

назари ровӣ манзур месозад: «ранги гулобии гӯшти пингвинг, ранги сафеди 

сарсинаи рӯболо, ранги хун, ранги тулумҳои ҳархела, паррандагони ҳарранга ва 

тарзи шикору муфтхориашон дунёи буқаламун сохта буданд» [23, с.213]. 

Дар боло хотирнишон гардид, ки дар достон ровӣ мадду ҷазри ҳастиро дар 

мисоли ду дунё, дунёи болои об ва ҷаҳоне, ки зери об дар ҷараён аст, ба 

мушоҳида гирифтааст. Зиндагии ин ду ҷаҳон ба ҳам пайванди ногусастанӣ 

дорад. Вуҷуди яке побанди ҳастии дигарест. 

Тулуме, ки пингвинги ба ҷанг гирифтаашро пора-пора мекунаду газ-газ 

ҷудо мекунад, аз биму ҳароси ҳавнавъони худ ва дигар муфтхӯрони 

ҳамрадифаш эмин нест. Туъмат паси сар меафканаду лаҳзае ба сӯи мурғони 

гӯштхори атроф, тулумҳои гуруснаи дигар ҳамлавар мешавад. Мусаллам аст, ки 

устухонҳои боқимонда аз ҷасади пингвинг ба қаъри об фурӯ мераванд. Дар 

достон дунёи зериобӣ ба «биҳишти тозаву озода» ташбеҳ шудааст. «Биҳишти 

тозаву озода, ҳазорранг аз гулу гиёҳи обӣ буд, бошандагонаш низ озода, ранга 

ва ботамкин менамуданд. Чун аз боло омадани рӯзиро диданд, низ ба талош 

афтоданд ва чанги дурдаву таҳшин бароварданд» [23, с. 215]. 

Дар тӯли достон ба гунаи пинҳону ошкор ин андеша таъкид шуда, ки 

бунёду сиришти ҷаҳон бар мабнои ҳамин набарду пайкори ҷовидонӣ, ки 

ҳадафаш ҳаёт аст, устувор аст. Даррандае, ки сайдеро дар чанголи марғзойи худ 

гирифта, дер ё зуд худ туъмаи даррандаи дигаре хоҳад шуд. Агар ҳастиро 

камолу пояндагӣ, идомат, ҷунбишу ҳаракат аст, адам, нестӣ низ ба камол 

ниёзманд аст. Ва шояд ҳамон ҳаракату талоше, ки барои ҳастӣ сурат мегирад, 

дар асл комилсози адам аст. Ин маъниро метавон дар поёни ҳикояи «Мадду 

ҷазр» дарёфт. Замоне, пас тулуми ғолиб дар набард бо пингвинг худ сайди 

наҳанг мегардад: «ва аммо дар боло дар дунёи равшан шамшери аҷал обро 

бурида ҳаракат дошт: хаёле тахтапушти наҳанги азим зери пардаи об аён 

мегашту ниҳон: шамшери сирти пушташ матои обӣ мебурид. Ва якбора чунон 

бархурду обшаппӣ шуд, ки ҳама ҷонварони даруни об безобитаву фирорӣ 

гаштанд. Вале паррандагони муфтхури беҳисоб бар тахтапушти наҳанг шину 

хез доштанд. Шояд барои ҳаво гирифтан бошад, ки наҳанг сар боло кашид ва 

дар даҳонаш даҳони тулум омада буд. Боз ҳар ду даҳон ба даҳон ба об фурӯ 

рафтанду рӯйи оби уқёнусро пардаи ҳарири хунӣ пӯшонд» [23, с. 215]. 

Дар поён зарур аст таъкид гардад, ки ин ҳикоя яке аз зеботарин ҳикояҳои 

Сорбон аст, ки аз зовияҳои гуногун қобили таваҷҷуҳу баррасӣ аст. 

Нахуст инъикоси бадеии мазоҳири зиндагии обиён, ки дар адабиёти мо ба 

нудрат ёфт мешавад. Сониян ҳунару истеъдоди офаринандагӣ, ки дар ҳар сатру 

ҳар банд ҳузураш эҳсос мешавад. 

Шукуҳу азамати насри даврони Истиқлолро бе осори мондагори 

нависандаи бузург Ҷонибек Акобир, ки ба андешаи мо то имрӯз ба таври 

шоиста шинохта нашудааст, тасаввур кардан амри маҳол аст. Шодравон охири 

солҳои ҳаштодум по ба арсаи адабиёт гузошт ва бо нашри ҳикояҳое, ки 

дарунмояашон мунъакискунандаи шебу фарози зиндагии мардуми кӯҳистон 

буданд, шуҳратёр шуд. 

Ҷонибеки Акобир аз зумраи нависандагони камгӯву гузидагӯи адабиёти 

муосири тоҷик аст. Соли 2012 китоби ӯ таҳти унвони «Қаламҳои куҳистонӣ» 

мунташир гашт, ки фарогири қисса, ҳикояҳо ва дигар мақолоту осори 

публитсистии ӯ мебошад. «Қаламҳои  куҳистонӣ» 25 ҳикояро дарбар дорад, ки 

ҳосили даврони нависандагии номбурдаанд. Ҳарчанд таъриху санаи муайяне 

дар поёни ҳикояҳо гузошта нашудааст, вале аз матну муҳтаво ва руҳи ҳикояҳо 

равшан аст, ки бахше моли даврони Истиқлоланд. Ҷонибеки Акобир сабку 

баёни вижае дошт, ки миёни дигар ҳамнаслонаш комилан мутафовит буд. 

Нахустин унсуре, ки дар навиштаҳои ӯ ҷалби назар мекунад, тарзи тафаккуру 

андеша, дунёнигарӣ, биниши тоза дар таҳлилу арзёбии падидаҳои ҳастӣ, 

инсону ҷойгоҳи ӯ дар синаи дунёст. 

Нуктаи дигари арзишманд дар офаридаҳои ӯ забони осор аст, ки 

кашандагӣ ва дилчаспии хос дорад. Ҷозибаҳои забон ва шигифтиҳои он танҳо 

дар осори нависандагони соҳибистеъдод имкони намоёндан пайдо мекунанд. 

Дунёи тахаюли Ҷ. Акобир ниҳоят рангину нодир аст. Зимни офариниши асбобу 

абзори забон рому асири ӯ мешаванд. Дасти зеҳнаш дар гузинишу 

ҷобаҷогузории калимот, ки ба зуҳури тасвирҳову манзараҳо, наққошиҳои аҷибу 

ғариб сабабгор мешавад, ниҳоят моҳир аст. 

Аз миёни ҳикояҳои ӯ, ки ҳамагӣ аз аҳаммияту ҷойгоҳи хосе бархурдоранд, 

танҳо ба чанд намунае аз онҳо ишорат мекунем. «Нақши ду хаёл» аз ҷумлаи 

достонҳои хуби Ҷ. Акобир аст. Ҳикояи мазкур шабоҳате ба тарона, як навъ розу 

ниёз ё муноҷот дорад. Марзу буми ҳар калима, ҳар таркибу ибораи достон 

саршор аз отифаву эҳсоси дардолоду ғамдор аст. Умед, орзу, ки пояи аслии 

зиндагии инсонист, дар ин ҳикоя захмиву ҷароҳатдор аст, вале ин умеди 

захмхӯрда ноумед нест, ояндаро ҳамоно равшану офтобӣ мебинад. Дарунмояи 

аслии достони мазкур сарнавишти шеъру шоирест, ки гардиши айём, ҳаводиси 

бадфарҷоми замон ӯро зиндонӣ кардааст. Замон чи ноҷавонмардона гиребони 

шоир гирифта то забони шеърсозу шеърсарои ӯро бибандад, ё маҷбур созад, 

шеъри салтанату шукӯҳи ӯро бисароянд. Замон дар пардаҳои печ дар печи 

сиёҳи шабе, ки худ офаридааст қарор дорад: «Дар ин шаби тарсхурдаи захмӣ 

забони шеър гунг шуда буд, гӯши қалами шоир кар. Шеъру қалами бемор нафас 

кашидан мехостанд. Шоир дар зиндони сарнавишти худ гила мекард, ки чаро 

оҳу ҳасраташ акнун шеър намешаванд. Наход, ки илҳому истеъдод аз вай рӯ 

тофтаанд? Аҷаб ҳоли зоре. Фақат кӯршапаракҳо хоб мебинанд, ки ба ҷойи 

ситораҳо хуни хаёли шоиронаашро макидан мехоҳанд. «Агар мо ба хубтарин 

байти шеърат табдил наёбем, бидон ки шеъру калимот ҳаргиз шифо нахоҳанд 

ёфт»- мегӯянд ин паррандаҳои касиф» [1, с. 247]. 

Замони мудҳишу беотифаи даргириҳо дар солҳои навадуми қарни гузашта 

дар бисёре аз осори нависандагони мо бозтоби бадеӣ ёфта, гоҳо ба забони 

содаву рӯзмарра, гоҳо ба сабку баёни публитсистӣ ва гоҳо ошкоро. Аммо дар 

ҳикояи номбурда, ки яқинан паёми аслӣ тасвири ҳамон вазъу ҳамон фазои 

нохушоянд аст, мо бо забоне размгунаву тамсилӣ рӯ ба рӯ ҳастем. Бозигарони 

саҳна низ ҳарчанд намояндаи мардуманд, вале на мардуми омма, ки аҳли 

фарҳангу адабанд. Ин аст, ки эшон беш аз ҳар каси дигаре аз чунин сурат 

гирифтани ҳол ранҷ мебаранд, азоби рӯҳӣ мекашанд. Ровӣ тибқи маъмул мисли 

сайёди дар камин нишаста ҳоли шоиру шеърро ва муҳимтар аз ҳама бархурди 

атрофиён ва махсусан, ҳамтоёни шоири зиндониро ба мушоҳида гирифтааст. 

Ҳамзамон, ровӣ бо баргардон кардани пешинаи таърихии сарзамини мо 

сарнавишти шеъру шоирро ба гунае қиёс мекунад ва гӯё хештанро тасалло 

медиҳад, ки аҳли адабро аз дунёбино тақдир ҳамин ранҷу азоб, саргардониву 

парешонӣ будааст. 

Ҳар андоза, ки дарахти андешаи ровӣ дар замини шеъру шоири мавриди 

назар амиқ мешаваду решадор мегардад, ҳамон андоза арзишу ҷойгоҳи 

муҳимми шеър, рисолати ӯ шукӯҳманду нуронӣ мегардад: «Ҳа-ҳа ман ранги 

шеъри туро хонда метавонам. Баъд яке худ ранги шеърҳои ту мешавам. Ту 

механдию, механдӣ, лек ба одамоне, ки ба ким-кадом гӯшаи дур ва фақат барои 

худат азизу ошно назар меафканӣ, нигоҳат ба ягон шохаи дарахти муқаддаси 

гӯристони нообод менишинад. Кафтар мешавад. Як ҷуфт кафтари сафед. Ту 

ҳанӯз ором ва пурсукутӣ. Кафтарҳо дар ин муддат ишқ меварзанд. Чӯҷа 

мебароранд. Ду чӯҷаяке, ки сап сафед. Вақте ки онҳо бол бароварда парвоз 

мекунанд, ба беҳтарин байтҳои шеъри сапеди ту монанд мешаванд» [1, с. 248]. 

Воқеияти замонро бо тамоми абъодаш тасвир кардан ва гузашта аз ин, 

ҳунармандона мунъакис сохтан кори содае нест. Махсусан, замоне ки зимомаш 

дасти тиру туфанг аст. Фазояш олуда ба тарсу бим аст. Дар осмони зулмонияш 

марг пар-пар мезанад. Муште аз бошандагони одамсурати ваҳшитабиат дар 

хоки он ба сар мебаранд. Ин мавзуъро аксари қаламбадастони тоҷик ба гунае 

васф намудаанд. Бархеҳо гармо-гарм ва гурӯҳе пас аз андак фурӯ нишастани 

оташҳои хирадсӯз.  

Сурату сирати бараҳнаву беҳисси он рӯзгорро мо дар ин тасвири кутоҳи 

нависанда ниҳоят муассиру такондиҳанда мебинем: «Шоир оҳ мекашад, оҳи 

шоир оҳ мекашад. Шаби захмӣ нолиш мекунад. Нолиши шаби захмӣ ба гӯши 

қалами кар намерасад. Қалами кар шеъри гунг менависад» [1, с. 248]. 

Ин вазъест, ки бар асари нофаҳмиҳову даргириҳои замон пеш омада. Дар 

бахшҳое аз «Шоҳнома»-и безаволи Абулқосим Фирдавсӣ омадааст замоне ки 

ҷанг фаро мерасад, дарёҳо маҷрои худро дигар месозанд, оҳувон бачаи кӯр 

мезоянд. Бад-ин маънӣ, ки тамоми зебоиву ҳусни оҳу дар чашми оҳуст. Ҷанг 

зебоиро мекушад. 

Андешаи дигаре, ки дар достон талқин мешавад, зодаи ранҷ будани шеър 

аст. Ҳар шоире огоҳона ба ин дунёи ранҷпарвари шеър по мегузорад. Агар ранҷ 

набуд, шеър коргару муассир, зиндагисоз, инсонсоз, зебоиофарин намегашт. 

Ровӣ дар поёни достон ба ин нукта мерасад, ки замоне, ки ранҷ ба ба ки 

будани ҳомили бори хеш пай мебарад, шармандаву сарафканда мешавад: 

«Медонам, ки худ ҳоло озор мекашӣ. Бо медонам, ки озор аз ин ки туро озор 

медиҳад, сахт шарманда аст. Аммо ҳамин хел зиндагиро хуш кардааст. Ё ҳамин 

хел зиндагӣ нусхаи туро хуш кардааст» [1, с. 249]. 

Ҳеҷ як асаре чи хурду чи бузург бе вуҷуди эҳсосу авотиф наметавонад ба 

сарҳади камолу пухтагӣ бирасад. Ин эҳсосот дар амалу рафтор, хулқу атвори 

қаҳрамонони асар, дар баёни суханони ровӣ, ҳангоми тасвири падидаҳои 

рангоранги ҳаёти исонӣ ба зуҳур мерасанд, аз мавҷудияти хеш дарак медиҳанд 

ва ин шеваи маъмулиест, ки дар офаридаҳои нависандагону ҳунармандони ҳар 

миллате дар муддати тӯлонӣ шакл гирифтаву маъмул гаштааст. Вале зимни 

баррасии ҳикояҳои Ҷ. Акобир бо шеваи дигари ҳикоянависӣ, ки дар адабиёти 

мо падидаи тоза аст, рӯ ба рӯ ҳастем. Гоҳо чунин ба назар мерасад, ки ҳикояҳо 

дорои ҷараёни аз пеш таъиншудаву истеҳкомёфтаи ривоят нестанд. Мо дар 

батни онҳо хатти боризи сужаи муайянеро намебинем. Ҳама падидаву рухдодҳо 

дар бистари ҳикоя ба тавре сурат мегиранд дар воқеияти айнӣ ҳастанд. 

Воқеаҳое, ки дар матни ҳикояҳои ӯ падид меоянд, сурати зоҳирии мавзуи 

аслиро ташкил медиҳанд. Ҷузъиёти мавзуъ дар сужети дохили он шакл 

мепазирад, мо шоҳиди он мегардем, ки чи гуна вазъи руҳиву равонии 

қаҳрамонон тағйир мехӯрад, муносиботаш дигаргун мешавад. Низои дохилие, 

ки дар раванди баёни ҳикоя сурат мегирад, аз воқеият пешӣ мегирад ва ба 

зиндагии воқеӣ табдил мегардад. Нависанда бо ҳамон сабку шеваи хосе, ки 

дорад, тадриҷан хонандаро во медорад то дар атрофи масоиле, ки тарҳи онҳоро 

манзур сохтааст бияндешанд, худ натиҷа ва худ тасмим бигиранд. Ин масъала, 

ки худи ӯ бо паёми мавриди назар чи иртиботе дорад, мавқеи вай чи гуна аст, 

ҳалли он дар зерматнҳо ҳувайдо мегардад. 

Дар ин миён сохтори ҳикоя лаҳни хоссе пайдо мекунад, ки ҷанбаи 

нерӯманди мусиқоӣ дорад. Нависанда дар аксари достонҳояш, ба шакли хеле 

муъҷаз мухотабонро барои дарёфту дарки мавқеияти худ омода месозад. 

Нуктаи дигари арзишманд дар достонҳои Ҷ. Акобир бархурди биниши фалсафӣ 

бо эҳсосоти хоси инсонист. Зеҳни халлоқи ӯ талош меварзад, ба умқу сиришти 

эҳсосот дастрасӣ пайдо кунад. Гӯшаҳои пинҳони фалсафаи вуҷудии онҳоро 

бозгушоӣ намояд. Ин ҷанбаро мо дар ҳикояи «Оҳанги дареғ» равшан мебинем. 

Дар ин ҳикоя ровӣ атрофи як ҳолати инсонӣ, ки сабабгори гиря кардан 

мешавад, меандешад. Ӯ афсӯс махӯрад, ки гиря карда наметавонад. Баҳсе 

мутазоду пурихтилоф дар пардаи зеҳнаш по мегирад. Ҳангоми мусибати хешу 

ақрабо шояд гиря кардан барои тасаллои дили онҳо лозим бошад, вале аз сӯйи 

дигар садое мутақоидаш месозад, ки гиристан кори мардон нест. Гиря мардро 

ҳақиру нотавон, заиф ҷилва медиҳад. Ровӣ мафҳуми гиристанро мисли як инсон 

мусоҳиб қарор медиҳад ва бо ӯ вориди гуфтугӯ мешавад: «Оҳ гиристан, бигӯ ту 

ба чи хотир аз ман дурӣ меҷӯӣ? Магар ки ман туро дар сағерагиҳои яккатозам 

ранҷондаам. Балки ҳамаи айём, ки мудом гурусна мегаштам, вале аз рӯйи зуъмӣ 

ва сахтсариҳо худро ҳамеша сер вонамуд мекардам, балки ҳамон айём, ки аз 

ҳамдеҳаҳои бахилу хомтамаъ мурданивор шатта мехӯрдам, патаки гӯшҳоям дар 

оташ месӯхт, аммо ман хандида, офтобро сӯз медодам, тааҷҷубу хашми 

рақибонамро табассумборон мекардам. «Бигӯ ба ман эй гиристан, ки чаро ашк 

рехта ва навҳаи ҷонсӯз кашида наметавонам? Гиря бо тамоми мазоҳири дунёи ӯ 

замоне дар фикру ҳуши ровӣ хутур мекунад, ки писари устод Ғолиб, ки аз 

наздикони ӯст дар синни ҷавонӣ дармегузарад. Мехоҳад барои тасмими дили 

устод Ғолиб аз таҳти дил бигиряд навҳа кунад, вале ба қавле «тасаллии ман 

гунги дарунфарёд аст» [1, с. 232]. 

Вақте устод Ғолиб ровиро ба сӯи худ мехонад изтиробаш бештар мегардад. 

Ровӣ эҳсос мекунад, ки устод Ғолиб тибқи маълум мехоҳад, дар ҳузури 

наздиктарини худ гиря кунад, ғамбодаи дил холӣ кунад ва боз надоштани 

ҳунари гиристан ӯро нигаронтару хиҷолатзада месозад. Дар ҳоле, ки ҷуссаи 

бузургу мусибатзадаи устод Ғолибро ба дӯш дорад, боз ҳам дар атрофи розу 

асрори мақулаи «гиристан» андеша мекунад: «Магар ман гиристанро барои он 

бад мебинам, ки дархурди мард нест? 

Чист гиристан? 

Гиристан магар осудагӣ тавлид мекунад? 

Балки бечоранолист гиристан? 

Намедонам фол мезанам, аммо аз ин ки гиристани зиндонӣ дорам, рӯҳам 

сахт мушаввашу дар азобам. Боз мепиндорам, ки гириста натавонистанам 

анҷоми соярӯшане дорад, ки чун онро ташхис кардан бихоҳӣ, ҷисму ҷонатро 

вараҷаи сахте пахш мекунад. Танҳо бо ҳарос ва оҳиста аз худат савол медиҳӣ, 

ки дар зиндагӣ боз киҳо гириста наметавонанд? Ва ҳатман ҷаҳд мекунӣ, ки 

посух мубҳаму номакшуф бошад» [1, с. 234]. 

Лаҳазоти душвору сангини ғамгусорӣ аз устод Ғолиб ва тааммул дар 

атрофи мақулаи «гиристан», чистиву чигунагии он ровиро оқибат ба марзи 

эҳсоси дигари одамӣ, яъне танҳоӣ мебарад. Замоне ки устод Ғолиб бо афсӯсу 

дареғ аз оғози фасли тозае дар зиндагониаш танҳоӣ лаб мекушоянд, ровӣ 

мутаассир аз матлаби вай танҳоиро шарҳу тафсири бадеӣ медиҳад: «ҳатто 

ҳамин танҳоӣ барои кадом хушбахтиест, ки кай омаданашро намедонем. Балки 

чунон хушбахтиест, ки одамон онро на фаҳмида метавонанд, на истиқбол 

гирифта. Хушбахтии номаълуму номаҳдуду тасвирнопазир» [1, с. 234]. 

Эҳсоси сангини гиристану танҳоӣ, ки худ аз табори гиря кардан аст, 

комилан тору пуди ровиро дар ихтиёр мегирад ва замони ҳузур дар фазои 

пурсукути гӯристон маҳз ҳамин ду рукни пуррамзу роз хаёлу хотири 

озурдаашро во медорад, то дар атрофи моҳияту сиришти ин сарзамин, ки дар 

ниҳоду ақлу ҳушу забону гулӯ ҳама садоҳоро мекушад, орзуву омоли 

инҷаҳониро мутаваққиф мекунад ва инсонро маҷбур месозад, ки бо садои он 

гӯш фаро диҳад: «Ба маънии сухангӯии гӯристони сокит ҳар ки ба майли хоҳиш 

ва тақозои олами ботини худ гӯш фаро медиҳад ва чи аҷаб, ки ана дар чунин 

лаҳзаҳо одамон ҳатто зебову бегуноҳ менамоянд. Балки одамон дар чунин 

муҳит оҷизии худро шояд бори чандум эҳсос мекунанд. Аммо табиист, ки чун 

дарвозаи гӯристонро ба қафо мегузоранд ва ба қавле ба муҳити озод мебароянд, 

худро осемасар ба оғӯши зиндагии пурмашғала, серташвиш ва поёнаш 

номаълум меафкананд» [1, с. 234]. 

Дар масири андешаи ровӣ ҳар ҳиссу авотифе, ки бо мафҳуми гиристану 

танҳоии бархоста бар асари ғам пайванде дорад, зикри ном мешавад. 

Масалан аз «оҳанги ҳасрат», ки ҳузни гӯристони Сариосиё менавозад ёд 

мекунад. Ровӣ аз сӯйи дигар намехоҳад бовар кунад, ки гиряро нерӯест, 

раҳогару оромибахш ва шояд наҷотбахш. Ӯ орзу дорад худро аз панҷаи 

фишоровари фикри гиряву танҳоӣ раҳо кунад ва ин қасдашро мехоҳад бо 

тамошои дарёи равони Душанбе амалӣ созад, зеро ӯ «як калоба ғам гаштааст», 

«мехоҳам андӯҳамро ба дарё бирезам». 

Албатта дар достон лаҳзаҳои дигари ибратомӯз зиёданд, вале муҳим 

натиҷаест, ки зеҳни ковишгари ровӣ дар атрофи гиря пайдо намудааст. Вай ба 

ин натиҷа мерасад, ки «гиря на талх аст, на шӯр, на тунд, на зебо на офаранда. 

Вале гиряи одами офаранда баҳорро хазон мекунад» [1, с. 239]. 

Ба андешаи мо дар осори ҳеҷ як аз нависандагони муосир ба андозаи ин 

достон фалсафаи гиристан мавриди тавсифу бозтоб қарор нагирифтааст. 

Хусусияти боризи ҳикояҳои нависанда лиризми онҳост, ки аз мадди назари 

донишмандону муҳаққиқони адабиёт берун намондааст. Ба андешаи А. 

Сайфуллоев  «дар ҳикояҳои лирикиаш, ки аз номи таҳиягар эҷод шудаанд, 

ҳиссиёту ҳаяҷон афзалият доранд. Ӯ бештар шавқ ва изтироби шоирона сухан 

меронад. Аммо эҳсосоти ӯ безамина нестанд, дар асоси рӯйдодҳои ҳаёт, мисли 

чашмае, ки аз мағзи замин ё кӯҳдоман фавворазанон берун меоянд, аз дили ӯ 

чун акси садои воқеае, ҳодисае бо каломи шоирона рӯйи коғаз мерезанд. Яъне, 

ҳикояҳои лирикии Ҷонибек Акобир асоси реалистӣ касб кардаанд ва дар баъзеи 

онҳо муаллиф низ ҳамчун як нафар қаҳрамон ширкат меварзад» [94, с.37]. 

Дар радифи «Оҳанги дареғ» бемуносиб нест аз достони ҷаззоби «Таронаи 

нигоҳ» ном бурда шавад. Достоне, ки бо нахустин калимаву ҷумлагонаш инони 

ихтиёри мухотабонро дар даст мегирад ва онҳоро ба тамошои ҷаҳони бекарони 

зебоӣ ҳидоят мекунад. Аз баррасии матни достон метавон чунин натиҷа 

гирифт, ки инсонҳо вақте дар суроғу дунболи зебоӣ меафтанд, ки дар ҳарими 

ранҷу сахтие қарор доранд, ё гиребонгири мушкиле ҳастанд. Ранҷ дар зоти худ 

хоҳони ҳузури инсон дар тарзу бумаш нест. Танҳо фазояш ӯро вомедорад то 

барои раҳоии хеш ва расидан ба манзили хостаниаш бияндешад, зарфияту 

имконоти зеҳниву зотии хешро ба кор андозад, атрофи мақому манзалати 

инсонии худ назар афканд, худнигар бошад, хулласи калом ҳусну қубҳ, 

доштаҳо ва нодоштаҳои хешро барандоз намояд. 

Дар ҳикояи «Таронаи нигоҳ» мақулаи «хушбахтӣ» эҳсосу доштани он 

ровиро ба як мусофирати зеҳнӣ ҳидоят мекунад. 

Андешаи эҳсоси хушбахтӣ, ки мисли барқе дар осмони зеҳни ӯ дурахшон 

мешавад, хеле зуд ба зулмот мегарояд. Зеро муҳити перомунро, вазъи ногувору 

сангини Ватанро домани мардуми бахтбаргаштаро барои доштани хушбахтӣ 

созгору муносиб намебинад. Заминаи дигаре, ки ровиро ба дидори зебои 

хушбахтӣ муштоқу роғиб сохта ғурбати ӯст, ғурбате, ки «ба зудӣ касро хаста ва 

хунашро камроҳат мекунад». 

Дар чунин ҳолу ҳавоест, ки мехоҳад лаҳзае чанд «дар маҳфили афроде 

бошад, ки ҳузурашон ба ғаллаёни доруолуди қалбаш таскин бахшад». Ӯ 

раҳсипори нигористони рамзнигораҳои шоири рус Андрей Вознесенский 

мешавад. 

То оғози маҳфил замони зиёд аст ва ровӣ ба хотири вақт гузаронидан дар 

ҷодаҳои шаҳри Москва машғули тамошо мегардад. Дар домани вақту фазое, ки 

дар ихтиёри ӯст, муҳити перомунро бо бузургтарин мавҷудаш Инсон назора 

мекунад. Дар шеваи рафту омади мардуми дар ҳоли ҳаракат, шитобзадаву 

осемасар, муоширату саломалайкҳои сарсарии онҳо хира мешавад ва эҳсоси 

таассуфборе бо нидои дареғу афсӯс дар ниҳодаш тавлид мешавад: «-ҳай дареғ! 

Оқибат дунёро худоношиносӣ ва бемеҳрии ҳазрати Инсон вайрон мекунад. 

Одами бемеҳр на фақат бехудо, бевафо ва бераҳм мешавад, балки ба ягон 

муқаддасоту дастоварди ҳайратовару нодири миллӣ ва башарӣ бовар 

намекунад. Ин зоти бадгуҳар ҳатто аз бузургӣ ва зебоии нотакрори худ на 

ифтихор карда метавонад, на заррае баҳра бурда» [1, с. 240]. 

Ровӣ дар хаёлхонаи худ замонро, қарни зисти хешро ба дидаи таҳқиқ 

менигарад ва боз ҳам ҳисси баде вуҷудашро таҳти фармон қарор медиҳад. 

Зеҳни таҳлилгараш ба ӯ мерасонад, ки «поёни асри бист- поёни меҳру 

вафодории инсон аст ва оғози харобшавии дунё». Дигар ободӣ аз ҷаҳони Худо 

рахт мебандад, беҳиссӣ, беотифагӣ, номеҳрубонӣ ҳокимият пайдо мекунад. 

Ровӣ дар масири андешаи худ ба ин натиҷа мерасад, ки «бехудоӣ, бегонагӣ 

ва ба таври даҳшатовар якдигарро бад дида, бад дида зистани одамон 

кунфаякун шудани олам аст» [1, с. 241]. 

Қобили таъкид аст, ки достони «Таронаи нигоҳ» сохтори собиту 

мустаҳкаме дорад, ки дар чаҳорчӯби он ҳама чиз мадди назару ҳисобшуда аст. 

Аслан дар ҳар достоне талаботи нахустин доштани сохтори собиту муназзам 

аст. Ба андешаи бархе аз назарияпардозони адабиёт «бар хилофи системаҳои 

табиӣ ва ҷондор, ки дар иртиботи доим ба муҳит ҳастанд ва муҳит бар онҳо 

таъсири доимӣ дорад ва ё онҳо бар муҳит таъсир мегузоранд, сохтори достон 

фақат дар ҳангоми офариниши асар мумкин аст, аз роҳи нависанда таъсироти 

ногаҳонии берунро ҷазб кунад. Дар ғайри ин сурат пас аз баста шудани сохтор 

камтарин таъсиреро аз муҳити берун намепазирад, ҷуз ин ки худ таъсиргузор 

бошад» [52,  с. 41]. 

Сохтор таъсири зиёде ба хонандагон мерасонад. Эҷоди завқи зебошинохтӣ, 

поксозии нерӯҳои равонӣ ва маънавии инсон аз ҷумлаи ин таъсирот аст. Нуқтаи 

дигаре, ки қобили зикр аст ба пайванду иртиботи қонунҳо ва иртиботи ҳамсони 

достон ё ҳикоя тааллуқ дорад. Гап дар ин аст, ки камбуд ё набудани ин 

ҳамсониву ҳамсӯӣ мувозинати достонро аз байн мебарад. 

Амалу кунишҳои достон ҳарчанд зидду мутаззоди якдигар бошанд, охири 

охирон дар нуқтае ба ҳам пайванд мехӯранд ва хатти сайри муайянеро аз оғоз 

то поёни достон мепаймоянд. 

Масъалаи дигаре, ки зимни баррасиву таҳлили ҳар достону ҳикояте қобили 

мулоҳиза аст, шинохти унсурҳои корсозе аст, ки дар зуҳуру шаклгирии сохтори 

умумии достон судманданд. Ба ақидаи бархе аз формалистҳо яке аз умдатарин 

шеваҳои ҳикояпардозӣ истифодаи ошноизудоӣ ё бегонасозӣ дар матн аст. 

Мақолаи «ошноизудӣ» дар пажуҳишҳои муҳаққикони формалист ё 

шаклпараст ба ду маъно ба кор рафтааст, «нахуст ба маънои равише дар 

нигориш, ки огоҳона ё ноогоҳона дар асари адабии барҷастае ёфтанист ва ҳатто 

гоҳ шакли мусаллати баён аст. Ин мафҳум реша дар баҳси қадимӣ дар назарияи 

адабӣ дар мавриди корбурди аносири маҷозӣ дар мутуни адабӣ ва шеър дорад. 

Корбурди маҷозии вожагон зеҳнро мутаваҷҷеҳи маонии тозае мекунад ва 

маъноҳои ошно бе аҳаммият ва беранг мешаванд. Маънои дувум тамомии 

шигардҳо ва фунунеро дарбар мегирад, ки муаллиф огоҳона аз онҳо суд меҷӯяд 

то ҷаҳони матнро ба чашми мухотибон бегона бинамоёнад» [52, с. 63]. 

Ба дигар сухан нависанда ба ҷойи мафҳумҳои ошно, вожагон, шеваи баён ё 

нишонаҳои ношинохтаро ба кор мегирад. Албатта ин амр дарки мазмуну 

муҳтавои асарро душвор месозад. Мақсад аз баёни зебошинохтӣ дар ин ҳолат 

на равшан сохтани фавриву мустақими маъонӣ, балки офаринишу эҷоди ҳисси 

тоза ва нерумандест, ки худ эҷодгари маънии тозае мешавад. 

Аз ҳамин зовия мешавад ба сохтору банду басти ҳикояи «Таронаи нигоҳ» 

бархурд кард. Дар достон ровӣ, ки худ қаҳрамони асосии ҳикоя аст, пас аз 

барандоз намудани мақолаҳои мисли «хушбахтиву бадбахтӣ», «замону 

рисолати дар ҳоли таназзули инсон», ғарқ дар фазое фишоровари равонӣ чархаи 

хаёлро сӯйи матлаби аслӣ, ширкат дар маҳфили шоири бузург мегардонад ва 

пеши худ натиҷа мегирад, ки шинохти ҳунари асил, истеъдоду нубуғ, пинҳон-

пинҳон дар ниҳоду зеҳнияти инсон таъсири коргар мегузорад ва оҳиста-оҳиста 

инсонро ба сӯйи камолу боландагӣ мебарад, ӯро ба сӯйи эҷоду офаринандагӣ 

савқ медиҳад. Дар чунин асное инсон бехабар даст ба сурудани шеъру таронае 

мезанад. 

Ровӣ мисли ин ки пас аз расидан ба ҳамин мақтаи хаёл комилан дигаргун 

мешавад ва таронаи нигоҳи ӯ зода мешаад. 

Агар як нигоҳи дақиқ атрофи ибораи «таронаи нигоҳ» сурат бигирад, хеле 

зуд равшан мешавад, ки ибораи маҷозӣ-истиории тозаест, ки ба унвони достон 

ҳам нишастааст ва хонанда бо дидани он эҳсоси ғаробату шигифтӣ мекунад. 

Ду калимаи мазбур аз хонаводаҳои гуногунанд, ки дар матн ҳамнишин 

шудаанд ва ҳамин ҳамнишинӣ имконоту зарфияти бепоёнеро дар фарогирии 

мавзую маонии мавриди ниёз фароҳам месозад. 

Гап дар ин аст, ки дар амалиёту амали кӯшиши баъдии ровӣ танҳо ҳамин 

нигоҳ аст, ки вориди майдон мешавад. Зеро ӯ вориди ҷамоате мешавад, ки 

касеро аз он намешиносад. Танҳо нигоҳи ӯст, ки дидан, шунидан, шамидан, 

лаззат бурдан, пурсишу посух ба дӯши ӯст. Натиҷаи ин ҳама аъмол ё кӯшиш 

дар зарфи «тарона» анбон мешавад. Таронаҳое, ки баъдан онҳоро бояд гуфту 

сароянд. 

Нахустин иқдоми ин нигоҳи ҷодуӣ офариниши олиҳае зебову 

дӯстдоштаниест, ки дар аснои маҳфил танҳоии ровиро қисмат кунад. 

Рӯ овардан ба ин мавҷуди зебову хушсурати тахаюлӣ беиллат нест. 

Дарунмояи аслии ҳикоя ибрози ин воқеият аст, ки ҳунарманд мардум, аҳли 

эҷод такягоҳу марзе, мусоҳибе ба ҷуз зебоӣ надорад. Маҳзи хотири ин дар ҳар 

ҳолату вазъияте ӯ наметавонад аз ин рукни зиндагисозу ҳаётофарин дар канор 

бошад. 

Паҳлӯи олиҳаи хаёлӣ нигоҳ аст, ки зеҳни ровиро ба сарчашмаи ин ҳама 

саргарониҳову ғамҳои дарунсӯз мутаваҷҷеҳ месозад: «Вақте ки механдам, вақте 

ки зор-зор мегирям, вақте ки Ватанамро тика-тика парешон мебинам ва дар 

ҳамин ҳолат ҳам рӯҳи шикаста ва қалби озурдаи касеро бардошта метавонам, 

ҳақиқат бовар мекунам, ки ман худкома не, балки нусхаи асли зиндагиям» [1, с. 

243]. 

Албатта дар матни ҳикоя масоили пуршуморе мавриди таҳлилу арзёбӣ 

қарор гирифтаанд, ки зикри ҳамаи онҳо зарурат надорад. 

Танҳо бемаврид нест, зикр шавад, ки нақди муосири мо ба таври шоиставу 

дақиқ ҳикояҳои Ҷ. Акобир таҳқиқ накардааст. Баъзе ишороте, ки аз ҷониби 

шодравон А. Сайфуллоев шудааст, ба гумони мо сатҳиву умумианд. 

Масъалаи ҳадафи нависанда дар достони «Таронаи нигоҳ» дар маҷмуъ, 

бозтоби ин воқеият аст, ки мо дар он солҳои даргирӣ, офтоберо, ки дар бағал 

доштем, надидем. Ба қадри зиндагии саршор аз оромишу хушбахтӣ нарасидем. 

Бахту иқболи худро пешпо задем. Хеле ва хеле иштибоҳу тағофул кардем. Ин 

андешаро метавон бо сатрҳои поёнии ҳикоя собит сохт: «Фақат то берун, вақте 

ки чун дузди шабрав ба оғӯши торикӣ фурӯ мерафтам ман нафаси гарм ва аз 

сидқи дил гуселкунандаи туро дар пушти шонаҳоям эҳсос мекардам. Медонам: 

ту маро ба ҳеҷ ваҷҳ аз худ раҳо кардан намехостӣ, вале ман чун ҳамеша 

бахтамро поймол карда, гоҳо пешпозада аз пушти сояи каҷу килебам аз кӯчаҳои 

тангу тори зиндагии худ қадам заданро хуш кардам» [1, с. 246]. 

Миёни нависандагони адабиёти даврони Истиқлол нависандае, ки сабку 

услуб ва шеваи баёни комилан мутафовит аз дигарон дорад, ин Баҳманёр аст, 

ки аз нимаҳои дувуми солҳои ҳафтодуми қарни сипаришуда вориди майдон 

шуд ва бо доштани забони софу биниши тоза, бархурди дигаргуна ба мазоҳири 

зиндагии инсонӣ ба зудӣ таваҷҷуҳи нақди адабӣ ва мухотабонро ба худ ҷалб 

намуд. 

Номбурда ҳарчанд фаъолияти худро бо эҷоди ҳикояҳои ҷудогона оғоз 

намуд, вале баъдҳо ва хосса дар даврони Истиқлол ҳикояҳояшро ҷойгузин дар 

матни асарҳои бузургҳаҷми худ мисли романи «Сармаддеҳ» намуд. Ҳикояҳое, 

ки дар романи мазкур омадаанд, дар як нигоҳ ба назар мерасад, ки 

мустақилияти комил дошта ва ҳеҷ пайванде бо хатти аслии роман надоранд, 

вале дар воқеият маҳз пайвандҳои пуршуморе пинҳону ошкори он ҳикоёт аст, 

ки романро ба поёни матлуби худ мерасонанд. Баҳманёр дар имтидоди даврони 

офаринандагӣ зеҳни халлоқи худро аз сарчашмаи адабиёти ҷаҳон чи классику 

чи муосир сероб намудааст ва бархе аз муҳаққиқон зимни баррасии 

навиштаҳояш ба таъсири нависандагони ҷудогона бар сабку саёқи вай таъкид 

меварзанд. Албатта таъсирпазирӣ мавзуи тозае нест. Гузашта аз асари асил, 

асаре, ки бо асбобу абзори ҳунарӣ, бо истеъдоду ҳунар таълиф шуда, ҳатман 

рӯйи хонандагону мухотабон таъсир мегузорад. Рисолату ҳадафи адабиёти 

воқеӣ ҳам ҳамин аст.  

Мо ба дидгоҳҳои донишмандони арҷманд мувофиқем. Вале ба гумони мо 

Баҳманёр бо он вусъату доманаи мутолиоте, ки дар адаби пешини мо дорад, 

беш аз ҳама аз манбаи файёзи осори классикон насри ривояти мо, аз олами 

афсонаву устураҳо ва баҳраҳо бурда. Умқи ин баҳрагирӣ ба гунае буда, ки мо 

дар навиштаҳои ӯ сояе аз шеваҳои асарофаринии пешиниёнро эҳсос мекунем. 

Махсусан, шеваи афсонасозиву афсонагӯиро. Вале ба гумони мо бузургтарин 

нишонаи ҳунари нависанда вобаста ба ҳолу ҳавои матлабу паёми мавриди назар 

гузинишу чиниши калимот аст. Баҳманёр барои калимот чунон макону фазое 

интихоб мекунаду онҳоро бо ҳам муздаваҷ месозанд, ки ба қавли маъруф дар 

худ намеғунҷанд. Ба шӯр меоянд, меҷӯшанд ва мусаллам аст, ки ин ҳолат ба 

хонанда ҳам бетаъсир намемонад. Дар ин ҷо номуносиб нест, андешаи яке аз 

муҳаққиқони маъруфи аврупоӣ Ж. П. Сортр перомуни адабиёту навиштан нақл 

карда шавад. Мазкур дар китоби «Адабиёт чист?» изҳор медорад, ки 

«нависанда ҳарчо рӯ кунад, дониши худро, иродаи худро, тарҳҳои худро ва 

сухани кутоҳи хештанро мебинад ва ба ҳарчи даст бизанад, зеҳнияти хешро 

меёбад. Шайъе, ки меофаринад аз дастраси ӯ берун аст. Онро барои хеш 

намеофаринад. Агар навиштаи худро боз бихонад, дигар дер шудааст. Иборате, 

ки навиштааст, ҳаргиз ба чашми ӯ комилан шайъ наменамояд. То сарҳади 

зеҳният пеш меравад. Аммо наметавонад аз он бигзарад» [111, с. 108]. 

Ин гуфта дар мавриди Баҳманёр комилан сидқ мекунад. Дар осори ӯ 

асбобу абзори ориятӣ ба нудрат ёфт мешавад. 

Барои равшан шудани матлаб ҳикояеро аз романи «Сармаддеҳ» ба номи 

«Шопури Моҳигир» интихоб мекунем. Бояд гуфт, ки мо дар адабиёти пешин, 

чи адабиёти гуфториву чи китобӣ ҳикояву афсонаҳои фаровоне дорем, ки 

қаҳрамононашон моҳигиранд. Ин амр нишонгари он аст, ки моҳӣ ва касби 

моҳигирӣ ё шикори моҳӣ дар матну батни зиндагии мо аз қадим ҷойгоҳи хосе 

дошта. Нуктаи дувуми қобили зикр шеваи баёни ҳикоя аст, ки сабку саёқи 

афсонапардозиро, махсусан, дар қисмати муқаддима ба ёд меорад. Масъалаи 

дигар шигардҳои оғози ҳикоя ё бино ниҳодани сохтмони ҳикоя аст, ки дар 

бисёре аз силсилаҳикоёти нависанда такрор мешаванд. Нависанда қабл аз вуруд 

ба марзи матлаб ё паёми мавриди назар, аксар замони вуқуъ ё оғози амалро бо 

пораҳои кутоҳ тавсиф мекунад. 

Масалан дар ҳикояи мазкур чунин омада: «Зимистон буд, барф фаровон 

буд. Хӯроки мардум дӯғ буд, қиссаҳои Баҳманёр дурӯғ буд». Дар осори адабӣ, 

достону ҳикояҳо бисёр иттифоқ меафтад, ки тасвиру тавсифҳои оғозин ба 

матолиби баъдӣ ё масири андешаи нависанда ҳеҷ рабту пайвандие надоранд. 

Ҳатто буридану партофтани онҳо низ ҳеҷ асаре ба мазмуну муҳтавои асар 

намегузорад. Вале дар ҳикояҳои Баҳманёр ҳатто як калимаи зиёдатӣ нест. 

Масалан дар ҳамин ҷумлаи нахустин агар манзури аввал зикри замон 

бошад, баъдан равшан мешавад, ки таъкиди он иқтизои падидаи дигарест. 

Дар ҳикоя тамоми амалиёт дар атрофи қаҳрамони ҳикоя Моҳпора сурат 

мегирад. Моҳпора сарторик шуда ва хоҳиши бузурги ӯ барои рафъи ҳолати 

даврони табиии ҳомилагӣ моҳӣ аст он ҳам хеле зиёд: «Моҳпора… моҳии шӯр 

мехост. Бисёри бисёр мехост: як шаҳкоса, як тағора, як халта…» [3, с. 100]. 

Бароварда сохтани ин хоҳиш мушкилоти бузургеро барои хонавода эҷод 

мекунад. Бистари моҳӣ дарёст, дар ҳоле, ки Сармаддеҳ ҷойи зисти онҳо дарё 

надорад, вале рӯд дорад, ки дар он шӯрмоҳӣ нест. Гузашта аз ин, зимистон аст, 

чиллаи зимистон. Ровӣ ҳама роҳҳои берунрафтро чи ҳақиқиву чи эҳтимолӣ 

барандоз мекунад. Зеҳнашро Шопури Моҳигир, ки дар касбу кори худ машҳур 

буд, ба худ мекашад. Охир ӯ метавонист ин корро иҷро кунад, вале дар ин 

фасли сармо, ки «рӯйи ҷода чор қабат барф хобида» магар мешавад дохили об 

по ниҳод? 

Дар ҳикоя лаҳзаҳои нодире ҳаст, ки инъикосгари мазҳари зиндагӣ ва руҳу 

равони рустоиён аст. Рустоиёне, ки хурдтарин падида барояшон зуд ҳамагонӣ 

мешавад. Хурдтарин хабар барқосо торикии зеҳнашонро равшан мекунад. 

Аммо сарторик шудан, ки падидаи хурде нест «модар хабар ёфта буд, 

ҳамсоя хабар ёфта буд, Осуда хабар ёфта буд, куллаи деҳа хабар ёфта буд. 

Мардуми деҳ ҳарчи аз хӯрдании шӯру шӯрмазза доштанд, барои рафъи 

ниёзи Моҳпораи сарторик меоварданд. Яке «гӯшти дудзадаи шӯр, дигаре 

қурути шӯр ва савумӣ бодирингу пиёзи анзури намакин» меоварданд, вале 

духтар гӯшт намехост, қурут намехост, бодирингу пиёзи анзур намехост. Моҳӣ 

мехост, бисёр мехост». 

Осуда, ки яке аз бозигарони аслии достон аст, вазъи сангини ин 

хонаводаро дида, Шопури моҳигирро барои чорасозӣ фармон медиҳад. Ҳарчанд 

иҷрои ин амр хеле душвор буд, сармо ҳукмфармоӣ менамуд, вале пушти ин 

фармон деҳи бузурге бо тамоми расму русум, фарҳангу тамаддуни хос меистод. 

Ангушти рад гузоштан рӯи пешинаи фарҳангӣ, анъанаву суннатҳои 

шаклгирифтаву қадимӣ имконнопазир буд. Вазъи мавҷудро нависанда бисёр 

сода, вале гӯшнишину муассир бозтоб намудааст: «Оби рӯд сард буд, дили 

модар пурдард буд. Шопури бечора чун гови огард буд. Роҳи гурез набуд, ғайр 

аз чора сохтан чора набуд» [3, с.101]. 

Шопури Моҳигир болои бом баромада, мардумро барои чорасозӣ даъват 

мекунад ва ба қавли ровӣ «аз ҳафтсола то ҳафтодсола» ӯро ҳамроҳӣ мекунанд.  

Ҷараёни кори дастаҷамъии онҳоро нависанда чунин тавсиф намудааст: 

«Шопури моҳигир раисӣ кард. Чанд тан гулхан афрӯхт, чанд тан ҳезумчин буд, 

чанд тан турбон шуд, чанд тан моҳизан гашт. Ба рӯд медаромаданд турбонҳову 

тӯр меандохтанд, аз боло моҳизанҳо ҳаёҳуйкунон ба рӯд асозанон пеш 

меомаданд, туро аз руд берун мекашиданду зуд сӯйи гулхан медавиданд… Ва 

доштанд моҳӣ… бисёри бисёр, як шаҳкоса, як тағора, як халта…» [3, с.101]. 

Дар боло зикр намудем, ки достони «Шопури Моҳигир» решаҳову бунҳое, 

дорад, ки онро бояд дар бахшҳои пешини роман ҷуст. Масъалаи дигар ҳакиқат 

ё вокеияти аносири достон аст, ки ба андешаи мо таваҷҷуҳи дақиқ ба он муҳим 

нест. 

Мавзуи аслӣ дар ин ҳикоят ҷилвагар сохтани тарзи зиндагии мардуми 

сарзаминест, ки қонуни зиндагияшон низоми вижа, расму русуми хос ва мусовӣ 

барои ҳама дорад. Миёни онҳо иттиҳод, ваҳдат решаҳои амиқ дорад. Дар он ҷо 

усули «ҳама барои як кас, як кас барои ҳама» ҳокимият дорад. Онҳо омодаанд 

дар лаҳазоти сангин даст ба дасти ҳам ниҳанд ва чорагари мушкилоти ҳам 

бошанд. 

Нуктаи дигари арзишманд дар асар ҷилваҳои забони муаллиф, сухани ӯст. 

Сухани ӯ густураи ҳамагир дорад. Ӯ аз нависандагонест, ки ба умқу паҳнои 

рисолат, рисолати як ҳунарманд пай бурдааст. Ба ақидаи Сортр «нависандаи 

мутааҳҳид (собитқадам) медонад, ки сухан ҳамоно амал аст: медонад, ки ошкор 

кардан тағйир додан аст ва наметавон ошкор кард, магар он ки тасмим бар 

тағйир додан гирифт. Нависандаи мутааҳҳид он руъёи номумкинро аз сар бадар 

кардааст, ки нақши бетарафона ва фориғонае аз ҷомеаву аз вазъи башарӣ 

тарсим кунад. Инсон мавҷудест, ки дар баробари ӯ ҳеҷ мавҷуде наметавонад 

бетараф бимонад. Инсон мавҷудест, ки ҳатто наметавонад мавқеиятро бубинад 

ва онро тағйир надиҳад, зеро нигоҳаш собит медорад, ё вайрон мекунад, ё 

тағйираш медиҳад, ё ба кирдор абадияти шайъро тағйир медиҳад. Бо меҳру 

кину хашму тарсу шодӣ ва барошуфтаниву ситоишу умеду навмедӣ аст, ки 

инсон ва ҷаҳон дар ҳақикати худ  бар якдигар ошкор мешаванд» [3, с. 84]. 

Нависандаи дигаре, ки дар радифи Баҳманёр бо бинишу ҷаҳоннигарии 

тозаву диди комилан худӣ дар замони Истиқлол дурахшид ва нубуғу истеъдоди 

худро ба сарҳади камол расонид. Сайф Раҳимзоди Афардӣ буд, ки перомуни 

осору ҷанбаҳои дигари ҳунарияш дар боби баъдӣ сухан хоҳем гуфт. Дар ин 

бахш ҳаминро бояд зикр намуд, ки замони Истиқлол маҷмуаи ҳикояҳои ӯ бо 

номи «Дурӯғи сафед» (1997) ба нашр расид, намунаи беҳтарини офаридаҳои 

ӯст. 

1.3. Нигоҳе ба романҳо ва қиссаҳои даврони Истиқлол 

Дар боло хотирнишон гардид, ки бар асари таҳаввулоти амиқе, ки дар 

ҷомеаи мо ба вуқуъ пайваст, дар адабиёти муосир низ дигаргуниҳои чашмрасе 

ба зуҳур расид. Замони нав, воқеияти тозаи рӯзгор озодии мафкуравиеро, ки 

даҳсолаҳо аз адибону ҳунармандон гирифта шуда буд, ба онҳо баргардонид. 

Нависанда дигар маҷбур набуд ҷаҳон ва падидаҳои ҳастиро бар асоси шеваву 

сабки марсуми замон, бар асоси синфияту халқияти адабиёт таҳлилу мунъакис 

намояд. Ин озодии деринтизор аз ҳар ҳунарманд тақозо менамуд, ки дар кору 

фаъолияти худ, шеваи ҷаҳоншинохтиву биниши худ таҷдиди назар кунад. Ба 

рухдоду падидаҳои замони муосир бо диди нав бингарад. Бисёре аз 

нависандагони мо дар бозтоби масоили воқеияти имрӯз, шинохти умқу паҳнои 

дарду ранҷи ҳамагонӣ, тасвири фазои бузурги як насли умедбохта асарҳои 

шоистае офариданд, ки намунаашро дар ҳикояҳои чанд тан аз нависандагон 

дида баромадем. 

Ба андешаи аксари муҳаққиқони адабиёт барҷастатарин вижагии адабиёти 

даврони Истиқлол таблиғу тарвиҷи идеяи худшиносиву худогоҳии миллӣ ба 

шумор меравад. Замон, шароити нави иҷтимоӣ тақозо менамуд, ки беш аз ҳар 

вақти дигаре рӯйи ин идея таваҷҷуҳ сурат бигирад. Насли имрӯзро бояд ба 

пешинаи фарҳангӣ, ба мероси гаронсанги ниёкон мутаваҷҷеҳ мешуд, зеро тавре 

ки аз таҷриба бар меояд, шинохту маърифати мероси фарҳангӣ, адабӣ имкон 

медиҳад, як миллат бар пояи он андешаи миллии худро дарёбад, роҳро барои 

оянда ҳамвор созад, ҷойгоҳи худро дар миёни ақвому милали дигар дар раванди 

умумии ҷаҳонӣ муайян намояд. Равшан аст, ки дар таҳаққуқи ин амр рисолати 

бузург қабл аз ҳама ба дӯши адабиёт аст. Хушбахтона, дар ин бахш адибону 

нависандагони мо дастхолӣ нестанд. 

Дар ин солҳо чанде аз нависандагони соҳибтаҷрибаи мо саъй кардаанд, то 

образҳои шахсиятҳои номдори таърихиро биофаринанд. Чи тавре ки қайд шуд, 

баргашт ба аъмоқи таърих, ҷустуҷӯи зиндагӣ ва соҳоти кору фаъолияти 

чеҳраҳои мондагори таърихию мазҳабӣ бо максади бедорсозии ғурури миллӣ, 

шинохту маърифати арзишҳои маънавӣ ва ахлокии мардуми ин сарзамин буд. 

Таъкиди ин ҳақиқат буд, ки имрӯзро бе маърифати таърихи дурахшони 

пешиниён наметавон сохт. Бақои ҳастӣ дар ин сарзамин аз баракати мардони 

бузургу баору номуси он аст. 

Бо дарки зарурату ниёзи замон дар даврони Истиқлол романҳову қиссаҳои 

хубу шоистае таълифу мунташир гаштанд, ки мо ба бархе аз онҳо ишора 

мекунем. 

Нашри романи Муҳаммадзамони Солеҳ «Девори Хуросон» дар ҷомеаи 

адабии мо дар соли 1999 падидаи нодир буд. Қаҳрамони «Девори Хуросон» 

бунёдгузори давлати Сомониён Шоҳ Исмоили Сомонист. Бузургмарде, ки дар 

таъсису рушду камоли нахустдавлати тоҷикон, вусъату доманаи марзҳои 

ҷуғрофиёии он, барқарории фарҳангу забон, тарбияти эҳсосоти наҷиби 

ватандориву ватанхоҳӣ хидматҳои беназире намудааст. 

Зимни офариниши чеҳраҳои таърихӣ, имконоти тахаюли эҷодӣ бидуни 

ошноӣ бо сарчашмаҳои муътабари таърихӣ маҳдуд аст. Вале баррасии «Девори 

Хуросон» нишон медиҳад, ки зеҳни халлоқи нависанда аксари маъхазу 

манбаъҳои муътабарро мӯшикофона убур намудааст.  

Шинохти он ҳама сарчашмаҳои асил ва «тахаюли баландпарвози бадеи ӯ 

имкон додааст, ки вай бо истифода аз сарчашмаҳои таърихӣ, бо банду басти 

қавӣ воқеияти реалии замони ҳукмронии Исмоили Сомониро дар шакли роман 

ба қалам орад. Дар он халқ, ҷомеа, мамлакат, муборизаю талошҳои сахт ба 

хотири озодию Истиқлолият, ҳастӣ ва бақои миллат ба таври бадеӣ инъикос 

ёфтаанд [72, с.503 с]. 

Романи «Девори Хуросон» фарогири як давраи дурахшони таърихӣ ва 

бозтоби симоҳои шахсиятҳои бузургест, ки дар таъсису пешрафти нахустин 

давлати тоҷикон таъсиргузор буданд. Роман ба мо нишон медиҳад, ки зиндагӣ 

дар фазои Истиқлол, ҳифзу нигаҳдошти он яъне чи? 

Дар як нигоҳ мавзуи аслии роман бозтоби раванди ба Истиқлол расидани 

мардуми тоҷик ва раҳоӣ аз зери ҳокимият ва зулму ситами хилофати араб аст.  



65 
 

Бояд хотирнишон намуд, ки романи «Девори Хуросон» аз нигоҳи банду 

баст ё сохтор ҷолиби таваҷҷуҳ мекунад. Нависанда дар роман аксар аз шеваи 

муҳокимаву баҳсороӣ миёни қаҳрамонҳо, андешаҳои монологӣ истифода 

намуда, ки ниёзест бархоста аз даруни дарунмояҳои масъалаи аслӣ. Дар роман 

ба гунае фалсафаи давлату кишвардорӣ аз номи қаҳрамонҳои аслии роман 

бозгӯ мешавад. Гӯё барои имрӯзиён роҳ ҳамвор мегардад. Масалан дар бахше 

аз роман Амир Исмоил чунин меандешад: «Агар табъи ахлоқии башар ба камол 

рушд наёбад, давлат аз байн меравад. Рисолати ҳамаи динҳои ҷаҳон таъмини 

камоли рушди ахлоқӣ бояд бошад. Вале барандагони ин адён, намедонам бо 

кадом сабаб ин ҳадафи аслии хешро ба фаромӯшӣ супурдаанд. Пас давлат 

табъи ахлоқии башарро таъмин менамояд. Ҳама гуна давлат зулм аст, 

маҷбуркунӣ аст. Яъне давлат лашкар дорад, шаҳна дорад, қозӣ дорад, муфтӣ  

дорад, шоҳ дораду вазир, то ки табъи ахлоқии башарро барои камол ёфтан 

таъмин кунад. Мо ақаллан ин ҳадафро дар доираи қаламрави хеш таъмин 

намоем» [11, с. 50]. 

Муҳаммадзамони Солеҳ дар романи худ бо камоли ҳунару истеъдод 

нишон додааст, ки амир Исмоил ҳамвора бар ин буда, ки аркони адлу инсофро 

ҳифз намояд, аз зулму таадӣ бипарҳезад. Адолат барои Исмоили Сомонӣ 

аркони ахлоқӣ нест, балки худи ахлоқ аст. Тавре ки медонем, дар тамоми 

сарчашмаҳои таърихӣ, онҷо ки аз амир Исмоил сухан дар миён меафтад, аз ӯ 

ҳамчун шоҳи одил ёд шуда. Ҳамин андешаро нависанда дар романи худ дар 

ниҳояти ҳунару чирадастӣ нишон додаст. 

Яке аз вижагиҳои романҳои таърихӣ нигаҳдошти забону расму русум ва 

сабки гуфториву навиштории замони мавриди назар аст. Пардохтан ба сабки 

марсуми замон имкон медиҳад хонанда ба ҷаҳонбинӣ, диду биниши қаҳрамон 

ошно шавад. 

Масалан аз нақли ин андеша, ки дар перомуни душманону бадхоҳони 

хонагӣ аз забони Амир Исмоил бурун омада, сабки мунсаҷиму истеҳкомёфтаи 

асри амир ҳувайдост: «Бадтарин душмани мо дар байни худи мост. Мо бояд 

онҳоро бишносем. Душмани берунӣ он қадар хавфнок нест. Ҳамаи бадбахтиҳо, 

маҳрумиятҳо чаповулу сохторҳоро мардуми мо аз душманони дохилии хеш 

мутаҳаммил шудаанд. Мо бояд онҳоро шиносем. Ин аввалин гомест, ки мо 

метавонем дар роҳи амнияти хеш бардорем» [11, с. 50-51]. 

Қобили зикр аст, ки дар «Девори Хуросон» ба ҷуз образи амир Исмоил 

чеҳраҳои дигаре ҳастанд, ки ҳар яке барои худ мақому манзалати хосе доранд. 

Аз ҷумла, симои бародараш Наср, вазири донишманду фарҳангпарвар Балъамӣ, 

Рофеъ бини Ҳарсама, Амир Лайс, амирулмуъминин Муътазид ва ғ. 

Мавзуи дигаре, ки дар роман тасвири бадеӣ ёфта, хираддӯстиву 

хирадпарварии  амир Исмоил аст. Барҷастатарин сифати давлатсолорон аз 

нигоҳи амир Исмоил хирадмандист. Бехирадӣ, махсусан, барои давлатмардон 

оқибатҳои нохушоянде дорад, зеро давлатро ба шикасту таназзули комил 

мерасонад. Ин аст, ки амир Исмоил мегӯяд: «Бузургтарин роҳбар касест, ки бо 

тавоноиву хираду ҳуши саршор мардумонашро ба сарзамини осоишу оромиш 

бирасонад. Сарзамини мо шолуда ба ҳамин сифот аст» [11, с. 85]. 

Рӯйиҳамрафта романи мазкур миёни осори калонҳаҷми давраи Истиқлол 

асарест, ки дар саҳифоти он «он ҳама арзишҳои сиёсӣ, фалсафӣ, маънавию 

ахлоқӣ ба сифати савияи тафаккури таърихии қаҳрамони асар бо умқу паҳнои 

худ ба кор гирифта шудаанд ва ба ин маънӣ Муҳаммадзамони Солеҳ дарунмояи 

таърихӣ ва андешаи миллии насрро ғанои тоза бахшид. Аз ин ҷо дар барои 

тафакури тозаи бадеӣ дар адабиёти муосир сухан ба миён овардан мумкин аст, 

ки хусусияти муҳимми он ба тасвири бадеӣ кашидани маънавиёти зоти 

мардуми тоҷик ба шумор меояд» [94, с. 67]. 

Дар роман нависанда кӯшиш ба харҷ дода, то образи амир Исмоилро 

тавассути андешаи ҳамасронаш дар ҳаққи ӯ комилу пурра намояд. Масалан 

наҷобату бузургии Амирро аз забони ҳаким Закариёи Розӣ чунин баён мекунад. 

«Амир Исмоил бо аҳли рикобаш дар паси кӯчаҳои тангу торики шаҳри Рай ғайб 

мезанад. Муҳаммад Закариёи Розӣ бо диле шодмона ба бемористон 

бармегардад. Ӯ солҳо буд ҳамчунин ёри ҳамсуҳбате наёфта буд, ки қаноатманд 

шавад. Амир Исмоил он касе буд, ки Ҳакими бузург тамоми умр дар талабаш 

буд. Ӯро мехост. Эй кош ҳар инсоне Исмоиле мешуд» [11, с. 308]. 

Дар боло гуфта шуд, ки дар нахустин даҳаи даврони Истиқлол дар 

адабиёти муосир як навъ бознигарӣ, таҷдиди назар дар бораи арзишҳову мероси 

маънавӣ оғоз гардид. Падидаҳои замон, воқеияти айнии давр нависандагонро 

водор сохт ба таърихи пурифтихори ниёкон рӯ биёранд. Бо таҳқиқу баррасии 

масири тайшуда ба ҳақиқати таърихӣ бозтоби бадеӣ бахшанд. Руҷуъ ба таърихи 

пешин, шинохти шеваи кишвардориву давлатдории гузаштагон, бархурди 

зимомдорони вақт ба мардум зарурати замон буд. 

Дар ин солҳо романи нависандаи хушзавқ Ю. Аҳмадзода бо номи «Ҳафт 

рӯъё» (2001) ба нашр расид, ки фарогири масоили зиёд буд. Номбурда дар 

романи худ ду давра аз таърихи кишвари моро, ки фосилаи зиёди замонӣ 

доранд, мавриди арзёбӣ қарор медиҳад. Таърихро метавон бо маърифату факту 

рақамҳо, далелу бурҳонҳо, осори илмии таърихӣ, шинохти ҳаводису падидаҳо 

омӯхту фаро гирифт. 

Аз сӯйи дигар таърихро метавон дар пардаи зеҳни як ҳунарманд, як 

нависанда дар либоси бадеият маърифат намуд. Маҳзи хотири ин тасвири 

бадеии заминаҳои пайдоишу зуҳури нахустин давлати тоҷикон давлати 

Сомониён ва бунёдгузораш амир Исмоил Сомонӣ қадами бузурге буд, ки аз 

ҷониби нависандаи боистеъдоди тоҷик Ю. Аҳмадзода бардошта шуд. 

Омӯзиши ин роман гувоҳ бар ин аст, ки падидаву рухдодҳое, ки дар 

саҳафоти он бозтоби бадеӣ ёфтаанд, дар асоси маъхазу сарчашмаҳои таърихӣ 

навишта шудаанд. 

Равшан аст, ки даврони ҳукмронии хонадони Сомониён бо вуҷуди 

доштани пешрафту шукуфоии чашмгир, шомили фазоҳои пуртазоде буд. Яке аз 

кӯшишҳои муваффақи нависанда қиёси он даврон бо воқеоти солҳои навадуми 

асри гузашта аст. Ҳадафи ин қиёс мутамоил намудани мухотабон ба дарсу 

сабақи таърихист. Романи «Ҳафт рӯъё» замоне ба зуҳур расид, ки кишвари мо 

оҳиста-оҳиста, пас аз даргириҳои харобиовару ба ҳам омадан, ба зиндагии 

осоиштаву созандагӣ бармегашт. Аз ин рӯ, нависанда бо таълифи асари мазкур 

нахуст мехост ба нақшу ҷойгоҳи Исмоили Сомонӣ ҳамчун поягузори давлати 

муқтадири Сомониён ишорат намояд ва зимнан, хидмате дар тарбияти эҳсоси 

ватанхоҳиву ватандорӣ, ифтихори миллӣ, таҳкиму решадор сохтани ҳофизаи 

таърихӣ, ситоишу такрими сулҳу дӯстӣ, иттиҳоду ваҳдати миллӣ, адолату 

суботи иҷтимоӣ, маҳкум кардани ҷанг, ғосибӣ, истилогарӣ, хунрезӣ, хусумату 

бадбинӣ, номардумӣ карда бошад. 

Нависанда Амирро дар лаҳзаҳо ва мавқеиятҳои гуногун ба тасвир кашида 

ва ҳар саҳнае нишондиҳандаи яке аз ҷанбаҳои ахлоқӣ ва нақши таъсиргузори ӯ 

дар раванди давлатдориву сиёсатсозист. 

Нависанда, Аҳмадзода саъю талоши халлоқона ба харҷ дода, то симои 

воқеии Амир Исмоили Сомониро ҳамчун шахсияти мусулмону муъмин, боадлу 

инсоф ободкору созанда, дорои ҷаҳонбинии васеъ, пуштибони сулҳу оромиш, 

душмани ҷангу низоъ биофаринад. 

Аксари романҳои таърихие, ки дар даврони соҳибистиқлолии кишвар 

таълиф гардиданд, қабл аз ҳама аз нигоҳи забон ҷолиби диққатанд. Ин 

ҷанбаест, ки аксари муҳаққиқон ба он ишора намудаанд. Аз ҷумла, А. 

Сайфуллоев роҷеъ ба забони он чунин изҳори ақида намудааст: «забони романи 

«Ҳафт руъё» як падидаи хуби забони адабии тоҷикист. Нависанда кӯшиш ба 

харҷ медиҳад, ки нафосат ва ғановати онро ҷилва бидиҳад. Дар забони тасвирии 

Ю. Аҳмадзода ҷо-ҷо пайравӣ аз насри мусаҷҷаъ, ки сабки классикӣ аст ба 

мушоҳида мерасад ва он тарзи баёни нависандаро хушоҳанг, зебо ва шево 

мекунад. Дар бораи чеҳраи шаҳри Бухоро менависад: «Ҳанӯз хаста ва 

гиреҳбаста менамуд», «панҷ вақти расо саҷдаву суҷуд, сӯйи қиблаи вуҷуд 

мефармуд», «аммо бар ин таззод ва ҳам ҳамаи оташу бод касеро коре набуд», 

«магар бар нерӯи пурқудрати хонадони Сомониён бовар доштанд» [2, с. 581]. 

Бешубҳа романи мазкур яке аз шоҳкорҳои адабиёти муосири мо дар 

даврони соҳибистиқлолӣ мебошад. Роман аз нигоҳи тарғиби эҳсосоте мисли 

ватандориву ватандӯстӣ, ташвиқи сулҳу дӯстӣ, иттиҳоду иттифоқ ифтихору 

ғурури миллӣ аҳаммияти зиёде дорад. 

Хусусан симои амир Исмоил хеле ҷолиб ва воқеъбинона тасвир шудааст. 

Романи дигаре, ки дар ин замина муносиб аст, аз он зикри ном шавад, асари 

нависандаи маъруф Сорбон «Достони писари худо» мебошад, ки падидаи тоза 

дар адабиёти тоҷик ва ҳамзамон, қуллаи эҷодиёти нависанда маҳсуб мешавад. 

Достон ба зиндагии пурмоҷарои яке аз шахсиятҳои оламшумули таърихӣ 

Искандари Мақдунӣ бахшида шудааст. Дар осори таърихие, ки дар саросари 

ҷаҳон таълиф шуда, перомуни замону даврони ҳукмронӣ ва шеваи салтанати 

Искандари Мақдунӣ суханҳо зиёд аст. 

Дар адабиёти форсу тоҷик низ Искандари Мақдунӣ чеҳраи намоён дорад. 

Дар радифи маводи таърихӣ, ривоёту устураҳо ва афсонаҳои зиёде перомуни 

вижагиҳои кору амали Искандар мавҷуд аст. Вале руҷӯи нависанда  ба 

Искандари Мақдунӣ беиллат набуд, балки ниёзе буд, ки аз батну матни замони 

мо бархоста буд. Печидагиҳои замон, ҷангу ҷидолҳо, парешониҳо, фоҷиае, ки 

аз сари миллати мо гузашта, ба як бознигарӣ, таҳлилу арзёбӣ, ниёз дошт. 

Таҳлиле, ки бо мурури замон, шахсиятҳои таърихӣ, нақшу ҷойгоҳи мусбату 

манфии онҳо сурат мегирифт. 

Сухан ба миён гузоштан аз Искандар, такриму ситоиш аз шахсияту 

ҷойгоҳи ӯ нест, балки нишон додани ҷаҳони буғранҷу саропо муаммобарангези 

инсон, беҳиссиву беотифагии ӯст. Сорбон дар романи худ ба ин нукта таъкид 

варзида, ки ҳирсу оз маҳз ба хотири ҳокимият, дар ихтиёр доштани тоҷу тахт, 

низоъу носозгориҳои дохилӣ чи оқибатҳои даҳшатангезе метавонад дошта 

бошад. 

Нависанда рӯзгори пурмоҷарои подшоҳони Порс, кушторҳои гушношуни 

сардамдорони вақтро ба хотири тоҷу тахт, ба сифати шоҳид ба саҳна мекашад 

ва нишон медиҳад, ки ин ҳама ҳирсу низоъ ва кашмакаш чи гуна боиси заъфу 

нопойдорӣ мегардад ва чи осон ба дасти лашкари Искандари Мақдунӣ сарнагун 

мегардад ва тамоми ганҷу сарваташ аз байн меравад. 

Дар хилоли рӯзгорони дароз муфассирону таърихнигорон дар ривояту 

устураҳо Искандарро ба мақоми пайғамбарӣ расонида буданд ва ҳатто 

шахсияташро бо шахсияти Куруши Кабир омезиш дода буданд. Дар ин роман 

Сорбон бо камоли ҷиддият, халлоқона ба зикри далоили таърихӣ, такявар ба 

сарчашмаҳо собит сохт, ки Искандар «ҳеҷ гуна зулқарнайн (шохдор) ва 

пайғамбар нест. Балки шахсияти таърихиест, ки бо зӯри шамшер мағрибу 

Машриқро зери тасарруфи хеш дароварда» [20, с. 220]. 

Романи «Достони писари Худо» фарогири масоили зиёде мебошад ва 

расидан ба умқу кунҳи ҳадафу паёми он кори осоне нест. Барои расидан бо 

мақсаду дарёфти асли матлаби нависанда лозим аст, ба масоили зерин таваҷҷуҳ 

шавад «дар мисоли тамаддуни Юнони бостон ва Шарқ муайян кардани 

сабабҳои оламгир гардидани ин ё он тамаддун, ҷангу сулҳ ва тафаҳҳус 

перомуни ин ду мафҳум, бузургдошти волидайн ва муносибати тарафайн, 

масъалаи аслу насаб ва қазову қадар, фарри шоҳаншоҳӣ, ойини ростӣ, масъалаи 

яккахудоӣ ва бисёрхудоӣ, достони некномӣ ва бадномӣ вижагиҳои фарҳангӣ, 

омезиши тамаддунҳо ё худ гуфтугӯи тамаддунҳо, зан ва маҳбуба, ҷоннисорӣ 

дар роҳи ҳифзи Ватан ва миллат, разолати инсонӣ, ҷанги нафс, дарди беватанӣ, 

хушомаду чоплусӣ бо мақсади ба даст овардани ҷоҳу мақом, ҳофизаи таърихӣ, 

хиёнат ба ватан ва подоши он, ҷаҳонгирӣ ва ҷаҳонбинӣ, набарди торикию 

рушноӣ муҳаббати навъи инсон ба инсон, подоши амал, шинохти дӯсту 

душман, таҳқиқи муқоисавии симои шахсиятҳои роман: чеҳраи Искандару 

Куруш, Файлақусу Хишоёршоҳу Дорои Кудумон, Бесусу дигар диловарон, ду 

сипаҳсолори машҳури ҳамзамон – сипаҳсолори лашкари Искандар Пармониён 

ва сипаҳсолори Порс Ортабоз, нақши занон ва ғайра» [25, с.122]. 

Ба таври хулоса бояд зикр намуд, ки Сорбон дар ин романи худ 

муносибату бархурди инсонро ба таърих ва падидаҳои таърихӣ, махсусан, 

воқеоте, ки дар зиндагии инсонҳо нақши сарнавиштсоз доштанд, ба риштаи 

тасвир кашидааст. 

Садоқату ҷиддияти муаллифи асар ба воқеияти айнӣ, махсусан, дар он 

равшан мегардад, ки ӯ ағлаб қаҳрамонону персонажҳои романро бо ному 

насаби воқеии онҳо зикр мекунад, зеро аксари онҳо дар асл шахсони воқеиву 

таърихӣ мебошанд. 

Яке аз вижагиҳои чашмраси насри муосири тоҷик дар замони Истиқлол 

ривоҷу равнақи қобили мулоҳизаи қиссапардозӣ ва қиссанависӣ буд. Албатта 

то Истиқлол низ нависандагони мо қиссаҳо таълифу мунташир намуда буданд. 

Вале ба андешаи мо қиссаи ин давра аз нигоҳи масъалагузорӣ, тарҳи мавзуъҳои 

гуногун аз давраҳои пешин фарқ дошт. 

Асосу бунёди ағлаби қиссаҳоро на воқеоту рухдодҳои тахаюлӣ, балки 

падидаҳои мухталифе, ки аз муҳиту воқеияти айнӣ маншаъ мегиранд, ташкил 

медиҳанд. Дар ин солҳо қиссаҳои марғубе аз ҷониби нависандагони машҳури 

тоҷик Саттор Турсун, Абдулҳамид Самад, Сорбон, Ҷонибек Акобир, Диловари 

Мирзо, А. Баҳорӣ, А. Ҳамдам ва дигарон ба нашр расиданд. 

Албатта теъдоди қиссаҳое, ки дар ҳилоли солҳо ба нашр расиданд хеле 

зиёданд. Дар ин бахш ба баъзе аз онҳо ишораи кутоҳ мешавад. 

Нахуст бояд аз навиштаҳои Сорбон зикри ном намуд. Китоби ӯ таҳти 

унвони «Марди танҳо» соли 2003 ба табъ расид, ки фарогири 11 қиссаи хурду 

бузурги нависанда буд. Ҳарчанд қиссаҳо ҳаҷман бузург нестанд, вале дар матни 

онҳо масъалаҳои ниҳоят мубрами ҷомеа бозтоби бадеии худро ёфтаанд. 

«Якгӯш» яке аз қиссаҳои муҳимми нависанда ба шумор меравад, ки дар он 

саҳнаҳое аз воқеияти солҳои навадуми ҷомеаи мо тасвир шудаанд. 

Нависанда вобаста ба вазъи замон тағйир ёфтани хулқу атвор ва руҳу 

равони инсонҳоро мунъакис намудааст. Гоҳо воқеияти замон инсонҳоро аз 

марзи инсониашон берун мекашад, ҳиссу отифаи одамиро дар ниҳодашон 

мекушад ва онҳоро ба ҳайвон табдил менамояд. Аз ин нигоҳ манзараҳое, ки дар 

қиссаи «Якгӯш» омадаанд ниҳоят даҳшатангезу афсӯсбарангезанд. 

Сорбон дар образи Малиш ниҳоят воқеъбинона аъмоли хунхоронаву 

ваҳшиёнаи силоҳбадастону камондорони замони даргириҳоро нишон додааст. 

Барои Малиш ва дастаи ӯ ғоратгарӣ, одамкушӣ мисли бозӣ кардан буд. 

Зиндагии инсон барои онҳо заррае арзиш надошт. Баръакс онҳо аз куштани 

инсон лаззат мебурданд. Ҳамрадифи ин дар қисса раванди ҳамешагии зиндагӣ, 

умеди ҷовидону намирандаи инсонҳо зебоӣ тасвир шудааст. 

Нависанда бо инъикоси вазъияти хуношому ноороми он солҳо, беназмиву 

беқонунӣ, лаҷомгусехтагӣ, ҳамзамон, андешаи дигареро талқин мекунад, ки 

даври ҳукумату фаъолияти ин дастаи ҷаллоду дадманиш дер давом нахоҳад 

кард. Ҳақиқат пирӯз хоҳад шуд, пирӯзие, ки тантанааш, ҳокимияташ дар қисса 

муҷассам шудааст, вале бо чи қиммате. 

Қаҳрамони қисса Назрӣ, ки бо маъшуқааш Париваш фасли баҳор ба дасти 

ин гурӯҳи одамкушу хунхор афтода буданд, баъдҳо дар бораи Малиш чунин 

изҳори назар мекунанд: «Онҳо фақат куштанд, хун хӯрданд. Ишқро куштанд, 

муҳаббатро, одамгариро раҳму шафқатро инсофу адолатро гӯр карданд. Аз 

дасти онҳо ба сухани рост бовар карда, касеро кӯмак расонидан, ба сари хеш 

бало харидан маҳсуб мешуд» [25, с.117]. 

Таҳлили қисса нишон медиҳад, ки Назрӣ ва Париваш аз зумраи 

қаҳрамононе мебошанд, ки ҳарчанд асири панҷаи бедод ё ба қавли ровӣ ба 

дасти «гурӯҳи аҳриманӣ» афтодаанд, вале ба тақдири худ тан намедиҳанд. 

Онҳо то ҷон дар рамақ доранд, барои озодӣ талош меварзанд. Муборизаи онҳо 

муборизаи байни ҳаёт ва марг, покӣ ва ифлосӣ, муҳаббату разолат, садоқату 

хиёнат, некиву бадӣ, нуру зулмат, нангу номус ва бешарафӣ, одамӣ ва ноодамӣ 

мебошад. Саҳнаи асорати онҳо пеши дастаи Малиш, ки сар то по мусаллаҳанд 

дар қисса ниҳоят зиндаву таъсирбахш бозтоб шудааст. Назрӣ ва Париваш дар 

баробари онҳо дасти холиянд, вале хомӯшу беҳаракат нестанд. Онҳо бо сухан, 

бо каломи худ мубориза мекунанд. Ба таври умум қиссаи «Якгӯш» дар бозтоби 

он даврони зулмонӣ нақши муҳимро мебозад. 

Даврони Истиқлол тавре ки дар боло қайд кардем, имконоту озодиҳои 

зиёдеро барои аҳли ҳунару адаб фароҳам сохт. Нависандагон маҷол пайдо 

намуданд дар атрофи мавзуоту масоиле асар эҷод намоянд, ки то Истиқлол дар 

бораи онҳо изҳори назари бадеӣ-интиқодӣ мамнӯъ буд. Махсусан, бархурд ба 

зиндагии мансабдороне, ки ҳизбӣ ҳам буданд, барои тасвири интиқодӣ комилан 

баста буд. Ҳарчанд аксари нокомиҳои ҷомеа, ақибмондагиҳо натиҷаи амалу 

фаъолияти онҳо буд, вале касеро ҷуръат набуд бо нигоҳи таъқидӣ ба онҳо 

бархурд кунад. Аз нависандагони муосир дар даврони Истиқлол беш аз ҳар 

каси дигаре А. Самад ба мавзуи мазкур даст зада, қиссаҳои марғубе мисли 

«Сарлашкар», «Маҳбус», «Рӯдапо» таълиф намуд. Пӯшида нест, ки ҳизбиён-

коммунистони мансабдор дар даҳаҳои охири Шуравӣ ба табақаи хосе табдил 

ёфта буданд, ки мақому мансаб онҳоро ба дараҷаи ниҳоии худбиниву худхоҳӣ 

расонида буд. Ба ҷуз рифоҳи шахсӣ, манфиати хеш, чизи дигареро қабул 

надоштанд. Онҳо барои худ дунёи ҷудогонае бино карда буданд. Дунёе, ки 

низому тартиби хоси худро дошт. Ҳар касеро по гузоштан ба марзи он иҷозат 

набуд. 

Дар қиссаи «Рӯдапо» зиндагии ин тоифаро нависанда дар симои «Одами 

калон» ба риштаи тасвир кашидааст. Қаҳрамони «Рӯдапо» исми хоссу муайяне 

надорад. Замони сари мансаб будан ҳама ӯро «Одами калон» хитоб мекарданд 

ва оҳиста-оҳиста ин ном бар маснади номи ӯ менишинад. Нависанда зиндагии 

Одами калонро дар шароити мухталифи таърихӣ тасвиру таҳлил мекунад. 

Мавзуъҳое, ки дар қиссаи «Рӯдапо» тарҳу арзёбӣ шудаанд, ба ду давраи 

зиндагии инсон давраи коммунистӣ ва замони бозсозӣ иртибот мегиранд. 

«Рӯдапо» сужаи муаяйну анъанавӣ надорад. Танҳо дар матни он сарнавишти як 

инсоне, ки парвардаи даврони коммунистӣ асту аз тамоми мазоёи ҳизбӣ, 

мансабҳои баланд, имтиёзот бархурдор, таҳлилу бознигарӣ шудааст. 

Ровӣ мушоҳиди доимии Одами калон аст, рафтору кирдорашро масири 

андеша, тарзу шеваи дунёнигариашро синчакорона назорат мекунад ва дар 

ҳамин назорагарист, ки кистиву чисти ӯ, сурату сираташ кушода мешавад. 

Воқеъаҳое, ки аз ҷараёни зиндагии Одами калон дар қисса батафсил нақл 

шудаанд, гувоҳи он аст, ки ӯ мансабпарасту ҷоҳпарасти ашаддӣ аст. Мансаб 

барои ӯ маънии тамоми зиндагияш буд. Ӯ ба ҷуз таъмини хоҳишҳои худ ва 

фармонфармоӣ истифода аз мақом, кори дигаре надошт. Зиндагии дигарон, 

тобеи он, мардум барои ӯ беаҳаммият буд. Маҳзи хотири ин ҳангоме, ки ӯро ба 

нафақа гуселониданду муҳру калид аз ӯ гирифтанд, вазъи равонияш комилан 

дигаргун шуд, қалбаш ба бозӣ даромад ва хаёлҳои умедкӯш ниҳодашро фаро 

гирифт. Тасвири ин лаҳзаи таҳвили мансаб дар қисса бисёр ҷолиб омадааст: 

«Одами калон вақте муҳрро бо калиди говсандуқ ба дасти ҷойгири худ супурд 

ва донист, ки минбаъд ба ин даргоҳи муҳташам даромадан осон нахоҳад буд, 

гуп-гуп зад дилаш ва мадораш кам шуд. Дар почакҳояш ҳам ларзишеро эҳсос 

кард ва ҳини калидҳоро рӯйи миз гузоштан дасташ баръало ларзид» [21, с. 96]. 

Дар қисса хатти фаъолияти Одами калон ҳангоми сари мансаб буданаш, 

шеваи раҳбарӣ, муносибаташ бо мардум хеле ҳунармандона тасвиру бозтоб 

шудаанд. Аз таҳлили дидгоҳҳои ӯ, равшан мегардад, ки бо мардум рафтори 

золимона доштан, онҳоро ҳеҷ шуморидан, марому шеваи кори ӯ буда. Ва акнун 

ки ӯро барканору бознишаста намуданд аз он ҳама шаҳомату таҷаммул чизе 

боқӣ намондааст. 

Дар «Рӯдапо» ин андеша таъкид мешавад, ки нигаҳдори ному ҷойгоҳи ҳар 

касе танҳо мардум шуда метавонад. Касе, ки ба халқ такя намекунад, шикаст 

мехӯрад. 

Саттор Турсун, нависандаи номдори муосир соли 2012 китоби «Санг дар 

бағал ба тӯфон»-ро ба табъ расонид, ки фарогири қиссаи мазкур ва ҳикояҳову 

андешаҳояш буд. Қабл аз он ки перомуни қиссаи «Санг дар бағал ба тӯфон» 

нуктае чанд арз дорем, муносиб аст ба як ҷанбаи муҳимми ҳунари эҷодии 

номбурда таъкид намоем. 

Саттор Турсун аз зумраи ҳунармандонест, ки насри психологии тоҷикро 

ривоҷу равнақи чашмгир бахшида ва онро ҳамсангу ҳамрадифи насри равонии 

ҷаҳон намудааст. Ӯ бо шеваи ҷаззоби таҳкияи равонӣ инсонро бо тамоми 

печидагиҳову таззодҳои ботинаш ба ойинаи биниш гузошта ҳусну қубҳи онро 

воқеъбинона ба риштаи тасвир кашидааст. Дар қиссаи номбурда қаҳрамонони 

аслӣ Рашод, Раҳими Акбар ва насринанд, ки ҳар як ҷаҳони вижаву буғранҷи 

худро доранд. Моҳияти аслии қисса таъкиду такрори ин масъалаи ҷовидонӣ, 

яъне тағйирнопазир будани сарнавишт аст. 

Рашод қаҳрамони қисса шуғли чӯпонӣ дорад, рамаи колхозро бонӣ 

мекунад. Дар домони кӯҳу дашт, дар муҳити сарсабзи куҳистонӣ бузург 

шудааст. Ӯ заҳмату ранҷи чӯпониро ба ҷон пазируфта, ягона ҳамроҳи ӯ сагаш 

Бебок аст, ки аксар онро мусоҳиби худ қарор медиҳад ва атрофи масоилу 

мушкилоте, ки гиребонгири ӯст рози дил мекунад. 

Тору пуди қисса дар андешаи Рашид сурат мебандад. Хатти сужаи достон 

бо Раҳими Акбар, ки мудири ферма аст ва Насрин, ки гаҳворабахши Рашид аст 

гиреҳ мехӯрад. Гап дар ин аст, ки Раҳими Акбар, ки марди дорову худхоҳу 

танпарвар аст. Насринро ба занӣ мегирад, ҳарчанд медонист, ки Рашод бо 

Насрин гаҳворабахшанд. Ин суннати шаклгирифта руҳу равони мардум барои ӯ 

ҳеҷ аҳаммияте надорад. Зиддияту низоъи асли миёни Рашоду Раҳими Акбар 

маҳз сари ҳамин масъала бино мешавад. 

Рашод ба суннатҳои миллӣ имону эътиқод дорад ва тамоми падидаву 

рухдодҳои зиндагиро, рафтору кирдори рақибашро бар пояи ҳамин барандоз 

мекунад. Ба андешаи Рашод касе, ки суннату анъанаҳои мавҷуд миёни 

мардумро нодида мегирад, помол месозад, бидуни шак аз одамияту мусалмонӣ 

дуру бехабар аст. 

Рашод ба умқи ин масъала расидааст, ки дороӣ, пулу мол Раҳими Акбарро 

худобехабару мағрур сохта, инсониятро аз ӯ гирифтаву чашмашро кӯр 

кардааст.  

Дар қисса даврони кӯдакии Рашоду Насрин, пайванди миёни онҳо дар 

домани хотироти Рашод тасвир шудааст. Рашод, ки Насринро аз дилу ҷон дӯст 

медошт ва мехост бо ӯ хонавода барпо кунад, дар як муддати кутоҳ ӯро аз даст 

дод. Ин ҳодиса хулқу атвор, дунёи ӯро комилан тағйир дод «якбора одамгурез, 

афтодарӯҳ, соли аввал вай умуман ба деҳа намерафт. Аммо дар хонаи дил 

пайваста ҳисси интиқом парварида, зуд-зуд ба худ мегуфт, ки рӯзе мерасад, ки 

яке аз онҳоро, балки ҳурдуяшро низ ҳатман аз доми теғ мегузаронад» [30, 

с.187]. 

Рашод дар атрофи ҳастӣ ва моҳияту сиришти он андеша мекунад. Ба 

фалсафаи мутазоди дунё хира мешавад ва ба гунае худро тасалло медиҳад, ки 

дунё «аз рӯзи азал ғиром аст». 

Аз пеши назараш мегузарад, ки маҳз ҳамин фалсафаи дунёи пир- вуҷуди 

некиву бадӣ, адлу зулм, нуру зулмат, сиёҳу сафед оқибат дар нимаи дуюми 

асри бист дар мисоли душмании ӯ бо Раҳими Акбар тазоҳур ёфтааст. Ҳамин 

Раҳими Акбар аст, ки хушбахтиро аз ӯ рабудааст, бадбахту бечорааш 

намудааст. Ба як ҷасади беҷон табдилаш кардааст. 

Бо гузашти замон ҳисси интиқом дар ниҳоди Рашод боло мегирад ва ӯро 

бо Раҳими Акбар вориди майдони ҷанг месозад, дар ин набард Раҳими Акбар ва 

Рашод ба дасти якдигар кушта мешаванд ва қисса ба поёни нохушоянду 

андешабарангези худ мерасад. Дар қисса ба ҷуз образҳои инсонӣ, образҳои 

тамсилӣ-сагон Бебок, Малла ва Холдор низ мавҷуданд, ки саги чӯпониянд ва бо 

вазъу ҳолат ва хӯю хислати худ дарак аз қаҳрамонони қисса медиҳанд, тақдири 

онҳо баёнгари тақдири Рашод, Раҳими Акбар ва Насрин аст. Рашод ҳангоми 

барандоз намудани ҷараёни ҳастӣ шабоҳатҳое миёни худу Бебок мебинад: 

«Медонам, Бебок, дардат сахт. Ту саги хубӣ, Барои ҳамин азоб мекашӣ. Ҷонвар 

сар ба рӯи дастони худ гузошта нолид. –Ба мисли одамони хуб, ки дар ин дунёи 

бевафо зиёдтар аз дигарон ранҷ мебаранд» [30, с. 44]. 

Ба ин қиссаи нависанда донишмандону муҳаққиқони зиёде нақд 

навиштанд, ки мо бо зикри андешаи А. Сайфуллоев иктифо мекунем: «номи 

қисса рамзист, самбуле дар худ ниҳон дорад. Тӯфону тундбоде, ки дар ибтидои 

аср тасвир шудааст, намуди зоҳирии ҳаводиси табиат аст. Алайҳи ин тӯфон 

касе санг дар бағал мубориза бурда наметавонад. Тӯфони ҳақиқат дар дили 

Рашод аст, дар муҳити иҷтимоӣ ва фазои руҳию равонист, ки қаҳрамони асосии 

қиссаро дар ҳалқаи иҳота мегирад. 

Бар зидди чунин тӯфон метавон санг дар бағал ба мубориза ворид шуд… 

Сарчашмаи ин тӯфон қасду кудрати Раҳими Акбар буд. Бинобар ин ҳастии ӯ ва 

тӯфони дили Рашод як аст. Рашод рақиби худро аз байн бурд ва тӯфони 

интиқом аз дили ӯ рафт» [94, с. 70]. 

Поёни қисса, ки ба тасвири вопасин лаҳзаҳои зиндагии Рашод ихтисос 

дорад, ниҳоят ғамангезу тааммулбарангез аст: «пас аз лаҳзае Рашод рамаи 

гӯсфандонро пеш андохта, ногаҳон ба тӯфони сахт даромехт, ба гирдоби тунд 

печид. Ва дар ҳолати назъи равон охирин аксе, ки дар лавҳи хотири вай нақш 

баст, сурати зебои Насрин буд. Вопасин садое, ки дар зери гӯшҳояш ба мисли 

нештар фурӯ нишаст, уллоси даҳшатангези гургро мемонд» [30, с.76]. 

Дар охир қайд кардан лозим аст, ки мисолҳои нақлшуда аз насри даврони 

Истиқлол нишонгари муҳимтарин вижагиҳо ва вазъи насри муосири тоҷик 

метавонад бошад. Ҳарчанд осори манзур дар ин замина бисёр аст вале таҳлили 

ҳама онҳо аз имкони ин таҳқиқ берун аст. 

1.4. Шарҳи мухтасари ҳаёт ва мероси адабии Сайф Раҳимзоди Афардӣ 

1.4.1. Зиндагиномаи Сайф Раҳимзоди Афардӣ 

Даҳаи ҳаштодуми асри гузашта аз нигоҳи пешрафту камоли адабиёт ва 

махсусан, нерӯҳои тозаи адабӣ даврони хосе ба шумор меравад. Дар ин даҳа 

гурӯҳе аз адибону нависандагон по ба майдони адабиёт гузоштанд, ки аз эшон 

метавон ҳамчун намояндаи насли сеюми адибон ёд намуд. Насле, ки бо нерӯву 

имконоти зеҳниву ҳунарӣ истеъдоду нубуғе, ки дошт, тавонист вазъи адабиёти 

тоҷикро ба таври чашмгир дигаргун созад. Шеваҳои бинишу нигариш, 

бархурду таллақии ин насл нисбат ба масоили ҳастӣ, дунёву мазоҳири он 

мутафовит буд. Сайф Раҳимзоди Афардӣ намояндаи ҳамин насл мебошад.  

Қобили қайд аст, ки зиндагиномаи пурраи ӯ мавҷуд нест. Танҳо дар 

донишномаҳои адабӣ, китобҳои дарсӣ ва бархе маъхазҳои иттилотӣ ба гӯшаҳое 

аз ҷараёни рӯзгораш ишорат гардидааст. 

Сайф Раҳимзоди Афардӣ 20 ноябри соли 1953 дар деҳаи Дектури ноҳияи 

Балҷувон чашм ба ҷаҳон гушуд. Гузаштагони ӯ аз дехаи Афардии ноҳияи 

Ховалинг буданд. Бо шумори ин баъдҳо ин исми маконро ҳамчун нишони 

хостангоҳи гузаштагон ба насабаш изофа намуд. Сайф таҳсилоти миёнаро дар 

н.Фархор фаро гирифт ва пас  аз хатми мактаб чанд муддате дар кинотеатри 

ноҳияи Москва (Мир Саид Алии Ҳамадонӣ) ба сифати рассом ба кор шурӯъ 

кард. Ногуфта намонад, ки мардумони Балҷувонро аз нимаи дуюми солҳои 

панҷоҳум маҷбуран ба таҳдашт сарзаминҳои Фархору Москва (ҳозира Мир 

Саид Алии Ҳамадонӣ) муҳоҷир намуданд, ки барои мардуми кӯҳистон фоҷиаи 

бузурге буд. Сайф дар қиссаи «Решаҳо» ин мушкили бузурги мардумро бисёр 

воқеӣ, муассир ва ҳунармандона ба риштаи тасвир кашидааст. 

Тибқи навиштаи Х. Асозода Сайф Раҳимзоди Афардӣ баъдан ба факултети 

филологияи тоҷик дохил шуда, онро соли 1975 ба поён мерасонад [35, с. 593]. 

Аммо Сайф Раҳимзоди Афардӣ фаъолияти меҳнатиашро ҷиддан аз нимаи 

дуюми солҳои шастум шуруъ намудааст. Дар тӯли солҳои 1969-1970 дар театри 

давлатии мазҳакаву мусиқии ба номи Сайдалӣ Вализодаи шаҳри Кӯлоб ба 

сифати бозигар (актёр) ифои вазифа намуд, соли 1974 ба ҳайси корманди 

кумитаи давлатии телевизион ва радиои назди Ҳукумати ҶТ пазируфта шуд ва 

то соли 1981 дар ин мақом фаъолият кард. 

Соли 1981-1982 ба сифати тарҷумон ба Афғонистон рафт ва ҳарчанд 

даврони иқомати ӯ дар ин кишвари ҳамсоя кутоҳ буд, вале Сайфро комилан 

дигаргун сохт. Воқеан, ин матлабро мо дар хотироти ӯ мушоҳида менамоем, ки 

баъдан дар атрофаш ибрози назар хоҳад шуд. Пас аз бозгашт Сайф вориди 

рӯзномаи муътабари «Тоҷикистони советӣ» мегардад ва муддати  чаҳор сол 

(1983-1987) ба сифати мухбир ва сипас мудири шуъбаи адабиёт ва санъат кор 

мекунад. 

Нависанда соли 1987 бори дуюм ба Афғонистон эъзом мегардад ва 

муддати ду сол ба тарҷумонӣ мепардозад. Зиндагии баъдии вай аз соли 1989 то 

соли 1995 бо филму филмофаринӣ, коргардонӣ пайванд мехӯрад ва дар идораи 

«Тоҷикфилм» «Тоҷиккино» ба сифати коргардони филм, филмбардор ва раиси 

киновидеокомпанияи миллии «Тоҷиккино» фаъолият менамояд [35, с. 594].   

Мавсуф аз соли 1997 то соли 2000 дар вазифаи Раиси Кумитаи телевизион 

ва радиои назди Ҳукумати ҶТ ифои вазифа менамояд. Ногуфта намонад, ки ӯ 

дар ҳассостарин давраи таърихи Ватан ин вазифаи масъулиятнокро ба дӯш 

дошт. Барои як инсони озодандеш идораи дастгоҳи идеологии ҳукумат кори 

басе муҳим буд. Нависанда, мутассифона, соли 2000 дар остонаи хонааш аз 

ҷониби душманони миллат ваҳшиёна кушта шуд. 

Барои равшантар баён намудани гӯшаҳои зиндагии бадии нависанда 

номуносиб нест ба бархе ёддоштҳои хешовандону наздиконаш ишорат шавад. 

Тавре ки дар боло хотирнишон гардид, мавсуф дар деҳаи Дектур (Овсой)-и 

ноҳияи Балҷувон по ба арсаи вуҷуд гузошт. Ин яке аз деҳаҳои камҷамъият буда, 

сокинонаш рӯзгори худ ва хонаводаро аз чорводорию боғдорӣ ва деҳқонӣ 

таъмин менамуданд. Падари нависанда бобои Раҳим низ бо аҳли оила ба 

деҳқонӣ машғул буд. Зиндагии мардуми деҳот он даврон мушкилоти зиёде 

дошт. Бо қарори собиқ Ҳукумати Шуравӣ аҳолии деҳоти дурдасти кӯҳистони 

тоҷик барои аз худ кардани заминҳои нокораму бекорхобида, бунёди боғҳо 

бахусус пахта, ба водиҳо муҳоҷир мешуданд. Хонаводаи онҳо низ моҳи ноябри 

соли 1954 аз Балҷувон ба деҳаи Москваи ноҳияи Фархор муҳоҷир шуда, ба 

пахтакорӣ машғул шуданд. 

Тибқи ривояти пирамарди солдидаи ин деҳа бобои Файзалӣ «аввалин 

маротиба мо бо падари Сайф бобои Раҳим бо аҳли оилааш ба ин деҳа муҳоҷир 

шуда омадем. Баъд аз мо оҳиста-оҳиста гирду атрофи мо пури одам шуд. Ҳама 

ҷо заминҳои нокораму нообод буд. Маконеро ба мо доданд, ки ҳамаи гирду 

атроф пур аз туғгиёҳ ва худрӯй, ки баргҳои байзавии хордор дорад» буд. 

Мо чи кор карданамонро намедонистем. Бо якдигар маслиҳат карда ба як 

қарор омадем, ки дар ҳамсоягии ҳамдигар хона месозем. Аммо он замон 

зиндагӣ хеле мушкил буд, дар ин ҷо хона сохтан. Мо барои зиндагӣ кардан 

барои худ каппачаҳо сохтем, ки ҳангоми даромадан ба он хам шуда ворид 

мешудем. 

Хеле мушкил буд он вақтҳо. Се-чор сол дар каппачаҳо зиндагӣ кардем. Бо 

мушкилиҳои зиёд замини пур аз туғро тоза кардем ва барои оилаҳои худ 

хоначаҳои лоин сохтем. Падари Сайф аҳли оилаашро муддате гузошта, боз ба 

Балҷувон рафт, чунки он ҷо гову моли зиёд дошт. Гузашта аз ин, модараш низ 

он ҷо буд. Модараш (модарбузурги Сайф Ҳ.В.) ба ин ҷо омадан намехост ва 

доимо дуо мекард: «- Худоё ҳеҷ гоҳ аз ин деҳа маро дур накунад. Боре ба 

Балҷувон рафтем, ки модари ӯро гирифта биёрем. Чун шомгоҳон ба тарафи 

Кӯлоб меомадем, дар мошини боркаш, кампири солхӯрдаи бемор низ бо мо буд. 

Дар роҳ аз дунё гузашт. Мо боз аз роҳи омадаамон пас гаштем ва ӯро гӯру чуб 

кардем» [Суҳбати хосса]1. 

Бар асоси нақли бобои Файзалӣ замоне, ки хонаводаи Сайф ба Фархор 

муҳоҷир шуд, ӯ ҳамагӣ як сол дошт. Фарзандон дар хонавода се нафар буданд. 

Баъдан ду нафари дигар ба дунё омад. Модари Сайф Малика зани бисёр 

ҳунарманд буд. Рӯзона ба кори колхоз андармон буд ва шабҳо дӯзандагӣ 

мекард. Барои навхонадорон ҷома, камзул ва тоқӣ медӯхт. 

                                                           
1 Суњбати хосса – Ин љониб бо бародарону пайвандони марњум Сайф Рањимзоди Афардї суњбате доштам, 

ки дар рисола љо-љо андешањои онњо наќл шудааст. 

Бояд арз дошт, ки хотироте, ки зимни суҳбат мо аз хешону пайвандони 

Сайф дар бораи ӯ шунидем, моро ба ёди осори ӯ андохт. Маълум гардид, ки 

аксари достонҳо ҷанбаи воқеӣ доранд. Дар аксар маворид худи Сайф қаҳрамони 

асосии ҳикояҳо аст. Барои он ки ин андеша бепоя набошад, идомаи ривоятро 

айнан нақл мекунем: «Ёдат ҳаст вақте Сайф писарчаи баркамол буд, дар рӯйи 

ҳавлӣ бурё мебофт. Он вақтҳо бурёро барои фарши хона ё боми хона истифода 

мебурданд. Дар фасли сармо хонаро гарм нигоҳ медошт. Одамони гирду 

атрофи деҳа аз Сайф хоҳиш менамуданд, ки барои хонаҳои онҳо бурё бофад. 

Ин касбро аз куҷо ва аз кӣ омӯхта буд, ҳеҷ кас намедонист. Бо як дасташ бурёро 

мекӯфту дар дасти дигараш китоб мехонд. Рӯзи дароз кораш китоб хондан буд. 

Аҷибаш дар ин буд, ки як китобро дар як шабонарӯз мехонд. Ӯ нисбати 

бародаронаш фарқ мекард. Вақте, ки хоҳарчааш хурд буду гиря мекард, Сайф 

гаҳвораи ӯро меҷунбонд, то ки хоб равад. Бо баҳонаи гаҳвораҷунбонӣ ӯ ба 

китобхонӣ машғул мешуд. Мабодо модараш ба ӯ ягон кор фармояд, ӯ кӯдаки 

хобро мепучид, кӯдак боз гиря мекард, ӯ бошад ӯро меҷунбонду боз 

китобхониро давом медод» [Суҳбати хосса]. 

Хотироти бародари нависанда Азизулло низ ҷолиби таваҷҷуҳ аст. Мавсуф 

дар суҳбат, аз ҷумла, чунин изҳор дошт: «Ӯ хеле камгап буд, ман то ҳол 

ҳайронам, ки ӯ дар як шаб хати форсиро аз худ кардааст. Вақте ки дар деҳа ягон 

маърака мешуд, падарам ӯро ҳамроҳаш гирифта ба онҷо мерафт, дар маърака 

мардону муйсафедони солхӯрда ҷамъ шуда, шабҳои қиссаву ривоятҳо 

мекарданд, ӯ бошад бодиққат гӯш мекард. Ба онҳо саволе, ки медоданд, ҷавоби 

дуруст медодааст. Ҳама ба доногии ӯ қоил шуда буданд. Бародари калонам, ки 

Қудратулло ном дошт, соли таваллудаш 1946 ва мисли Сайф хеле босавод буд. 

Ӯ ҳам мактаби миёнаро хатм намуда, ҳуҷҷатҳояшро ба омӯзишгоҳи шаҳри 

Кӯлоб супурд. Ҳангоме ки омӯзишгоҳро хатм намуд, дар деҳа ба ҳайси 

тракторчӣ кор мекард» [Суҳбати хосса]. 

Он вақтҳо мардуми деҳқон ба пахтакорӣ машғул  буданд, шабу рӯз заҳмат 

мекашиданд, то ки рӯзгори хешро пеш баранд. Боре шабонгоҳ ҳангоме ки аз 

кор мегаштанд, трактор аз кор мебарояд ва аз рафиқаш хоҳиш мекунад, ки аз 

деҳа ягон равшанӣ ёфта биёрад, то ки шаб дар роҳ намонанд. Чун рафиқаш бо 

ҷустуҷӯ мебарояд, дар ин асно аспе аз пеши роҳаш мебарояд ва ӯро лагад 

мезанад. Чун дар деҳа барқ набуд, ҷо-ҷо аз хоначаҳо рӯшании чароғ ба чашм 

мерасид. Ӯ худро бо азобе медорад. Ҳамин тавр бо рафиқаш тракторро ба кор 

дароварда роҳро давом медиҳанд. Ӯ аз ин воқеаи  шабонгоҳӣ бо касе чизе 

намегӯяд. Дере нагузашта ба касалии бедавои саратон гирифтор мешавад. Моҳи 

декабри соли 1968 ин оламро падруд гуфт. Пас аз гузашти замон соли 1979 аз 

олам гузаштанд» [Суҳбати хосса]. 

Ногуфта намонад, ки саргузашти бародар ва фалсафаи маргу зиндагиро 

Сайф дар повести «Падруду пайғом» дар ниҳояти ҳунармандӣ ба риштаи 

тасвир кашидааст. 

Ҳамон гуна ки дар боло хотирнишон шуд Сайф чанд соле дар Афғонистон 

дар мусофирати хидматӣ буд ва бахше аз нигоштаҳояш, ки ҷанбаи ёддоштӣ 

доранд, дар онҷо таълиф шудаанд. Аз ҷумла, асари «Рӯйи ману зулфи  шамол», 

фарогири матолиби зиёде аст, ки марбути инсону қонуни зисти инсонианд. 

Қисмате ба Афғонистону мардуми он, расму сунани дерини ин сарзамин 

марбутанд. Вале Сайф ба таври ошкоро осори муайяне перомуни Афғонистон 

нанавишта. Аз навиштаҳои боқимонда равшан  мегардад, ки мавзуи 

Афғонистон дарди бузурге буда, ки барои ошкор  карданаш нависанда омодагӣ 

мегирифт. Бародараш Азизулло низ дар хотироташ чунин таъкид намуд: «Ҳар 

боре, ки Сайф ба кишвари ҳамсоя Афғонистон мерафт, мо бозгашти вайро 

бетоқатона интизорӣ мекашидем. Вақте ки аз сафар бармегашт, ба ҷуз китоби 

бисёр дигар чизе намеовард. Ва мо бисёр мехостем, ки аз таассуроти сафар ба 

мо чизе гӯяд, аммо хомӯш буд, фақат мегуфт мулки зебо аст, ё ин ки ягон 

қиссаеро ба мо мегуфт, то ки мо ба ӯ дигар суол надиҳем. Модарам, ки рӯзи 

дароз ба дӯхтан машғул буд, аллакай ангуштонаш каҷ шуда буданд ва аз модар 

хоҳиш мекард, ки дигар ин корро накунад. Аммо модар дар ҷавоб мегуфт: – 

Писарам, ман солҳои дароз аст, ки  ба ин касб машғул ҳастам. Ҳамаи домодҳои 

ин деҳот бо ҷомаву тоқии дӯхтаи ман рӯзи хурсандиашонро гузарониданд. Ман 

вақте ки шодии онҳоро мебинам, дар қатори онҳо худро  хушбахт ҳис мекунам, 

бигзор то охир ин касбамро давом диҳам» [Суҳбати хосса]. 

Дар китоби «Доғҳои офтоб» достонест мавсум ба «Боби Вадоғ» (Маҳдӣ) ба 

қаҳрамони хурдсол Кокӣ дахл дорад, ки ба хотири гурез аз корҳои хонаводагӣ 

ва хондани китоб дар танӯр зери ҳезум панаҳ мебарад ва модар бидуни он ки 

дар танӯр будани писарчаро дарк кунад оташ мегиронад. 

Зимни суҳбат бо пайвандони Сайф равшан гардид, ки ин писарча Сайф аст, 

ки тафсилашро аз забони бародараш Азизулло мешунавем. «Дар бораи 

бародарам чи қадар гап занам боз вақт камӣ мегирад. Зиндагӣ чи муаммоҳо ва 

тазодҳои сарбастае доштааст. Ман худ касби чӯбтарошӣ дорам ва бо ин касбам 

рӯзгорамро пеш мебарам. Аммо бародарам кораш китобхонӣ буд. Ҳар қадар 

қиссаву достонҳояшро гаштаву баргашта мехонам, ҳамааш дар бораи рӯзгори 

мардуми мо гуфта шудааст. Бо сабку услуби хосе навиштааст. Китобҳои зиёде 

дорад, ҳамаи онҳоро хондааст. Ёдам ҳаст, боре ӯ ба деҳот бо ҳамсару 

кӯдаконаш меояд. Дар автобус ба китобхонӣ машғул мешавад, баъд мефаҳмад, 

ки нисфи автобус сӯхта истодааст. Ҳамон тарафе, ки Сайф нишаста буд, ба 

онҷо осебе намерасад. 

Аз аввал онҳо дар ҳамон тараф мешинанд, боз дере нагузашта ба дигар 

тараф мегузаранд, аммо тақдирро бин, ки насиби фалокат набудааст. Онҳо 

сиҳату саломат мебароянд. То дер вақт ин ҳодисаро нақл мекард… Рӯзе 

ҳангоми китобхонӣ ба хотири он ки модарам ба ӯ кор нафармояд, ӯ рафта дар 

даруни танӯр китоб мехонад. Дар ин асно модараш дар танӯр мехоҳад ҳезум 

монда нони гарм пазад, дар ҳамин вақт доду вояш баланд мешавад. Модарам 

дар ҳайрат мемонад ва мегӯяд, писарам наход дар даруни танӯр китоб хонӣ? – 

Охир маро ба ягон кор андармон мекунед, китоб хонда наметавонам. Модарам 

табассум мекунад: – Оҳ Сайф, Сайф кай аз ин китобхонӣ дил меканӣ? Мо хоб 

кардани ӯро намедидем, рӯзи дароз кораш китобхонӣ буд» [Суҳбати хосса]. 

Азизулло аз он рӯзи шуми қатли бародар ёдовар шуда, чунин гуфт: «Рости 

гап ҳеҷ интизор набудем, ки ин тавр мешавад. Шаби ин ҳодиса ман ҳам дар 

Душанбе будам. Вақте ӯро ҳамон шаб куштанд, хоб дидам, ки як дандонам 

афтодааст. Фаҳмидам, ки чи ҳодисаи нохуше мешавад, аммо худро тасалло 

дода ба худ гуфтам як хоб будааст, мегузарад. Вақте ки ба ман ин хабари 

шумро доданд, фавран ба ҷойи ҳодиса шитофтам. Он ҳодиса ҳеҷ гоҳ аз хотирам 

фаромӯш намешавад. Дар роҳрави хона хоб буд, оғӯштаи хун. Писараш дар 

гармоба буд, ӯ ҳам аз кор хабар надошт. Ӯ мегӯяд овози гӯшхароше ба гӯшам 

садо дод, аммо ман эътибор надодам. Вақте, ки ӯ ин ҳодисаро дид, чи кор 

карданашро намедонист» [Суҳбати хосса]. 

 

1.4.2. Мероси адабии Сайф Раҳимзоди Афардӣ 

 Чун одат барои шинохти расмии як нависанда дар як ҷомеаи адабӣ, 

замони тӯлонӣ, ки фарогири шаклгириву камоли эҷодии вай аст, лозим 

мебошад. Вале алорағми ин сунат ҳамон гуна ки аз нақду назарҳои 

адабиётшиносону мунаққидон бармеояд, Сайф бо нашри нахустин ҳикояаш 

«Гунҷишки сафед» дар рӯзномаи «Комсомоли Тоҷикистон» (1983) ҳамчун 

нависандаи соҳибсабк шуҳрату маҳбубият пайдо намуд. Дар адабиёти тоҷик мо 

камтар асареро суроғ дорем, ки дар матни он ҷаҳони кӯдакӣ бо ҳама шебу 

фарозаш, орзуву омоли бекаронааш, мавриди тавсифу тасвир қарор гирад. 

Дере нагузашта нахустин повести вай «Ситораҳои сари танӯр» дар 

маҷаллаи «Садои Шарқ» мунташир гашт ва соли 1984 нашриёти Адиб матни 

комили онро манзури хонандагон гардонид. Шоири халқии Тоҷикистон 

Гулрухсор дар сарсухане, ки ба ин маҷмуа навишта буд, хотирнишон сохта, ки 

қаҳрамонони қиссаҳои нависанда, ки аксар кӯдаканд, дунёро зеботару фарохтар 

аз бузургсолон мебинанд. Аслан «аз номи бачаҳо барои калонсолон сухан 

гуфтан аз нависанда ҳам камолот ҳам садогии кӯдакиро талаб мекунад. Мо 

Сайф Раҳимовро дар қиссаҳояш ҳам ину ҳам он мебинем. Дар назари софу 

рангини бачаҳо дидани олами онҳо аз адиб масъулияти калонро талаб мекунад. 

Нависандаи ҷавон масъулиятшиносии худро дар ҳалли мавзуи интихобкардаи 

худ исбот кардааст» [85, с. 5] . 

«Аз ёдҳо, аз ёдҳо» маҷмуаи дуюми нависанда маҳсуб мешавад, ки соли 

1988 аз тарафи нашриёти Адиб ба табъ расидааст. Ин маҷмуа фарогири повести 

«Решаҳо» ва ҳикояҳои «Аз ёдҳо аз ёдҳо», «Руъё» ва «Падруду пайғом» 

мебошад. Бояд таъкид намуд, ки бо шумори он ки аз чопи ин асар муддати 

тӯлонӣ гузаштааст, вале нақди адабӣ ба гунаи шоиста ба он баҳогузорӣ 

накардааст. Танҳо дар мақолаҳои ҷудогона ба онҳо ишора шудааст. Дар ин 

миён дидгоҳҳои шодравон Х. Шарифзода қобили мулоҳизаанд, ки баъдан 

атрофашон ибрози назар хоҳад шуд. Повести «Решаҳо» бори дувум ба чоп 

нарасидааст. «Дурӯғи сафед» маҷмуаи сеюми нависанда маҳсуб мешавад, ки 

тавассути интишороти «Салим» (1989) ба табъ расидааст. Ношир дар оғоз зикр 

намудааст, ки маҷмуи фарогири ҳикояҳо ва қиссаҳои тозаэҷоди  нависанда аст. 

Вале равшан нест, ки кадоме аз осор қисса ва кадоме ҳикоя аст. Гузашта аз 

ин, мураттиби маҷмуа онро ба панҷ қисмат ҷудо намудааст. 

Сабаби чунин тақсимбандӣ низ, мутаассифона, торику норавшан аст. 

«Васвасаҳои зикри вайҳ» «Таронаи хоки пориён» низ маҷмуаи ҳикояҳои 

нависанда аст, ки соли 1999 мунташир гардидааст. Маҷмуаи мазкур шомили 10 

ҳикоя аст, ки ба ҷуз ду ҳикоя «Таронаи хоки париён» ва «Аз розҳо аз розҳо» 

дигар аз маҷмуаи «Дурӯғи сафед» гирифта шудаанд. 

Ҷойи таъкид аст, ки дар поёни китоб ба ҷойи охирсухан нақде аз Сорои 

Мурид, ки ҳамзамон, муҳаррири китоб аст, бо номи «Наҷвои қалб» ҷо шудааст. 

Метавон гуфт, ки ин нахустин нақди мӯшикофона, вале нотамомест, ки дар 

атрофи навиштаҳои нависанда шудааст. 

Аз ин нақд чунин ба назар мерасад, ки муаллиф мусаллаҳ бо донишҳои 

назарии адабӣ, ошно бо мактабҳо ва ҷараёнҳои адабӣ аст ва дар остонаи вуруд 

ба ҷаҳони андешаи Сайф аст. 

Соли 2000 чопи муҷарради осори Сайф Раҳимзод «Ситораҳои сари танӯр», 

«Аз ёдҳо аз ёдҳо», «Рӯъё» дар маҷмуаи «Падруду пайғом» сурат гирифт. 

Маҷмуаи «Доғҳои офтоб» китоби дигари нависанда аст, ки пас аз маргаш 

соли 2003 аз тарафи нашриёти Адиб нашр гардидааст. «Доғҳои офтоб» аз се 

бахш иборат аст. Бахши аввал ҳикояи «Доғҳои офтоб» аст, ки дар нашрҳои 

пешин «Рӯъё» унвон ёфтааст. Аз мурури ҳикоя равшан мешавад, ки муаллиф 

онро таҳриру такмил намудааст. 

Бахши дуюми китоб «Доғистони ман» ном дошта, шомили чаҳор ҳикоя 

аст, ки ба ҳам пайванди муҳтавоӣ доранд. 

Ниҳоят бахши сеюми китоб зери унвони «Рӯйи ману зулфи шамол» 

дарбаргирандаи хотироти парокандаи ӯ зимни иқомат дар Афғонистон аст. 

Зимни ёддоштнависӣ нависанда андешаҳои ҷолибе перомуни масоили 

мухталифи ҳастӣ, моҳияти зистан баён доштааст. 

Дар маҷмуа мақолаи мабсуте бо номи «Пайроҳа ва дунёи Сайф», ки бо 

қалами А. Самад тааллуқ дорад, ҷойгузин шуда, ки мунъакискунандаи роҳи 

эҷодии нависанда аст. Дар ин мақола ниҳоят муҳаққиқона ба ҷанбаҳои ҳунарӣ 

ва ҷойгоҳи Сайф дар адабиёти муосир ишорат шудааст. 

Соли 2014 охирин китоби нависанда ба муносибати 60-солагияш таҳти 

унвони «Чашми саҳар» манзури хонандагон гардид. «Чашми саҳар» дорои 

қиссаҳои «Абармарди шарқӣ», «Хиёл», «Аз саргузаштҳои Ҳидоят ва ҳикояи 

«Марги хари сафед» мебошад. 

Ин осори тозаи Сайф Раҳимзод мебошанд, ки ба саъю эҳтимоми Сорои 

Мурид гирдоварӣ шудаанд. Сорои Мурид дар пешгуфтори китоб таъкид 

намуда, ки ҷамъоварии осори мазкур амри бисёр душворе буд. 

Мутаассифона, ин маҷмуа ҳам то ба ҳол мавриди нақду баррасӣ қарор 

нагирифтааст. 

 

1.4.3. Сайф Раҳимзод аз нигоҳи нақди адабӣ 

Нақди адабӣ дар шинохту маърифати ҳунару истеъдоди эҷодии як адиб ва 

дар ниҳоят шуҳратёр шудани ӯ нақши корсоз дорад. Муҳимтар аз он тавассути 

нақд аст, ки шоир ё нависанда ба нуқоти заъфу нерӯманди ҳунари худ пай 

мебарад ва барои камолу пешрафти касбии хеш талош меварзад.  

Бад-ин тариқ ҳар нависандае ба нақди дақиқу раҳгушо ниёзманд аст. Ба 

шарте нақд саривақтӣ бошад. Перомуни зиндагӣ ва осори Сайф мақолоти 

пуршуморе навишта шудаанд, ки қисмати умдаи онҳо баъди марги 

нобаҳангоми вай таълиф шудаанд. Нақде, ки ҳамзамон, бо чопи осори  вай 

навишта шуда бошад, қариб, ки мавҷуд нест. Устод А.Самад дар шинохти 

сабаби ин бетаваҷҷуҳӣ ба як масъалаи бисёр ҷондор ишорат мекунад: «Садои 

нарми пойи Сайф ибтидо ба гӯши муҳити адабӣ нарасид. Аслан ин ҳолат 

табиист ва ҳикмате ҳам дорад. Эҳтимол ҳакамону устодони адабиёт бо андешаи 

фирефтаи ситоиш нашудани ӯ зиёда аз ин ба дарди бузургманишӣ мубтало 

нашудану дар ҳол мувозинатро гумкарда, дар сари асп наафтодани вай солҳо аз 

баҳо додан ба арзишҳои эҷодии ҷавони пурлаёқат мепарҳезанд, лаб фурӯ 

мебанданд. Ин ҳам «мероси» азалист, вагарна ба таъбири маъмул метавон аз 

бисмиллоҳ муллоро шинохт» [15, с. 284]. 

Албатта ба ин андешаи устод метавон мувофиқат кард, аммо ба фикри мо 

сабаби асосии хомӯшии ноқидони мо дӯшворӣ ва печидагии сабку нигориши 

Сайф буд, душворӣ осоннамост. 

Дар ҳар сурат мо дар ин бахш ба муҳимтарин дидгоҳҳои ноқидону 

адабиётшиносон ва бархе мухлисон ишорат меварзем. Нақди нисбатан ҷомеъ ва 

мушикофона ба маҷмуаҳои нахустини нависанда ба қалами шодравон 

Х.Шарифзода тааллуқ дорад, ки ба номи «Баҳору тирамоҳи зиндагонӣ» соли 

1990 дар маҷаллаи «Садои Шарқ» [125, с.81] нашр шудааст. 

Мавсуф ба истеъдод, ҷанбаҳои навандешонаву тозакориҳои нависанда 

ишора намуда, таъкид менамояд, ки «дар повести якуми Сайф ду сифати барои 

нависандагӣ муҳим мушоҳида мешавад: нақши хеле табиию руҳияи қаҳрамон 

ва тасвири нозуки васфӣ»-ки ҳамчун заминаи асосии бадеияти асар хидмат 

кардаанд» [125, с.102]. 

Донишманди фозил маҷмуаи дуюм ва махсусан,  повести «Решаҳо»-ро ба 

таври васеъ мавриди таҳлилу баррасӣ қарор дода, онро асари «психологии 

иҷтимоӣ» меномад. Номбурда дуруст қайд мекунад, ки дар матни асар тасвири 

ҳақиқии воқеӣ ҳамагӣ якчанд лаҳза дошта, дигар ҳама як навъ зуҳури ҷараёни 

андешаи қаҳрамонро дар бар мегирад. 

Мунаққид, махсусан, ба ҳунари тасвиргарии адиб арзиши басазо қоил 

мешавад. А. Набавӣ аз зумраи мунаққидони соҳибномест, ки ҳарчанд ботаъхир, 

вале қиссаи «Ситораҳои сари танӯр»-ро нақду баррасӣ намудааст.  

Мазкур нахуст Сайф ва насли ӯро ба зумраи эҷодкорони тозанигоҳу 

суннатшикан дохил намуда, сабку услуби ӯро хоссаву мунҳасир ба фард 

медонад. Яке аз сифатҳои муҳимми эҷодии ӯ ба қавли мунаққид касрат ва 

тозагии тасвир дар қисса аст. Ба андешаи А. Набавӣ он чи Сайф ва насли ӯро аз 

пешиниён мутафовит месозад, «доштани истиқлоли» мавзуъ ва «биниши 

бадеӣ» аст» [72, с. 110-111]. 

Нақди нисбатан комили осори Сайфро мо дар мақолаи мунаққиди номвар 

А.Сайфуллоев мехонем. Мавсуф дар матлаби худ кӯшидааст ба ҳама ҷанбаҳои 

эҷодиёти ӯ, аз ҷумла, дарунмояи осор, вижагиҳои зебошинохтӣ, ҳунари 

нависандагӣ, забон ва ғайра дахл кунад. Аз нигоҳи ӯ бо рамзу тамсилҳои 

ҳайратангез ба доираи тасвири бадеӣ, кашидани воқеаҳо – хоҳ сиёсӣ ва хоҳ 

маишӣ яке аз падидаҳои сабки фардии Сайф Раҳимзод аст. Мазкур хотирнишон 

сохта, ки «ҳунари суханварии ӯ пурэҳсос, пурмазмун гардида, дар ҳар бобат ба 

рангу равған ва ҷилои тозатаре ба зуҳур меомад. Забони «Доғистони ман» чун 

дигар таълифоти муаллиф ҷаззоб аст. Насри Сайф аз аввали ҷумлаҳояш 

хонандаро ба худ мутаваҷҷеҳ менамояд» [94, с. 310].  

«Дунёи Сайф Раҳим» унвони мақолаи мунаққиди саршинос Ҷ.Бақозода 

мебошад, ки  дар атрофи маҷмуаи «Дурӯғи сафед» навишта шудааст. 

Мутолиаву баррасии ҳикояҳои маҷмуа мунаққидро ба ин натиҷа расонида, ки 

талоши аслии нависанда бо такя ба тахаюли бадеӣ шарҳу тавсифи моҳияту 

рисолати инсонист. Нависанда дар бозтобу инъикоси дунёи торикравшани 

персонажҳо, тасвири фазои равони эшон, ғаму андӯҳ, шодиву сурур, дасти расо 

дорад. 

Аксар жанри афсонаву ривоят дар осори ӯ пешӣ мегирад. Ин аст, ки 

мавзуъҳое мисли хобу руъё, маризӣ, беморӣ дар осораш мавқеи муҳимро ишғол 

менамояд. Воқеияти зиндагии фардӣ, махсусан, падидаҳои айёми бачагӣ дар 

таълифи осори ӯ нақши калидӣ доранд [85, с.103]. 

Беҳрӯзи Забеҳулло муҳаққиқу шоири тоҷик низ нақде зери унвони «Дар 

бешаи андешаҳо» перомуни масоили куллии «Дурӯғи сафед» иншо намуда, ки 

бисёр ҷиддиву олимона аст. Дар оғоз ӯ дуруст хотирнишон менамояд, ки дарку 

маърифати осори нависанда омодагии қаблиро, ҷаҳонбинии васеъро масалан ба 

қавли ӯ нависанда падидаву рухдодҳои иҷтимоиро на дар шакли аслиашон, 

балки аз пушти парда тасвир намудааст.  

Вижагии дигар барои бозгушоии ниҳоят муҳимтарин хусусияти осори 

мавсуф «мавҷуди сабки тоза ва забони фасеҳу қудрати баёни андешаи ӯ буд. 

Ҳар як калима дар навиштаҳои ӯ бори калони маънавӣ ба дӯш доранд [85, с.34]. 

Соли 2012 ба муносибати 60-солагии С. Раҳимзод китоби адабиётшиноси 

тоҷик У. Сафар «Тавбаҳои дардолуд» аз чоп баромад, ки нақду баррасии 

достонҳои нависанда ихтисос дошт. Дар ин китоб 6 мақола ҷойгузин шуда, ки 

ҳар яке ба як ҷиҳати эҷодии нависанда бахшида шудааст. 

Мунаққиди номбурда дар муқаддимаи китоб кӯшиш кардааст, ки ба 

сарчашмаҳои илҳоми Сайф Раҳимзод ва тааллуқоташ ба мактабҳои адабии 

ҷаҳон, пайвандаш бо адабиёти пешин ишорат намояд. Масалан дар бораи 

гироиши Сайф ба мактаби адабии сюреализм (фаровоқеият) чунин навиштааст: 

«Сайф Раҳимзоди Афардӣ бидуни шак аз мактаби сюреализм баҳраҳои вофир 

бурда, аз сарчашмаи зулоли ин сарзамини ғариб обҳо хурда. Таҳти таъсири 

афкору андешаи мавҷуд чанде аз достонҳои худро офаридааст, вале ҷойи 

таъкид аст, ки дар ин замина ба пайравӣ аз аносири сюреалистӣ арзи вуҷуд 

намуда, машҳуни вижагиҳои миллианд» [100, с.7]. 

Масъалаи дигаре, ки миёни андешаҳои адабиётшиносон 

диққатҷалбкунанда аст, зикри муҳимтарин хусусиятҳои сабки нигориши вай 

аст. Аз ҷумла, ба фикри мавсуф яке аз шохисҳои кори Сайф баҳрагирӣ аз рамзу 

тамсил ва шеваи хоси манзурсозии дарунмояи  асар ва ниҳоят калимаҳои 

калидии каломи Сайф мебошад. 

Соли 2019 маҷмуаи дигари мақолоти адабиётшиносони ёдшуда бо номи 

«Фалсафаи дӯст доштан», «Андешаҳои хаёмӣ» дар достонҳои  Сайф» ихтисос 

ёфтаанд. Мақолаҳо аз нигоҳи таҳлилу умқи андеша бисёр дилчаспу муҳиманд. 

Дар матни онҳо ба бисёре аз норавшаниҳои осори нависанда метавон посух 

пайдо намуд [102]. 

Хурсандибахш аст, ки таҳқиқу ковишҳо атрофи масири зиндагии ва  

эҷодиёти Сайф дар ин солҳо идома доштааст. Соли 2020 бо саъю эҳтимоми 

адабиётшиноси тоҷик Абдуҷалили Амон маҷмуи пажуҳишҳои анҷомдодашуда, 

очерку хотироти дӯстон, ки аксар пас аз даргузашти шодравон дар матбуоти 

даврӣ нашр гардида, дар шакли китоби алоҳидае бо номи «Пайроҳа ва дунёи 

Сайф Раҳимзоди Афардӣ» манзури хонандагон гардид. Аҳаммияти маводи ин 

китоб дар шинохти шахсият, чеҳраи ҳунарӣ ва ҷойгоҳи Сайф дар ҷомеаи 

адабии Тоҷикистон бисёр арзишманд аст. 

Дар боло қайд шуд, ки ҳадафи аслии мо дар ин рисола таҳлилу баррасии 

тавсифи бадеӣ, маҳорату истеъдоди тавсифгарии нависанда аст. Аммо қабл аз 

ҳама лозим медонам, перомуни заминаҳои назариву истилоҳии ин мафҳуми 

адабӣ ба таври муфассал изҳори назар намоем. 

БОБИ II 

ТАВСИФ ВА НАҚШИ ОН ДАР ОСОРИ БАДЕӢ 

2.1. Тавсиф. Шарҳи истилоҳӣ 

Каломи инсонро бидуни тавсиф тасаввур кардан муҳол аст. Чи нутқи 

гуфторӣ ва чи хаттии инсонҳо саршори таркибу иборот, вожагонест, ки дар 

расондану баёни ҳадафу қасди гӯяндагон, бо мақсади расову қобили дарку 

хушоянд сохтани матолиби мавриди назар истифода мешаванд. 

Тавсиф, махсусан, дар адабиёти бадеӣ нақши барҷастае дорад. Як нигоҳи 

иҷмолӣ дар осори шоирону нависандагони пешину муосир нишон медиҳад, ки 

ҳеҷ адибе аз корбурди тавсиф дар ҷараёни эҷод бебаҳра набудааст. 

Дар тӯли замон мавзуи тавсиф дар осори шоирону нависандагони зиёде 

таҳқиқу баррасӣ гардидааст, андешаҳои муҳимме роҷеъ ба аҳаммияту арзиши 

он дар матни адабӣ зикр шудааст, вале, мутаассифона, то ба имрӯз шарҳу баёни 

дақиқу амиқи тавсиф ҳамчун истилоҳи адабиётшиносӣ мавҷуд нест. 

Ақидаву дидгоҳҳои муҳаққиқону назарияпардозони адабиёт дар атрофи он 

пуршумор ва гоҳо зидду нақизанд. Яке аз вижагиҳои муҳимму барҷастаи 

тавсиф бозтоби унсурҳоест, ки дар вуҷуди як шайъ як инсон, дар қаламрави як 

макон мавҷуд аст ва зимни назораву мушоҳида дар зеҳни нависанда ба зуҳур 

расидааст. 

Дар фарҳангҳои адабӣ чунин оварда шудааст, ки «тавсиф чеҳра ё сурати 

лафзиву вожагонӣ, инъикоси нишонаҳои зоҳирии ашё ва манзараҳо, инсон ва 

гурӯҳҳо мебошад. Тавсиф метавонад мустақим ва ғайри мустақим бошад, яъне, 

дар натиҷаи таҷаммуи ҷузъиёт ҳосил шавад. Ҳадафи аслии ҳар як тавсифи 

камолёфта новобаста аз он ки тавсифи макону инсон аст, дар маҷмуъ, ба шарҳи 

зер аст: а) тамаркуз рӯйи таассурот; б) интихоби дидгоҳҳои муфиду судманди 

ҷисмиву ақлӣ; в) интихоби ҷузъиёти барҷастае, ки дар фароҳамоварии 

таассуроти зарурӣ ёрӣ мерасонанд; д) иртиботу пайванд бахшидан ба ҷузъиёти 

фазоӣ, замонӣ, лафзӣ ва ҷамъӣ, ки ҳунару малакаи зиёдеро иқтизо дорад; е) 

поён бахшидан ба як матн бо ангезаи аслӣ ё мутазод» [59, с. 536-538]. 

Аз андешаҳои муҳаққиқи мазкур бармеояд, ки зери мафҳуми тавсиф 

метавон як лаҳзаи комилу поёнёфтаи ривояти бадеиро дар назар гирифт, ки дар 

як матни бадеӣ ҳузури барҷаста дорад. Таъкиди лафзӣ, барҷастагиву ҷудосозии 

лаҳза ё ҳолате дар матни адабӣ инъикоси муфассалу доманадори он, фарқ 

гузоштан миёни ону дигар аҷзои матн бар сари худ барои тавсиф маънии хоссу 

ҷойгоҳи барҷаста фароҳам месозад, гузашта аз ин, барои тавсиф маҳдудияте 

дар муқоиса бо ривояту ҳикоят эҷод менамояд. Тамоми анвои ҳунари каломӣ чи 

ҳамоса, чи достон, чи роману ҳикоят ба андозаҳои гуногун аз тавсиф 

бархурдоранд. Аз сӯйи дигар, тавсиф ҳамчун шеваи таъкиду барҷастасозии 

ҷузъиёти сохтории осори мансур дар қаламрави як ривоят мавқеияти 

ҷудогонаеро дар иртибот бо ҳадафу мақсади нависанда ишғол менамояд. Ба 

ақидаи муҳаққиқон «дар як роман ё ҳикояте, ки ҳадафаш бозтоби дақиқу васеи 

воқеият аст, тавсиф аксаран аслу асоси ривояте маҳсуб мегардад, ки бо низоми 

хос, бо тағйири тадриҷии лаҳзаҳои мавриди назар сурат мегирад» [59, с.536]. 

Ба андешаи адабиётшиноси рус К.И. Себина дар адабиётшиносӣ зери 

мафҳуми тавсиф боз тавлиди ашё дар ҳоли истоии онҳо фаҳмида мешавад. Дар 

сурате, ки ривоят, ки фарогири хабару иттилоот атрофи аъмоли якдафъаина ва 

падидаҳо аст ва ҷузъе аз сужаи асарро фароҳам меоварад. Ба қавли номбурда 

«анвои классики тавсиф пейзаж, интериэр, портрет маҳсуб мегарданд. Ба 

тавсиф ҳамчунин мушаххасан қаҳрамони асар, ҳолоти ботини онҳо, дафтару 

амали мукаррару муназами онҳо дохил мешавад» [110, с. 221]. 

Абзори аслии ривоят ҷузъиёти пӯё мебошанд, ки сужаи асарро фароҳам 

месозанд. Тавсиф бошад иборат аз ҷузъиёти истое мебошад, ки сужаи асарро 

дар ҷараёни сужа ангеза медиҳанд ва шарҳу тафсир менамоянд» [110, с.222] 

Дар адабиётшиносӣ ду навъи асосии тавсифро зикр кардаанд. Яке тавсифи 

исто ё мунҷамид, ки фарогири лаҳзаҳое мебошад, ки хусусияти устувору 

мунсаҷим доранд. Дар радифи тавсифи исто аз тавсифи пӯё зикри ном 

кардаанд, ки тавассути ривояту ҳикоят кардан батадриҷ ба худи ҳикоя 



92 
 

мегузарад. Дар тавсифи исто аз тавсифи пӯё зикри ном шуда, ки тавассути 

ривояту ҳикоят кардан ба тадриҷ ба худи ҳикоя мегузарад. Тавсифи исто мисли 

тавсифи пӯё анвои зиёде надорад. Тавсифи исто падидаҳоро вобаста ба шеваву 

усули тағйири тадриҷашон шарҳу баён намуда, ба падидаҳо манзараи комил 

медиҳад. Тавсифи пӯё бошад, тобеи масири ҳикоят ва ҷараёни падид омадани 

он аст, ки дар раванди он исту таваққуфҳо, бозпасгаштанҳо ҳузур дорад. 

Тавсиф яке аз аносири ривоят маҳсуб мешавад. Аҷзои аслии матн, ки 

тавсиф ба онҳо бештар иртибот мегирад, чеҳра, манзара ва фазои дохили 

мутааллиқ ба онҳо ба шумор меравад. 

Дар бархе аз фарҳангҳои истилоҳӣ аз тавсиф ҳамчун нишонгари ашё, 

вазъият амалиёти хосса, ки дар чаҳорчӯби замону макони хос мегузарад, ёд 

мекунанд. Аз сӯйи дигар набояд фаромӯш кард, ки мавзуи тавсиф метавонад 

амалу ҳолатҳои ҷудогона ва ҷараёнҳои такроршаванда дар ҷомеаву табиат 

қарор гирад. Замоне, ки сухан аз тавсиф дар миён аст, бояд нигоҳе ба истилоҳи 

дигар, яъне, ривоят афканд, ки пайванду қаробатҳои зиёде ба тавсиф дорад. Дар 

фарҳангҳо ва иттилоъномаҳои тафсирӣ ағлаб хотир нишон гардида, ки ривоят 

яке аз вожагони сермаъно маҳсуб мешавад ва бо доштани ин ҷанба дар 

мабоҳиси адабӣ мушкилоти зиёде эҷод мекунад. 

Ағлаб ривоятро иборат аз ҳикояте медонанд, ки бар мабнои падидаҳои 

воқеӣ ва тахаюлӣ фароҳам омадааст. Бо пазириши ин андеша қаламрави айнии 

он густаришу доманаи беохир пайдо менамояд ва инъикосу бозтоби ривоят дар 

матнҳои бадеӣ ва ғайри он дар матнҳои таърихӣ, дар саҳнаҳои ғайрикаломӣ 

зиёд дучор мешавад. 

Гоҳо истилоҳи «ривоят» муродифи «ҳамоса» ва танҳо мутааллиқ ба 

мутуни адабӣ мешавад. Аз ҷониби  дигар мутуни мавриди назар имкон дорад, 

на танҳо перомуни падидаҳо ривоятгар бошанд, балки атрофи вазъияту ҳолот 

ва дигар рухдодҳо ҳикоят кунанд. 

Зимни таҳқиқ агар такяи аслӣ рӯйи мавзуи ҳикоя набуда, таваҷҷуҳи аслӣ 

болои вижагиҳои сохтории он бошад, дар ин сурат ривоятро метавон ҳамчун 

пораҳое аз матни як асари ҳамосӣ-тафсир намуд. Ҳамзамон, ба ин калимаи 

«ривоят» шакли мушаххаси каломист.  

Ба ақидаи муҳаққиқи рус Тамарченко Н.Д. «Ривоят дар асл чунин 

гуфторест, ки корбурди иттилоотӣ дорад. Аз сӯйи дигар маҳз бо ҳамин мафҳум 

раванди муоширати ровӣ бо хонанда сурат мепазирад» [114, с.106]. 

Дар «Фарҳанги адабӣ» перомуни ривоят чунин таъриф омадааст: «Ривоят 

муодили вожаи англисиии «narrative» дар луғат ба маънои ҳадис, хабару нақл 

кардани сухан ва дар истилоҳи адабӣ матне аст, ки достонро баён мекунад ва 

достонгӯй дорад» [117, с. 635]. 

Албатта ин соддатарин таъриф аз ривоят аст. Дар сарчашмаи мазкур 

таърифу андешаҳои пуршуморе аз муҳаққиқону донишмандони ғарбӣ дар 

атрофи ривоят зикр шуда, ки мазмунан ба бархе аз онҳо ишорат мешавад. 

Гурӯҳе аз олимон ба таваҷчуҳ ба моҳияти он матнеро ривоят донистаанд, ки 

дорои ду унсур бошад. Яке достон ва дигаре достонгӯ. Гурӯҳи дигар бо 

таваҷҷуҳ ба ҷанбаи забоншиносии ривоят онро ҳаммарзи таҷрибае 

баршумурданд, ки бо феъли гузашта нақл мешавад. Агар фарозан достонеро бо 

замони ҳозира ё оянда ҳам нақл кунанд, боз ҳам лозим аст онро як таҷриба дар 

замони гузашта маҳсуб кард. 

Дар ин замина, махсусан, дидгоҳҳои адабиётшиносону мунаққиди 

фаронсавӣ Ролан Барт ҷолиби таваҷҷуҳ мекунад. Ба андешаи мавсуф ривоят 

метавонад, исто ва пӯё бошад. Аз нигоҳи ӯ ривоят дар тамоми ҷилваҳои 

фарҳангии башарӣ, аз қабили қисса, достон, намоиш, устура, таъриху назоири 

он ҳузур дорад. Мавсуф бар ин бовар аст, ки ҷомеа бидуни ривоят 

тасаввурнопазир аст. Ривояти хеле сода дар ҷомеа вуҷуд дорад. 

Дидгоҳҳои Р. Барт, махсусан, дар иртибот бо матни адабӣ ва бархурд бо он 

қобили мулоҳизаанд. Мавсуф аз зумраи сохторгароён аст, ки ба ҳар як аз аҷзои 

матн бархурди ҷудогона дорад. Р.Барт мухолифи ваҳдати матн ва пазириши 

ниҳоят, поён дар фарогирии матн аст. Ба қавли ӯ тафсири як матнро ҳаргиз 

хатму поёне нест. Матн тибқи назари ӯ як навъ лаззат аст ва қироат бошад, 

мисли сайру саёҳат ё қаноати шаҳват аст. Аз ин зовия ӯ матнҳоро ба ду қисмат 

ҷудо месозад: «матн-лаззат», «матн-қаноат, ирҷоъ». Дарку тасаввури матн ба 

андешаи мавсуф бастагӣ ба сатҳи хонанда ва дараҷаи омодагии ӯ ба қироат ва 

тафсири панҷ калид-рамзи аслӣ дорад: Яъне вобаста ба Таҷруба, Шахсият, 

Дониш, Воқеият ва Нумод мебошад» [142]. 

Бар хилофи Р. Барт донишманди булғорӣ Т.Тедоров муҳимтарин вижагии 

ривоятро тағйир аз вазъияте ба дигар вазъият медонад ва таъкид менамояд, ки 

ҳар таърифе, ки аз ривоят мешавад, бояд такявар ба ин нуқта бошад. 

Номбурда таъкид менамояд, ки «иртиботи содаву таволии хаттии онҳо 

наметавонад ривоятеро ба вуҷуд оварад, балки нависанда ё ривоятгар ба кумаки 

гашторҳое, ки ба кор мегирад, ҳаводисро он гуна, ки худ мехоҳад, ҷо ба ҷо 

мекунад ва шакл медиҳад. Бояд миёни силсилаи ҳаводиси ривоят пайванди 

замонӣ ва пайванди сабабӣ вуҷуд дошта бошад» [117, с. 692]. 

Қобили зикр аст, ки дар атрофи ривоят, махсусан, дидгоҳҳои олими рус 

Владимир Яковлевич Пропп қобили мулоҳизаанд. 

Ба андешаи В.Я. Пропп матне ривоят ҳисобида мешавад, ки баёнгари 

тағйири вазъият аз ҳолати оддиву муътадилу нобасомон ва сипас бозгашт ба 

ҳамон ҳолати муътадилу басомони аввалия бошад. Пропп В.Я. ин тағйири 

вазъиятро ҳодиса номидааст. Ба назари ӯ ҳодиса аз аносири аслии ривоят аст. 

Пропп гузар аз як ҳолату вазъияту ҳолати дигарро ҳаракат номидааст. Ба қавли 

ӯ қисса бояд ақаллан як ҳаракат дошта бошад. Бо вуҷуди тафовутҳое, ки миёни 

ривояту тавсиф мавҷуд аст, метавон онҳоро муқоиса намуд. Барои амалӣ 

сохтани ин мақсад зарур аст, ба чанд нуқта таваҷҷуҳи хос мабзул дошт. Аз 

ҷумла, ба мавзуи бозтобу тарсим, пайванд бо сужа (замони амалу ҳодиса), 

амали бозтоб ва хусусиятҳои корбурдӣ. Ин ҷанбаҳо ҳарчанд бо ҳам пайванди 

танготанг доранд, вале мутобиқати комил надоранд. Тавре ки аз тақсимбандии 

тавсифу ривоят дида мешавад, меъёрҳои мавзуи тафовути онҳо дар адабиёти 

илмӣ шарҳу баёни худро ёфтааст. Тавсиф ағлаб ҳамчун инъикоси ашё дар вазъи 

истоии онҳо шарҳу тавзеҳ мегардад. Ба қавли бархе аз донишмандон тавсиф 

дар матн замоне корбурд пайдо менамояд, ки ривоят дар матн қатъ мегардад ва 

халлоқи асар макон ё қаҳрамонеро тавсиф менамояд. Аммо ба фикри мо 

таносубу қиёси истоӣ ва пӯёӣ дар шарҳу тавзеҳи мафҳуми тавсиф ва ривоят ба 

гунаи лозим корсоз нест, зеро пӯёиву тағйирпазирии мавзуи инъикосшаванда ва 

баръакс истоӣ ва тағйирпазирии мавзуъ ба сари худ дар масири умумии асар 

таъсири қобили мулоҳизае надорад. 

Пайванду алоқаи тавсиф ва ривоят дар заминаи замони амал метавонад, 

ҷилваҳои мухталиф дошта бошад. Гап дар ин аст, ки ривоят ҳамеша ба замони 

амал иртибот дорад, тавсиф бошад дар чаҳорчӯби замони ривоят ҳузур дорад, 

на дар амал. Ногуфта намонад, ки дар чунин вазъияте «амал» муродифи «сужа» 

мешавад, сужа бошад, мақулаест, ки ҳамчун асосу бунёни як асари ҳамосӣ 

ҳузури зеҳнӣ дорад. Ин хусусият боиси аҳаммияти хос пайдо намудани ривоят 

мегардад. 

Бар хилофи ривоят тавсиф бештар ҷанбаи комилсозӣ, пуркунандагӣ дорад. 

Тавсиф имкон дорад, қабл аз амали мавриди назар сурат бигирад ва ба он 

сурату маъно диҳад. Дар ҳар сурат агар манзур омӯзишу ошкорсозии нишонаву 

барҷастагиҳои осори ҳамосӣ бошад, моро зарур меояд, ки қабл аз ҳама ба 

тасвир мутаваҷҷеҳ бошем. Аммо набояд фаромӯш кард, ки ривоят ва чи тавсиф 

зарфияту имконоти мушобеҳ доранд. 

Аммо ба ақидаи Т.Тодоров зимни баррасии ҷузъиётӣ ривоят бояд ду 

ҳодисаи фаръиро дар он мушаххас кард. Нахуст ҳодисаҳоеро, ки вазъиятеро 

тавсиф мекунанд ва ҳодисаҳое, ки баёнгару нишондиҳандаи гузор аз вазъияте 

ба вазъияти дигар ҳастанд. Аз нигоҳи олими мазкур аркони аслии ривоят ба 

шарҳи зер аст: исми хос, зеро ба сифати як шахсият аст; сифат, ки 

тавсифкунандаи омили қисса ё шахсият аст; феъл, зеро амалӣ ҳар шахсият ба 

монанди амал дар забони табиӣ аст. Равшан аст, ки феъл ба се даста тақсим 

мешавад. Нахуст афъоле, ки нишондиҳандаи тағйири вазъият ҳастанд. Дувум 

феълҳое, ки коркарди тавзеҳӣ доранд ва гурӯҳи сеюм феълҳое мебошанд, ки 

ҳолати кайфӣ доранд. Суратгароёни рус бошанд, ду сатҳро дар ривоят 

баршумурдаанд. Нахуст сужа, ё бахше аз достон ва дуюм худи достон. Бар 

мабнои назари онҳо гурӯҳи дигари адабиётшиносон яке аз муҳимтарин сатҳи 

ривоятро қисса медонанд ва онро тартиби воқеии рухдодҳои ривоят арзёбӣ 

мекунанд. 

Қиёси иҷмолии тавсифу ривоят ҳар пажуҳандаеро во медорад, то дар 

атрофи вазоифи нақши тавсиф биандешад. Аз ин зовия агар ба масъала наздик 

шавем, метавон хулоса намуд, ки тавсиф дар асари бадеӣ метавонад корбурду 

вазифаҳои мухталиф дошта бошад. Яке аз вазифаҳои муҳимтарини он пеши 

назари мухотабон муҷассам сохтани симои ин ё он шайъ, макон аст, ин симо 

бояд ҳиссиву ҳам мушаххас бошад. 

Маҳз ҳамин ҳадафмандӣ, тамаркуз дар сохтмону офариниши чунин симое 

тавсифро аз дигар намудҳо мутафовит месозад. Якҷо бо дигар шаклҳои адабӣ 

тавсиф сохтмони печидаи ривоятиро ба вуҷуд меорад, ки қудрати маҳсуси 

маъниофаринӣ дорад ва дар зеҳни хонанда дарку тасаввури комилеро аз ҷаҳони 

инъикосшаванда ҳосил месозад. 

Қабл аз он ки муфассал атрофи тавсиф изҳори назар шавад, зарур аст ба як 

ҷанбаи дигари мавзуъ, ки вобастагии зиёде ба тавсиф дорад, таъкид шавад. Дар 

ҳар як асари бадеӣ матлаби нахустини қобили мулоҳиза дарку маърифати 

матни адабӣ аст. Гап дар ин аст, ки «забони тавсиф бо мурури замон, пешрафти 

адабиёт ғанои маъноӣ, нишонашинохтӣ касб мекунад. Хондани кори матне 

донистани поэтикаи таърихӣ, захоири нумодину  умумифарҳангиро, ки тавсиф 

аз онҳо баҳра мегирад, тақозо дорад» [110, с. 227]. 

Захоири нумодин ё рамзии умумифарҳангӣ гуфта, корбурди сувар ё 

образҳоеро дар назар доранд, ки дар анвои тавсиф истифода мешаванд ва реша 

дар расму сунану асотир доранд. 



97 
 

2.2. Навъҳои тавсифи бадеӣ 

Тавсиф шомили анвои мухталиф аст. Тавсиф метавонад, тавсифи илмӣ ё 

таърихӣ бошад. Аммо миёни анвои тавсиф, тавсифи бадеӣ ҷойгоҳи хосса дорад. 

Ба андешаи муҳаққиқ Одинцов В.В. «тавсифи бадеӣ иборат аст аз тавсифи 

таҳаввулёфтаву тағйири симо намудаи тавсифи маъмулӣ. Зеро зимни 

офариниши он танҳо нишонаҳо ва алоиме баргузида мешаванд, ки барои 

таҳаққуқи ҳадафи мавриди назар холиқи асар зарур мешуморад. Агар манзур 

таъйини рисолату вазоифи умумии тавсифи бадеӣ бошад, пас бо итминон 

метавон гуфт, ки қариб ҳамаи тавсифҳои бадеӣ (на танҳо чеҳрапардозӣ) ба 

қаҳрамони асар, ба интиқоли эҳсосоти ҳолоти равонии ӯ равона шудаанд» [83, 

с.82]. 

Албатта тавсиф фарогири мавзуоти мухталиф аст, вале мавзуи аслӣ 

мазҳари зиндагии инсонӣ аст. Ба ин маънӣ ҳар тавсифе, ки дар матни  як асари 

бадеӣ эҷод шудааст, ба таври мустақиму ғайримустақим ба образи инсон 

иртибот мегирад. Образ дар навбати худ саршори маънии инсонӣ аст. Дар 

раванди эҷод зеҳну ҳуши нависанда ҳамеша ба рисолати инсон ба пайванду 

алоқаи он бо муҳити перомун нигаронида шудааст. 

Мо шоҳиди ин воқеият ҳастем, ки дар осори нависандагон мавҷудоти 

гуногуне мисли ҳайвонҳо, дарахтон, ашё, кайҳон ва ғайра ҳузур доранд. Ҳамаи 

ин метавонад таваҷҷуҳи нависандаро ба худ ҷалб кунад. Аммо замоне, ки сухан 

аз инсон ва зиндагии инсонӣ дар миён меафтад, ё дар миёни он ҷаҳони инсонӣ, 

барҷастагӣ пайдо мекунад, манфиатҳои инсон пеш гузошта мешаванд. 

Хулосаи асосӣ саъю талоши як адаб, як ҳунармандро дар таълифи асари 

ҳунарӣ таваҷҷуҳи вижа ба инсон ташкил медиҳад. Аз ҷониби дигар ҳар як 

инсон бар сари худ шахсият, фарди ҷудогона аст, ки зеҳнияту ҷаҳони вижаи 

хешро дорад. Ин шахсият аз сӯи дигар зоҳири махсуси хеш, муҳити зист, 

эҳсосу авотифи мунҳассир ба фард, хонаву дар, чизу чора ва ғ. дорад. 

Ҳамгом бо зиндагӣ, инсон бо хештан, бо наздикон ва ҳатто ашхосе, ки бо ӯ 

пайванду иртиботи наздик надоранд, ҳамкорӣ менамояд, зиндагӣ бо замону 

табиат ҳам дар ҳамин радифанд. Бо шумори ин замоне, ки нависанда ба 

офаридани симо ё образи инсон шурӯъ менамояд, маҷбур аст, ба инсон аз 

зовияҳои гуногун назар намояд, дунёи ӯро бо шеваҳои мухталиф тавсиф 

намояд. Зимни тасвири симои инсон барои нависанда тамоми шохисҳои 

зоҳириву барҷастагиҳои зиндагии хусусии ӯ мисли чеҳра, шеваи либоспӯшӣ, 

одату шеваи андешаронӣ, макони кору қонуни зист, дӯстону душманон, 

муносибати ӯ ба ҷаҳони инсонҳо ва ҷаҳони табиат пураҳаммият аст. Дар 

адабиёт диққату таваҷҷуҳе инчунинӣ шакли хосе ба худ мегирад, ки дақиқ 

шудан дар умқи он боиси офариниши симо ё образи комил аз инсон мегардад. 

Дар адабиётшиносӣ ҳамон гуна, ки дар боло зикр кардем, байни се навъи 

тавсиф фарқ мегузоранд: чеҳранигорӣ (портрет), тасвири манзара (пейзаж) ва 

тасвири ботин (интериэр). Тавре ки равшан аст, портрет, пейзаж, интериэр 

навъҳои тасвири бадеӣ мебошанд. Бо назардошти ин метавон гуфт, ки намуди 

аслии каломи инсонӣ тавсиф аст, яъне такя ба воситаҳои каломӣ, ки 

баёнкунандаи арзёбии холиқи асаранд. Ба ин воситаҳои калом, пеш аз ҳама, 

исм, сифат, ҳол ва зарф дохил мешаванд. 

Шинохти ҳар инсоне нахуст аз симои зоҳирии ӯ оғоз мегардад. Беҳуда 

нест, ки нависандагон қаҳрамони хешро бо хонанда бо тасвири шохисҳои 

зоҳириаш ошно месозанд. Ба дигар сухан ошноӣ аз чеҳрапардозӣ ё чеҳранависӣ 

оғоз  мегардад. Чеҳранависӣ дар адабиёти бадеӣ як навъ аз тасвири бадеӣ аст, 

ки  дар чаҳорчӯби он симои зоҳирии бозигарони асар бозтоб мегардад. 

Барҷастатарин шохисҳо шохисҳои зоҳирӣ мебошанд, ки нависанда онҳоро беш 

аз дигар шохисхо муҳим мешуморад. 

Портретсозӣ яке аз муҳимтарин воситаи тавсифи қаҳрамони асари бадеӣ ба 

шумор меравад. 

Чеҳрапардозӣ ё чеҳранависӣ дар фарҳангҳои адабӣ ҳарчанд ба гунаҳои 

мухталиф шарҳу тафсир шуда, вале дар маҷмуъ, муҳтавои ягона доранд. Ба 

сифати мисол: «чеҳранависӣ (қиёфанависӣ, шамоилнависӣ) навиштани 

мушаххасоти зоҳирии ашхос, ҷонварон, ашё ба наср ё ба назм мебошад. 



99 
 

Эҳтимолан чеҳранависӣ аз замоне оғоз шудааст, ки мушаххасоти зоҳирии 

афроди сипоҳро дар дафотире менавиштанд ва дар девон нигоҳ медоштанд. 

Аммо дар давраи исломӣ чеҳранависиро муҳаддисону сайранависон оғоз 

карданд. Инҳо дар китобҳое, ки дар сайраи паёмбари Ислом (с) менавиштанд, 

бобҳои ҷудогонаеро ба баёни андомҳои паёмбар ихтисос медоданд ва дар онҳо 

ба тавсифи шамоили он ҳазрат мепардохтанд» [117, с.508]. 

Дар адабиётшиносии тоҷик атрофи масъалаи чеҳрапардозӣ мақолоту 

пажуҳишҳои  судманде анҷом шуда, аммо дар истифодаи он бештар истилоҳи 

портрет роиҷ аст. Перомуни ин мавзуъ, махсусан, дар таълифоти донишманди 

тоҷик М. Имомзода дидгоҳҳои муҳимме баён гардида, ки намунаеро нақл 

мекунем. Мавсуф изҳор дошта, ки «мафҳуми портрет дар асари бадеӣ маънои 

фарох дорад. Портрет аҷзои рӯй (чашм, абрӯ, бинӣ, даҳону дандон, лаб, гесӯ, 

риш ва ғ.) пайкору рафтор, тарзи истодан, имову ишорат, интонатсияи нутқ ва 

дигар аломатҳои зоҳирии инсон (синну сол, либос)-ро фаро гирифтааст» [53, с. 

207]. 

Арзиши портрет бар мабнои мақоми ғоявиву зебошинохтияш дар ду самт 

ҳузур пайдо мекунад. Нахуст ба хотири бозтоби образи шахси воқеӣ ва 

мушаххас барои офаридани характер, ҳолу ҳавои равонӣ ва муносибати 

ҷамъиятӣ. 

Портрет аз нигоҳи муҳаққиқи арҷманд Имомов М. фарогири маъниҳои 

гуногун аст. «Нахуст маънии портрет дар асари бадеӣ мавқеи он дар сохтори 

образ ва умуман асар мебошад. Ҳар як портрет сохт ва банду басти муайян 

дошта, як ҷузъи устувору ҷудоинопазири сохт ва банду басти осори бадеӣ 

маҳсуб мешавад. Маънои умумии портрет дар фардикунонӣ ва типикунонии 

образи бадеӣ зуҳур меёбад. Сеюмин мақоми портрет дар ифодаи олами ботинӣ, 

муносиботи иҷтимоӣ, касбу кор ва соири паҳлӯҳои ғоявии персонаж таҷаллӣ 

ёфтааст» [53, с. 207]. 

Бад-ин тариқ чеҳрапардозӣ дар адабиёт яке аз воситаҳои шарҳу тавсифи  

бадеӣ-ҳунарӣ аст, ки бо баракати он як нависанда характеру дунёи зоҳиру 

ботини қаҳрамони асарашро бозгушоӣ мекунад, нигориши ғоявии хешро бо 

тавсифу тарсими зоҳири қаҳрамон баён медорад. Дар доираи бозтоби ӯ ҳама 

аҷзо, андом, сурат либос ва ҳаракату дигар одатҳо дохил мешавад. 

Албатта портрет дар дигар анвои ҳунарҳои таҷассумӣ вижагиҳои дигар 

дорад, ки берун аз маҳдудаи мавзуи мавриди назари мост. Дар адабиёти бадеӣ 

бошад чеҳрапардозӣ яке аз шеваҳои тавсиф аст, ки  дар ҳамоҳангӣ  бо дигар 

воситаҳо дар ваҳдати  сохтории асар корбурд дорад. Густариши амал дар сужаи 

асар, тавсифи андешаву ҳолоти қаҳрамонҳо, вазъият аз ҷумлаи корҳое 

мебошанд, ки ваҳдати сохториро камол мебахшанд. Низоми хоси воситаҳои 

тавсифӣ бунёни офарини образи бадеиро фароҳам месозанд. Чеҳрапардозӣ 

бошад яке аз ҷанбаҳои образи бадеиро ташкил медиҳад. 

Ҳамин тариқ, мафҳумҳои образи бадеӣ ва портрет бо маънои пурраи 

истилоҳияш дар фаъолияти эҷодии аксари суханварон фаровон истифода шуда, 

воситаи муҳимми офариниши образ гардидааст. 

Ба навиштаи муҳаққиқи рус Галанов Б. дар осори аксари нависандагон 

портрет дар таркиби системаи образҳои асари бадеӣ ҷойгузин шуда ва вуҷуди 

зиндаи образҳоро бе портрет тасаввур кардан маҳол аст [47, с.48-50]. 

Қобили зикр аст, ки ҷойгоҳи портрет дар сохтори осори адабӣ бисёр 

муҳимму пураҳаммият аст. Ба ин маънӣ, ки ағлаб шинохти мухотаб аз 

қаҳрамон аз портрет ибтидо мегирад, аммо гоҳо нависанда қаҳрамонашро пас 

аз анҷоми амале дар асар бо хонанда ошно месозад. Имкон дорад ин ошноӣ дар 

хотимаи асар сурат бигирад. Аз сӯйи дигар портрет метавонад, камолёфта 

манзур гардад, яъне нависанда тамоми вижагиҳои зоҳирии қаҳрамонро якбора 

тарсим намояд, ё ин ки пораҳое аз портрет дар  матни асар ҷо-ҷо бозтоб пайдо 

кунанд. Хусусияти дигари чеҳрапардозӣ тавре ки аз мурури осори адабӣ 

бармеояд иборат аз он аст, ки гоҳо тавассути персонажҳои асар анҷом мегирад. 

Бархе аз олимон бар ин назаранд, ки шинохту бознамоии дидориро аз 

қаҳрамони асар хонанда аз тавсифи андешаҳо, эҳсосот, рафтору кирдор, аз 

мушаххасаҳои каломи ӯ мегирад, зеро ин ҷузъиёт шояд дар портрети ӯ вуҷуд 

надошта бошад. Таваҷҷуҳи аслӣ ба инсон дар асари бадеӣ асосан на ба зоҳир, 

балки ба вижагиҳои ботинии он равона шудааст. Вале дар осоре, ки шомили 

портрет аст, он яке аз воситаҳои муҳимми халқи образи қаҳрамон мегардад. 

Аз лиҳози мазмунӣ низ портрет имкон дорад мутафовит бошад. Масалан 

дар ҷое нависанда дар садад буда, ба пардозиши чеҳраи ташрифотӣ ё тазоҳурии 

қаҳрамон, дар ҷойи дигар ба тарсими чеҳраи киноӣ ё ҳаҷвии он машғул шавад. 

Гузашта аз ин, мумкин аст, ҷузъе аз чеҳраи қаҳрамонро, масалан симо, либос, 

андом ё ҳаракоту одатҳои хосашро тарсим намояд. 

Бархе аз нависандагон зимни чеҳрапардозӣ ба ҷузъиёти алоҳида таваҷҷуҳи 

махсус мабзул медоранд, то битавонанд, то ҳадди лозим ҳушу зеҳни 

мухотабонро таҳти таъсир қарор диҳанд. Мухотабро ба гунае маҷзуб созанд, ки 

дар камолёбии портрет халлоқи асар гардад. Ба дигар сухан дар зеҳни худ 

портрети қаҳрамонро комил созад. 

Аммо набояд фаромӯш кард, ки «тасвири расову гӯё дар осори ҳамосӣ дар 

қиёс бо осори ғиноӣ бештар бастагӣ ба хусусияти вижаи падидаҳои 

тасвиршаванда дорад. Шохисҳои зоҳирӣ ва шеваҳои кирдори қаҳрамон бо 

хислату мушахасаҳои қаҳрамон гиреҳ хурда, ҳамчунин бо хусусиятҳои ҷаҳони 

ботинии асар, ҷанбаҳои замонӣ-маконии марбут ба он, равоншинохтӣ ва 

арзишҳои маънавӣ вобаста аст» [53, с.75. –83]. 

Навъи дуюми тавсиф тавре ки дар боло зикр гардид, пейзаж ё чашмандоз 

мебошад. Нахуст бояд арз намуд, замоне, ки ин вожа ба зеҳн мерасад, қабл аз 

ҳама пеши назари мо манзарае аз табиат падидор мешавад, зеро зеҳни мо аз 

хурдӣ бо чунин тафсиру шарҳе аз калимаи пейзаж одат кардааст. 

Пейзаж дар асл калимаи фаронсавӣ (paysage) буда маънояш макон, маҳал, 

кишвар мебошад. Дар асл бо маънии навъе аз макон ва дар риштаи санъат 

манзур аз он тасвири бадеии табиат аст. Ба дигар сухан яке аз жанрҳои санъати 

тасвирӣ мебошад, ки мавзуи аслии тасвириаш табиат, шаҳр ва маҷмааи  

меъморӣ маҳсуб мешавад. 

Пейзажер «бар хилофи интериэр, ки нишонгару мунъакискунандаи дохили 

бино аст, яке аз аҷзои ҷаҳони асари ҳунарӣ ва бозтобдиҳандаи фазои боз 

донистаанд. Дар маҷмуъ, пейзаж ва интериэр муҳитеро фароҳам меоваранд, ки 

дар пайванд бо инсон ҷанбаи зоҳирӣ дорад. Аз ин нигоҳ марзи мавҷуд миёни 

пейзаж ва интериэр хусусияти шартӣ дорад.  Бар мабнои сунат манзур аз 

пейзаж бозтоби табиат аст, аммо ин маънӣ дар қиёс бо маъние, ки аз 

решашиносии он бармеояд дақиқ нест. Воқеан, пейзаж тавсифи ҳаргуна фазои 

бози муҳити перомун аст. Тавсифи табиат маъмулан образи ашёро ба худ 

мегирад, образе, ки тавассути инсон ба зуҳур расидааст» [109, с. 229]. 

Аз ҷониби дигар набояд фаромӯш намуд, ки вуҷуди пейзаж дар як асари 

адабӣ ҳатмӣ нест. Ҳастанд осоре, ки дар матни онҳо пейзаж нест ва эҳсоси 

адами онҳо низ мушкил эҷод намекунад.  

Пейзаж яке аз шеваҳои асосии дарку ошкорсозии андешаи нависанда 

маҳсуб мешавад, ки ба талаботи мактабу гироишҳои адабӣ тобеият дорад. Ин 

тобеият сабаб мегардад, то анвои мухталифи онро ҷудо созанд. Аз ҷумла, 

пейзажи романтикӣ, пейзажи (сентименталӣ), табиӣ ё нумодин. 

Пейзаж ҳамчунин побанди жанре аст, ки дар чаҳорчӯби он асар эҷод 

мешавад. Ин побандӣ низ анвоъе аз онро мисли пейзажи шаҳрӣ, дарёӣ, рустоӣ 

ва санъатӣ ба зухур мерасонад. Ниҳоят пейзаж тобеи аҳдофи нависанда аст. 

Дар донишномаҳои адабӣ чунин омадааст «Пейзаж-иборат аст аз инъикоси 

табиат дар адабиёт ва санъати наққошӣ, ба дигар сухан образи табиат дар 

адабиёти бадеӣ. Истилоҳи мазкур аз риштаи ҳунарҳои фазоӣ вориди 

адабиётшиносӣ гаштааст. Таърихдонони санъат, ки аз зовияи суратгароёна ва 

зебошинохтӣ ба он бархурд кардаанд, наметавонистаанд, посухи қонеъкунандае 

дар иртибот ба иллати  таваҷҷуҳи хосса ба пейзаж ва тафсири он манзур созанд. 

Онҳо пейзажро як мавзуи ҷудогона, ҷудо аз ҷамъияти инсонӣ, ки аз ҷониби 

наққош ба таври озод, бидуни таваҷҷуҳу алоқамандӣ инъикос шуда, баррасӣ 

намудаанд. Дар сурате, ки пейзаж ба он шароити иҷтимоӣ-таърихие, ки дар 

канори он фароҳам омадааст, пайванди танготанг дорад. 

Пейзаж дар адабиёт ба маънии муносибат ба табиат аст ва бо шумори ин 

ки муносибатҳои инсонӣ муносибатҳои синфӣ мебошанд.  

Аз ин рӯ, пейзаж дар осори бадеӣ, дар ҷараёни офариниш ва сабку услуб 

ҳамчун муносибати синфӣ ба табиат зуҳур мекунад. Дар ҳоле ки дар наққошӣ 



103 
 

пейзаж дар бисёр маворид маънии мустақил дорад, ҳамчун асари ҳунарии 

анҷомёфта маҳсуб мешавад. Дар адабиёт маъмулан ба низоми умумии образҳои 

осор муртабит мегардад ва ҷойгоҳи вижаи синфиро ишғол менамояд» [109, с.  

488]. 

Чи тавре ки дида мешавад, пейзаж яке аз аҷзои муҳимми асари бадеӣ 

маҳсуб мешавад, ки дарку тасаввури асари бадеиро ба таври комил фароҳам 

месозад ва дар бунёну сохтмони сохтори комили асар ширкат менамояд. 

Баҳрагирӣ аз пейзажҳои тавсифӣ асари бадеиро аз зовияҳои гуногун чи 

мазмуну чи ҷанбаҳои зебошинохтӣ саршор месозад. Дар ҳар як асари бадеӣ 

пейзаж метавонад корбурду вазифаҳои мухталифе дошта бошад. Нахуст пейзаж 

дар тақвияту барҷастасозии падидаҳое, ки дар матни як асар сурат мегирад, 

нақши муҳим мебозад, дар тарсими ҳолоти равониву вазъи руҳии қаҳрамонҳо 

низ коргар аст. Гузашта аз ин, дар тасвири равшану шигифтангези вазъияте, ки 

дар чаҳорчӯби он амалиёт мегузарад, корбурди муассир дорад. Пейзаж ҳамеша 

воситаи созгорест, ки тавассути он фазоҳои лозим дар бистари асар фароҳам 

меояд. Пейзаж ба мухотабон имкон медиҳад, то образи мавриди назар, маҳали 

вуқуи падидаҳоро дар асар равшану дақиқ дарк созанд. 

Қобили зикр аст, ки пейзажи адабӣ-бадеӣ дар сохтори бисёре аз жанрҳо ба 

сифати унсури асосӣ ҳузур дорад. Набояд фаромӯш намуд, ки пейзаж танҳо 

мавзуи хоси риштаи адабиётшиносӣ маҳсуб намешавад. Пейзаж кайҳост 

мавриди таваҷҷуҳи забоншиносон қарор гирифтааст. Эшон пейзажро аз нигоҳи 

таркиби вожагонӣ ва вижагиҳои сабкӣ мавриди баррасӣ қарор додаанд. 

Мурури пажуҳишҳои мавҷуд гувоҳ бар ин аст, ки дар осори бадеӣ пейзаж 

метавонад яке аз шеваҳои хислатшиносӣ бошад ва дар бозгушоии ҷаҳони 

ботинии қаҳрамонон саҳм бигирад. Аз ҷониби дигар гоҳо дар матни як асар 

пейзаж ба сифати макони амали қаҳрамонон зуҳур менамояд. Дар чунин 

мавқеияте пейзаж ҳамчун унсури аслии воқеиятбахшӣ ба вазъи ботинии 

қаҳрамон хидмат мекунад. Бад-ин тариқ пейзаж дар осори бадеӣ вазифаҳои 

зиёдеро ба сомон мерасонад, ки ба баъзе аз онҳо ишорат мешавад. Аз ҷумла, 

дар осори ғиноӣ боиси офариниши образи қаҳрамони ғиноӣ мегардад. Дар 

фароҳамсозии ранги маҳаллӣ нақши корсоз дорад. Шомили вижагиҳои хоси 

равонӣ аст ва нишонгару баёнгари вазъи отифии бозигарони асар аст. 

Пейзажро ҳамчунин ба сифати сарчашмаи дидгоҳҳои фалсафии нависанда 

шинохтаанд. Замоне, ки марзҳо миёни табиату ҷаҳони инсонӣ дар шинохти 

маърифати ҷаҳон, метавон аз пейзаж кор гирифт. Дар тарсиму бозтоби шароити 

зиндагии иҷтимоии мо низ аз аҳаммияти зиёде бархурдор аст. Пейзаж 

ҳамчунин имкон дорад, гоҳо маънии нумодин касб кунад. 

Таҳлилу арзёбии пейзаж барои дарку маърифати асари адабӣ, хислату 

кирдори қаҳрамон ва муносиботи нависанда ба ҳаводиси мавриди назар бисёр 

арзишманд аст. Ҷолиби таваҷҷуҳ аст, ки муҳаққиқони адабиёт зимни пажуҳиши 

мавзуъ пейзажро ба гунаҳо гурӯҳбандӣ намудаанд. Аз ҷумла, адабиётшиносу 

файласуф, мунаққиди рус М.Н.  Эпштейн зимни тақсимбандии пейзаж барои он 

чаҳор навъро бозгӯ намудааст. Гурӯҳи аввал аз нигоҳи ӯ пейзажи мавсимӣ 

мебошад, ки бо назардошти замону макон чунин ном гирифта, мисли пейзажи 

зимистонӣ, баҳорӣ, биёбонӣ ва ғ. 

Бо шумори миқёсу умумияти мавзуи гурӯҳи дувуми пейзажҳо арзи вуҷуд 

мекунад, ки намунааш пейзажҳои минтақавӣ, миллӣ, сайёравӣ ва ғ. 

Ба ақидаи мавсуф гурӯҳи сеюмро пейзажҳое ташкил медиҳанд, ки заминаи 

услубӣ-сабкӣ доранд. Аз ҷумла, пейзажҳое, ки баёнгари шукуҳу ҷалол, 

афсурдагиву гирифтагӣ ва ғайра мебошад. 

Ниҳоят гурӯҳи чоруми пейзажҳо ҳастанд, ки нисбат ба дигар гурӯҳҳо 

ҷойгоҳи вижае доранд. Ин гурӯҳ пейзажҳои камолёфта ва тахаюлӣ маҳсуб 

мешаванд [110, с.138]. 

Ҳар яке аз ин навъи пейзажҳо вижагиву унсурҳои ба худ хос дорад, ки 

барои намуна ба яке аз онҳо, яъне пейзажи комил ё идеалӣ таваҷҷуҳ мекунем. 

Ин навъи пейзаж дар адабиёти ҳама қавму миллатҳо шоҳид дорад ва дар 

тӯли қарнҳо даврони камолу пухтагиро аз сар гузаронидааст. Дар назм бештар 

ҷойгоҳи он маҳсус аст. Муҳаққиқон чунин унсурҳои матнии пейзажи комилро 

таъйин кардаанд: насими мулоим, дурахшону равшан латиф, бӯю атри хуш, 

сарчашмаи ҷовидон, дарёчаи сард, ташнашикан, гулҳо, қолини сабзи замин, 

дарахтони сояафкан, мурғони нағмахони шохсор. 

Дар адабиётшиносӣ тавре ки дар боло хотирнишон гардид аз навъи дигари 

пейзаж, пейзажи «шаҳрӣ»-ро ном мебаранд. Албатта ин бесабаб нест. Дар 

адабиёти муосир ағлаб макони амалиёт шаҳр қарор мегирад. Маҳзи хотири ин 

дар адабиётшиносӣ истилоҳи «пейзажи шаҳрӣ» корбурд пайдо намудааст. 

Аслан худ истилоҳи «пейзаж» ифодакунандаи манзараҳои доманадори табиат 

аст. Аз ин гузашта мисли муҳити табиӣ шаҳр низ қодир аст ба хислату руҳу 

равони инсонҳо таъсиргузор бошад. Ҳар шаҳре симои хоссу мунҳасир ба худро 

дорад ва нависанда танҳо зоҳири топографии шаҳрро муҷассам намесозад, 

балки бар пояи вазоифе, ки пешорӯ дорад, симои хосе аз шаҳрро меофарад. 

Перомуни пейзаж, ҷойгоҳу ҷузъиёти он дидгоҳҳои мухталифе мавҷуданд. 

Бархе аз донишмандон пейзажро як шакли  ҳузури муаллиф асар донистаанд: 

«метавон шеваҳои мухталифи интиқоли муносибати муаллифро ба падидаҳои 

иттифоқӣ ташхис намуд. Дар ваҳлаи аввал дидгоҳи қаҳрамону муаллиф бо ҳам 

омезиш пайдо мекунанд. Шеваи дуюми интиқол пейзаж маҳсуб меёбад. Пейзаж 

дар адабиёти бадеӣ камтар иттифоқ меафтад, ки пейзаж бошад. Маъмулан он 

заминаҳои хоси миллӣ дорад»  [110, с.228]. 

Олими мазкур ба ҷанбаҳои дигари пейзаж ангезаи сужасозӣ ва ҷанбаи 

равоншинохтии он таъкид варзида. Ба андешаи ӯ ҳаводиси табиӣ ва махсусан, 

ҷараёнҳои ҳавошиносӣ (тағйири обу ҳаво, борон, раъду барқ) қодир аст маҷрои 

вуқуи падидаҳоро ба дигар ҷониб равон созад. Аз сӯйи дигар маҳз пейзаж 

нигариши зеҳниро барои дарку шинохти матн фароҳам сохта, ҳолати дохилии 

қаҳрамонро бозгӯшоӣ менамояд ва мухотабро барои тағйир дар зиндагиашон 

омода месозад. 

Дар осоре, ки дарунмояҳои онҳо ҷанбаи фалсафӣ доранд ба воситаи 

образҳои табиат ва муносибат ба онҳо ғояҳои аслии асар таҷассум меёбанд. 

Қобили таъкид аст, ки пейзаж дар ҳама анвои адабӣ корбурди яксон 

надорад. Пейзаж беш аз ҳар навъе дар навъҳои ҳамосӣ корбурд дорад. 

Интериэр – навъи сеюми тавсиф аст, ки дар осори бадеӣ мавкеи бориз 

дорад. Аввалан бояд таъкид намуд, ки интериэр калимаи фаронсавӣ (interieur) 

буда, маънояш дохилӣ, дарунӣ аст ва дар адабиётшиносии тоҷик барои ифодаи 

он истилоҳ ё мафҳуми хосе нест. Дар адабиётшиносии ҷаҳон манзур аз 

интериэр тарсиму инъикоси фазои дохилии бино ё иморати мавриди назар аст. 

Интериэр аксар барои тавсифу баёни персонажҳо истифода мешавад. 

Маъмулан аксари ашё, хона, ҳавлӣ инъикоси олами ботинии персонажҳои асар 

маҳсуб мешавад. 

Барои равшантар шудани мафҳуми интериэр метавон мисоли маъмулиеро 

шоҳид овард. Масалан як хонае, ки қаҳрамон дар он ҳузур дорад ва бахше аз 

амалиёташ онҷо мегузарад, дорои асбобу анҷом ва таҷҳизоте лозим аст, ки 

ҳамагӣ мавриди назари нависанда ва қаҳрамонанд. Гуфтугӯ, ҳаракату аъмоли 

қаҳрамонон ба таври мустақиму ғайри мустақим бо ин асбобу анҷом иртибот 

мегирад. Ба дигар сухан ҳамроҳ бо қаҳрамон дар халқи асар саҳм мегиранд. 

Маҳз тасвири ҳамин таҷҳизоти дохили хона ё ҳавлӣ қонунисозӣ ё интериэр 

номида мешавад. 

Ба ақидаи олими рус Судосева И.С. дар адабиётшиносӣ манзур аз интериэр 

танҳо тавсифи фазои дохилие, ки қаҳрамонон буду бош доранд нест, балки 

тарсими сохтмони меъмории фазои мавҷуд назар ҳам мадди назар аст. 

Бо назардошти шарҳи фушурдаи мафҳуми интериэр, интериэрҳои бадеиро 

метавон бар мабнои доштани яке аз бахшҳои тавсиф ба интериэрҳои «шайъӣ» 

ва «меъморӣ» ҷудо намуд [109, с.109]. 

Ба ин минвол интериэр воҳиди корбурдии ривоят аст, ки вуҷудаш дар 

камоли зебошинохтонаи асар нақши муҳимми маъноӣ ва сохторӣ мебозад. 

Судосева И.С. барои интериэр се вазифаи аслиро ҷудо мекунад: вазифаи 

тазйинӣ, тавсифӣ ва хронотопӣ. 

Тазйинӣ ба ин маънӣ, ки ровӣ замони ривоят ба ҷузъиёти таҷҳизоти хона, 

ҳавлӣ ва дигар ашёе, ки дар маконе ҷойгузин шуда, таваҷҷуҳи хосса мабзул 

медорад ва бо ин амр ба гунае ривоятро музайяну маҳсус менамояд. 

Дар хусуси интериэри тавсифӣ ҳаминро бояд қайд намуд, ки бо ривоҷ 

ёфтани мактаби романтизм ва марсум шудани тавсифи ҷаҳони ботинии инсон, 

тағйире дар қаламрави адабиёт сурат мегирад. Аммо баъдҳо дар ҳилоли асри 

XIX дар радифи тавсифи вазъи иҷтимоии қаҳрамони асар тавсифи ҷанбаҳои 

умумиинсонӣ низ марсум мегардад. 

Ба дигар сухан интериэр тадриҷан низоми арзишҳо ва ҷаҳони ботинии 

молики худро инъикос менамояд. Тавре ки дида мешавад, ин вазифаи интериэр 

ба портрети равонии фазои ба таври маснуъӣ биношуда шабоҳат дорад. 

Қонуни зиндагии инсон ҳамеша хусусӣ будаву бад-ин шакл мемонад. 

Макони доимии зисти ҳар фарде бо гузашти замон осори шахсиятеро, ки дар он 

буду бош дорад, пайдо мекунад. Вижагиҳои равонӣ ва тарзи зиндагии инсон 

ҳамеша дар асбобу анҷоми маишати ӯ мунъакис мегарданд. 

Ба андешаи И. Тэн файласуф ва адабиётшинос ва нависандаи фаронсавӣ 

«Дар зоҳири инсон ҷаҳони ботинии ӯ ниҳон аст ва аввалӣ бозтобдиҳандаи 

дувумӣ аст. 

Шумо ба хонаву асбобу анҷом ва либоси вай нигоҳ мекунед, то нишони 

одамҳо табъу завқ, сатҳи камолу заъфи ӯро муайян созед. Ҳамаи ин нишонаҳои 

зоҳирӣ роҳе мебошанд, ки аз як марказ мегузаранд ва шумо низ ба ҳамин роҳ 

равонед, то ба марказ дастрасӣ пайдо намоед» [109, с. 123]. 

Бо гузашти замон ва бо инкишофу камоли андешаву таҷрибаи инсонӣ 

вазифаи интериэр низ мушкилу печидагӣ касб менамояд. Хронотоп ҳамчун 

истилоҳи адабиётшиносӣ баёнгари бозтоби замону макон дар осори бадеӣ ва 

таъкиди ваҳдату иртиботи таъсири муштараку мутақобилашон мебошад.  

Бо шумори ин ки интериэри адабӣ бахши таркибии ҷаҳони адабӣ ё худ 

ҳунарӣ маҳсуб мешавад, аҳаммияти корбурди он шомили арзиши хос ва 

фарогири аҳдофу зеҳнияти нависанда аст. Аз сӯйи дигар интериэри адабӣ яке аз 

заминаҳои ривоятгарии нависанда перомуни зиндагӣ, фаъолияти зебошинохтӣ, 

баёни фишурдаи арзиши ҷаҳон аз ҷониби муаллиф аст, ки тавассути зеҳнияти 

қаҳрамон сурат мегирад. Бо як калом, шинохти ҳамаҷонибаи он дар маърифати 

зебошинохтии осори адабӣ нақши корсоз дорад. 

2.3. Сохтори тавсиф 

Дар адабиёти таҳқиқӣ ба таври ҷудогона сохтори тавсиф мавриди таҳлилу 

баррасии амиқ қарор нагирифтааст. Бо ин сабаб атрофи ин мавзуъ иттилооти 

камтаре дар ихтиёр дорем. Муҳаққиқон ба ин масъала танҳо дар пайванд бо 

дигар масоил, зимни бархурд бо дидгоҳу мавқеиятҳои истисноии хонандагон ё 

баррасии ҷузъиёти хос руҷӯъ намудаанд. Танҳо бо таҳқиқу омӯзиши чунин 

ҳолатҳое метавон дар атрофи тавсиф ва ҷараёни шаклгирии он изҳори назар 

намуд. Муруру мутолиаи муҳаққиқонаи осори адабӣ гувоҳ бар ин аст, ки ҳар як 

асаре гӯшаҳои холӣ, мубҳам ва қобили тааммул дорад, ки танҳо бо зеҳну ҳуши 

халлоқи мухотаб ё хонанда ба поёни матлуби худ мерасанд. Ба ин маънӣ, ки бо 

самтҳои мазбур дар асар, ишорати мавҷуд дар матн, ҳамроҳ бо дарку тасаввури 

худ хонанда нуқоти холиву нокомили асарро камол мебахшад. 

Равшан аст, ки теъдоду мавқеияти фазоҳои торику норавшан зимни 

бозтоби воқеияти айнӣ яксон нест. Ин вобаста ба навъи адабӣ, сабку шеваи 

нигариши нависанда ва фардияти эҷодкор аст. Маҳзи хотири ин тавсиф ҳарчанд 

густурдаву муфассал бошад, ҳам наметавонад комил бошад. Образи махсусу 

мушаххаси тарсимнамудаи он танҳо дар пардаи зеҳни хонанда ба камоли 

матлуби худ мерасад. Зимни баррасии сохтори он таваҷҷуҳ ба ин масоил бисёр 

муҳим аст. Лозим ба ёдоварӣ аст, ки дар матни як тавсиф набояд таҷдиду 

зуҳури ҳама нишонаҳои хоси мавзуи мавриди назарро ҷустуҷӯ намуд. Бояд ба 

ин пурсиш посух ёфт, ки бо чи далелҳое нависанда ба ин нишонаҳои шайъ 

ишорат варзида ва аз фикри боқимонда сарфи назар намудааст. 

Таҷриба собит намуда, ки ҳангоми мутолиаи осори адабӣ дидгоҳ, назари 

хонанда ба таври ҳамешагӣ дар ҳоли тағйир аст. Агар дарунмояи асар, маънии 

он баёни зимнӣ надошта бошад ва такявар ба дарку тасаввури мухотабон 

бошад, пас камоли асар ҳам то ҷое ба идомату таҷаммуи ин тасаввуроти 

хонандагон бастагӣ пайдо менамояд. Ба ақидаи муҳаққиқон вазифаи тавсиф 

бароварда сохтани хоҳишҳои хонанда дар амри донистану ҷамъоварии иттилоъ 

нест, тавсиф бояд посухгуи ниёзмандиҳои зеҳну тахаюли ӯ бошад. 

Ин вижагии фаъолияти мухотабон қабл аз ҳама бо табиати тасвири каломӣ 

иртибот мегирад. Сувари каломӣ ба ҷанбаи зеҳнии маърифати олам иртибот 

мегиранд. 

Ин ба он маъност, ки дар робита бо тавсиф хонанда ё мухотабон кори хоси 

зеҳниро иҷро мекунанд. Ин амр танҳо фарогири дарки маъмулии иттилооти 

андӯхта нест, балки муайянсозии таносуб миёни унсурҳои ҳар як тавсиф ба 

таври алоҳида ва гурӯҳи дигари тавсифҳо мебошад. Ин аз хонанда саъю талоши 

муайянеро тақозо менамояд. Дарку фаҳмиши ваҳдати ягонаи маъноии асар ба 

бардоштҳои бархоста аз он бастагӣ надорад, балки талош аст, ки дар натиҷаи он 

муносибат миёни унсурҳои гуногуни асари мавриди назар таъйин мегардад. Бар 

асари таъйини ин муносибот натиҷае ба даст меояд, ки онро дар матни 

алоҳидаи ин муносибот ё зимни омезиши онҳо пайдо наметавон кард. 

Ҳамин тавр талоше, ки аз ҷониби хонанда сурат мегирад, табиати 

халлоқона дорад. Танҳо бо баракати он мухотаб қодир аст, ба моҳияти ҷойгоҳи 

тавсиф дар ҷаҳони тарсимшуда пай барад ва дарунмояву аҳаммияти асарро 

дарк созад. Сохтори асар, чи сохтори зеҳнӣ, чи ривоятӣ дар дарку маърифати 

асар мушкилот эҷод месозад. Дар ин амр бо хонанда ровӣ, ки шарҳу баёни 

зимнӣ ба худ дорад, кӯмак менамояд. Арзишҳои зимнии тавсиф, ки дар ҳилоли 

матн дода шудаанд, ба мухотаб имкон медиҳад, ки бидуни заҳмати зиёд мавқеъ 

ва назари хешро дар робита ба мавзуи тасвир муайян созад. 

Ин масъала, махсусан, дар осори назарияпардозони адабиёти муосир ба 

таври густурда мавриди таҳлилу арзёбӣ қарор гирифтааст. 

Масалан Тайсон Луис хотирнишон менамояд, ки вокуниш ё аксуламалҳои 

хонандагон ба асари адабӣ ҳукми матнро доранд. Ба ин маъно, ки матни адабӣ 

ба ҷуз маъноҳое, ки тафсирҳои хонандагон падид меояд, вуҷуд надорад.  

Ба андешаи ӯ матне, ки мунаққидон ба баррасиву таҳқиқи он мепардозанд, 

асари адабӣ нест, балки аксуламали хаттии хонандагон аст. Аз дидгоҳи вай 

«саҳафоти чопии як матни адабӣ ашёи воқеиянд, лекин таҷрибае, ки аз хондани 

он саҳафот эҷод мешавад, мисли худи забон шайъи нумодин аст, зеро на дар 

дунёи моддӣ, ки дар дунёи муҷаррад, яъне дар зеҳни хонанда рух медиҳад. Ба 

ҳамин далел хонданро (яъне эҳсосот, тадоиҳо ва хотиротеро, ки ҳангоми рух 

додани вокуниши зеҳнии мо, ба калимоти чопшуда, рӯйи коғаз падид меоянд, 

метавон нумодсозӣ намояд). Вақте матнеро мехонем дарёфту шинохти мо аз 

таҷрибаи қироатамон дунёе муҷаррад ё нумодинро дар зеҳнамон халқ мекунад. 

Дар ҳақиқат, вақте ки маънои матнеро тафсир мекунем, дарвоқеъ дар ҳоли 

тафсири матни нумодини худамон ҳастем» [123, с.143]. 

Ҳамон гуна, ки зикр гардид, тафаккуру тафсиру ишороти зимнии ровӣ, то 

ҳадде ба мухотаб дар дарку маърифати матни асар самт медиҳанд, вале ӯро аз 

мустақилона ҳал кардани вазифа раҳо намесозанд. 

Шояд яке аз воситаҳои дигари ҳалли масъала дар сохтори асар, махсусан, 

қисмати хотимавии он нуҳуфта бошад. Тибқи маъмул асарҳои бадеӣ бо зикри 

маънои аслӣ хатм мегарданд. Маҳз дар ҳамин бахш аст, ки мухотаб аз бахши 

поёнии сужаи асар дарки тозае пайдо мекунад. Аксар дар анҷоми асар 

гиреҳгушоии масъалаи асл сурат мегирад ва хонанда имкон пайдо менамояд, 

дунёи тарсимшударо ба таври комил дарку маърифат намояд. 

Бояд донист, ки ҳадду андозаи печидагиву мушкилоти кори хонанда аз 

бисёр ҷиҳат ба сохтори тавсиф бастагӣ дорад. 

Дар ҳар як тавсифе таносубе мустақим миёни мавзуи тавсиф ва мушоҳиди 

он аз як тараф ва олами тарсимшуда аз ҷониби дигар мавҷуд аст. Дар чунин 

мавриде вуҷуди андозаву ҳадди айниву зеҳнӣ лозим аст. Ҷаҳону мазоҳири он, 

ки вуҷуди айнӣ доранд, ҳамзамон, мавзуи мавриди тавсиф, мушоҳидаву 

тарассуд ба шумор мераванд. Ин мушоҳидаву назора аз ҷониби ровӣ ё субъект 

сурат мегирад. Дар тавсиф ҳадду марзи мавриди назар бояд равшану возеҳ 

бошад. Барои мухотабон ҳузури сохторҳои тавсифӣ бисёр пураҳаммият аст. 

Вуҷуди таркиботи қиёсӣ дар тавсиф мисли «шабеҳи, ба сони, мисли гӯё, ки» ва 

феълое монанди «чунин ба назар мерасад, ки», «чунин тасаввур мешавад, ки» 

ба сари худ нишондиҳандаи ҳадду андозаи айниву зеҳнианд.  

Ба гумони ғолиб камбуди ибороти мазкур дар матни тавсиф сабагори он 

мегардад, ки мухотаб дар таъйини баъзе масоил мушкилӣ кашад. Масалан 

муайян сохтани ин ки шайъи тавсифшуда оё дар воқеияти ҷаҳони тарсимшуда 

вуҷуди айнӣ дорад, ё ки ҳосили тахаюлу биниши мушоҳиду ровӣ аст. Камбуди 

ин марзҳо табиати тавсифро халалдор месозад.  

Офаринишу эҷоди образи мушаххасу маҳсуси як шайъ замоне имконпазир 

мегардад, ки мо аз як сӯ битавонем онро аз шахси мушоҳид ва аз ҷониби дигар 

аз дигар аҷзои ҷаҳони тарсимшуда фарқ кунонем. 

Бояд арз дошт, ки имконоти сохтори тавсиф бисёр фарох аст. Тавсиф дар 

хилоли таҳаввули дуру дарози худ шаклан дучори тағйироти зиёде шудааст. Ин 

тағйироти сохторӣ, махсусан, ҳангоми гузор аз адабиёти як аср ба адабиёти 

асри дигар қобили дарку маҳсус мешаванд. 

Набояд фаромӯш кард, ки вижагиҳои забонии тавсифро метавон ҳамчун 

заминаи алоҳидаи сохтори он мавриди тахқиқ қарор дод. 

Муҳаққиқон дар аксар мавридҳо тавсифро ҳамчун намуди сабкӣ-

корбурдии нутқ баррасӣ менамоянд, ки риштаи истифодааш танҳо бо адабиёти 

бадеӣ маҳдуд намешавад. Тавсифи бадеӣ дар чунин ҳолате яке аз шеваҳои 

амалисозии он ба шумор меравад. Тавсиф бояд нишондоди зиёде дошта бошад. 

Бо назардошти ин ки тавсиф моҳияту сиришту сифат ва сохтмони шайъро 

баррасӣ менамояд, дар таркиби он вожагони номӣ- исмӣ бар феълӣ-пешӣ 

мегиранд. Албатта ин ё он воситаҳои забонӣ аз ҷониби муаллифи асар танҳо бо 

мақсади иҷрои вазифаҳои бадеӣ-ҳунарӣ мавриди баҳрабардорӣ қарор мегирад. 

Аз ин рӯ, касби тасаввуроти қобили эътимод, мутобиқ бо сохтори тавсифи 

адабӣ танҳо бо коргирӣ аз меъёрҳои забонӣ имконпазир нест. 

Дар ҳар сурат вижагии сохтори ҳунарӣ бо шакли сохтори забонии он 

мувофиқ нест. Дар пажуҳишҳои илмӣ перомуни бархе намунаҳои таърихии 

банду басти тавсиф метавон иттилооте пайдо намуд. Масалан «осмони 

пурситора», «моҳи чаҳордаҳрӯза», «баҳри шӯр» ва ғ. 

Тавсиф тавре ки хотирнишон гардид, барои баёну тафсири нишонаҳои 

шайъи мавриди назар муқаррар шудааст. Ин мавзуъ метавонад, падидаҳои 

табии ашхоси алоҳида, муҳити перомун, озмоишҳо, қатаъоти як мошин ва ғ. 

бошад. 

Бояд гуфт, ки маъруфтарин навъи тавсиф, тавсифест, ки бо «рема»-и 

сифатӣ ва шайъӣ баён шудааст. Барои равшан шудани масъала номуносиб нест, 

шарҳе атрофи истилоҳи «рема» дода шавад. Дар забоншиносӣ зимни таҳлилу 

баррасии ҷумла, тақсими он ба ҷузъҳо аз истилоҳи «рема» ва «тема» истифода 

мешавад. Ҳар як ҷумла ду ҷузъи асосӣ дорад. «Тема» ва «Рема». Тема ҷузъи 

аввалӣ ё оғозини ҷумла маҳсуб мешавад. Рема бошад ҷузъи дувум ва асосии 

ҷумла аст, ки фарогири маълумоти тоза перомуни тема аст. Ағлаб тавсифи 

адабӣ дар чаҳорчӯбаш анвои мухталифи ремаро шомил аст. Ремаи сифатӣ, 

ремаи шайъӣ, пӯё, ремаи ҳиссӣ, ки мисолашро дар бахшҳои баъдӣ баррасӣ 

хоҳем намуд. 

2.4. Вазифаҳои тавсиф 

Дар пажуҳишҳои адабӣ ба таври густурда атрофи вазифаҳои тавсиф таҳқиқ 

нашудааст. Дар адабиётшиносӣ танҳо ба бархе аз вазифаҳои он ишорат 

гардидааст. Бахше аз вазифаҳои он пешинаи қадима доранд ва гурӯҳе 

мутааллиқ ба замони начандон дуранд. 

Аҳаммияту арҷи ин вазифаҳо бо гузар аз як давра ба давраи дигар тағйир 

пайдо мекунад. Ба ақидаи бархе аз адабиётшиносон нахустин вазифаҳои тавсиф 

ҷанбаи маърифатӣ доштааст. Масалан бозтобу тарсими ҷаҳон, пайдоиши 

замину осмон, аҷроми осмонӣ шеваву тариқе буда, ки ба воситаи он мазоҳири 

ҷаҳон дарку маърифат мешудааст. Бо гузашти замон ин вазифа густаришу 

вусъати қобили мулоҳизае пайдо намуда, махсусан, замоне, ки ниёз ба шинохту 

маърифати замон ҷанбаи бештаре касб кардааст. 

Ба навиштаи Фрейденбург О.М. дар асрҳои баъдӣ бархе аз анвои тавсиф 

мисли «экфрасис» якбора чанд вазифаро иҷро менамуд [118, с.8]. 

«Экфрасис» ин калимаи юнонӣ буда, маънояш шеваи нигориш, таҷассум, 

сабк аст. Ҳамчун истилоҳи адабӣ бошад, ба маънии тавсифи ҳунарҳои 

таҷассумӣ ва меъморӣ аст. Ба дигар сухан «экфрасис» тасвири ҳунарҳои дастӣ 

мебошад. 

Тавре ки зикр намудем, экфрасис расонандаи чанд ҳадаф буд. Яке аз 

ҳадафҳо ё вазифаҳояш тавсифи макону ашёе аст, ки аз нигоҳи зебошинохтӣ 

ҳоизи аҳаммият буд. Дар чунин мавориде аз эҷодкор салиқаву завқ, маҳорат 

тақозо мешуд ва вазифаи мухотабон арзёбии ҳунари ӯ буд. Аз ҷониби дигар 

экфрасис ҳамчунин шарҳу тафсири изофӣ ба сужаи асар маҳсуб мешавад. 

Ҳамзамон, «Экфрасис» барои баёни падидаҳое корбурд дошт, ки аз доираи 

ривоят берун мондаанд. Аммо танҳо экфрасис набуд, ки дар камолу инсиҷоми 

сужа нақш мебозид. Ҳамрадифи он тавсифи фазо низ ба навъе дар масири 

инкишофи сужа таъсиргузор буд. Дар як асар вуҷуди тавсифҳои фазоӣ имкон 

фароҳам меоварад, то маъниву ҳадафи васеъи ин ё он падида равшан гардад ва 

ба хонанда барои дарки амиқи матлаб кӯмак намояд. 

Танҳо аз нимаҳои дувуми асри XVII тавсиф дар адабиёт ба инъикоси 

ҳолоти ботинии персонажҳо оғоз шуд. 

Тахминан аз охири асри XVII ва оғози асри XVIII дар адабиёти 

мағрибзамин пейзаж пайдо мешавад. Танҳо он дар осори бадеӣ ҳадафмандона 

ба хотири инъикоси табиат сурат мегирад ва ниҳоят дар оғози асри XIX бахши 

дигари тавсиф портрет пайдо мешавад, ки нақши аслиаш инъикосу тарсими 

зоҳири инсон ва ҷанбаҳои фардии он мебошад. 

Бар хилофи портрету пейзаж интериэр то асри XIX дар осори адабӣ ба 

чашм намерасад. Танҳо дар асри XX густаришу доманаи қобили мулоҳизае 

пайдо менамояд. Дар ағлаби осори нависандагон интериэр на танҳо барои 

нишон додани маҳаллу макони амал, балки барои тасвири персонажҳои асар 

корбурд пайдо менамояд. Ба навиштаи адабиётшиноси рус ин ба он имконпазир 

мегардад, ки фазои бадеӣ барои тавсифи муносиботи мухталифи ғайрифазоӣ 

шароиту имкон фароҳам месозад [118, с.108]. 

Дар адабиёти қарнҳои XIX-XX тавсифи макон (чи кушода, чи пӯшида) дар 

иртибот бо сужаи асар вазифаҳои мухталифро иҷро менамояд. Масалан 

инъикосу бозтоби макони амалиёт барои пешрафту густариши баъдии он ангеза 

медиҳад. Гоҳе тавсиф вуқуи падидаҳои хосеро омода месозад [118, с.110]. 

Дар адабиёти асри XIX талоши зиёде ба харҷ рафта, то аз тавсиф барои 

гурӯҳбандии ашёи тасвиршаванда, мансуб донистани онҳо ба навъу гурӯҳе аз 

ҳодисаҳои воқеияти айнӣ истифода шавад. 

Чунин вазифаеро тавсиф замоне иҷро мекунад, ки талоши нависандагон 

барои тавсифи воқеият ба воқеияти илмӣ-наздик мегардад. 

Чунин вазъияту ҳолате дар адабиёти воқеъгароёна ва табиатгаро, ки 

тасвири муҳити перомун барояшон масъалаи хоси назарӣ буд, ҳузури комил 

дошт. Аҳаммияти рӯзафзуни чунин тасвиргарӣ сабабгори он шуд, ки тавсиф ба 

меъёри таъйинкунандаи ҷараёни воқеаҳо мубаддал гардид. 

Аксари муҳаққиқон, ки бар асоси маводи осори нависандагони равияи 

воқеъгаро ва табиатгаро таҳқиқ гузаронидаанд, бар ин натиҷа расидаанд, ки яке 

аз вижагиҳои барҷастаи тавсиф вазифаи гурӯҳбандӣ ё таснифии он аст. 

Аз баррасии адабиёти асри XIX ба баъд бармеояд, ки суннати дерпойи 

офариниши осори бадеӣ бар асоси сужа баъдҳо сабабгори он шуда, ки дар 

адабиётшиносӣ тасаввуроте атрофи тавсиф ҳамчун ҷузви дуюмдараҷа дар қиёс 

бо сужа пайдо шавад. 

Танҳо дар имтидоди қарни XX тағйири куллӣ дар нигориши осори мансур, 

махсусан, романнигорӣ ба вуҷуд омад. Дигар сужасозӣ ба таври пешин дар 

роман камранг гардид ва ҷойи онро тавсиф гирифт. Ба гунае, ки бахши умдаи 

матнро дар романҳо тавсиф ташкил медод. Ҳамзамон, бо ин дар осор ҳар гуна 

тафсиру шарҳҳое, ки дар сабки сунатӣ марсум буд, дар шеваи нав мавҷуд набуд 

ва ин барои дарки асар мушкилот эҷод менамуд. Тамаркуз ба тавсифи ашё гӯё 

мушкили мухотабонро дар дарку маърифати асар осон менамуд, аммо баръакс 

натиҷа хушоянд набуд. Печидагиву буғранҷии эҷодшуда имкон намедод, ки 

воқеӣ ё тахаюлӣ будани тавсифҳо муқаррар карда шавад. Сабаби аслии ин амр 

бастагӣ ба он дошт, ки дар тӯли матн тавсифи ин ё он шайъ ба тағйироти ҷузъӣ 

такрор мешуд. Махсусан, дар домани хотироту тахаюли персонажҳо. 

Рӯйиҳамрафта метавон гуфт, ки маҳз таҳаввулоти амиқе, ки дар тӯли 

асрҳои XIX- XX дар амри офариниши осори мансур рух дод, муҷиби зуҳури 

падидаи тозае мисли тавсиф гардид. Бо рушду тавсеаи тавсиф ва тасаллути 

комили он дар осори мансур дар халқи осори мансур чунин тағйироте падид 

омад. Нахуст маводи тавсифӣ бар сужаи асар пешӣ гирифт ва зимнан, як 

маҳдудияте дар қаламрави ҷаҳонбинии  персонажҳо эҷод намуд. Рушди тавсиф 

ба гунае хонанда – мухотабро маҷбур сохт, то дар офариниши асар ҳамроҳ 

бошад. Нуқоти хомеро пур кунад. 

БОБИ III 

ВИЖАГИҲОИ ТАВСИФ ДАР ОСОРИ  

САЙФ РАҲИМЗОДИ АФАРДӢ 

Вуҷуди физикии ашёи муҳити перомун, аҷрому аҷсоми табиат, макони 

зист ва дар маҷмуъ, ҳастӣ дорои гӯшаҳои пуршуморест, ки зимни шарҳу баён, 

инъикоси онҳо шахси эҷодкор маҷбур аст, барои таҷассуми дақиқу табии онҳо 

аз имконоти бепоёни тавсиф кор бигирад. Миёни мавҷудоти олам, падидаҳои 

табиат, саҳнаҳо, нуқоти мушобеҳ зиёд аст, ки зеҳни халлоқи як нависанда дар 

раванди як мавзуи тавсифшаванда ба истеъдоду ҳунари офаринандагӣ бастагӣ 

дорад. Умуман амри тавсифу тасвиргарӣ ниёзе аст, ки аз табиати кори ҳунарӣ, 

асари бадеӣ бармехезад ва камтар нависандаеро метавон пайдо намуд, ки аз 

истифодаи тавсиф худдорӣ намояд. Сайф Раҳимзод низ аз ин ҷанбаи корсози 

эҷод фаровон истифода намудааст. Ҳарчанд тавсифҳову тасвирҳои ӯ гоҳо ба 

гунае печидаву нофаҳмманд, ки хонандаи нотайёрро ноумед месозанд. Ҳатто 

дар пешгуфтори бархе аз осораш мураттибон ба ин ҷанбаи сабки эҷоди вай 

ишорат намудаанд. Аз ҷумла, дар «Доғҳои офтоб» зикр шуда, ки «барои то 

умқи маъною матлаби нависанда расидан пардаҳо аз рӯйи тасвирҳо бояд 

бардошт. Роҳ сӯйи кашфи он розҳои ниҳонӣ гарчи дур намояд ҳам, аммо 

беохиру бенатиҷа нахоҳад буд» [15, с. 3]. 

Муҳаққиқони адабиёт зимни баррасии корномаи эҷодии Сайф Раҳимзод ба 

ҳунари тасвирсозӣ ва хусусиятҳои сабки нигориши ӯ ишорат намудаанд. 

Пажуҳиш дар ҷаҳони андешаву ҳунари офаринандагии Сайф А.Самадро ба 

чунин натиҷа оварда: «асарҳои Сайф Раҳимзод аз унсурҳои ҳунар саршоранд. 

Ба таъбири маъмул кӯҳу кутал доранд ва барои дарки амиқи дарунмоя ва 

назокати онҳо бояд пайроҳаи нависандаро босаброна, ақаллан то нисф тай 

карда битавонӣ. Дар ин сурат дар майдони насри тоҷик тасвиргаре рангинхаёл, 

рассоме бо мӯқаллами сеҳрофари нотакрор, пайкартароше, ки ҳайкалҳои пиру 

ҷавони офаридаи ӯ бо симо ва олами андеша, офаринандае, ки қаҳрамононаш 

бо хобу хаёлҳои афсонавӣ, рафтору кирдори ниҳоят самимӣ, шоирона, 

файласуфвор, дарвешнамову суфиваш ҳампои зиндагӣ ва шарики ғаму шодии 

ҷомеа ҳастанд, бо қомати рустамона, чеҳраи банур, чашмони зебои ҳамеша 

моили андеша, мӯю риши мошу биринҷ пайдо мешавад» [15, с. 292]. 

Адабиётшинос А. Набавӣ низ бар ин назар аст, ки «нависанда аз тасвири 

ассосиативӣ хуб истифода мекунад ва ҷузъҳои мухталифи зиндагии одамро ба 

хубӣ  ба ҳам созиш медиҳад» [85, с. 21]. 

Муҳаққиқ ва шоир Б. Забеҳулло бошад, дар мақолае, ки ба нақди китоби 

«Дурӯғи сафед» бахшида шуда, ба маҳорати хоси тасвиргарии нависанда 

таъкид намуда, менависад: «вижагии панҷуми осори Сайф Раҳимзод тасвирсозӣ 

буд. Бо такя бо як сархат ё чанд ҷумлаи ӯ ва пуртаззоди мантиқӣ ва равонии 

инсон гиреҳ диҳад» [85, с.98]. 

Ба қавли мавсуф ончи насри Сайф Раҳимзодро ба шеъри сапед наздик 

кардааст, ҳамин тасвирсозист. Ин ҷанбаи ҳунарии нависанда аз чашми 

донишманди фақид Х.Шарифзода низ пинҳон намонда буд. Номбурда дар 

нақде, ки ба таҳлили осори Сайф Раҳимзод ихтисос дошт зикр намуда, ки «дар 

повести якуми Сайф Раҳимзод ду сифати барои нависандагӣ муҳим мушоҳида 

мешавад: нақши хеле табиию руҳияи қаҳрамон ва тасвири нозуки васфӣ, ки 

ҳамчун заминаи асосии бадеияти асар хидмат кардаанд» [125, с.129]. 

Академик А.Раҳмонзода ба ҷанбаи неруманди шарқӣ доштани тасвирҳои 

нависанда ишорат намуда, қайд менамояд, ки «тасвирҳо ба улуби нигориши 

нависандагии Сайф Раҳимзод шаҳодат медиҳад, ки мо сарчашмаи эҷодӣ ва 

анъанавиро аз адабиёт Шарқ ва махсусан, адабиёти классикии форсию тоҷикӣ 

бояд ҷустуҷӯ намоем. Дар тасвироти Сайф Раҳимзод пурҷилотаре дар тасвир 

пайдо мекунанд, ки ин ҳама аз кӯшиш ва ҷустуҷӯҳои бадеии худи нависанда 

сар задааст» [85, с. 33]. 

Шоири номвар А.Раҳим бар хилофи муҳаққиқони осори Сайф ба ҷанбаи 

амалии андеша ва тасвирҳои Сайф Раҳимзод, дигаргуна мунҳасир ба фард 

будани навиштаҳо, таъсирпазирии мухотабон аз каломи вай ишорат менамояд. 

Ба қавли ӯ «Сайф бо ҳикояву қиссаҳояш қолабҳои маъмулиро шикаст, андеша 

намуданро, диданро ба мо омӯхт. Тарзи андешаи ӯ, диди ӯ, навишти ӯ, сухани 

ӯ, тасвири ӯ дигар буд, ба дигарон монандӣ надошт. Пештар мо гумон 

мекардем, ки андешидан, навиштан, дидан сухан кардан, тасвир намудан бояд 

дар як доираи муайян сурат бигирад. Чи хуш, ки бо омадани ӯ мо дарёфтем, ки 

роҳҳо зиёданд, роҳҳои нав зиёданд ва набояд ин дар интихоби роҳ хато кунем, ё 

худ ба роҳи дигарон биравем» [85, с. 91]. 

Лозим ба тазаккур аст, ки аз муҳаққиқони тоҷик, махсусан, У.Сафар ба 

нақши тасвир дар нигоштаҳои Сайф Раҳимзод дақиқ шуда ва ба натиҷае расида, 

ки «дар осори адиб мо ба дастагуле аз тасовир, ки ҳар яке рангу бӯйи хос 

доранд, рӯ ба рӯ мешавем. Гоҳо тасвирҳо дар як матни кутоҳ ба шӯр меоянд. 

Ҷазаба пайдо мекунанд, пойкӯбӣ менамоянд. Аз домани наср хориҷ мегарданд 

ва шеъргуна мерақсанд» [100, с.13]. 

Муҳаққиқ М.Ҷаббор зимни арзёбии осори Сайф Раҳимзод хотирнишон 

месозад, ки «ҷаззобияти дигари асарҳои бадеӣ дар баробари мазмуну мавзуъ 

забони баёну тасвир аст. Адиб чи андоза аз латофату балоғат ва сухани ноби 

халқаш баҳравар гардида бошад, ба зеҳни хонанда зуд коргар мешавад. Забони 

шеваву гуфтори ширин завқи хонандаро ба андозае таҳрик медиҳад, ки чи гуна 

ба умқи ҳаводис ворид гардидану аз худ фаромӯш карданашро ҳатто пайхас 

намекунад. Дар ин боб Сайф Раҳимзодро маҳорати сухандонию суханбозӣ то 

ҷое даст медиҳад, ки сони шеър осораш пайваставу такрор ба такрор хонда 

мешавад» [85, с. 160]. 

Аз миёни мақолоти марбут ба осори Сайф Раҳимзод, Р. Мирализода, ки 

дар мақолааш талош намуда, ба фалсафаи тасвирҳои Сайф пай барад. Ин 

гиреҳро боз намояд, ки чаро нависанда зеҳни хонандаро бо риштаҳои 

ҳазорранги тасвир асиру побаста месозад, чи ҳадафе ба дунбол дорад. 

Номбурда дуруст қайд мекунад, ки мухотаби аслии Сайф Раҳимзод дар 

ҳама мавридҳо инсон аст ва адиб ҳамеша ба дунёи ботини инсон аз даричаи 

хобу руъё ворид мегардад. Барои равшан шудани ҳадаф тасвирҳои гираву 

ҷаззоб месозад. Ба ақидаи муҳаққиқ «лаҳзаҳое, ки мо худ хобҳое мебинем 

фараҳбахш ё андуҳзо, аммо дар бозгӯйи онҳо дар мемонем, ҳарчанд он хобҳо 

дар зиндагии мо хеле муҳиманд, вале дар тасвири онҳо баъзан нотавонӣ 

мекунем. Аммо Сайф Раҳимзод чунин лаҳзаҳоро хубу боҳунарона боз мекунад» 

[85, с.125]. 

Андешаву дидгоҳҳои олимону донишмандони мазкур гувоҳ бар онанд, ки 

тасвир дар коргоҳи эҷодии Сайф Раҳимзод ҷойгоҳи барҷастае доштаааст. Ба 

фикри мо барои амиқтару комилтар омӯхтани мавзуъ лозим аст сатҳи истифода 

ва чигунагии таъсири он дар асарҳои ҷудогона баррасӣ гардад. Муайян гардад, 

ки зимни корбурди тасвиру тавсиф ҳадафи аслии нависанда бар чӣ такявар 

будааст. Вуҷуди тавсифҳо дар матни осори ӯ чи фазову вазъеро эҷод намудааст. 

Нақши тасвирҳои мавҷуд дар камоли забони нависанда, зуҳури ҷанбаҳои 

зебошинохтӣ то чи ҳадде будааст. 

3.1. Тавсифи табиат ва унсурҳои он дар осори нависанда 

Дар домони ҳастӣ ҳама мавҷудот қобили тавсифанд. Зимни бархурд бо ҳар 

шайъе метавон ба гунае онро тавсиф намуд, чизе шабеҳу ҳамсони ӯ пайдо 

намуд ва матлаби мавриди назарро баён сохт. Ҳатто ҳангоме, ки шайъ пеши рӯ 

ношиносу ғариб ҳаст, боз ҳам зеҳн бо таҷрибаҳои зиста ва мушоҳидаҳои пешин 

метавонад, барои дарки мақсад ҷумалоту ибороте барои тавсиф пайдо намояд. 

Аммо ғолибан замоне сухан аз тавсифу тасвир дар миён меафтад, зеҳни мо ба 

ёди табиат ва манзараҳои он меафтад. Ин бесабаб нест. Табиат муҳимтарин 

рукни ҳастии мост ва ҳамеша ниёз ба васф дорад. Ин васф маҷбурӣ нест, балки 

як навъ сипосу миннатдорист. Чун инсон дар муқобили дидани зебоӣ, гӯшаҳои 

ҷаззобу дилчаспи он, ғарқи тамошои нуру равшанӣ, бо қалби пурнишот аст, 

наметавонад тамошогари бетараф бошад. Инсон бо навъе мояи нишоту 

шигифтии хешро тасвир месозад, васф мекунад. Мавзуи мазбур дар ҷаҳони 

хаёлу андешаи аҳли ҳунар неруву тавон, доману вусъати барҷастае касб 

менамояд. 

Беҳуда нест, ки аксари шоирону нависандагон дар имтидоди қарнҳо ба ин 

мавзуъ таваҷҷуҳ доштаанд, ки дар ин замина адабиёти мо шоҳиду мисолҳои 

фаровон дорад. Дар осори Сайф Раҳимзод низ мо ба ҷилваҳои рангоранги 

табиат дучор мешавем, ки ҳосили мушоҳидаву ёфтаҳои нависандаанд. Зимни 

арзёбии ин мавзуъ лозим аст нахуст ба баррасии тасвир ё тавсифи офтоб дар 

нигоштаҳои нависанда руҷуъ намуд. Андеша ва тавсифҳои Сайф Раҳимзод дар 

атрофи офтоб зимнӣ аст. Ба ин маънӣ, ки мавсуф достон ё ҳикояи ҷудогонае 

дар васфи офтоб надорад, танҳо дар матни асарҳои мухталифаш ба вуҷуди 

офтоб хира мешавад, гоҳо мусоҳибаш мегардад ва дар матни офтоб нукотеро 

мебинад ки чашми оддӣ ба диданаш мақдур нест. Танҳо пас аз хондани 

тавсифҳои нависанда мо дарк мекунем, ки афкори ӯ ҷанбаи ҳамагонӣ доранд, 

саҳнаҳои инъикоснамудаи ӯро замоне, ки мо ҳам дидаву таъсирашонро аз сар 

гузаронидаем.  

«Рӯйи ману зулфи шамол» яке аз нигоштаҳои ҷолиби нависанда маҳсуб 

мешавад, ки банду басташ бештар ба хотираву қайдҳои сафарӣ монанд аст. Аз 

мурури ин бахш чунин хулоса мешавад, ки нависанда дар фазое пинҳону 

ноором ба таври кутоҳ бардошта худро аз муҳити перомун, асбобу абзори 

муҳити зист,замону макон, инсону рисолати инсонӣ ба тасвир кашидааст. Ба 

назар чунин мерасад, ки миёни пораҳои ин бахш иртиботи куллӣ нест, вале дар 

маҷмуъ, матнпораҳо замони эҷод ва вазни равонии адибро пеши назар ҷилвагар 

месозанд. Дар асар чунин омада: «Шаб дар хобам офтоб мебинам. Чашмонамро 

намезанад, дароз ба ӯ нигоҳ мекунам. Хурсанд мешавам. Ва ман мебинам 

хандаи офтобро. Хандаҳо чун кафки сафеди собун дар лаби офтоб мекафанд. Ва 

низ хандаҳои нӯгтезу сафеди дандонҳои ӯро мебинам, ки ба дилам мехаланд» 

[15, с. 153-154]. 

Метавон гуфт, ки дар адабиёти тоҷик ҳеҷ адибе бо ин тарзу бо ин зебоӣ 

тулуи тадриҷии офтобро тасвир накардааст. 

Равшан аст, ки замони эҷод ҳар адибе ният дорад, занҷирае аз ҳодисаву 

падидаҳоро, шахсиятҳо, макону асбобу анҷоми мавҷуд дар дохили онро нишон 

диҳад, то хонандагон таҳти таъсири каломи вай қарор гиранд. Ин кор бе 

корбурди тавсиф муяссар нест. Ба ақидаи М. Вуд «тавсиф яке аз аносири 

достон нест, балки ҷавҳараи он аст. Дар воқеъ тасовири зеҳнӣ аст, ки ба 

мухотабон иҷоза медиҳад, достонеро ба таври комил эҳсос кунанд» [46, с.11]. 

Дар мисоли болоӣ маҷмуи ташбеҳу истиора ва ташхис аст, ки ҳикояро 

дилчаспу хотирмон сохтааст. Дар достони «Автопортрет» низ нависанда чанд 

дафъа ба офтоб хира мешавад ва сирату сурати онро бисёр чирадастона тарсим 

менамояд. Ин ҳикоя, ки бештар ҷанбаи фаровоқеӣ дорад аз пораматнҳои 

мухталиф, ки дар зеҳни шоир мегузаранд ва марзе миёни онҳост иборат аст. 

Хотираҳое, ки ҳамагӣ ҷанбаи воқеӣ доранд бо такрори сареъ, сирати фаровоқеӣ 

мегиранд. Ончи ки ба сабки  нависандагони сюреалист хос аст. 

Дар ҳикояи «Автопортрет» нависанда саҳнаи бозии ойинаро бо офтоб бо 

маҳорати калон тасвир месозад. Тасвире, ки аз мушоҳидаву назораи маъмулӣ 

дар зеҳни халлоқи нависанда тавлид гаштааст. Бубинем хуршед бо тамоми 

бузургӣ дар дили ойина чи гуна пайдо мешавад: «Ойина офтобро дар мушти 

худ фишурда буд, мефишурд, меҷафид. Мушти тарсону оташину 

мушаъшаъашро ба чашму пешонаи раҳгузарон мезад, комаш пур аз оташ буд, 

забони пуролудаву сурху оташину офтобиашро ба мардум ва кӯдакони мардум 

нишон медод. Кӯдакон маслиҳат карданду гирдаш гирифтанд ҳар кадоме ба 

сараш санге зад. Дар резаҳо дили шикастаи ӯ зарраҳои офтоб занбӯракҳои 

зарди асал барин пар афшонда мемурданд. Ойина сари роҳе дар хок нишаста 

буд ва нигоҳи дарозу тафсони офтобро шикаста ба чашми роҳгузарон меандохт, 

мехаст» [15, с.136]. 

Ба касе пӯшида нест, ки ойинаи афтода сари роҳ аз манзараҳои маъмулии 

зиндагии инсонӣ аст. Аксари мо чунин манзараеро дар зиндагии шахсии хеш 

дидаем, ё дар наврасӣ бо ойинаву офтоб бозӣ намудаем. Вале шигифт ин аст, ки 

афтодагии ойина дар синаи роҳ қабл аз ҳама диққати хурдсолон, кӯдаконро ба 

худ ҷалб менамояд ва ин ҷаззобият боиси шикасту пора-пора гаштани он 

мегардад. 

Гап дар ин аст, ки ойина бо дурахшишу ҷилое, ки дорад, нури офтобро 

пареш медиҳад, нуре ки бар асари инъикос дар ойина сабабгори он мегардад, ки 

бачаҳо сари завқу шӯр ва кунҷковии тифлона ба сари ойина санг андохта онро 

бишкананд. Аммо бо шикастан ин саҳнаи дилчасп поён намеёбад, балки 



122 
 

пораҳои шикастаи ойина боз ҳам зарраҳои намирандаи нури офтобро ба ҷониби 

мардум равона месозанд. 

Бо гузашт ба матни дигар тасвири бозии ойинаву офтоб гирову кашандатар 

мегардад. Дидори офтоб бо ойина дидорест, ки тадриҷӣ инсиҷому пайванди 

амиқ пайдо мекунад. Нури офтоб бо маром тамоми гармиву рангу об, хуни 

хешро бар вуҷуди ойина мерезад: «дили ойина ба забонаш омад, даҳони ойина 

пур аз хун шуд, хунин хандае ба девори сафед зад, хуни хандаи хунини худро 

ба девор пошид. Хандаи хунини хуршеди тафсони офтоби ойина рӯйи девори 

рангкашидаву бемори хонаи куҳна пош хурд. Девор тарсиду сурх шуд, алов 

гирифт, оташ гирифт… Дигар намедонам чи шуд» [15, с.157]. 

Нависанда машғули назораи бозии офтобу ойина ойинаро масту махмур 

мебинад, ки дар ҳоли таҳаввуъ (дилбеҳузурӣ) офтоб қай мекунад: «ойина 

мастон барин бар рӯйи хоки роҳ афтода буд ва ба домани куртаҳои духтаракони 

роҳгузар, ба чашмҳои бешумори мошинҳо нури офтоб қай мекард» [15, с.157]. 

Дар ин миён шояд пурсише ба зеҳн расад, ки мақсади аслӣ аз чунин 

тавсифҳое дар як асари ҳунарӣ чи ҷузъиёте хоҳад дошт. Аслан офтоб дар адаби 

пешину муосир хамвора мавриди таваҷҷуҳи нависандагону шоирон будааст. 

Ҳарчанд бо офтоб таркиботу ҷумлаҳои зиёди ташбеҳиву истиорӣ офаридаанд, 

аммо аксар бархурди адибон ба офтоб дар адаби форсӣ рамзи нуру зиё, сахову 

покизагист. 

Сайф Раҳимзод бошад ба ақидаи мо дар ду мисоли болоӣ дар садади он 

буда, ки ба мухотабонаш новобаста ба мушкилоту печидагиҳои рӯзгор 

зиндагии мусаффову покизаро талқин намояд. Равшан аст, ки хуршед ҳамаҷо 

ҳузур дорад. Нависанда баъдан офтобро дар домани дарахти калтут ба тасвир 

мекашад: «офтобро дарахти калтут дар мушти худ гирифта буд ва сахт 

мефишурд. Аз миёни ангуштони хушки дарахт зарраҳои сӯзони офтоб мерехт. 

Ман барои гирифтани офтоб ба дарахт мебароям ва дар мушти тафсони он 

дарахт ҷой мешавам, вале онҷо офтоб нест, ба замин рехтааст. Ман ба ҷойи 

тафсони офтоб менишинам ва ангуштони сӯхтаи дарахтро мебандам» [14, 

с.156].    

«Автопортрет», ки чанд шоҳиде аз матни он нақл шуд, сужаи хоссе 

надорад. Аз оғоз то охири он мо шоҳиди саҳнаҳои мухталифи зиндагӣ ҳастем, 

ки аз зеҳни нависанда мегузаранд. Мавзуъҳои мухталиф, ки гоҳо бо расму 

сунани роиҷ миёни мардум гиреҳ мехӯранд, занҷирвор дар зеҳни адиб пайдо 

мешаванд. Адиб зеҳнан дар атрофи таъриху моҳияти сиришти онҳо, аҳаммияти 

арҷи онҳо андеша мекунад, бо падидаҳои дигар онҳоро қиёс менамояд ва 

натиҷа мегирад. Мавзуъҳо дар зеҳн тағйири сареъ доранд, танҳо як нукта 

равшан аст, ки зуҳури онҳо дар пардаи зеҳни нависанда ногаҳонӣ аст, аммо 

натиҷаи мушоҳидаҳоест, ки собиқаи тӯлонӣ доранд. Нависанда барои тарсиму 

инъикоси як саҳнае, ки шояд замони кӯдакӣ таҷриба намудааст, аз унсурҳои 

зиёде кор мегирад, то он саҳна камолу пухтагӣ пайдо намояд. Масалан дар 

мисоли аввал аз ойинаи афтода ба роҳ сухан дар миён аст, ки хуршедро дар 

дили худ ҷо карда ва бо мунъакис сохтани нури офтоб ба чаҳор тараф, 

таваҷҷуҳи кӯдакони кунҷковро ба худ ҷалб месозад. Нависанда пас аз арзёбии 

ҷараёни бозии ойиниву офтоб, сангзаниву шикастани вуҷуди ойина, ба дарахти 

калтут хира мешавад, ки ӯ низ офтобро дар оғӯш дошта ва аз нури ӯ сахт 

баҳравар шуда, ҳатто ангуштонаш сухта». Албатта ин як тасвири ҳунарӣ аст, 

вале агар бихоҳем аз он қасду нияти эҷодӣ ҷӯё шавем, бояд онро ба масъалаи 

пайванди табиату инсон гиреҳ занем. Гузашта аз ин, орзуи наҷиби як инсон, ки 

мехоҳад, мисли офтоб неруву тавони зояндагӣ нурафканӣ, ҳокимият бар 

муҳити дигарон дошта бошад.  

Бояд қайд намуд, ки дар хилоли ҳаёти эҷоди Сайф Раҳимзод ҳамеша 

муроқибу назарогари офтоб буда, вале шоҳиду ширкаткунандаи оддӣ. 

Тавсифҳои ӯ дар атрофи офтоб ба мақулаи замон, вазни сиёсӣ пайванди 

мустаҳкам дорад. Ағлаб бо истифода аз образи офтоб андешаву мароми худро 

баён менамояд. 

Нигоштаҳои ӯ, махсусан, хотираҳои замони хидмат дар Афғонистони 

ҷангзада бисёр дилчаспу таъсиргузоранд. Тавре ки маълум аст, пас аз вуқуи 

инқилоби Саври Афғонистон иддаи зиёде аз ҳамватанони мо дар Афғонистон 

дар мусофирати хидматӣ буданд. Гурӯҳе ба ҳайси коршиносу мутахассис ва 

гурӯҳе сарбозу афсар ё тарҷумон иҷрои вазифа намудаанд. Ҳама шоҳиди 

саҳнаҳои мудҳиши ҷанг буданд. Ҷанге, ки то ба имрӯз идома дорад ва дар аснои 

он ҳазорон нафар куштаву бехонумон гардидаанд. Сайф Раҳимзод низ муддати 

шадиде дар онҷо хидмат кард. Ӯ ба воқеияти рӯзгор, мушкили мардуми 

ҳамхуну ҳамзабони афғон то умқи ҷон ошно буд ва мусаллам аст, ки 

наметавонист бетараф бошад. Ӯ медид, ки чи гуна одамони бегуноҳ, мардуми 

хору залил, бидуни он ки ба решаи масъала пай баранд, куштаву қурбон 

мегарданд. Дидани саҳнаҳои куштору тирпаронӣ мардумро одат шуда ва 

натиҷаи ин шуд, ки фазоҳои хушунату зӯрӣ, ваҳшоният эҳсоси раҳму шафқат, 

тараҳҳумро дар вуҷуди инсонҳо хушк намудааст. 

Сайф Раҳимзод барои нишон додани воқеияти айнӣ, таскини ранҷу азоби 

равонии хеш аз офтоб кор мегирад, то истиқомату пойдории миллати афғонро, 

қавирӯҳии онро тарсим намояд. Ба ин маънӣ чунин менависад: «Инҷо офтобро 

мекушанд, ҳар бегоҳ ба сараш санг мезанад, сангсораш мекунад, офтоб зери 

санг мемонд, субҳ боз бо ҳазор азобе аз зери санг мебарояд» [15, с. 203].  

Мисоли болоӣ худ гувоҳ аст, ки чи гуна ҳунармандонаву чирадастона 

чеҳраи ростини замон, фазои ҳоким бар сарзамини Афғонистон ва руҳи 

саркаши миллати афғон дар колбади чанд ҷумла тавсиф шудааст. 

Сайф Раҳимзод дар тарсими саҳнаҳои марбут ба офтоб, ғурубу тулӯи он, 

пайдо шудани рангҳои сурху зард бар асари ҳаракати офтоб маҳорати чашмгир 

дошт. Мавсуф ба хотири инъикоси ҳолати тулуъу фурӯ рафтани офтоб ва 

тасвири теғаи кӯҳу абрпораҳои рангини уфуқ, рангбозиҳои шафақ хуршедро 

ҳамсуҳбати худ қарор медиҳад ва матне дилчаспу дилангезу чашмгир месозад.  

Матне, ки онро намехонем, онро мебинем, ҳис мекунем: «Эй офтоб, ки бар 

сари санг мешитобӣ, эҳтиёт кун. Гуфтам, ки поят ба дандонаҳои шонаи 

шаҳпораи шӯхсанг мезанад! Кафи поятро харошидӣ. Эй зудтар бибандаш, ки 

дандонаҳои кӯҳро хунолуд мекунӣ! Ана! Шонаи кӯҳро хунолуд кардӣ. Акнун 

дасти хунолудатро чи ба абрҳо мезанӣ. Поятро мебандӣ. Ай офтоб! Ай хуршеди 

шӯх, чи ба ангуштони дарозат ба шиками абрҳо ранг мемолӣ, хатҳои дарози 

сурх мекашӣ» [15, с. 203]. 

Нависандаи маҳбуб А.Самад перомуни вижагиҳои китоби «Доғҳои офтоби 

андешаи ҷолибе дорад. Ӯ хотирнишон сохта, ки аксари маводи ин китоб 

асарҳои хомнависи нависанда: хусусан «Рӯйи ману зулфи шамол», ки хотироти 

даҳшатбору ҳайратангези Афғонистонро дарбар мегирад, ба гумонам маводи 

роману қиссаҳо будааст, романи аҷибу доманадоре. Вале дар ҳамин шакл низ 

чи қадар комилу ҷаззобанд ва дар ҳар пораву саҳифа ҳиссиёти бузург ва 

дурахши истеъдоди Сайф Раҳимзода Афардӣ мисли рангҳои камони Рустам 

пурҷило ва ҳаяҷонбахшанд» [15, с. 295]. 

Воқеан, парокандагии матнҳои асари мазкур моро ба ин натиҷа мерасонад, 

ки пушти ҳар матне нависанда мақсаду нақшае дошта. Вале бузургии нерӯи 

калому инсиҷоми матнҳо, интихоби мавзуъ ҳар мухотаберо ба тааммулу 

андеша вомедорад, то натиҷае аз матн бардорад. Дар асари номбурда боз ҳам ба 

тасвире бармехӯрем, ки ба офтобу ҷаҳони он гиреҳ мехӯрад. Сайф Раҳимзод 

ҳузури хуршед, нақши онро ҳама ҷо дар дили долу дарахт, кӯҳу дашт, 

бешазорон мебинад. Аммо ин тасвир ҳузну андуҳ дорад, ранҷ дорад. Дар матни 

он таъсири замону макони зист бисёр пуробуранг аст: «Дафинаи офтоб. Дар 

инҷо офтобро гӯронидаанд, дар пушти оброҳаи дур, дар зери сангҳои вазнини 

пеши поям, дар решаҳои дарахт ва дар синаи ман, дар шохаҳои хушку сафеди 

сандуқи дилам ба ҷойи дилам месӯзад. Синаам месӯзад. Аз зери шохаҳои 

хушкидаи сафед дуде бо оҳ печида мебаромад» [15, с. 297].  

Банду баст, решаи калимот дар мисоли болоӣ ин андешаи муҳаққиқ У. 

Сафарро перомуни сабку услуби С. Раҳимзод ба ёд меоварад: «Офаридаҳои 

Сайф атру бӯйи хос дорад. Вай бо диди хос, хеле ҳунармандона аз калимот 

хостаҳои хешро месозад. Барои ӯ калимот арзишу қиммати ягона дорад. Сайф 

бо ин маҳсулоти забонӣ ин абзори бозичамонанд ба гунае бозӣ мекунад, онҳоро 

ба шевае бармеангезад ва ҳаракату тавон мебахшад, ки заработи қалби онҳоро 

мешунавӣ. Насри вай насри оддӣ нест, як навъ шеър аст. Сайф нависандаи 

тасвирсоз аст. Аз ороишҳои адабӣ, маҷозу истиора ташбеҳу ташхис хеле 

моҳирона истифода мекунад» [100, с. 11]. 

Шамол. Дар осори Сайф Раҳимзод аз аносири табиат пас аз офтоб, шамол 

бештар мавриди таваҷҷуҳ қарор гирифтаат. Вазандагӣ хосияти нахустини 

шамол аст, ки ҳамзамон, бо баракати он амалҳои мухталиф анҷом мешаванд. 

Шамол дар домани худ атру бӯйи дигар аносирро мекашонад ва ба димоғи 

дигарон мерасонад. Шамол вобаста ба шиддату хидматаш метавонад паёмади 

нек ё харобиовар дошта бошад, ки ин масъалаи дигар аст. Дар зеҳнияти эҷодии 

нависанда шамол ин падидаи ноаён аст, ки танҳо ҳаракату гоҳо садояш маҳсус 

аст, бо иҷтимои инсонӣ меомезад, ба дарду ранҷи инсонӣ мепайвандад.  

Дар тасаввури адиб шамол ҳиссу хуйи инсонӣ касб менамояд. Дар тасвир 

поёни мо на бо шамол, ки бо инсони «ғамин»-у дар сӯг нишаста рӯ ба рӯ 

ҳастем, ки аъмоли ваҳшиёнаи мо инсонҳо вуҷуди ӯро такон дода, дидани 

саҳнаҳои мудҳиш ӯро ба «гиря андохта» аст: «шамол ин модари фарзандмурда, 

шамол ин беваи бачамурда, дастони сардашро ба гарданам андохта, рӯи 

тарашро ба рӯям мемонад ва тани ларзонашро ба оғӯшам меандозад ва мегиряд. 

Наметавонам ӯро ором бикунам, худам аз ӯ меларзам….» [15, с.116]. 

Дар адабиётшиносӣ чунин шакли истифода аз ашё ва падидаҳоро ҳамчун 

пора ё қитъаи ҷаззоб ном мебаранд, ки ҳадафи хосеро ба дунбол дорад.  

Ба қавли муҳаққиқ М. Вуд «қитъаи ҷаззоб масири инҳирофии тавсифе аст, 

ки ағлаб аз алоқаву кунҷковии нависанда нисбат ба як мавзуъ ҳосил мешавад. 

Қитъаи ҷаззоби муваффақ дорои тавсифҳои равшангарона ва иттилооти 

фиребанда аст. Қитъаи ҷаззоб ҳатто агар иртиботи ҳошиявӣ бо ҳаводиси дигари 

достон дошта бошад, бояд дар бораи равиши тафаккури шахсият ё чигунагии 

ошкор шудани иттифоқоти достон иттилоот бидиҳад» [46, с. 101]. 

Дар мисоли зер мо воқеияти ин гуфтаи муҳаққиқро шоҳид ҳастем. 

Нависанда барои нишон додани ҳолу ҳавои равонии худ, ки бар асари воқеияти 

замон дар ӯ ба зуҳур расида, шамолро ҳамчун ҷузъи ёвар интихоб мекунад. Ӯ 

на танҳо таъсирпазирии хешро аз муҳити перомун, балки дараҷаи таассури 

шамолро низ муҷассам месозад: «чаро шамоли он рӯз боз ба синаи ман мевазад 

ва дили маро сард мекунад, чаро ба гумони ман то ҳол бӯйи хуну бӯйи арақу 

бӯйи пойи ботинкаҳои кушташудагон аз машоми шамол нарафтааст ва ҳар 

замон онҳоро ба димоғи ман мерасонад? Ё дар ман касеро ёфтааст, ки ба ӯ 

дилсӯзам ва гӯш ба дарди ӯ медиҳад, ба навҳаи ӯ бепарво нестам! Аз куҷост ин 

шамоли сард! Ӯ мӯямро чаппа мекунад» [15, с. 166]. 

Як падида, як рухдод дар домани марзу қаламрави хосе мегузарад, ки 

дорои ашёву мавҷудоти вижа аст, дар муҳити он мардуме ба сар мебарад, ки 

хусусиятҳои муайяни қавмиву нажодӣ, таърихӣ, фарҳангӣ, забонӣ, расму 

сунани куҳану устувор доранд. Маҷмуи ин ҳама унсурҳо барои ин қавму 

миллат диду биниши хос, ҷаҳоннигарии мушаххасро ба бор меоварад. Бархурди 

эшон мусаллам аст, ки рухдодҳои падидомада дар он сарзамин, рӯҳу табиати 

мунҳасир ба фард дорад. Бо шумори ин раванди баёну тасвири ин ё он падидаи 

муайян талаб мекунад, рагҳои пайванди он бо маҷмуи аносири дигар дар матн 

ҳузур дошта бошад. 

Дар пораматни зер ҳадаф инъикоси вазъи шаҳидонест, ки ба хотири 

ҳимоят аз нангу ор, марзу буми бобоӣ ҷон бохтаанд. Андоме хунолуд, лойолуд, 

арақолуд доранд. Дафни як шаҳид расму ойини куҳану решадоршуда дорад, ки 

дар доираи замони муайян сурат мепазирад. Аз ҷумла, иттилои пайвандону 

ошноён таҷаммуъ дар макони хос, гиряву шевани пайвандон болои ҷасади 

шаҳид, махсусан, модарон, ки бо оғӯш гирифтану бӯ кардани тани беруҳ, 

бемуҳаббату дӯстдорӣ, афсӯсу дареғ хешро нисор месозанд. 

Аз ҷониби дигар мардуме, ки тамошогари ин вазъи сангину мусибатборанд 

ва воқеият қалбашонро такон медиҳад. Зеҳни эшон низ дар кор аст. Атрофи 

ҷойгоҳи шаҳид, пайвандонаш бо иҷтимоъ меандешад. 

Нависанда бо баҳрагирӣ аз моҳияти сиришти шамол чунин як саҳнаи 

ҳамагониро нишон медиҳад: «ва боз мебинам, ки шамол чун модараке дилсӯзу 

сияҳбахт бо дастони боронолудаш пойтобаҳоро тагурӯ мекунад ва хуни 

боронолуду арақолуди фарзандони ҷигарбандашро бӯ мекунад, меошомад ва ба 

мардум нишон медиҳад ва боз мебинем, ки дарахтони пойлуч дар рӯйи пойи 

сард истода ҷомаҳои пахта-пахтаи худро ларзонда-ларзонда, даст ба синаҳои 

пурашки худ кӯфта дар зери борон хомӯшона мегирянд ва гиряи худро дар 

пушти мардум пинҳон мекунам…аз пурсидан худдорӣ мекунам, мефаҳмам, ки 

онҳо фарзандони ҳамин замини тираи лойолуданд, фарзандони шамоланд, 

осмону одамонанд, инсонанд, хуни худро барои ҳамин осмону замину одамону 

дарахтон рехтаанд» [15, 159]. 

Тавре ки дида мешавад, манзури аслӣ тавсифи шамол нест. Танҳо 

ҳамсониву шабоҳатҳое, ки дар вуҷуди шамолу модарон аст, барои тарсими як 

гӯшае аз муҳити ҳастӣ, қонуни инсонӣ, барои тасвири эҳсосоти ҳамагонӣ 

истифода шудааст. 

Ҳамзамон, бо ин мо ба дигар гӯшаҳои хушоянду нописанди шамол дар 

тасвири Сайф Раҳимзод рӯ ба рӯ мешавем. Дар боло зикр гардид, ки 

муҳимтарин хосияти ин нерӯи нопадидори табиат ва вазандагии он аст, ки 

вобаста ва суръату давоми худ метавонад натиҷаҳои матлубу нохостанӣ, 

харобиовару вайронгар дошта бошад, ё саҳнаҳоеро ба зуҳур бирасонад, ки 

боиси нишоту эҳсоси шодии тарафи мушоҳида гардад. «Дар роҳ» асари дигаре 

аз нависанда аст, ки шомили китоби «Доғҳои офтоб» шуда, сужаи муайяне 

надорад. Балки иборат аз бардошту диди адиб аз ҳаводиси рӯзгор, аносири 

табиат, фалсафаи зимистон аст. Дар ин асар низ ҷо-ҷо ба ончи миёни адибу 

шамол сурат гирифта ишорат шуда. Бахше бар мабнои дидаҳову мушоҳидаҳои 

фардӣ ва шунидаҳо ба зуҳур расидаанд, ки дар маҷмуъ, «нақши хонавода»-и 

шимолро пеши назари мо ҷилвагар месозанд. 

Ончи тасвир шуда, ҷанбаи ҳамагонӣ дорад. Саҳнаҳое, ки ҳар яки мо дар 

ҳаёти шахсии худ шоҳиди он будаем. Масалан вақте, ки шамол суръати 

девонавор дорад, монеи ҳаракати мо – инсонҳо мешавад, ҳатто барои кушодани 

дари хона мушкил эҷод мекунад. Дар шавоҳиде, ки дар зер нақл мешавад, 

тасвири воқеият бо танзи хос омадааст, ки дунболи он шинохти нерӯи бузурги 

табиат аст. Ровӣ нахуст ба шамоле, ки ҷунунвор дар ҳоли вазандагӣ аст ва 

ҳамаро дар роҳи худ чаппаву роста месозад хитоб намуда, ӯро ба оромишу 

нармрафторӣ даъват мекунад, ҳамзамон, ба ӯ ҳушдор медиҳад, ки ба ӯ кор 

нагирад, зеро нерӯмандтар аз шамол аст, чун намояндаи комсомол аст: «Хайр 

дарро сар деҳ. Мон ки бечора занон ба хона дароянд. Ай беадаб! Ай беадаб! Ба 

ман кордор нашав. Зурат намерасад. Хайр ин ки маро алвонҷ медиҳӣ, беҳуда 

аст. Ман симчӯб нестам, ки миёнамро шиканӣ, дарахт нестам решакун кунӣ, 

сутуни хайма нестам, ки дар хайма бипечониву аз полк берунам кунӣ. Ман 

одамам, фиристодаи комсомолам, бисёр, ки девонагӣ кардӣ медароям ба хона» 

[15, с.224]. 

Аз мурури матн равшан мегардад, ки макони вуқуи ҳодиса як қитъаи 

муваққати низомӣ аст, ки дар ҳокимияти гирубоди тунде қарор дорад. Ровӣ 

саропо чашму гӯш, муроқиби ин шамоли мухорриб аст, ки бо сокинону 

мавҷудоти марзи ҳокимияти худ чи мекунад. Қабл аз нақли мисоли дигар 

бемаврид нест таъкид гардад, ки манзараҳои тасвиршуда ҳамагӣ дар зиндагии 

инсонӣ дар паҳнаи ҳастӣ умумият доранд: «Акнун шамол бо аскарон тахтаҳоро 

рӯ-рӯйи сангҳо мекашанд. Дандонам ғиҷиррос мезанад. Гӯё дар рӯйи 

дандонҳои ман мекашанд. Бадам мебарад» [15, с. 229]. 

Маъмулан табиати зотии инсонист, ки дар ҳолату вазъиятҳои фавқулодаву 

печида, зеҳнандӯхтаҳояшро дар атрофи он падидаҳо, ки боиси зуҳури чунин 

вазъияте шуда, барандоз мекунад, вокунишу амали мардумро дар муқобили 

онҳо таҳлил месозад, талош мекунад, барҷастатарин намунаҳоро аз таҷрибаи 

инсонӣ ба ёд оварад. 

Таърихи инсонӣ, адабиёту фарҳанги миллатҳо дар иртибот бо пайдоишу 

шаклгирии шамол, тӯфону гирдбодҳо ва аксуламали инсонҳо дар муқобили 

онҳо ривояту қиссаҳои пандомӯзи зиёде дорад. 

Шамол, бод, гирдбод, девбод, тӯфон, тавре ки хотирнишон гардид аз як 

хонаводаанд, вале вобаста ба муҳавватаи ҳокимияти худ исму вижагии хос 

пайдо мекунанд. Масалан гирдбоду девбод моли ҳалоли даштҳову биёбонанд 

ва асбобу абзори хоси худро доранд, вале тӯфон бештар дар домани баҳру 

уқёнус ҳокимият дорад, обҳоро, дунёи зери обро ба шӯр меорад ва замоне, ки 

марз дарё ё баҳр барояш тангӣ мекунад, хешро девонавор ба берун, ба соҳилҳои 

маскунӣ меандозад, хатарзову марговар мешавад. 

Дар асари «Дар роҳ» нависанда бо шеваи хоси ҳунарӣ тӯфонро аз ҳамон 

оғоз зуҳураш дар пайванд бо аксуламал, муборизаи инсонҳо тарсим мекунад. 

Чунин фикр талқин мешавад, ки замони падид омадани тӯфон инсон ҳама 

чизро раҳо месозад, танҳо муҳимтарин ашё яъне, ҳуҷҷатҳояшро бигирад ва 

худро ба марзҳои амн бикашонад, то ҷони солим бадар биёрад.  

Ин ҳолатро нависанда аз забони қаҳрамони беном, ки қиссахони тӯфонҳои 

дарёиест, чунин тарсим мекунад: «Мӯйсафедоне, ки сактаи дил доранд. Тӯфон, 

Тайфун, Сирена…Нисфи шаб аст. Мардум аз хоб мепаранду мехезанд. Бонг. 

Бонги хатар. Онҳо медонанд, ки ин бонг чи маънӣ дорад. Ва чаро онҳоро дар ин 

нисфишабӣ ба по мехезонад. Баҳр, уқёнус ба шаҳраки онҳо ҳуҷум дорад… 

Танҳо заруртарин ҳуҷҷатҳоро мегиранд. Дигар на нон, на пул, на дору. 

Зарурати ин доруро баъди ба баландӣ расидани пиракие, ки иллати дил дорад, 

эҳсос мекунанд. Ӯ набераяки хурдакакашро рӯйи даст гирифта медавад. На 

дард ӯро дар даст, на дил. Ӯ меравад. Набераякаш ҳанӯз хоб аст. Ва дасташро аз 

олами хоб ба гардани пурожанги дарё андохтааст, шабеҳи гардани дарахт. Ӯ 

дар хоб дарахтро мебинад, ба дарахт часпидааст ва боло мебарояд ва дарахт дар 

шамол меҷунбад…» [15, с. 225]. 

Хулласи калом наҷоти набера аз чанги туфони марговар ба қиммати ҷони 

бобо тамом мешавад. Албатта ин қисса ҳосили зеҳни халлоқи нависанда аст, 

вале дарунмояи аслӣ тавсифи инсонияти инсон, устувории рӯҳи инсон, ҳифзи 

ҳиссу табиати инсонӣ дар ҳолати буҳронӣ мебошад. 

Хасисаи зотии инсон аст, ки аҷзу нотавонии хешро дар қиболи нерӯҳои 

метофизикӣ эътироф мекунад, вале ба осонӣ намехоҳад таслим шавад. Зистан 

дар ҳамсоягӣ бо баҳру уқёнус ӯро бедор намудааст. Дар нигоштаи мазкур 

матни ҷолибтаре ҳаст, ки бар асари мушоҳидаҳои воқеии нависанда ба риштаи 

тасвир кашида шудаанд. Гӯё аз амалҳои номатлуб шамол эҳсоси норизоят 

менамояд, вале аз ҷониби дигар эҳсос мешавад, ки аз вазиши парешону 

осемасари шамол хушнуд аст: «ва агар шамол намешуд, чашмамонро кушода 

наметавонистем. Ба чашмонам рег медарояд. Ва ҳатто наметавонам ба ин 

духтарон, ки аз дари хурдакаки бинои калони тахтагие мабароянд, нигоҳ 

бикунам. Ай шамол! Ай шамоли бешарм! Домани онҳоро чаро боло мекунӣ. 

Намебинӣ, ки онҳо бо пироҳанҳои хонапӯшак берун баромадаанд! Ва ин қадар 

бераҳмӣ! Намешунавӣ, ки бечора духтар дод мегӯяду ба замин менишинад. 

Хайр то миёнаш чаро боло мекунӣ. Ай шамол! Ай шамол! Ин қадар шӯху 

бесарӣ. Намебинӣ, ки аскарон дар рӯ ба рӯйи онҳо дарҳои шикастаро 

мешинонанд, ту дар пеши назари онҳо домани пираҳани духтаронро 

мебардорӣ. Бешарм! Худат ку дидӣ, чаро ба дигарон нишон медиҳӣ. Хайр 

зершалвораш тунуку нозук аст, борик аст, ба баданаш часпидааст, вале ба ту 

чӣ! Ту бояд аз ин ҳеҷ ба шӯр наоӣ! Онҳо ба истиқболи ту омода набуданд. 

Намедонистанд, ки ту худи ҳозир баъди як соати ба полк омадани онҳо мерасӣ! 

Намебинӣ, ки ҷинсҳояшон дар тор овезон аст, тар аст. Навакак шустушӯ 

кардаанд. Ташновашонро ку шикастӣ, чанд тахтае, ки барои оббозӣ карданашон 

дар таги бочка рост монда буданд, канда партофтӣ, ҳамин бас набуд, ки пеши 

чашми аскарон пироҳани нозукашонро аз тани онҳо меканӣ. Хуб нест. Мон, ки 

аскарон парешон нашаванд ва ташнови онҳоро зудтар рост кунанд» [15, с. 229].  

Дар қиссаи «Доғистони ман» танҳо дар бахши кутоҳе шамол ба чашм 

мехӯрад. Тасвири нависанда дар ин ҷумлаи кутоҳ, ки сохтаи нависанда аст, 

тозагӣ дорад: «Шамол дар шохи дарахт мепечид, меҷунбид, сарак мезад дарахт, 

то ёли дарозу анбӯҳашро аз панҷаи бод раҳо кунад, метарсидем, аз деҳ дур 

будем. Овози сагон базӯр меомад» [14, с. 61].  

Дар матни болоӣ шамол на ба феъли маъмулии вазидан, балки феъли 

печидан ба кор рафта. Дарахт низ дар тасаввури нависанда дар садад аст аз 

мушти шамол худро раҳо созад. 

Аз мисолҳои мазкур чунин натиҷа ба даст меояд, ки руҷӯи нависанда ба 

шамолу ҷилваҳои мухталифи он танҳо ба хотири васфи он нест, Сайф Раҳимзод 

мунозири ҳамешагии табиату аносири он аст ва дар ҳар мавриде хоста қабл аз 

ҳама ниёзҳои отифӣ ва дидгоҳҳои худро бо кӯмаки онҳо баёну бароварда созад. 

Зикр намудем, ки аксари тавсифҳо натиҷаи мушоҳидаву тарассуд ва ҳисси 

офаринандагии нависандаанд. Яке аз шеваҳои маълум баро Сайф Раҳимзод 

мухотабу мусоҳиб қарор додани шаъю падидаҳои мавриди назар ва ибрози 

хостаҳову эҳсосоти худӣ мебошад. Шамол таъкид шуд, ки падидаи ноаёну 

мастур аст, танҳо мо вазишу расиши онро ба баданамон ҳис мекунем. Танҳо 

нависандагонанд, ки амалу кирдор, рафтору ҳаракати онҳоро ба риштаи тасвир 

мекашанд ва онро диданиву ламскарданӣ месозанд. Дар мисолҳои болоӣ мо 

шоҳиди он будем, ки чи гуна шамол бо алфози нохушоянд бешарму беадаб 

хонда мешавад. Вале тааҷҷуб аст, ки зимни тавсифи беадабиҳои шамол холиқи 

асар хешро низ дар ҷурми он шарик медонад: «чи беадабу бешарм аст, ин 

шамол. Ба ӯ мечаспад, ба доманаш даст дароз мекунад, ба пояш мечаспад, бо 

панҷаҳои тару сардаш синаҳои ӯро қабза мекунад, мефишорад, боло мекунад. 

Ин беадабу бешарманд, шамолу чашмони ман. Чи беадабу бешармем ману 

шамол» [15, с. 153]. 

Яке аз падидаҳои нодири табиат борон аст, ки дар адабиёти пешину 

муосири мо ва дар маҷмуъ, дар адаби ҷаҳон ҳамвора тавсифу тарсим шудааст. 

Шоирону нависандагон аз ин падидаи осмонӣ бо бардоштҳои пуршуморе ёд 

намудаанд. Аслан борон дар саросари ҷаҳон рамзи борварӣ, тозагиву таровату 

шуяндагӣ ва покӣ аст. Бархе аз нависандагон бо тасвири борон роҳро барои 

вуруд ба фазои достонашон ҳамвор кардаанд.   

Дар навиштаҳои С. Раҳимзод низ мо ба сувари рангини борон, латофату 

забони сиришти он дучор мегардем. Танҳо шеваи бархурду васфи борон дар 

зеҳнияти эҷодии нависанда мутафовит аст. Ҷилваи поку муназаҳи боронро мо, 

махсусан, дар порахотираҳои «Рӯи ману зулфи шамол» барҷаста мебинем. 

Ровии асар суханро нахуст аз макону мавқеияти хеш бо дилдор оғоз мекунад ва 

баъдан аз ҳузури борон дарак медиҳад. Бороне, ки шоҳиди дидори онҳост ва 

ҳама гуна дороияшро нисори ин ду дилдода мекунад. Донишманди фақид М. 

Шакурӣ зимни арзёбии осори иддае аз нависандагон, аз ҷумла, С. Айнӣ, Ҷ. 

Икромӣ, С. Улуғзода дар иртибот ба корбурди тасвир хотирнишон сохта, ки дар 

камолу вусъати тасвир, махсусан, нақши феъл бисёр арзишманд аст [132, 

с.101]. 

Ин мавзуъро мо дар шеваи тасвиргарии Сайф бисёр нерӯманд мебинем. 

«Ману ӯ истодаем. Ману ӯву борону бод…бод торҳои бороро аз шохаҳои тари 

дарахте канда, гиреҳ афканда, ба гардани мо меандозад. Шамол торҳои дарози 

боронро канда-канда ба гардани мо меандозад. Шилшилаҳои тару марҷони 

борон хири ҷилваи чароғи сари симчӯб медурахшид. Ё ин шилшилаҳои тару 

рахшон аз гирди чароғ сари симчӯб ба сари мо мерезад» [15, с.152]. 

Ин қисмати нахустини матн аст, ки борон дар он тасвир шуда. Бороне, ки 

вуҷудашро дар тану ҷисми дилдодаҳо фурӯ рехтааст. 

Ба онҳо омезиш ёфта, ба қавли С. Сипеҳрӣ бар асари ин омезиш «рӯйи 

зебо ду баробар шудааст». Идомаи матн шӯру ҳаяҷоне аст, ки бар асари ин 

омеза дар ниҳоди дилдор ба зуҳур расидааст: «ман ин торҳои тари гардани ӯро 

меканам, шилшилаҳои дурахшони гардани ӯро мешиканам, нуробаҳои донаҳои 

шикастаи шилшиларо мепӯшам, меошомам, таъми борон ба ҷонам меравад ва 

маст мешавам, мастони гиреҳи пешонаи ӯро бо дандонам кушодам. Ӯ бо 

пешонии кушода табассум мекунад» [15, с.153]. 

Дар адабиёти муосир аксари адибон дар осорашон барои бозтоби фазои 

ғамину нохушоянд аз борон истифода мекунанд ва ин бесабаб нест. Чун борон 

аз дили абрҳо фурӯ мерезад, абр бошад худ эҷодгари тирагиву гирифтагӣ 

мебошад. Дар достонҳои Сайф Раҳимзод низ мо бо чунин шавоҳиде дучор 

мешавем. Аммо фазоҳои сохтаи нависанда ба гунае андӯҳборанд, ки боронро 

маъюсу ғамзада месозанд. Гузашта аз ин, адиб танҳо ба зикри боридани борон 

иктифо намекунад, балки замони борандагӣ созу барги борон ва «ҳамроҳон»-и 

онро низ тавсиф мекунад: «Борони маъюсе меборид ва ин баҳор ногаҳонӣ буд. 

Дар сари оби Варзоб рӯди озарахше зад, наъраи тундар шуд. Осмон кафид, 

ҷаҳон кар шуд. Абр дарид ва борони бузурге омад. Писарак зери ин борони 

бузург мерафт ва борон аз сари бараҳнаи ӯ метаровид. Сараш пок тарошида, 

каҷ, пур аз гурм ва кабуд мисли сангнамаки говлесида барқ мезад. Ҳама 

рушаниҳоро рахшанда буд ва низ акси чашмони кӯдаконро дар худ медошт» 

[17, с. 95]. 

Табиати забон чунин сиришта шуда, ки замони корбурди вожагон 

хурдтарин бурунрафт ё инҳироф аз тарҳу созаҳои мунсаҷиму устувор ба зеҳн 

менишинад. Дар мисоли фавқ ибораҳои «кафидани осмон, даридани абр, кар 

шудани ҷаҳон», ҳатто «борони бузург» дар гӯши мо номаънус вале зебову 

кашанда меафтад. Зеҳн хоставу нохоста зери таъсири тарсими манзури холиқи 

асар аз чунин иборат меафтад. Зеро ҳар феъле дар забони тоҷикӣ муртабит ба 

исмҳо ё вожаҳои хосест, ки бо иқтизои матлаб ба ҳам пайванд мехӯранд. 

Зуҳури як падида, зикри номи як шайъ, як мавҷуд дар осори адабӣ имкон 

дорад қасду мақсади якбуъдӣ ё чанд буъдӣ дошта бошад. Масалан, як адиб 

замоне осорашро ба исми кӯҳ, номи деҳе, исми офтоб ё чизи дигаре оғоз 

мекунад, шояд ҳадафаш ёфтани сарриштаи ҳаракат дар қаламрави сужаи асар 

бошад. Мумкин ишорат бо замони вуқуи ҳаводиси тавсифшаванда намояд. Дар 

идомаи асар нависанда мумкин аст дигар ба мавзуъ бар нагардад, чун аллакай 

роҳи ҳаракат, шеваҳои баён барояш муайян шуда. Вале дар бархе аз осор 

нукоти оғозин, дар миёни асар аз нав зуҳур мекунанд ва ба зиндагии хеш 

идомат мебахшанд ва хонанда эҳсос мекунад, ки миёни онҳо пайванде ҳаст ва 

қасди нависанда дар ибтидои матн танҳо ёфтани роҳҳои матлуби баён 

набудааст. Исботи ин назарро мо дар достони «Додарони фариштаҳо» мебинем. 

Дар мисоли боло дидем, ки аз борону фазои боронӣ ва писароне, ки зери борон 

маъюсу саргарон сарлуч роҳ меравад, сухан ибтидо мегирад. Писаре, ки дар 

борон ғарқи андеша, муҳити хонаводагӣ ва бозигарони аслии он падару 

модарро хаёлан барандоз мекунад ва лаҳзае гӯё бар он фаромӯшу нопадид 

мегардад. Ба ногоҳ «Ин лаҳза буд, ки дигарбора тундар зад, осмон кафид, ҷаҳон 

кар шуд ва борони бузургтаре омад, бо фарёди ваҳшатноки Аҷик, аз бушкаи 

холии пеши магазин» [17, с. 91]. 

Дар идомаи матн ҷараёни паногоҳ ҷустани бачаҳо аз борон дар даруни 

бушка нақл шуда ва зимнан, таъкиди тасаввуроти маъмулӣ, ки замони раъду 

барқ хамҷавори ашёҳову аҷсоми филизӣ будан хатарнок аст: «Борон бо садои 

даҳшатноке бар бушка мезад ва фарёди ҳавлноки кӯдаконро дармеёвард: 

«Оташак мезанамон! Гурехтем! Оташак мезанамон…ба номи Худо! Оташак дар 

оҳан мезанад! Очам гуфт оташак ҳамеша дар оҳан мезанад!» [17, с. 191]. 

Ёдовар шудем, ки бо тасвири резиши борону вуқуи оташак нависанда 

дарку тасввури ибтидоиро перомуни ин падидаи табиат ёдовар мегардад. 

Таваҷҷуҳ ба чунин аҷзое дар як асари ҳунарӣ бисёр аст, зеро мухотабро ба 

фикру андеша дарки дурустиву воқеияти баёншуда меандозад. Бояд қайд 

намуд, ки ба хотири таҳти таъсир гузоштани хонанда як адибро лозим аст аз 

тамоми имконоти мавҷуд, мушаххас истифода намояд. Дар ҳикояҳои Сайф ин 

амр ҳузуре чашмрас дорад. Нависанда дар радифи тасвиру тавсифи падидае, ки 

гоҳо аз қавли ровӣ ё тавассути диду биниши қаҳрамонони асар иҷро мегардад, 

дар атрофи падида ё шайъи мавриди тавсифаш андешаҳои хоссу фардиро иброз 

медорад. Масалан дар атрофи бороне, ки дар матни ҳикояи «Додараки 

фариштаҳо» омада чунин натиҷа мегирад: «Бисёр меомад ин борон бар ин 

замин. Ва ин замин ҳар баҳор ва ҳар тирамоҳ як гилхонаи бузургеро мемонд ва 

тифлакони бараҳнакун мисоли кирмакони лой дар он ҳамеша мешулиданд, вале 

ин борон дигар буд ногаҳонӣ, бе мислу бе монанд ва беохир» [17, с.91]. 

Барф – падидаи дигари хушоянди табиат аст, ки дар адабиёти ҳама қавму 

миллатҳо ҳузури зинда дорад. Дидани резиши барф ва махсусан, дашту саҳро 

ҷангалу бешазорони барфпӯш дар ниҳоди инсон шодиву фараҳ эҷод мекунад. 

Ҷаззобияти он муҷиби он шуда, ки адибон пейзаж ё манзараҳои шигифтангезе 

офаридаанд. Дар боби пешин зикр шуда буд, ки пейзаж як бахше аз ҷаҳони 

асари ҳунарӣ, тасвири фазои боз аст. Пейзаж унсури муҳимтарин аст, ки 

баёнгари муносибати инсон ба муҳити перомун аст ва дар асари бадеӣ нақшҳои 

гуногунро иҷро менамояд. Аз ҷумла, нишонгари макону замони муайян буда, 

ки бо кӯмаки тавсифи бадеӣ сурат мегирад. Нақши дигари пейзаж заминагузорӣ 

ё ангезабахшӣ барои сужаи асар аст. Махсусан, падидаҳои табиӣ тағйири обу 

ҳаво, барфу борон метавонанд дар тағйири ҷараёни рӯйдодҳои асар заминасоз 

бошанд. Пейзаж ҳамчунин дар шинохту дарки равоншинохтии матни асар 

таъсири беандоза дорад. Пейзаже, ки бо шумори тасаввури қаҳрамон манзур 

мегардад, нишонгари ҳолу ҳавои равонии вай мебошад. 

Гузашта аз ин, пейзаж метавонад нишонаи ҳузури муаллиф бошад. Сайф 

Раҳимзод дар достони «Дурӯғи сафед» роҷеъ ба барф пейзажи кутоҳе дорад, ки 

дар матни он ташбеҳоту истиораҳо наву ибдоъо мезад: «Барф меборид, ҳаво 

сафед буд. Барфи сафеди реза, ба сони шири хушк, дар пушти шишаи тиреза 

мерезид. 

Барфи сафед рӯйи бомҳо чун кафки шири сабуку хафак пахтаосо 

бардамида буд ва сар мерафт. Ӯ медид, ки чи гуна аз остини барфии шохаи тус 

равшанӣ мегузарад, чунон ки пироҳани тунуки духтарон ва дарахтон ҳоли 

қудсие гирифтаанд. Сардиҳояш чун сардиҳои биҳиштист. Забони сарде дорад 

ин баҳори бармаҳали мелодӣ» [17, с. 29]. 

Муҳити зист, барои ҳар нависандае ангезабахшу заминасоз аст. Дар кори 

эҷодӣ унсурҳои бунёдӣ эҳсосу отифаанд, ки ба зуҳур расиданашон вобастаи 

ҳодисаву воқеаҳо, саҳнаҳои гуногуни зиндагӣ сирату сурати мавҷудоту 

махлуқот мебошад. Масалан тамошои ҳаракати як рӯдхона, печиши мавҷҳо, 

нурпошии ситорагон дар домани осмон, резиши барфу борон мумкин аст ба 

нависандагону шоирон таъсиргузор бошад. Ҳамин таъсипазирӣ дар навбати 

худ, рӯйи мағзу ҳуши нависанда соя меандозад, ӯ ба гунаи лозим ба вуҷуди он 

диққат мекунад, ё ин ки як эҳсоси зудгузар бошад ва хеле фаромӯш гардад. 

Аммо замоне сар мерасад, ки ин эҳсоси аз ёдрафта аз нав ба ҷунбиш меояд ва 

шаклу сурати дилхоҳ касб мекунад ва ба отифа мубаддал мегардад. Ба ин маънӣ 

муҳаққиқ У. Сафар изҳор дошта, ки «муҳити перомун бо тамоми дороияш, 

саҳнаҳову ҳудуди ҳазор рангаш моли муштарак аст. Таъсири ин ҳама ин 

мазоҳир низ наметавонад моли фарди хосе бошад.  

Шохисҳо, барҷастагиҳо кашандагии ҳар шайъе ба зеҳну мағзи инсонҳо 

нуфузи яксон дорад ва ҳарҷо, ки гом ниҳад эҷодгари эҳсосе мешавад. Яъне, дар 

қиболи он вокунише падидору сурат мегирад. Нуқтаи мавҷудоти перомуни ӯ 

падид меоянд, барои вусъату густариш. Камолу расидагӣ ниёз ба ҳунару 

ҳунарманд доранд. Агар ба таври дигар гӯем, зеҳну шеваи халлоқи як ҳунарвар 

аст, ки маҳсулотро бо тамоми ҳусну пардозашон, зебоиву латофаташон ба гунае 

бозтобу манзур мегардонад, ки дигарон низ шефтаву дилбохта мешаванд ва 

онҳоро худӣ бармешуморанд . 

Ин андеша дар мавриди С. Раҳимзод сидқ мекунад. Мавсуф дар ҷараёни 

халқи асар ба ҳама ашёи муҳити атроф диққати хосса намуда, дар руд 

аҳаммияти онҳоро дар раванди идомати ҳастӣ муайян ва дар шакли бадеӣ 

тасвир намояд. Миёни он аносири табиӣ, ки дар нигоштаҳои нависанда ҳузури 

чашмгир доранд, об, дарё, наҳру ҷӯйбор дар матни андешаи вай зиёд бюа чашм 

мерасанд. 

Наҳр, рӯдхона, ҷӯйбор дар матни осори С. Раҳимзод маънои ягона доранд. 

Маълум аст, ки ин ҳама бистари обанд. Албатта андешаи ин ки об яке аз 

рукнҳои аслии ҳақиқати шинохташудаи илмӣ аст. Хосияти физикии об таърихи 

пайдоишу шаклгирии он илман таъйину собит шудааст, вале ҷараёни омӯзишу 

шинохти он амри ҳамешагӣ мебошад. Агар дар маърифату донистани ашёву 

падидаҳо ҳадде буд, ҷаҳон бақо надошт. Ҳар донистане камол мехоҳад, вале 

камоли поённопазир аст. Бо шумори ин аст, ки шеваву бархурди як нависанда 

ба ашёву падидаҳои ҷаҳон рухдодҳоро маънидор месозад ба онҳо қуввату 

тавони зиндагӣ мебахшад. Наҳр, ҷӯйбор, рӯдхона, об ҳарчанд дар навиштаҳои 

Сайф Раҳимзод ҳузури иттифоқӣ ва лаҳзавӣ доранд, вале нишонгари пайванди 

инсону табиатанд. Дар достонҳои нависанда танҳо тасвири оддӣ аз мавзуъҳои 

болоӣ нашуда, балки назари муносибати қаҳрамони асар низ баён гардидааст. 

Масалан: «Ба сари наҳр расид. Наҳр шикам карда ва мағакро фурӯ кашида буд. 

Дуруст акнун рӯдхона шиками бузурге дошт. Ва писарак душман шуда буд. Вар 

аз рӯдаш меафтанд ва қабл аз он ки писарак то ба ҷаҳон ниҳод ин рӯз дунёро ду 

бахш карда буд. Дар дунёи он сӯйи рӯд хоҳараконаш хуфта буданд. Ин сӯйи 

рӯд низ хуфтане дошт, вале поёни ин хуфтанҳо бедорӣ буд…» [17, с. 90]. 

Руҷӯи нависанда ба наҳр дар мисоли боло танҳо ба хотири нишон додани 

масири ҳаракати қаҳрамони асар аст. Қаҳрамоне, ки аз назди наҳр мегузарад ва 

бо нохушояндона ба наҳр нигоҳ мекунад, чун ӯ оромгоҳи хоҳаронашро аз ӯ 

ҷудо месозад. Бар хилофи мисоли болоӣ дар ҳикояи «Рӯъё» мо образи дарё ё 

ҷӯйро саворӣ кунад, дарк намуда, ки «ин дарёест, як ҷӯй аст, ки паҳнояш 

баробари бурё, вале тағора дар он меғунҷем» [14, с. 8]. 

Қаҳрамони савор бар тағора ба ҷаҳони сурату моҳияти ҷӯй хира мешавад. 

Муҳимму ҳаётӣ будани ҷӯй, шигифтзадааш месозад Ӯ дарк намуда, ки ин як 

ҷӯйи оддӣ нест, балки «шоҳраги зиндагии мардум аст». «Ҷӯйи хурди деҳа аз 

миёни дарахтону хонаҳо мегузарад. Агар савори тағора аз онҷо гузарам касе 

манъам намекунад, коҳиш ҳам ва инак ман дар ин шаҳраги зиндагии мардуми 

деҳа даромадаам ва бо дастони хурдакакам ба девораҳову кокулакони 

маҷнунбедҳо зада решаҳои зарди бедҳоро молида, ламбаҳоро канда даруни 

деҳаро сайқал мекунам ва ин шаҳраги равонии деҳа аст, руҳи мардумро 

мефаҳмад» [14, с. 39]. 

Матни болои намунаи ҳамон эҳсоси пинҳону фаромӯшшудаи қаҳрамон 

аст, ки пас аз гузашти замони тӯлонӣ ба зуҳур расида, мустаҳкаму решадор 

шуда, ба отифа табдил шуда ва нависандаро барои навиштану тасвираш водор 

сохтааст. Адиб дар достон аз ҷӯй ҳамчун «шаҳраги равонии деҳа» ёд мекунад. 

Ин тасвир аз пайванду бастагии танготанги зиндагии одамият бо об шаҳодат 

медиҳад. Тавре ки дар матн таъкид шуда, шаҳраг рӯҳи мардумро, сатҳи ниёзу 

эҳтиёҷи онҳоро ба худ эҳсос менамояд. Матлаби дигаре, ки дар матни ҳикоя 

чеҳраи нимбоз дорад, зикри ин мавзуъ аст, ки ин шаҳраг як навъ риштаи 

пайванд миёни мардуми деҳ аст, зеро аз миёни ҳавлии деҳотиён мегузарад. 

Беиллат нест, ки ровӣ мегӯяд: «дар бораи ҳар кадоме, ки аз хонаи ӯ мегузарад, 

бисёр чизҳоро медонам, ё ба хотирам мезанад. Тифлакиамро ба тағора савор 

мекунам ва ба ин шаҳраги деҳа меандозам» [15, с. 39]. 

Бояд қайд намуд, ки саҳнаҳое, ки аз рӯзгори қаҳрамон тасвиру бозтоби 

бадеӣ ёфта, хусусиятҳои зиёдеро доро мебошад. Аввал ин ки тасвирҳо аз 

даруни воқеият бархостаанд, саддову дилчасп ва зеҳнишининанд, ҷанбаи 

нерӯманди зебошинохтӣ доранд. Ба ғайр аз ин нишонгару расонандаи 

маъниҳои дигаранд. Масалан: «хушаҳои ангур бо об мерасанд. Ҳанӯз кабуданд. 

Норасида оби туршашонро мемакам… об мехӯрам. Дандонам бод кашид. 

Акнун нон хоида наметавонам» [15, с. 44]. 

Маъмулан ҷӯйборҳое, ки аз миёни ҳавлиҳо мегузаранд, дастхолӣ нестанд. 

Соҳилҳои онҳо дорои растаниҳои мухталиф, сабза, дарахтони мевадор ва гоҳо 

алафҳои ҳарҷову хор доранд. Тавсифу тасвири онҳо аз чашми нависанда 

пинҳон намемондааст. Танҳо таъкид кардан лозим аст, ки мавҷудияти онҳоро 

адиб ба тарзе зикр менамояд, ки мо онҳоро на тасаввур, балки мебинем. Ба 

сифати намуна тасвири зиндагии хорҳои лаби ҷӯйро аз достони мазбур нақл 

менамоем: «Неши хорҳо ва сукути тақ-тақ ба чашмҳои сурху обгирифтаи ангур 

мехалиданд. Ин қадар дарозанд! Хорҳо ин қадар чиркинанд. Нохунҳояшонро 

намегиранд. Ва хорҳои нохунҳои дарозашонро ба чочҳои шутур фурӯ бурда, 

шираи ангурро мемаканд» [15, с. 44]. 

Албатта мақсади ҳар ҳунаре охири охирон инъикоси ҳақиқат, воқеият 

мебошад, ки рангу бӯйи бадеӣ касб кардааст. Аз сӯйи дигар пухтагӣ расоӣ, 

ҷиддиятин мақсад ба малакаву истеъдоди холиқи асар вобастагӣ дорад.  

Ҷӯйбору бистари обии он, махсусан, дар ҳикояи «Тавбатаронаҳои хугара» 

ҷойгоҳи хос дорад. Муболиға нахоҳад шуд, агар бигӯем, ки ин ҳикоя саропо 

саршори тасвирҳои зебову воқеӣ ва зеҳннишин аст. Масалан дар мисоли пойнӣ 

аз мавқеияти як ҷӯйбораке зикри ном шуда, сипас саҳнаи пайванду иртиботи 

онро бо мавҷудоти атроф тарсим менамояд: «ҷӯйборак миёни пудинаҳои ваҳшӣ 

як гардиши зебое кард маро ба паҳнобе таҳнамо андохт» [17, с.120]. 

Ин нахустин ҷумла ва тасвири зебое аз ҷӯйбор аст, ки пасон бо тасвири 

мавҷудоти дигар, ки дар бистари он қарор доранд, ҷаззобтар мегардад. 

Муҳаққиқон бар ин ақидаанд, ки тавсиф сохтори хосе дорад, ки бояд шинохта 

шавад. Хонанда ҳангоми бархурд бо як тавсиф ба аксҳои пуршуморе рӯ ба рӯ 

мегардад, ки дар замонҳои мухталифи рӯзгори қаҳрамонон бардошта шудаанд. 

Танҳо дарку тасаввури онҳо зеҳнан хонандаро ба ҳаракату тааммул вомедорад. 

Ба идомаи тавсифи болоӣ бинигарем: «Ва ман ногаҳон духтаронро дар мобайни 

паҳноб дидам, Эй худо! Инҳо магар ҳамон духтаронанд, ки ҳамарӯза 

мебинамашон. Ба Худо ҳеҷ шабоҳате надоранд. Ба худо нестанд. Инҳо 

дигаронанд. Ё шишаҳои булӯринанд, ки ба фусуне духтар шудаанд ва дар об 

афтодаанд. 

Ман маҳву моти ин бутҳои нарми булӯрини даруни обам. Ман 

наметавонам аз он чашмони худро бигирам. Ман дар умри худ бори аввал 

духтарони урёнро мебинам. Онҳо ҳанӯз маро надидаанд. Ва ба ноз аз об 

месабзанд, боло мешаванд. Аз сару рӯйи онҳо об мерезад, чун пардаи нозуки 

таҳнамои ҳарир об пора-пора аз рӯйи ин бутҳо мелағжад ва ман ин бутҳоро 

мебинам. Аз рӯяшон, аз мӯяшон, аз чашмашон, ки ҳамеша пеши назари мо 

буданд. Ман маҳви он зебоии онҳо мешавам. Не не ман наметавонам бовар 

кунам, онҳо нестанд. Худо накунад, ки парии обӣ бошанд» [15, с.121]. 

Дидани ин манзара қаҳрамонро ба даврони кӯдакӣ боз мегардонад. Ӯ эҳсос 

мекунад, ки пеши чашмаш воқеияте дар ҷараён аст, ки онро замона дар олами 

афсонаҳо шунидаву дида буд ва дар мағзаш чунин тасаввуре ҳосил гардида, ки 

ҳар забоне моли афсонаву устураҳост. Ӯ, ки парвариш ёфта, дар қонуни 

афсонаву қиссаҳост бо дидани ин манзараи хушоянд моту мабҳут мегардад: 

«Аз зебоӣ метарсам. Ман афсун шуда. Охир бори нахуст зебоиро бепардозу 

белибос мебинам. Зебоиро ва ҳам тару рахшон мебинам, афсонаи шабро дар 

рӯзи офтоб мебинам. одамизодагони хокии дунёро андаруни паҳноб мебинам.. 

мебинам, ки оббозӣ доранд» [15, с.121]. 

Муҳаққиқ М. Ҷаббор, ки ба ҳунари тасвиргарии Сайф ишора намуда, 

истеъдоди мавсуфро нодиру камназир мешуморад. Ба қавли ӯ «нигоҳи 

заррабин, эҳсоси воло, зеҳну андешаю фитрати зиндагисозаш ба ӯ даст дода, ки 

дунёи зебоеро бо ифодаи ҷузъитарин лаҳзаҳо пеши хонанда бигушояд. Дунёе, 

ки ҳар нафас ҳар ҳиҷо иборот ва ҳатто арзиши як барги рамзию маъниеро дар 

худ ниҳон медорад, ки бо сеҳри қаламу нақши ҳарфҳо мусаввадаи пурнақшу 

нигореро рӯйи саҳфа тарҳрезӣ мекунад» [85, с.157]  

Барои таъйиди ин андеша номуносиб нест тасвири паҳноб аз идомаи матни 

болоӣ нақл шавад. Рехти калимот, ҳамнишинии онҳо мусиқии аҷибу 

гӯшнишиниеро ба зуҳур мерасонанд. Мо дар ин порча мусиқии калимотро 

мешунавем, руҳи паҳнобро, ҳолу ҳавояшро эҳсос менамоем. Паҳнобе, ки бо 

вуҷуди «меҳмонхона»-и ғарибу зебоандоми хеш ногаҳ ба шӯр меояд, «Паҳноб 

ҳама гӯшу ҳуш буд. Қатраҳои обро аз нӯги пистони духтарон ба ҳамин гуна 

дидам…Чи шӯреву шарме дар миёни паҳноб хест. Бо дасту пову панҷаҳо, 

оринҷҳову синаҳо ба рӯйи об зада духтарон худро аз оғӯши паҳноби гардон 

халос менамуданд. Паҳноб гирдоб шуду барошуфт. Аз пайи духтарон ба реги 

соҳил давид. Онҳо пешпо мехӯрданд ва ба реги тафсон меафтанд. Тарсу ваҳм, 

изову шарми духтарӣ. Ҳаё, ошуфтагӣ, парешонӣ. Зебоии ҳаракатро дар пайкари 

духтарон офтобӣ мебинам» [15, с. 121]. 

Чи хеле ки қайд шуд тасвири об дар ҳикояи «Тавбатаронаҳои хугара» 

саҳнаҳои чашмгиру гиро дорад. Дар матни ҳикоя ҷараёни хаёл ровиро ба 

сарзамини ёду хотираҳои дилошӯб мекашонад. Матлабу дарунмояи асосӣ 

ҳарчанд ба ишқу муҳаббати ду дилдода гиреҳ хӯрда, вале обу амалаш ба ҳукми 

шоҳид ҳузур доранд. Ровӣ, қаҳрамони аслӣ, ки дар атрофи муҳаббату ишқаш 

меандешад ва дидорҳояшро бо маъшуқ ба зеҳн оварда тамошо менамояд, 

зимнан, аз шоҳидони он мулоқотҳои ба ёдмонданӣ ғофил намемонад. «Ранҷ 

доштем ва оромӣ аз мо рафта буд. Худро ба роҳаҳо мегирифтем, ки даме бо ҳам 

танҳо бинишинем. Ва инҷо, ки нишаста будем…об бо шаст аз нова пойин 

медавид. Осиёб мечархид ва садову шамолаке тавлид мекард. Шамолак чун 

райҳон пар-пар мекард ва гарди онро мепарафшонд… бӯйи тори пудина ба 

машом мезад. Таафуни шаҳлоӣ аз мурдаоби пойини осиёб мехест ва ба 

шамолаки навзод меомезид: чанги об меомад ва мезад ба рӯйи ӯву ман, рӯйи 

тафсидаву таболуди моро хунук мекард» [15, с.125]. 

Сукуту хомӯшие, ки дар фазои дидори меҳрбори ду дилдода ҳоким аст, ба  

нигоҳи маънидору густурдае табдил мешавад. 

Нигоҳҳо ба ҳам мепечанд ва ошиқ дар чеҳраи маъшуқ розеро мехонаду ба 

рӯйи ӯ нишастааст ва ба бисёрии зарраҳои шакар нозук медурахшад. Ӯ ширин 

аст, ширин аст [15, с.125]. 

Мавзуи дигаре, ки бо дунёи ғарибу шигифти об наздикӣ дорад ва 

навҷавонон дар ҳар гӯшае аз ҷаҳон метавонад шабеҳ дошта бошад, ин мулоқоти 

охири ҷӯйбор аст. Маъмулан дар тӯли замонҳои мутамоди дар домани деҳот 

расм шуда, ки ҳар ошноиву пайванде миёни дилдодагон аз лаби обу чашма, 

соҳили рӯду ҷӯйбор оғоз мегирад. 

Бесабаб нест, ки дар эҷодиёти даҳанакии мардуми мо ашъори зиёде мавҷуд 

аст, ки дар матни онҳо шеваву заминаҳои пайдоишу зуҳури ишқи ду навҷавон 

маҳз дар канори рӯду чашмасорон таҷассум гардидааст. Дар қиссаи мавриди 

назар мулоқоти дувуми дилдодагон муҷаддадан дар лаби об ба вуқуъ 

мепайвандад. Шефтагиии қаҳрамон ба андозаест, ки рӯдаки пуробро зиндаву 

ҷондор мепиндорад ва як навъ муҳофизу ҳимоятгари хеш меҳисобад: «Ӯ дар он 

сӯйи ҷӯйбор менишаст, ман дар ин сӯй. Ва ин рӯдаки борик, ин ҷӯяки наврӯ ба 

ҷойи хоҳаракаш мобайни ҳардуи мо машғули бозиву хандон аст. Ва бо сурудаш 

моро ба эҳтиёт назанад» [17, с. 135]. 

Ин масъала (яъне дидорҳои лаби ҷӯй, чашма – В.Ҳ.), воқеан, касро ба 

андеша вомедорад. Шояд сабабу заминаи асосиаш марбут ба он бошад, ки ишқу 

муҳаббат покизатарин эҳсоси инсонӣ аст ва чи беҳтар аз бистари об, ки мисоли 

равшаниву покиву назофат аст. 

Дар ҳикояи мазкур нависанда фалсафаи вуҷудии обро ба наҳви аҳсан 

шеъргуна, дилчаспу гӯшнишин тасвир намуда. Дар як матни кутоҳ мавсуф 

тавониста, тамоми дунёи обро, нақшу арзишашро дар пойдории ҳастӣ тарсим 

намояд. Мурури матн гувоҳ бар ин аст, ки об сухан аз даҳони ровӣ мегирад ва 

бо синае саршор аз шӯри зиндагӣ, бо рақсу пойкӯбӣ, ҳаракатҳои латифу марғуб 

таронаи ҳастии хешро месарояд, моҳияту сиришташро ҳувайдо месозад. 

Калимоту таркибҳои матн ғарқи эҳсосу авотифи ҳастиофарину шоднафкананд. 

Нахустин вижагии об ҷанбаи рабояндагӣ, барандагӣ, кашиши он аст, ки бо 

нахустин дидор касро гирдобвор побанди хеш месозад. Ин маъниро мо дар 

қисмати нахустини матн дарк месозем: «Чашмамро ба об кардам. Нигоҳам рӯйи 

садафҳои обӣ сабз нишаст. Дар ҷомаи ғук часпид, сабз шуд ва бо сабзҳои 

парешон дар об печид» [15, с.127]. 

Ҷолиби диққат аст, ки дар изоми матн шеъргуна афъоле тавсиф гашта, кӯҳ 

хоси оси обу ҳаракоти онанд: «ёзандагӣ дорам, дарозандагӣ дорам, фазояндагӣ 

дорам, мавҷ дорам, мавҷ мезанам, туғён мекунам, шӯрида мешавам, мепечам». 

Ҳамон гуна ки дида мешавад, худ об аст, ки хешро аз ҳар зовия тавсифу 

ошно мекунад ва баъдан аз арсаҳои ҳузури фаъолияти худ дар бистари ҳастӣ, 

қонуни инсонӣ сухан дар миён мегузорад ва таҳти таъсир қарор мегирем ва 

дарк месозем, ки то чи андоза идомати вуҷуди мо бастагӣ бо об дорад: «барои 

оббозии тифлаконам, дар маҳорати кампиракони биҳиштиям, дар мурдашӯияш, 

дар ғусли одамонам, дар коми хастагонам, чакраи халқи мирандагонам, дар 

покшӯйи тифлакони сар барзада аз заҳдони модаронам, дар оббозии нахустини 

бомдоди баъди шаби зуфофи наварӯсонам» [15, с.132]. 

Ҷанбаи дигари андешабарангез нерӯву имконотест, ки дар табиату вуҷуди 

об ниҳон аст, зояндаи покиву назофат, софӣ ва муҳим аз ҳама муттако ба 

қудрату тавони биловасфи худ. Омехтану маъҷун шудан бо ҳама зиштиҳову 

тирагиҳо ва софу поку тоза берун омадан ва ба атрофиён покиву назофат, 

равшанӣ, бахшидан: «худкифоям, покшавандаам, покизакунандаам, покзоям, 

покофаринат бо нерӯи худ ба ҳама зиштиҳо пок мешавам. Бо ҳама зиштиҳо 

меолоям, шӯр мекунам, олудагиҳоро хал мекунам, зоти хешро поку покизаву 

беолоиш мекунам, ноб мешавам ва духтарони ташнаро менӯшонам» [15, с.134]. 

Ва ниҳоят дар бахши баъдӣ об ба сиришти ҷовидонагӣ доштани хеш, 

фанову растохези муҷаддади худ таъкид меварзад ва ба тавре ки мушаххасу 

ҷудогона масири ҳаракату ҳаёташро дар ҷисми зарифи занон тарсим менамояд. 

Дар адаби муосири тоҷик ба ақидаи мо ҳеҷ касе ба ҳадди Сайф фалсафаи 

зиндагии обро зебову хондагӣ тавсиф накардаааст: «зиндаравам, зиндарӯям, 

зиндашавам: обам, полудаям нобам ва духтарон менӯшонам. Дар ҳалқашон 

меравам, дар хунашон меёмезам, дар рагашон медавам, дар синаҳояшон 

медамам, гушноб мешавам, дар заҳдонашон мекафам, таровиши сабзашон 

мешавам, бухор мешавам, арақ мешавам, мерезам бар замин. Пунбадонаҳои хок 

меҷабандам, меқападам ҷон ба ҷони пунбадонаҳо мепайвандам» [15, с. 133]. 

Бо пунбадона зиндагии тоза дар домани хок барои об шурӯъ мегардад, ки 

мо аз нақли он сарфи назар мекунем, вале лозим ба зикр аст, ки дар давоми 

матн тасвирҳо рангинтару барҷастатар, ҷозибтар ва шигифтангезтар мешаванд 

ва моро ба раванди гардиши об дар матни ҳастӣ ошно месозанд. Набояд 

фаромӯш кард, ки сувару асбоби об дар дигар навиштаҳои нависанда «Падруду 

пайғом», «Аз ёдҳо, аз ёдҳои решаҳо», «чашми саҳар» пуршуморанд, вале мо бо 

шавоҳиди болоӣ иктифо менамоем.  

Барои шинохти васеъ ва амиқи ҳунари тасвиргарии Сайф Раҳимзод бояд ба 

мавзуъҳои дар назар ҷузъии нигоштаҳои вай таваҷҷуҳ намуд. Гап дар ин аст, ки 

гоҳо дар матни як ҳикоя миёни сатрҳо маънии дигаре ниҳон аст, ки ҷойгузин 

намудани онро барои нависанда ҳадди ҳунару истеъдоду шинохтаанд. Устод 

равоншод Ф. Муҳаммадиев зимни нақду баррасии «Тобистон»-и П. Толис 

чунин изҳор дошта буд: «Дар байни сатрҳои китоб маънои дуюмро гунҷонида 

тавонистанд ва онро бекаму кост ба шуури хонанда расонидан аз маҳорати 

комил ва истеъдоди баланд шаҳодат медиҳад, ки Толис соҳибашон буд» [10, 

с.10].  

Ин андеша дар мавриди С. Раҳимзод комилан сидқ мекунад. Нерӯи хоси 

офаринандагии нависанда дар он зоҳир мешавад, ки на танҳо маънои дуюм, 

балки сисилаи андешаҳои мухталифро дар як матн ва дар бистари яке мавзуъ 

ҷойгузин месозад. Муҳим аз ҳама бори маъноӣ на тавассути нақлу ривоят, 

балки бо кӯмаки тасвирҳо анҷом мепазирад.  

3.2. Бозтоби кулба (хонаи падарӣ) дар достонҳои Сайф Раҳимзод 

Яке аз мавзуъҳои калидӣ дар осори Сайф хона, кулбаи падарӣ ва асбобу 

абзорест, ки тору пуди хонаводаро созмон медиҳанд. Сайф ба ҳеҷ як аз аҷзои 

кулба бетафовут нест. Ӯ бо замин, дору дарахт, дару панҷара хуллас бо тамоми 

дороии кулба ишқ меварзад. Тарҳу сурати онҳоро бо шеваҳои гуногун бо рангу 

бӯйи калимаҳо наққошӣ менамоянд. Ин ҷанбаи маърифатии осори нависандаро 

муҳаққиқ У. Сафар чунин баён намудааст: «Вижагии сабку шеваи нависандагии 

Сайф Раҳимзод аст, ки дар нуҳуфти як деҳаи дурафтода, миёни мардуми 

корзор, аз пушти як дарахти сояафкан, аз миёни ҷӯяҳои пахтазор, аз синаи як 

ғуруби лиҳолуд ба чеҳраву густураи масоили ҷаҳонӣ, ба мушкилоти башарӣ 

менигарад. Миёни як деҳи бузург, як кулбаи ҳақирона бо дунёи бузург 

заминаҳои ҳамсону дардҳои муштарак пайдо менамояд» [100, с. 5]. 

Моҳияти сиришти кулба, ки нақши бузург дар парвариши ҷисмиву 

маънавии инсонҳо дорад, махсусан, дар ҳикояи «Таронаҳои хугара» бисёр 

барҷаставу решадор аст. Достон бо бозгашти яке аз сокинони кулба пас аз 

даврони тӯлонӣ оғоз мегардад ва боздиди кулбаву фазои он хотироти пешинро 

дар зеҳни қаҳрамон зинда месозад. Замоне қаҳрамон бар ин назар буд: «ва 

хубтару роҳаттар аз ин кулба дар ҳеҷ гушаи дунё ҷое наёфтаам. Он замон 

бардоштам аз хонамон ба ҳамин гуна буд» [15, с. 110]. 

Аммо бо гузашти замон нақшҳои дигаре дар пайкари кулба ба зуҳур 

расидааст: «ва кулбаамонро хеле ба дард ёд мекунам. Он кулбаи пир ҳоло ҳам 

зинда аст, зери бори солҳо ҳам зада ва замингир шуда, бештар ба чиллахонаи 

поёни мазор монанд шудааст. Аз чӯбҳои бурс, ки синҷи кулбаи куҳани мост ва 

ба сони паррукҳои барзагови пири лоғар, аз мағзи девори похсагин берун 

ҷастаанд, ҳеҷ чашме барнамегирам. баъди борон омадаам, сангҳои девор гард 

надоранд. Баргҳо шуста пок мисли оташпора зарду беқарор, рангҳо зинда, 

ҷудоӣ» [15, с.110]. 

Дару девор, хоку санги ин кулба барои қаҳрамон хотира дорад, айёми 

наврасиву пирӣ, ҷавон дар чаҳордевори он сипарӣ шуда. Қаҳрамон бо чашмҳои 

ҳаросон дар ҷустуҷӯи касонест, ки соябону бузурги кулба буданд, чархи онро 

мегардониданд. Оромишу саломатиашро фароҳам месохтанд. Ин ҷустуҷӯгарии 

парешону изтиробомез дер давом намекунад. Ғайриинтизор пеши назари 

қаҳрамон гардонандаи аслӣ, бобо қад мекашад: «Ва ногаҳон миёни барсангҳои 

хуфтаи бехи бутаҳои газ бобом пеши дидагонам қад мекашад. Ва мисли 

дарахти куҳансоли мазор-хонамон акнун дуруст мисли мазорест, холӣ беодам, 

бимнок: – бар сари кулбаи пастаку замингирамон барафрошти бузург, 

боҳашамат, ҳайбатнок устувор мемонад ва низ пӯстандохтаву устухонамо 

шудааст» [15, с.110]. 

Дувумин нафаре, ки дар пардаи хотираи қаҳрамон зинда мешавад. симои 

бибӣ аст: «арвоҳи бибиям дар пушти тиреза аз умқи хотираи тунуки таҳнамои 

худ – шишаи гардноки тортанакканда бо он анкабути сабуки ҷунбанда ба ин 

маҷоз аст ё ба ман ё ба барфи оғози зимистони умрам, ки дар мӯҳояш ба 

армуғон оварда будамаш, ки ба қадамашон нисор кунам, нигоҳ мекард» [15, 

с.110].  

Дар матни ҳикоя тамоми ашхосе, ки дар чаҳордевори кулба бо каҳрамон 

зиставу дар камолу боландагии ӯ нақше доштаанд васф мешавад. Аммо 

зеботарин бахш тавсифи расму сунан ва низомест, ки дар чаҳордевори ин кулба 

дар имтидоди замон решадор шудаанд. Тавсифе, ки дар ҳикоя дар хусуси кулба 

шуда, нишонгари он аст, ки то чи андоза хонаводаҳо дар зуҳуру шаклгирӣ, 

камол, парвариши эҳсосоти хуби инсонӣ дар ниҳоди бошандагони он муассир 

аст. Зиндагӣ дар марзи ин кулбаи ҳақир бархурду ошноӣ бо асбобу абзори он 

баъдҳо қаҳрамонро ба ин натиҷа мерасонад, ки миёни бошандагону сокинони 

кулба дӯстиву қаробат, меҳру дӯстдории амиқ ҳукмфармо буда. Ба қавли 

қаҳрамон «дар кулбаи мо ҳама чиз хешу қарин буданд: бобом ба бибим, бобиву 

бибим бо кулбаамон. Кулбаамон ба ҳавлиамон ва ҳама ба дарахтони боғмон. Ва 

ман ба ҳамаи онҳо» [15, с.128]. 

Ровӣ ё қаҳрамони асар бар ин назар аст, ки танҳо кулба нест, ки ба 

бошандагони худ таъсир мегузорад, балки ҳузури сокинонаш низ ба кулба 

таъсир мегузорад: «Кулбаамон ҳама хулқу хӯйи бобоямро бо баду некаш 

нусхабардорӣ карда буд. Ё баръакс. Ҳатман баръакси ин аст, чун кулба дар 

ҷойи пешинаи худ дар бачагиҳои бобом ба ҳам омада буд». 

Кулбаҳои рустоиён маъмулан равзанаи хосе доранд, ки вазифаҳои зиёдеро 

иҷро менамояд. Бо ин равзана аст, ки нури хуршед вориди хона мешавад: «ва аз 

ин равзана буд, ки ҳамеша як даста нури хуршед даруни хонаамон ба дарозии 

рӯз гардиш мекард ва сутунҳову миёнаҳирӣ, фарши кулолии пеши оташгоҳ ва 

шаҳсутуни ҳаштқираи миёна хонаро пайи ҳам бо нури зебои худ фаро 

мегирифт» [15, с.129]. 

Ин кулбаи дӯстдоштанӣ ганҷуре, ҳам дошт, ки тавсифаш қалби хонандаро 

ба шӯр меорад: «Ганҷурамон пур аз ризқу рӯзӣ буд, бари оташгоҳҳо канда аз 

ҳезум. Ҳама чиз ҷое таъйин барои худ дошт. Се манбаи оташ доштем. Печкаи 

урусӣ, ки бехи тирезаи пасти девори бари дари вуруднамо часпонда будем ва 

ин ҷойи модарам буд. Сандалӣ, ки дар рости равзани бом буд ва бобом дӯст 

медошт онҷо бинишинад. Ва оташгоҳ онҷое, ки аслан макони бозиҳову орзуҳо 

ва дунёи тифлии ман буд. Онҷо бибим нон мепухт, дег мемонд, ки далда 

биҷӯшад, оби сар мемонд, ришта ранг мекард, меҷӯшонид. Хуллас ин кулба 

набуд, афсона буд. Кошонае аз чӯбу аз сангу аз гилу аз вуҷуди мо бунёд шуда 

буд, ҷонона буд» [15, с. 129]. 

Тасвири кулба дар китоби «Аз ёдҳо…аз ёдҳо» бо ду ниёз омадааст. Он ҳам 

тасвир аст, ки бархоста, аз ёдвораҳои қаҳрамон. Кулба аз нигоҳи маъноӣ 

муродифи калимаи хона аст. Дар осори нависанда дар радифи кулба хона ҳам 

мавриди истифода қарор гирифтааст. Дар китоби «Доғҳои офтоб» ровӣ зимни 

баёни хотироташ дар бораи як ҳамроҳи махмураш, ки номаш зикр нашуда қайд 

мекунад, ки: « вале ӯ фақат менӯшиду мегуфт, ки хонаро ёд кардааст» [15, с. 

227]. 

Дар идомаи матн нависанда қайд мекунад, ки мафҳуми хона барои тоҷикон 

хеле фарох аст. Ҳам хонаву ҳам хонагиҳоро ва боз маъниҳои зиёди дигарро 

фаро мегирад. Махсусан, агар кас дар мусофират бошад. 

Гоҳо миёни матолиби мухталиф тасвирҳои дилангезе бо истифода аз хона 

ба чашм мерасанд. Масалан дар ин мисол : «Ва мебинам шишаҳои рангкандаву 

нимҷони бехобро, ки то субҳ рӯйи миз бо як по истодаанд ва ба чашмаву ба 

шифти дудолуди тира нигоҳ мекунанд. Хонаро гарди субҳ фаро мегирад» [15, с. 

217]. 

Агар андешаву мисолҳои нақлшударо ҷамъбандӣ намоем метавон гуфт, ки 

инъикоси вижагиҳои мафҳуми кулба дар эҷодиёти Сайф Раҳимзод ҷанбаи типӣ 

дорад, ҳарчанд тавсифу тасовири ӯ бар асоси дидаҳои фардӣ дар марзи кулбаи 

хосе ба риштаи тасвир кашида шудаанд. 

Мавзуи дигари қобили мулоҳиза тасвири макони зиндагии қаҳрамонони 

осор аст, ки дар достонҳои адиб ҷилваҳои пурранг дорад. Аз ин нигоҳ, 

махсусан, достони «Доғистони ман» ҷалби таваҷҷуҳ менамояд. «Доғистони 

ман» як исми макон аст, ки дар маҷмуъ, метавонад дар нуктае аз Тоҷикистон 

шабеҳу монанд дошта бошад. 

Дар ин достон нависанда воқеияти зиндагии мардуми пахтакори тоҷикро 

бо тамоми мушкилоташ баён доштааст. Маълум аст, ки солҳои тӯлонӣ 

пахтакорӣ дар ҷумҳурии мо аз соҳаҳои ҳаётан муҳим ба шумор мерафт ва 

аҳаммияти стратегӣ дошт. Барои дастёбӣ ба ҳосили дилхоҳ аз тамоми имконоти 

фанниву модӣ истифода мешуд. Нерӯҳои минералӣ. доруҳои заҳрноки кимиёвӣ 

истифода мешуданд. Бар асари дорупошиҳои аз ҳад зиёд табиат, мавҷудоти 

хурду бузурги он, мардум заҳролуд мешуданд. Вале ҳеҷ касеро нерӯи эътирозе 

набуд. Бар асари истифодаи доруҳо, ки тавассути ҳавопаймоҳо сурат мегирифт, 

ҳар сол кӯдакони зиёде мефавтиданд. Аммо ҳеҷ касеро парвое набуд: 

Дар оғози достон вазъи нохушоянду ногувори ин сарзамини рамзӣ бо 

зикри саҳнаҳои мушаххасаш тавсиф мешавад: 

Дар мурдобҳои шарбати пахта, 

Рӯ ба осмон дар шиноянд. 

Шикамҳои сафед, 

Дастҳо боз, поҳо дур 

- Чу кӯдакони хоби рӯи суфаҳо, 

Ки дар хобҳо шино мекунанд – 

Урёнанд 

Ва дар шикамҳои лучашон 

Нури ситора мечакад. 

Чак 

Чак 

Деҳномӯш 

Саге намеҷакад 

Сагон рӯйи асфалти гарми роҳҳо хобанд, - 

Як кӯдаке намегиряд, 

Хурӯсон хомӯшанд 

Харе намехӯрушад, 

Бузаке кал, бешох, 

Дандон намекруҷад. 

Мор дар остони лонаи хеш 

Уфтода дар мағзи заҳри «дӯст» 

Дар даҳан туъмаи набалчида 

Андармон дар дандони мори мурда [15, с. 52]. 

Замон ва фазои сиёсии ҳоким бар он дар ҳар сахифаи достон бо нақли 

лаҳзаҳои ҷаззоб, ки шабеҳи наққошиянд, тарсим шуда. 

Дар матни достон камтар ҷумлаеро метавон пайдо намуд, ки дар он 

тасвире набошад. Махсусан, инъикоси сиёсатҳои нодуруст дар муносибат ба 

мардум ва иҷтимои инсонӣ. Зулму таадии ноҳақи одамон ба дасти як мушт 

бесаводи худобахабар. Манъи ҳама гуна ҳунарҳои мардумӣ ва такя ба 

парвариши пахта. 

Нависанда ин саҳнаи мудҳиши ҷабри таърихро дар мисоли мардумоне 

нишон медиҳад, ки иҷборан аз сарзаминҳои бобоӣ ба биёбонҳои тафсону 

янтоқзори Фархор муҳоҷир шуданд: «чармгари пир ба ёд овард, ки чи гуна 

мардумони деҳаҳои ободро хонабадӯшу кушта мегардониданд ва аз ҳама 

фақиртарину нодиртарин, бефаҳмтарин одамро пайдо мекарданд ва ӯ 

соҳибҳукм мешуд: Ҳама гап ба даҳани ӯ буд, маргу зиндагии одамон низ». 

Воқеият ин аст, ки тӯли даҳсолаҳо чанд насле дар ин фазои ранҷу азоб 

сукуту хомӯшӣ, ҷабру итоат канори пахтазору даруни пахтазор бузург шуданд, 

ин ранҷу тобеият, зиндагӣ бо ниҳоли пахта руҳу фикри онҳоро дигаргун сохта 

буд. Сайф Раҳимзод шояд аз зумраи нахустин адибоне буд, ки ҷасурона, руйи 

рост, беш аз дигарон садои эътироз баланд кард ва чи зебо бастагии мардумро 

бо «бойигарии асосии миллат» пахта бозтоб намуд. 

Бо танзу киноя ин андешаро талқин намуд, ки бардагиву ғуломӣ ҳаққи 

миллати мо нест. Барои тасдиқи ин андешаҳо номуносиб нест, аз тавсифи 

нависанда пораҳо нақл шавад: «Мо кӯдакони пахтазорем. Мо дар ҷӯяки пахта 

ба дунё омадаем. Гоҳе қади ҷӯяки пахта аз дунё меравем…Моро модаронамон 

раҳравак накардаанд, ба ҳар пахта қад кашидаем, по ба пойи пахта раҳравак 

шудаем. 

Нонамон дар равған аст, равғанамон равғани пахта, кулчаамон дар алови 

ғуза мепазад, чоямон дар оташи ғӯза меҷӯшад» [15, с. 73]. 

Баргардем ба унвони достон «Доғистон ман». Зикр шуда, ки манзури 

нависанда аз ин исми интихоби сарзаминест, ки ӯ ва насли вай зода шуда. 

Қаламраве, ки гиребонгири ҳазорон мушкил ва доғ аст. Дар марҳилаи хосе аз 

замон зеҳни халлоқи адиб чигунагии муҳити зуҳуру шаклпазирӣ, камоли насли 

хешро дар шакли бадеӣ манзур мегардонад. Дар халқи як асари ҳунарӣ нерӯи 

тавсиф бисёр корсоз аст. Дар иртибот бо ин бояд гуфт, ки ҳар достонеро як 

сужаест ва сужаро метавон дар чанд ҷумлаи мухтасар баён намуд. Аммо дар 

чунин мавқеияте ошноӣ бо асар ҷолибу дилчасп нахоҳад шуд.  

Он чи ки сужаро зеҳнмону хотирнишин месозад, маҳорати тавсиф кардан, 

додани ҷузъиёт аст. Ҷузъиёт ба нависанда, имконият медиҳад, ки мавзуи 

тасвирро ҳаматарафа омӯзад, равшан бинад, хислатҳои муҳимми онро дар асар 

инъикос ва диққати хонандаро ба тарафи бештар муҳимми он ҷалб намояд. 

Нависандаи воқеиятнигар аҷзоеро интихоб менамояд, ки дар боз намудани 

табиати персонажҳо, мақсаду нияти нависанда ёрӣ расонда, бори забоншинохтӣ 

бар дӯш доранд. Ба таври дигар тасвири ҷузвҳои амиқи тавсифӣ, истифодаи ба 

мақсад мувофиқи онҳо сабаби пурмазмун гаштани метавон хеле мухталиф баён 

намуд, вале ончи ки онро муҳимму барҷаста сохта тавсифҳое мебошанд, ки дар 

пайванд бо мавзуи аслӣ-пахтаву пахтакорӣ, муносибат бо заминҳои пахта, 

бархурди масъулин ба масоили парваришу ҷанговарӣ, таблиғу тарвиҷи 

аҳаммияти он мебошад.  

Ҳеҷ касеро дар муқобили ин сиёсат ёрои сухан хилоф гуфтан нест. 

Ҳамзамон, инсонҳо ба пахта чун ба маъбуди худ менигаранд. Ба қавли 

нависанда «насли пахтаро ҳатто ирода пахтагӣ» шуда, зеро пахта дар матну 

батну тору пуди ин насл ҳузури комил дорад. Қабл аз он ки мисоли дигаре нақл 

гардад, номуносиб нест зикр гардад, ки «Доғистони ман» ҷаҳону ҳарими хосе 

дорад, ки аз дигар осори нависанда мутафовит аст.  

Аслан дар адабиётшиносӣ манзур аз ҷаҳони асар ҷаҳонест, ки низоми хос 

дошта, бо ҷаҳони воқеӣ мутаносиб аст. Дар чаҳорчӯби он мардуме қарор 

доранд, ки вижагиҳои хоси зоҳириву ботинӣ доранд. Дар ин ҷаҳон замону 

макони хос ҳукм фармост. Танҳо нерӯи тахаюли ҳунарманд аст, ки ба ҷаҳон 

ҷанбаи зебошинохтӣ, маҷзубият мебахшад. Дар матни мавриди назар унсури 

аслии мавриди таваҷҷуҳ пахта аст, ки тамоми қонуни зисти мардумро таҳти 

тасаллути худ қарор додааст. Ин аст, ки нависанда изҳор медорад: «иродаамон 

низ пахтагӣ аст, бизанед моро, бикӯбед, овоз аз гулӯ намебарорем. Дар сарамон 

бизанед, лаб намекушоем, зӯр нестем, зуд месабзем, зӯд мерӯем, касалмандем, 

коркӯфтаем, аз нӯҳсолагӣ дафтарчаи меҳнатӣ дорем, мо насли пахтаем, зуд 

мард мешавем, зуд мемирем ва низ бистарамон, ки дар он мемирем, пахтагин 

аст, пахтамаргу пахтамиру пахтапирем, дуд мекунем ва мемирем. 

Зери деге шӯрбояки худиҳоямон низ пахта месӯзад. кафанамон низ пахта 

аст. 

Мову пахта дӯстем, хешем, наздикем, 

- Чун кӯдаку курта, чун кафану мурда.   

- мову пахта бародарему хоҳари ҳамзодем, меҳрубонем, дилсӯзем, ҳар чи ӯ 

мехӯрад, мо мехӯрем, ҳар чи мо мехӯрем, ӯ мехӯрад» [14, с. 74]. 

Мисоли фавқ нишонгари он аст, ки матлаб як навъ бозгушояндаи дунёи 

ботинии қаҳрамон аст. Зимни гурӯҳбандии тавсиф мо қайд намудем, ки як 

навъи тавсиф, махсусан, васфу таҷассуми дунёи ботини нависанда тавассути 

интериэр сурат мегирад. Дар мисоли болоӣ тавре ки дида мешавад, қаҳрамон 

андешаву афкори хешро, ки дар зеҳн дорад, манзур мегардонад. 

3.2.1. Бозтоби асбобу анҷом ва саҳнаҳои хонаводагӣ дар ҳикояҳои  

Сайф Раҳимзоди Афардӣ 

Мо дар бахши болоӣ атрофи тавсифҳое сухан дар миён гузоштем, ки Сайф 

дар иртибот бо макони зист, кулба ва хона сохтааст. Зикр шуда, ки нақши 

унсурҳои хаёл дар тасвиргариву тавсифсозӣ ба касе пӯшида нест. Бесабаб дар 

адабиёти пажуҳишӣ тахаюлро нодиртарин нерӯи инсонӣ надонистаанд. 

Хусусияти тасвир дар он аст, ки ашё ва падидаҳои мавриди назарро на дар 

сурат, ки дар воқеият доранд, тарсим месозад, балки вазифадор аст ба он чизи 

наве илова намояд. Бо шумори ин ҳангоми эҷоди як асари бадеӣ тавсифу 

тарсими муҳити атроф ва махсусан, ашёе, ки дар канори ҳам қарор доранд, 

аҳаммияти калон дорад. Мо инсонҳо маълулан миёни ҷаҳоне аз ашё ба сар 

мебарем. Ин худ тақозо мекунад, ки замони манзурнамоии як асари ҳунарӣ 

вуҷуди ин ҷаҳон, созу баргаш муҷассам гардад. Изофа бар ин нақши мазоҳири 

он дар зеҳният ва шаклгирии ҷаҳони диду биниши эҷодкор бисёр таъсиргузор 

аст. Бархурд бо сирати ин ҷаҳон, шинохти хусусиятҳо, моҳият нақши онҳо дар 

ниҳоди нависанда дарку тасаввури хоссеро ба зуҳур мерасонанд. Ба дигар сухан 

шеваи нигориш, сабки фардии нависандаро шакл медиҳанд. Бо назардошти ин 

метавон хотирнишон намуд, ки яке аз хусусиятҳои чашмраси шеваи 

нависандагии Сайф Раҳимзод маҳз дар тавсифу инъикоси ашёи муҳити 

перомун, махсусан, асбобу анҷом ва чизҳое мебошад, ки дар хона, дар қонуни 

зист ва марзу қаламрави марбути он қарор доранд. 

Барои онҳое, ки дар деҳот ба сар бурдаанд, бухориҳои (печкаҳои) оҳаниву 

тунукагӣ, ки ягона воситаи гармодиҳии кулбаҳои гилин дар фасли зимистон 

маҳсуб мешавад, хотироти ширинест. Ҳамаи мо ҳузури ин асбоби хонаводагиро 

дидаем, вале на ҳама ба ҳолати табиии ӯ ҳангоми оташсӯзии дарунаш, сурх 

шудааш гармипароканияш диққат кардаем. Бо хондани осори Сайф он дунёи 

зимистонӣ дар нуҳуфти як деҳаи дурафтода пеши назари мо ҷилвагар мешавад: 

«печкаи тунукаинаи урусии сангхӯрда, ки сурохҳои зиёде аз мӯриёне дорад, бо 

лулаҳои сарибасари гилмолида, ки аз пушти учоқ то ба бом меравад, хониши 

бомдодии худро мелағзад. Вой-войи оташи пир дар лулаҳои танг, милт-милти 

бадани сиёҳи печка ва тирагии бомдодӣ вархӯрии офтоба ба печ садои саломи 

баробари онҳо, пас шикваи борики об, ки симворе дароз аст, ки ҳатман бе қаҳ-

қаҳаи девонавори даҳони офтоба ва дуоҳои пасти бибиям рӯйи ҷонамозаш 

фазои ҳамешагии сапедамони зиндагии моро месозад. Бибиям ҳаст, ки ин 

ҳамаро месозад ва зиндагии моро дар кулбаи сард гардон ва зебову матбуъ 

мекунад. Тифлакиям аз таҳи куртаи зимистонӣ оҳиста оҳиста берун мехезад ва 

меравад пеши печ» [15, с. 114]. 

Ин як манзараи ҷаззобест, ки дар ҳеҷ асари дигаре шабеҳашро пайдо 

наметавон кард. Маъмулан мо одат кардем, ки обро танҳо бо масдари ҷӯшидан 

истифода мекунем. Дар ҳоле, ки то расидан ба сарҳади ҷунуне, ки об роҳи 

тӯлониеро тай месозад, дохили офтоба мешавад: шоҳиди «каҳқаҳаҳои 

девонавори он» мегардад. Ин гӯшаҳоро танҳо чашмони адиб аст, ки мебинад. 

Ҳама дар дохили як кулба падид меояд, вале пайванди миёни ҳама 

бошандагони он ва асбобу абзораш ҳувайдост» [13]. 

Аз ҳамин гӯшаи печи пуроташ гӯё оташи ҳастӣ барои як насл шуълавар 

мешавад. Тавре ки қайд шуд, дар ин матн ҳама вожагон миёни худ пайванде 

доранд. Ҳеҷ калимаи тасодуфӣ истифода нашуда. Калимаҳои калидӣ печка, 

оташ, офтоба, бибию ҷонамоз тифлӣ, ҳама мунъакискунандаи ҷараёни чархи 

зиндагӣ дар домани як деҳи кӯҳистонианд. Дар инҷо ҳаққи ҳеҷ касе поймол 

намешавад. Моли ҳеҷ касе зӯран таҳосубу худӣ пиндошта намешавад. Масалан 

печкаи тунукагӣ, ки сохти русӣ аст, моли бегона буданаш таъкид мегардад. 

Танҳо оташмону фароҳамсози гармӣ бибӣ аст, ки ҳар бомдод оташро равшан 

месозад ва дар муҳити хонавода гарморо ба ҷунбиш меорад. Офтобаи пуроб, ки 

рӯи печ нишаставу девонавор аз шиддати оташ шиква мекунад, вазифаи дигаре 

дорад, ки дар идомаи матн бо мушорикати дигаре пайдо мешавад. Аслан 

сапедамони зимистонӣ барои хонаводаҳои куҳистонӣ низому тартиби хос 

дорад. Махсусан, барои бузургсолон. Зуд бар хостан аз хоб, обу оташ мондан, 

таҳорат кардан, намоз гузоридан. Нависанда он замони тиллоиро ба қарори 

зайл баён дошта: «пас падарам аз торикӣ бо сулфаҳои паёпайи субҳгоҳӣ, ки 

бештар ҷанбаи тиббӣ дорад, то бемори сусту хоболуд, пир, мисли шиновари 

хаста аз оби тира батадриҷ зуҳур мекунад. Нахуст дасташ, пас чеҳрааш бо риши 

сафедаш, ки мисли бирешим аст. Дасташ ба офтоба мерасад. Офтобаро 

мегирад, гармияшро месанҷад, пас дари тунуки фанериамонро мекушояд ва 

меравад ба даргоҳи торикӣ. Шамоли хунук меояд, мезанад, дар рӯйи 

ношустаам. Ва тифлакиям хоболуд аз таҳи курпаи ғафси гарони зимистонӣ 

берун мехезад ва меравад пеши печ» [15, с. 114]. 

Офтоба – аслан зарфест, ки барои ҷӯшонидани об истифода мешавад ва 

бештар дар лаҳҷаҳои мардуми кӯҳистон истифода мешавад. Сайф Раҳимзод дар 

аксари нигоштаҳояш аз обрези он зиёд кор гирифтааст. Дар қиссаи решаҳо низ 

мо ба тасвири дилнишине бар мехӯрем. Одатан офтоби рӯйи оташ, ки аксар ба 

ҳуҷум сурат мегирад зуд меҷӯшад ва аз шиддати ҷӯшидан обаш ба берун рӯйи 

оташ рехта гоҳо онро хомӯш месозад: «Офтоба бинӣ дар осмон рӯйи оташ 

нишаста буд. Оташ лоғару борику зард, забони гусола мешуд ва шиками сияҳи 

офтобаро мелесид. Офтоба қаҳ-қаҳе мезад. Об аз даҳону бинияш мепаронд. Оби 

ҷӯш рӯйи гардани борикаш медавид ва ба забони зарди оташ мерехт. Оташ чу 

хурӯсе сар бурида пих-пих кард ва як пар заду мурд. 

Дар боби пешин мо перомуни вазифаҳову мақсади истифода аз тавсиф 

батафсил сухан гуфтем. Дар инҷо ҳаминро бояд қайд намуд, ки тавсиф танҳо 

барои муҷассам сохтани падидаву рухдод ё бозтоби ҳолату вазъияти хосе нест, 

балки онро адибон гоҳо барои маънирасонӣ, ифодаи шиддату ҳиддати падидаи 

дигаре истифода мекунанд. Дар асари «Решаҳо» яке аз дарунмояҳои аслӣ 

иҷборан муҳоҷир намудани мардум аст, ки дарди мушкиле барои инсонҳо 

маҳсуб мешавад. Дар они воҳид гӯё тамоми орзуҳо дар замири инсон кушта 

мешаванд, зиндагӣ маънияшро гум мекунад. Қаҳрамони қиссаи мазкур Козим 

ғарқи тамошои ҷӯшиши оби офтоба, резиши обу хомӯш шудани оташ зери он 

ба ёди рӯзҳое меафтад, ки онҳоро ба зӯрӣ муҳоҷир намуда буданд: «Козим 

мепиндошт, ки ҳамаи инро дидааст, борҳо дидааст. Ҳа, нахусин боре, ки 

«муҳоҷир мешавем»-и мӯйсафедро шунид, гулхани афрӯхта, офтобаи сиёҳ, оби 

ҷӯш (ҳавли оби ҷӯш) ба қадоқи мисин дар диди ӯ манзарае шуданд, ки ҳоло худ 

як ҷузъи он буд» [13, с. 32]. 

Аксари муҳаққиқони осори Сайф Раҳимзод бар ин назаранд, ки яке аз 

мавзуъҳои асосии эҷодиёти ӯ аз тасвири манзараву саҳнаҳои рустоӣ иборат 

мебошад. Саҳнаҳое, ки худи нависанда онҳоро ба чашм дидаву таҷриба 

намудааст. Ҳавлии як хонаводаи рустоӣ чи метавонад дошта бошад: гов, 

гусфанд, мурғу чурғ, халтаи дуғу косаи зардобе, ки аз халта мечакад ва саге, ки 

бонии ин хонавода аст. Барои таъйиди ин андеша метавон мисолеро нақл 

намуд: «Саг дум коса карду туъмаро балъид. Садои мурғон ғарибона ҳавлии 

холиро фаро гирифт. Саг лаби ҷӯборак расид. Бехи зардолу тағораи сурхи 

лабшикаста лаболаби зардоб буд. Зардоб аз халтаи сафед метаровид ва чакра-

чакра дар тағора мечакид. Чакраҳо мавҷ мезаданд. Мавҷҳо ҳалқа мешуданду 

бузург ва дар лаби тағора мечаспиданд. Саг забон баровард ва зардоби тағораро 

лақид. Садои лақидани саг дар дарахт печиду боло рафт. Рӯйи ҳавлӣ парвоз 

кард. Лақидани саг обро ба чакиш печид ва дар шохҳои тути бузургвори пеши 

дарвозаи Асадулло дармонд. Поён фуруд омад. Саге таги дарвозаи баланд сар-

сари писарак меҷакид» [13, с.127]. 

Сайф Раҳимзод дар радифи тавсифи саҳнаҳои зиндагии рустоиён, вазъу 

ҳолати кулбаву хонаро ба вазъи мавҷуд ба риштаи тасвир мекашад, ки бисёр 

шигифтовар аст. Масалан дар ҳикояи «Ранҷҳои Вадоғ» замоне, ки қаҳрамони 

хурдсол Кокӣ озурдаву нохушнуд аз берун ба хона бармегардад вазъи хонаро 

мушобеҳи вазъи худ мебинад. Нависанда ҳолат ва дорои ҳавлиро аз нигоҳи 

Кокӣ ба шарҳи зер ба риштаи тасвир мекашад: «Ҳолати гиряомез дошт Кокӣ. 

Вале гиристан коре буд, душвор. Ва низ намешуд бигиряд. Хона вазъи Кокиро 

дошт, барги сафедорон мурда буданд. Мурда, яъне хомӯш, бесадо, ки нӯги 

сафедорон аз офтоб монда буд, ранги тухми ҳаромро дошт, бетоб, бедурахш, 

беруҳ. Деворҳо гарон, пир, шикамдор, бимнок ва бӯйнок буданд. Бӯйи хок, 

бӯйи замини мурда не, бӯйи муш медод. Ва низ беранг, беранг не, балки ранги 

хокистар дошт, ранги пряники куҳна буд. Ва садои чакиши зардоби дуғ, бӯйи 

зардоб, бӯйи саг, садои дамаки саг. Ҳолати гиряомез дошт хона, гиряомез буд, 

харчи дар хона буд. Ва Кокӣ бӯйи дигаре афзуд, бӯйи керомин. Ҷавҳари оташ 

бӯйи шиками зарфи замин» [15, с.129]. 

Адабиётшиноси рус Храпченко М.Б. хотирнишон месозад, ки тасвиру 

бозтоби роҳҳову ҷодаҳо, макону ҷойгоҳҳо, тавсифи вазъи зардии қонуни зисти 

мавриди назар, дар маҷмуъ, имкон дорад, ҳолу ҳавои руҳии бошандагону 

равандагонро нишон диҳад. Фазои нохушоянду саҳнаҳои нозебо дар руҳу 

равони маскунон низ таъсиргузор аст [123, с. 63]. 

Ин андеша дар мавриди навиштаҳои С. Раҳимзод низ сидқ менамояд. Дар 

ҳикояи болоӣ дар бахше саҳнае аз як хонаи рустоӣ омада, ки бозтобдиҳандаи 

воқеияти рӯзгор аст. Дар матн қаҳрамони хурдсол қиёси аҷиберо миёни гиряи 

мурғон анҷом медиҳад: «ва мурғон дар ин шом якоҳанг ғудғуд доштанд, 

мегиристанд. Ва писарак Кокии азиз гиряи мурғонро мешинохт. Ва онҳо низ 

мисли кӯдаконанд. Механданд, баъзан гоҳе, ки гушна мемонанд ё ташна ва ё 

дардашон мегирад ҳузне дар ғуруб мегирадашон, онҳо мисли кампирон ё 

кӯдакон мегирянд» [15, с.130]. 

Равшан аст, ки кулбаи рустоӣ низому тартиби хосе дорад, ки бояд муроот 

гардад, ҳавлиаш поку назофат бошад, оғилаш рӯфта шавад, обу алафи говонаш 

омода гардад. Барои иҷрои ин корҳо нафаре масъул аст, ки бидуни қайду шарт 

муваззаф аст, масъулияташро анҷом диҳад. Дар сурати адами иҷрои масъулият 

низом фурӯ пошида мешавад ва мавҷи эътироз бармехезад. Мо шоҳиди зиндаи 

онро дар ин пораматни саропо дилчаспу гӯшнавоз мебинем: «Овози гови ташна 

ба гӯшам мезанад, бӯйи оғили норуфта ба машомам мерасад, хасҳои ҳавлии 

норуфтаро шамол аз рӯйи ҳавлӣ ба рӯйи бурё, ба болои сари ман меоварад, 

сатилҳои холиву дар офтоб тафсидаро гӯсола аз болои пахта ба замин 

меафтонад. Садои ҷарангос ба замин бархурдани сатилҳову фарёди модарам 

баробар баланд мешаванд, ба гӯшам мерасанд» [15, с.139]. 

Дар чунин авзое, тарафи масъул «садои эътирозу шикоят»-ро мешунавад: 

«Ман об надорам, – мегӯяд сатил ба модарам, имрӯз рӯзи ман ҷорӯбро надид, – 

мегӯяд ҳавлӣ ба модарам арғамчини шохаи шафтолуву доси андармон дар 

девор аз алаф наовардани ман ба модарам хабар мекашанд» [15, с.139]. 

Сайф Раҳимзод дар тасвири даромадгоҳи кулба, ки бо дарвоза бозу баста 

мешавад, дасти расо дорад. Дар дарку тасаввури нависанда дарвоза танҳо як 

шайъи беруҳу муҷаррад нест, балки узве аз хонадон аст. Бо ҳама вуҷуди чӯбини 

хеш наметавонад нисбат ба вазъу фазои равонии хонавода бетафовут бошад. 

Дарвозаро қисматест пайваста бо сарнавишти сокинони кулба.  

Дар қиссаи «Хаёл» адиб дарвозаеро тавсиф намуда, ки ғаму мусибати 

сокинони кулба заъифу абгораш намудааст. Дарвозае, ки боз аст ва 

руҳшикаставу ғамин, чун «калхоти бемор», зеро аз оғӯши ӯ ҷанозаеро берун 

мебароранд, ки кӯдаки маъсуме беш нест: «ҳарду парраи дарвоза чу болҳои 

калхоти бемор шикастааст ва ҳам мушобеҳи устухони болҳои паррехтаи 

парандаи бемор.   

Дарвозаи қадимии куҳнаи рангбохтаи сафед аз офтоби тамуз чу мурғи 

бузурги оҷиз аз парвоз чӯҷаеро, ки дишаб мурда буд, аз оғӯши худ раҳо 

мекунад» [18, с. 45]. 

Дар мисолҳои болоӣ вазъи дарвоза қабл аз бардоштани тобут тарсим шуда. 

Дар идомаи матн дар радифи дарвоза марди мусибатзада, пирсоле, ки 

дарвозааш тифлаашро ба қабристон гусел мекунад ва аз кӯдаконе, ки дар ин 

маросим давру бари хона нишаста ҷараёни гуселро тамошо мекунанд, мунъакис 

шуда: 

Дар интиҳойи кӯдакони бехи деворҳо, 

Ки ранҷи зистанро бар шонаҳои устухони хеш бардоштаанд 

Даҳанвоҷа мекунанд. 

Ва бо дашном нони хушкида мехоянд 

Тифлакони пири бари дарвоза 

Ва пирамардеро механдиданд. 

Он марди тирарӯзро, ки чашмони обрави  камнураш 

оламро 

дар ғам мебинанд. 

Ва ин пирии бемаргро нафрин дорад. 

Дарвоза вост. 

Дарвозаи пири хушкида 

Аз лобалойи устухонҳояш, аз парраҳои устухони болҳояш 

Офтоб мерезад 

Бар сари кӯдакони даргурез аз 

Дар синаи замин нишастаанду бо дандонҳои нонолудашон 

дашном мехоянд. 

Дарвозаи бози даҳанво 

Бо синаҳои шикаставу устухонӣ шамоли маргро аз хона мерасонад.  

[18, с. 46]. 

Дар ин мисол ҳарчанд такяи мо рӯйи калимаи «дарвоза» ва шеваи тасвири 

он дар коргоҳи эҷодии С. Раҳимзод буд, вале дар тӯли он мавзуи дигаре хеле 

маҳсус аст, ки он масъалаи кӯдак аст. 

Ба андешаи мо яке аз муҳимтарин масъала дар матни ҷомеаи ҷаҳонӣ кӯдак 

ва мушкилоти он мебошад, ки дар навбати худ адабиёти бадеӣ низ онро 

наметавонад нодида бигирад. Адибону нависандагони ҷаҳон ба ин мавзуъ бисёр 

таваҷҷуҳ намудаанд ва шояд ин дилбастагиву таваҷҷуҳ бесабабу бепоя нест.  

Муҳаққиқу равоншинос Ҳанс Якобс дар асари худ бар асоси навиштаҳои 

Зигмунд Фрайд ба чунин натиҷаи матлуб мерасад: «башар нотавонӣ ва 

ташвиши хешро дар баробари зиндагонӣ ба баракати ҳадиси вуҷуди иродае 

иллоҳӣ, ки эҳтимолан роҳбари ҳама чиз ба сӯйи хайр, ба ҷониби хушист, 

барметобад. Бад-ин гуна қувваи бартари табиат нарму меҳрубон мешавад ва 

табиати сангдил бо инсон оштӣ мекунад ва ин ҳама мафоде аст, ки одамӣ аз ёду 

хотираи кӯдакиаш ба орият» мегирад. [124, с. 41]. 

Мурури осори Сайф нишонгари он аст, ки масъалаи маргу мири кӯдакон 

ҳамеша мояи изтиробу нигаронии вай буда. Дарвоқеъ ин проблемаи 

умумибашарист. Беҳуда нест, ки мақомоту ниҳодҳои манфиатдори 

байналмилалӣ мавзуи мазкурро ҳамасола мавриди баррасӣ ва оморшиносӣ 

қарор медиҳанд. 

Бархурди нависанда дар осораш аз зовияҳои гуногун бо тасвирҳои ҷаззобу 

расо сурат мегирад. Нависанда муътақид аст, ки асоси рушду инкишоф, 

пешрафти ҳар сарзамине ба вазъу сатҳи саломативу тандурустии қувваҳои 

ҷавону навхези инсонӣ, кӯдакон вобаста аст. Кӯдакон мебошанд, ки ба ҳастии 

насли инсонӣ давому ҷовидонагӣ мебахшанд. Ҳамзамон, кӯдакон ҳастанд, ки аз 

оқибатҳои номатлубу даҳшатноки муҳити зиндагии худ огоҳӣ надоранд. 

Сабаби маргу бетарафии бузургсолонро дарк намесозанд. 

Аз ҷониби дигар синну соли онҳо ба андозае нест, ки дар бораи 

мушкилоташон бияндешанд ва тасмим бигиранд. Муҳимтарин абзору асбоби 

онҳо симои шоду хандаҳои самимии эшон аст, ки наққошии онро дар 

нигоштаҳои нависанда мебинем: «Ва инчунин як хандаи баланди ӯро шоми 

дигар, вақте ҳама сарҷамъ сари хон менишастем, дидам. Ӯ чизеро, ки хеле 

музҳик буд ба мо нақл мекард ва аз бас ангехта шуда буд, хеле баланду ба худ 

механдид. Саракашро рӯйи зонувони ман мезаду механдид ва мо низ 

механдидем, модараш механдид, бародараш механдид. Ҳама шодем. Вале ӯ 

наметавонист хандаи хешро фурӯ нишонад. Он вақт буд, ки ин монандӣ ва 

ҳамназирӣ дар дилам падид омад» [15, с. 115].  

Аслан ошноӣ ба мавзуи кудак бар асоси ҳикояҳои Сайф Раҳимзод зеҳни 

моро ба давроне мекашонад, ки беш аз ним аср дар сарзамини мо ҳокимият 

дошт. Замоне, ки дар парвариши сарвати аслии ҷумҳурӣ пахта истифодаи беш 

аз ҳадди маводи кимиёвӣ сурат мегирифт. Ҳавопаймоҳо бебаркаш маводро бар 

пахтазорон ва болои маҳаллаҳои атрофи он пош медоданд. Хонаҳо, боғҳо, 

ҷӯйбору чашмасорон заҳролуд мегардиданд. Мардум аз ҳавои заҳрогин 

танаффус менамуд ва аз оби ҷӯйборон ташнагӣ мешикаст. Бар асари ин 

бемориҳо миёни мардум, маргу мири кӯдакон афзоиш меёфт, занон кӯдакони 

мурда мезоиданд. Ин мавзуъ, махсусан, дар қиссаи «Доғистони ман», ки дар 

боло зикраш рафта буд, тасвири бадеии худро ёфтааст. 

Дар сатрҳои аввалини ин ҳикоя, ки шеъргуна суруда шуда, мо бо фазои 

андӯҳбору бимноки қонуни буду боши мардуме рӯ ба рӯ мешавем, ки ҳарчанд 

дар муҳите заҳрогин ғарқ шудаву бо сад мушкил гиребонгиранд, вале ҳеҷ яке 

лаби норизояту эътироз боз намекунад. Гӯё табиату хӯйи ғуломиву бандагӣ дар 

мағз-мағзи онҳо ҳокимият дорад. Аз ҷониби дигар танҳо онҳо нестанд, ки 

печида ба ин бадбахтиву мушкилотанд. Мавҷудоти ҳамканори онҳо чи 

паррандаву чи хазанда маҳкум ба марги тадриҷиянд. Ҳеҷ яке аз онҳо дарк 

намесозад, ки сабаби ин ҳама ранҷу мусибат, шӯрбахтии онҳо махлуқе бо номи 

Инсон аст. Сайф ин дарди бузургро дар ҳикояе устодона тарсим менамояд:  

Биуфтода дар бари пойи модари лоғари нимҷон 

Кӯдаке меканад ҷон дар ёраки модар 

Модаре медиҳад ҷон дар ҷонаки фарзанд 

Модаре биншаста дар остонаш дар  

Мефиристад сӯйи мазорҳои баланд 

Мушти хок 

Тифлаки чакманпечи бетобут 

Мебаранд субҳ сӯйи мазорҳои баланд, 

Тифлакони мурдаро падарҳошон 

Рӯйи даст, 

Бетобут  

Кафан аз дока 

Дар сатини сафед печида 

Тифли чакманпеч 

Тифли чакманпечи бетобут [15, с. 53]. 

Бадбахтӣ ин аст, ки тифлаконро ҳатто нофашон набуридаанд:  

Чу банди зиндаи бори мурдаи дарахт 

Нофи набридаи тифлаки мурда 

Ҷисми сарди тифлакони мурдазинда 

Сард андаруни ёраки гарму тор 

- Ки чу пиллае 

Чу кусики пиллаи холӣ шаффоф аст. [15, с. 53] 

Масъалаи марги кӯдакон ба андозае зеҳну ҳуши ровии достонро даргир 

намуда, ки шумораи омории солҳои гуногунро хаёлан барандоз менамояд ва 

гоҳо сардаргумӣ, ноилоҷӣ дар дарку шинохти иллату решаи аслии маргҳои 

ногузири тифлакон ба вартаи ноумедӣ мекашонадаш: «Ва он сол ҳафтоду ду 

кӯдак ба дунё омад, чилу ду кӯдак аз дунё рафт, ҳатто солашон пур нашуд, 

мурданд. Ман аз он тоифае ҳастам, ки то кунун надонистаам чаро кӯдакон 

мемиранд. Не, нафаҳмидам. Мурдам нафаҳмидам. Ба Худо, ки ин андешаҳои 

ман аз ҳарфҳои раиси пир, «намирӣ одам мешавӣ» нарӯида» [15, с. 106]. 

Соли 2014 осори мунташирнашудаи Сайф Раҳимзод, ки дар замони 

зиндагии нависанда рӯйи чоп наомада буд, бо номи «Чашми саҳар» ба табъ 

расид. Мурури нигоштаҳо гувоҳ аст, ки нависанда дар осори баъдӣ низ мавзуи 

кӯдакону вазъи ногувори ононро канор нагузоштааст. Танҳо шиддати масъалаи 

матруҳа бештар ва дард ранҷовартар гардидааст. Насри ӯ дар тасвири ин 

масъала бештар шеваи шеъре мансур аст. Ташбеҳот истиораҳо дар матн 

комилан тозаву гӯшнишинанд. 

Хостам гуле биншонам, дар замини шеъре, ки аз деҳа 

хоҳам гуфт. 

Шеъри деҳа мегӯям, 

Шеъри деҳа мегӯям. 

Хостам гуле биншонам дар замини ин шеър 

Булбулро садо задам. Омад. 

Аз дуриҳо омад. 

Аз доруҳои сафеду бунафши рӯйи хирманҳо 

Афтиду нӯлаш дар чоши селитра омад. 

Об шуд ва об шуд, парҳояш рехт. 

Не, не тифл намегӯям 

Зинҳор! [18, с. 47]. 

Дар мероси адиб тарҳи масъалаи кӯдак ва тасвири масоили хурду бузурги 

он вижагӣ дорад. Вижагии нахуст ба тасвирҳо ва афкоре иртибот мегирад, ки аз 

зовияи диди нависанда сурат гирифтаанд. Бахши дуюм мутааллиқ ба 

қаҳрамонони осор аст, ки худ кӯдаканд ва перомуни муҳити атроф, бузургсолон 

андешаҳои ҷолиб баён медоранд. 

Нависанда дар достони «Боби муъҷиза» ба яке аз гӯшаҳои муҳимми 

даврони  кӯдакӣ ишорат менамояд, ки хеле дилчасп аст. Гап дар дар ин аст, ки 

қаҳрамони хурдсолро муаллим барои моҷарои кутоҳе ба мақсади сарзаниш ба 

пеши директори мактаб мебарад. Аммо бархурди директор комилан андешаву 

равона кӯдакро дигаргун месозад: «Барангехта шуд. Дасташ чу дасти 

пирамарде меларзид. Кӯдак буд, кӯдаке бепаноҳ, танҳо. Акнун касе дошт. Ҳа, 

раиси мактаб навиштаи ӯро бад нагуфт, ӯро бим надод, натарсондаш, ки ин бад 

аст» [14, с.125]. 

«Дуд» яке аз падидаҳои дигарест, ки дар нигоштаҳои мавсуф борҳо дар 

шакли наққошиҳои зинда тавсифу тарсим шуда, ба гунае, ки метавон онро яке 

аз калимаҳои калидии осори ӯ баршуморид. Аслан мо аз овони кӯдакӣ ба дуду 

қонунҳои дудофарин ошно ҳастем. Чашму димоғи мо ба бӯю таъми дуд аз 

хурдӣ ошно аст. Дуд, махсусан, дар домани зиндагии мардуми деҳот ҳузури 

комил дорад. 

Шояд саволе дар миён афтад, чи чаро нависанда ба ин андоза ба дуду 

ҷилваҳои он дилбастагӣ дорад. Ба андешаи муҳаққиқон вақте масъалаи 

муҳимму розомез ҳушу ёди адибро ба худ мекашад ва матлаб дастнорас аст, ӯ 

барои инъикоси чунин фазову ҳолате чунин атмосфераи дудолуду тирагунро 

интихоб менамояд. 

Ба андешаи адабиётшинос У.Сафар «маърифат ва масоили марбут ба 

шинохти масоили ҳастӣ ҳамеша вазъу ҳоли равонии ҷӯянда ё пажуҳандаро 

дигаргун месозад. Чунин тағйиру дигаргуние сурату манзарае шабеҳу ҳамсони 

худ пайдо менамояд, ки дар ин маврид ҳунар вориди майдон мегардад ва миёни 

инсону табиат ва аносири он пайванду бастагӣ эҷод мекунад» [100, с. 52]. 

Дуд, махсусан, дар китоби «Доғҳои офтоб» бисёр доманадору чашмгир 

тавсиф шудааст. Ровии достон аз вақте, ки ҳузури доимии дудро дар канору 

ҷавори инсон эҳсос менамояд, ҷараёни гашту гузорашро дунбол менамояд. Ӯ 

дудро як унсуре муҳимтарину фазосоз дармеёбад, ба сӯзишу ранҷҳои вуҷуди он 

одат мекунад ва гоҳо онро барои шинохту маърифати ҳолатҳои равонии худ 

бисёр муҳим мебинад. 

Дуд дар достони «Доғҳои офтоб» мисли як роҳнамоест, ки ровиро аз печу 

хами тирагиҳо мегузаронад ва ба сарзамини дидору мулоқотҳои пешин 

мебарад. Дидорҳое, ки дур будан бузургашон намудааст. Барои ровӣ ба ёд 

овардани он чеҳраҳои раҳдур дардҳои ширинеро дар ниҳодаш бедор месозад ва 

пеши чашмонашро пардае ғуборолуд, сӯзанда фаро мегирад: «Ин дуд аз куҷо 

буд? Ҳо, дуди ғафсу вазнин чашмони маро месӯзонад. Ва ман чашмонамро 

мепӯшам. Бо дастонам маҳкам мекунам. Месӯзад чашмонам. Ман онҳоро 

мемолам. Не, не барвақт аст. Пеш аз он ки ба он ҷо биравам, бояд онҳоро 

бидонам, ки киҳоро дар он деҳаи дур, дар он гузаштаи дур хоҳам дид. 

Мемоламу мекушоям, мемоламу мекушоям. Ва нохост аз пушти дуди сиёҳ 

дудолуду дудолуд бибиям падид омад. Ман ба ин шабеҳ дер нигоҳ кардам. 

Аҷоиб ба ӯ монанд аст ва ҳам нест. Ва шабоҳати ин ҳолат ба он рӯз дорад» [15, 

с. 37]. 

Ба ақидаи муҳаққиқон «ҳунарманд дар дили табиат ба ғаввосӣ мепардозад 

ва дар рагу пайи он фурӯ меравад, то иллати таноқузи худро ба он решаёбӣ 

кунад. Барои ин кор то онҷо пеш меравад, ки ба санг, дарахт, обу ҳар чизи 

дигаре, ки бихоҳад табдил шавад» [15, с. 32]. 

Ровӣ дар достони мазкур комилан мафтуну маҷзуби дуд аст. Ӯ дар атрофи 

масири ҳаракати дуд меандешад, то ин ки ба марзҳои зуҳуру шаклгирии он 

мерасад ва бори аввал аст, ки ба сиришти вайронкору харобсози дуд хира 

мешавад: «Дуди тунду тираи пояи тар таги долони дарозу ошпазхонаро маҳв 

карда буд. Ҳеҷ чиз гӯё барҷо намонд ва дуд аз куҷое фаввора мезад, туғён 

мекард, дар худ мепечид, нафаси касеро танг мекард, касеро хафа мекард. 

Давидам» [15, с. 38]. 

Бояд хотирнишон намуд, ки дар як асари ҳунарӣ ҷузъиёт як ҳисси ачибе 

аст, ки хонандагон ба шахсиятҳову маконҳои достон алоқаманд мешаванд ва 

дарк мекунад, ки чи пешомаде барояшон меафтад. Ҷузъиёт ба шахсият ва 

маҳалли падид омадани достон вусъату умқ мебахшад ва ба гунае ба 

хонандагон маълумот медиҳад, ки барояшон тааҷҷубовар, равшангар ва 

лаззатбахш мегардад. Рӯйиҳамрафта ҳамин ҷузъиёт ҳастанд, ки созу барги як 

асари бадеиро фароҳам меорад. Ба касе пӯшида нест, ки осори ҳунарӣ чи нақше 

дар шинохти воқеияти рӯзгор доранд. Муҳаққиқи эронӣ Фирӯз Ширвонлу дар 

ин маврид изҳор дошта: «асари ҳунариро ба панҷарае ташбеҳ кардаанд, ки бар 

дунё боз мешавад, вале як панҷара ё қодир аст, тамоми таваҷҷуҳи маро ба худ 

ҷалб кунад, ё абадан қодир нест. Мегӯянд инсон метавонад бидуни кӯчактарин 

таваҷҷуҳ ба кайфияти сохт ё ранги шишаи панҷара ба чашмандозе бияндешад, 

ки дар фаросӯйи он мебошад. Бо чунин муқоисае метавон як асари ҳунариро 

василае барои таҷриба кардани воқеият донист». 

Дар иртибот бо ин метавон аз достони фавқ пораматни дигареро, ки 

тасвири хушоянде аз чистии дуд аст, нақл намуд. Дар ин мисол ровӣ машғули 

мушоҳидаву тамошои печиши дуд эҳсос менамояд, ки шояд дуд барои ҳаёташ 

хатарзо бошад ва аз он мехоҳад бигурезад, вале саҳнаи дигаре пеш меояд, ки 

ӯро ба худ меорад ва фазои тарсолудро дар зеҳну ҳушаш пароканда менамояд. 

Ба чунин натиҷае мерасад, ки зиндагиро бо тамоми мушкилоту сангиниҳояш ба 

хатару тарсу бимаш, бо оташу дудаш, бояд зист, набояд аз он ҳаросид, бояд аз 

пешгузаштагон, аз волидайн ибрат гирифт: «ва аз даруни дуд модарам баромад, 

дар доману остинҳояш, ба чашмонаш дуд мепечид, ӯ бо ҳаракатҳои ваҳшатомез 

дудро аз худ мегурезонд, остин-остин дудро ба бод медод, ки бубарандаш, гӯё 

дуд дар даруни пероҳани ӯ буд, аз гиребону остинаш фаввора зада мебаромад» 

[15, с.38]. 

Тасвиру инъикоси ҷаҳони дуд дар ин достон беҳтарин сурати худро пайдо 

намудааст. Ровӣ бо тамоми диққат назорагари ҳаракати баъдии дуд аст. Дуде, 

ки аз батни танӯр берун омада буд, ба зудӣ ҳис менамояд, ки фазо барояш хеле 

танг аст ва дар сарзамине қарор дорад, ки мутааллиқ ба дигарон аст. Ин аст, ки 

бо қаҳру ғазаб ба ҳаво пар мекашад, пешонӣ ба шифти долон мезанад, мехоҳад 

онро пора-пора созад, вожгун гардонад, вале ба зудӣ эҳсоси сустиву нотавонӣ 

менамояд ва миёни «қабурғаҳои шикастаи шифт» нопадид мешавад: «дуд 

натавонист шифти долонро бардорад, айвонро ба осмон бибарад, тунуку заъиф 

мешуд ва худро дар меҳҳои шиками шифт харошонда дармонду беҳол дар 

қабурғаҳои шикастаи шифт мепечид, ки ба ҳаво пораву, ба замин наафтад» [15, 

с. 38]. 

Мавзуи наздик ба дуд танӯр ва аносири марбут ба он аст, ки дар 

нигоштаҳои нависанда ҷилваҳои диданӣ дорад. 

3.2.2. Тавсифи танӯр ва аносири марбут ба он 

Макони зисти мардуми русторо ба ҳузури танӯр тасаввур намудан маҳол 

аст. Дар осори Сайф Раҳимзод ба ин рукни муҳимми зиндагии рустоиён 

таваҷҷуҳи хос шуда. Дар тасвирҳое, ки зимни баёни вуҷуди танур сурат 

гирифтааст, мо ба пайванди равониву отифии ин абзори маишати инсонӣ дучор 

мегардем. Қаҳрамони достон нигоҳе ба вуҷуди танӯр ва пешинаи он медӯзад. 

Миёни инсону танур риштапайвандҳои пуршуморе мебинад. Аз диди ӯ танур 

ойинаест, ки дар сафҳаи рухсораш сарнавишти мардум, хулқу атвор ва расму 

сунаташро метавон, диду шинохт: «ва ин танур пур аз эҳсос, ҳиссиёт, пур аз 

чеҳраҳову хулқи одамон, то дараҷае, ки тасаввур метавонад, онҳоро фаро гирад. 

Ин чеҳраҳои шинос чу кулчаҳои қандии дар деворҳои сеҳрангези танӯр, рӯ 

мезанад, ба ман чизҳои ғарибе мегӯянду боз тунук мешаванд, шаффоф 

мешаванд ва сонияе ду чашми танҳо дар  рагҳои абчири танӯр дармемонад ба 

ман нигоҳ мекунад ва бояд мисли лахчаҳо афсурда, хомӯш мешаванд» [13, с. 

138]. 

Замони инъикоси ҳар мавзуъ нависанда бо баҳрагирӣ аз шеваҳои адабӣ 

тарзу усулҳои кори ҳунарӣ толош намуда, тамоми аносиреро, ки дар сохтмон 

банду басти мавзуи мавриди назар ва дар маҷмуъ, бунёди вуҷудии он ҳузур 

дорад, ба риштаҳои тасвир бикашад. Масалан ҳамин танӯр, ки зикраш дар боло 

рафт бо вуҷуди, хамир, орд, завола, суфра, ҳезум, оташ, обпошӣ, хокистар, 

лахча ва ҳатман шахсе, ки бо вуҷуди ӯ сару кор мегирад, комил мешавад, 

ҳуввият пайдо мекунад. Нависанда зимни тасвири мавзуъ ба ҳамаи ин аҷзо 

зиндагӣ қоил шуда, ба зиндагиву шеваи ҳузури онҳо дар давру бари танӯр назар 

андохтааст. Аслан раванди ба кор афтодани танӯр муқаддамоту омодагии 

вижаеро фарогир аст. Орд бехтану хамир кардан дар суфра, хамирро рост 

кардану зувола гирифтан, даруни танур ҳезум ниҳодану оташ гирондан ва ғ. 

Дар осори адиб ин ҷараён ҳамаҷониба, бо тасвирҳои дилангез, ки саҳнае аз 

зиндагии рустоиро пеши назар ҷилвагар менамояд, омадааст: «Занак табақи 

хамирро берун овард ва назди чароғ суфра густурду сари суфра нишаст. 

Хамирро рост кард. Зувола гирифт, рӯйи суфра зуволаҳои буридаро барчид. 

Рӯяш дастархони сафед пӯшонид. Пас рафт пеши шола ва дарзае аз он канд. 

Овард пеши танур. Дарзаи поямро ду кафонд. Банди қиёғро сари танӯр ниҳод. 

Пораи калони дарзаро андар танӯр андохт, банди қиёғро оташ зад ва миёни 

пояҳои даруни танӯр афканд. Рӯшании оташ аз танӯр боло шуд, як рӯйро 

равшан кард ва пасон ба шиками девори ҳамсоя бартобид. Зан аз пеши танӯр 

дур шуд, рафт пеши суфра. Сари по нишаст ва зуволаро рӯйи нонросткунӣ 

ниҳод ва…» [15, с.140]. 

Яке аз нишонаҳои сабкии нависанда дар он зоҳир мешавад, ки ҳангоми 

тағйири саҳнаҳои тавсифшаванда бо корбурди сенуқтаҳо як таваққуфи кутоҳе 

дар матн эҷод менамояд, то мухотабон битавонанд, ҳушу ҳавоси худро дар 

дарки саҳнаҳои мушоҳидашаванда ҷамъ кунанд, тасмим бигиранд. 

Барои таъйиди ин гуфта бемаврид нест, мисоли дигаре нақл шавад: «ва 

танӯр бо даҳони воз аз оғӯши танги дуд раҳо ёфт, суп-сурху пурҳаяҷон буд ва 

шадид нафас мекашид, дил мезад. Модарам ба даҳони танӯр об зад. Ба рӯю 

лабони хушкидааш об пошид…» [15, с. 38]. 

Шояд зеботарин қисмат дар атрофи мавзуи танӯр моҷарои дар танӯр ба хоб 

рафтани қаҳрамони хурдсоли достон бошад, ки қариб ба фоҷеа анҷом меёбад. 

Қазия аз ин қарор аст, ки Кокӣ аз кори хона гурехта дар танӯр паноҳ мебарад ва 

чунон машғули китобхонӣ мегардад, ки хобаш мебарад. Модараш ӯро нодида 

дар танӯр оташ мегиронад ва шӯре бар по мехезад. Беҳтар аст давоми қиссаро 

аз забони нависанда бишунавем: «як кундаи дарахти хушкам, ки маро 

ношикаста ба даруни танӯр андохтаанд. Ба танӯр об мерезанд, решаҳои 

хушкида нам мегирад ва ман сабз мешавам. Мехоҳам рушд кунам, навда 

мекашам. Вале касе маро бо панҷаҳои дурушташ ба даруни танӯр фурӯ 

менишонад. Нохунҳояш ба сари ман мехалад. Ман аз дард ба фарши регмоли 

сафолини танӯр чалпак мешавам. Ангуштони дурушт хор мешаванд ва ба пӯсти 

ман медароянд, маро озор медиҳанд» [15, с. 141]. 

Дар қиссаи «Решаҳо» мо ба манзараи дигаре аз танӯру дороии он дидор 

мекунем. Мо бо хамире рӯ ба рӯ мешавем, ки сурату зуволаҳояш ҳанӯз 

напухтаву нон нашудаанд: «Ҳа, ёфт. Ҳамон танӯр буд, танӯри таркида. Ҳамон 

нонҳо, нонҳои хому нопухта. Зуволаҳои дарида, ба пораҳои реги хунолуд. Як 

зану як кӯдак ва як мӯйсафед. Зувола ҳам тафсон, нон нашуда, рӯйи онҳоро 

пӯшонида буд. Хамире, ки чашму даҳон дошт, ҳанӯз нон нашуда буд, чашмони 

хамир. Ҳайрату ваҳшат дар чашмони писарак сард шуда буд. Нигоҳаш ба 

пораҳои танӯри нагунсор, хамири хунолуд, нонҳои гилолуд дар ояндаи ӯ 

печида дарун зад» [15, с. 37]. 

Образи танӯр умуман дар нигоштаҳои нависанда тасвири матлуби худро 

ёфтааст. Баррасии ин мавзуъ ҳар пажуҳандаеро ба ин натиҷа мерасонад, ки 

инсонҳо дар бароварда сохтани ниёзу эҳтиёҷоти рӯзгори хеш то чи андоза 

даққат карданд.  

3.3. Аносири замон (вақт), торикию равшанӣ, рангҳо дар тасвири  

Сайф Раҳимзоди Афардӣ 

Ҳаёти инсонӣ дар қаламрави замону макон ҷараён мегирад ва ба дигар 

сухан ҳатто, тасаввури ҳаёт бидуни ин ду мақолаҳои фалсафӣ муҳол аст. Ҳар 

амалу кирдоре, ки аз ҷониби инсон содир мегардад, бо замони муайян ва дар 

мавриди хос оғоз мегардад ва ба поёни матлуби худ мерасад. Замон дар навбати 

хеш мақтаъҳои ҷудогонаро шомил аст, ки ба сари худ соҳиби исму рангу дигар 

вижагиҳои зотӣ мебошанд. Миёни инсону аносири замонӣ аз ибтидо як навъ 

муносиботи муштарак, таъсирпазириву таъсиргузорӣ ба зуҳур расидаву 

такомул ёфтааст. Нақши диду андешаи инсонӣ дар шарҳу тафсири сиришту 

хосияти ин аркони сарнавиштсоз, ҷойгоҳи онҳо дар матни зиндагӣ бисёр 

арзишманд аст. Муҳаққиқон бештар талош намудаанд, ба ин аркону аносири 

замонӣ аз зовияи илмӣ бархурд намоянд. Масалан, иллати тағйири рӯзу шаб, 

моҳияти равшаниву торикиро биёмӯзанду натиҷагирӣ намоянд, аммо дар 

риштаи ҳунар, махсусан, адабиёт ба ҷанбаи зебошинохтии онҳо, бозофаринии 

образи онҳо таваҷҷуҳ шудааст. Дар паҳнои адабиёт адиберо наметавон пайдо 

намуд, ки таҳти таъсири шабу рӯз, торикиву рӯшноӣ қарор нагирифта бошад, 

вақти даргузар зеҳнашро даргир насохта бошад. 

Сайф Раҳимзод низ аз ин қатор истисно набуд. Замон, вақт, шабу рӯз, 

рӯшноиву торикӣ дар ҳилоли нигоштаҳои ӯ бисёр ба чашм мерасанд. Гоҳо 

моҳияту сиришти вақт, ҳузури ҳамешагӣ ва раванди доимии вақт хушу 

зеҳнашро машғул месозад, фалсафаи вуҷудии вақт ӯро дар шигифт меандозад 

ва зимнан, ин воқеияти ногузирро таъкид менамояд, ки инсон бояд ҳамеша дар 

пайи он бошад, ки аз замон, аз ҳар лаҳзаи вақт истифода кунад, ҳамгому 

ҳамқадами вақт бошад. Ӯ ҳастиро, зиндагиро баробар, сабаби муштараки 

будану зистан мепиндорад: «ва ман меравам, ман меравам, меравам, дар дар 

рикоби зиндагиям, ритм рӯйи ман аст. Ман поямро дар ин рикоби зиндагӣ 

мемонам, рикоб ба рикоби замон, рикоб дар рикоби вақт медавам. Аз ритми 

замон, аз ритми зиндагӣ ақиб намемонам…Ҳоло ӯро дунболагир мекунам, то ба 

ӯ бирасам. Чизе дар бари гӯшам ҷарангос мезад?  Чи бошад? Ин қадар гарм аст, 

пурсадо аст. Магар овози дили ман аст? Не, не ҳамон садоест, ки мехостам 

бишунавам ва барои шунидани он медавидам. Ин садои рикоби ман асту 

рикоби вақт, ки ба ҳам бархурдаанд. Эҳее ҳей! Ман дар рикоби замон омадаам. 

Ман баробари замон медавам. Ман баробари вақт медавам…ва ин садои занги 

соат нест, ки мешунавам. Ин садои фӯлодини рикоби ман аст, ки ба рикоби 

замон бармехӯрад. Бармехӯрад ва мо акнун дар рикоби вақт меравем, мо 

ҳаракат мекунем, аз вақти дигар ақиб намемонем»  [15, с. 194]. 

Тасвирҳо ё андешаҳои мусаввари нависанда дар атрофи замон 

андешабарангезанд. Вай ин матлабро таъкид менамояд, ки замон бояд бо 

шумори гӯшаҳои хатарзояш, низомаш, доираи таъйиншудааш, истифода шавад, 

вагарна метавонад оқибатҳои нохушоянду муҳлик дошта бошад. Замон барои 

ҳама мавҷудот моли муштарак аст, танҳо корномаву кирдори инсонҳо дар ҳар 

лаҳзаи он суратҳои мухталиф дорад: «ва ман аспамро канортар мебарам. Аз 

рикобҳои мо шарора мепарад, боз дар нагирам. Ва гӯшам аз ҷаранги рикобҳо 

қулф мезанад. Намешунавед. Вале ман дар баробари рикоби замонам, вале 

мекушам, ки рикобҳоямон бо ҳам бархӯранд. Напечанд. Ва боз сӯхта наафтанд, 

ки ҷисми ман дар бори зиёдатие дар рикоб бишавад. Ман дуртар медавам. 

Канортар медавам, баробари вақт медавам…хоҳари кучаку зебои ман арӯсаки 

худро мехобонад, хоҳари хурдакаку зебояки ман, арӯсакашро мехобонад. 

Медавем…то даштҳои дур медавем, то ситеғҳои кӯҳ мерасам! Медавем» [15, с. 

95]. 

Бояд арз дошт, ки шинохти қадру маналати вақт, ғанимат донистани 

лаҳзаҳо ҳамеша сархати андешаҳои нависанда буда. Ӯ на танҳо ба вақти хеш, 

ки ба вақти дигарон ҳамеша эҳтиром мегузошта. Ин мавзуъ, махсусан, дар 

хотироти вай ба равшанӣ таъкид шудааст. Дар ҷое мегӯяд: «аҷаб одати баде 

дорам. Чанд дақиқае пеши одамон нанишаста гумон мекунам, вақташонро 

гирифтаам ва иҷозаи рафтану ба онҳо халал надоданамро мепурсам» [15, с. 

254]. 

Дар матни хотирот баъзан назару таллақии дигарон перомуни қиммату 

арҷи вақт зикр шуда, ки қобили мулоҳиза аст. Масалан замоне, ки қаҳрамони 

беном ба ровӣ соати гаронбаҳои тиллоиро ҳадя мекунад, ровӣ ба иллати ин, ки 

соат барои худи соҳибаш лозим аст, аз гирифтани соат сар боз мезанад, вале 

тараф изҳор медорад, ки «барои ман вақт абадият аст, ман дигар онро ба солҳо 

чен намекунам, бо даҳсолаҳо, бо садсолаҳо» [15, с. 285]. 

Шаб яке аз мақтаъҳои замонӣ мебошад, ки дар эҷодиёти мавсуф ҳузури 

барҷаста дорад. Нигоҳе ба шаб аз зовияҳои мухталиф сурат мегирад, ки дар 

домани он ба вуқуъ пайвастанд, гоҳи дигар дар қатори падидаҳо сурату сирати 

шаб, вазъи руҳиаш бозтоби бадеӣ, шарҳу баён касб менамояд. Дар мисоли зер 

аслан қасди нависанда тавсифи қаҳрамонест, ки шахсияти муҳим ва дар домони 

шаб қарор дорад. 

Мақсади аслии нависанда нишон додани ҷараёни кору бори ӯст, вале 

чашми халлоқи адибро бештар сурату ҳолу ҳавои шаб ва тағйири ранги рӯзу 

тавсифи шабонгоҳӣ ба муҳити атроф мерабояд: «Ба хона расидан дидаш ва 

шакаш пушти дар монд. Бо ӯ буд ва бо густохие, ки ӯро ранҷ медод. Шаб буд, 

шабтар шуд: ҳар чи сафед буд аз ҷондору беҷон худро ба лонаҳо зад ва партави 

чароғ низ турунҷиду хурд гашту кам ва даври худро даври чороғдон ҷамъ кард. 

Ҳавлиро сиёҳӣ гирифт ва дигар натавонист, ё ҳавсала накард: Хастагии беш низ 

иродаро шалҳа месозад, дар хона низ кунҷакеро, ки рӯ ҷониби ӯ намоз 

мегузорад, биёбад ва намози қазояшро бихонад. Хастагӣ корашро кард. Ӯ як 

пинакӣ зад ва ғунуд, сахт, бе ҳис бехобдидаҳо, гӯё мурд» [17, с. 65]. 

Нависанда пас аз зикри вазъияти қаҳрамони мавриди назар олами атрофро 

дар домани шаби наврасида тарсим менамояд. Фазое, ки додаи торикиву зулмат 

аст: «садоҳо низ шикастанд. Мурғҳо нахуст аз фарёд монданд хар бонге сар 

дод, гӯё дар фикраш ба мӯза кӯбиданд, ки ҳарҳараш дарун афтод. Шаб мурд, 

ранги муш дошт, муши мурда шуд» [17, с. 65]. 

Дар бахши дигари асар шабе тавсиф шуда, ки бо расидани бомдод ҷой 

холӣ месозад. Ин маросими дамидани субҳу заволи шабро бо тасвирҳои нодир 

наққошӣ менамояд: «ранги шаб канд, шаб парешону бетоб шуд, тирагии шаб, 

ки шабеҳи пӯсти муш нарм буд, таафун дошт, макоҳид, шаб сафед мешуд 

мисли талқон» [17, с. 9]. 

Сайф Раҳимзод дар қисмате аз хотираҳояш аз шаб фақат тавсиф ё 

сифатчинӣ менамояд. Ӯ шабро гоҳе табоҳу хоболуд, торику ваҳшатзо, 

падидоварандаи хобҳои сияҳ тасаввур мекунад. Наззораи ӯ аз замони ғуруби 

офтоб оғоз мегардад, то ин ки зеҳнашро ба наққошии он лаҳзаи таболуд 

мекашад: «шом аст, вақти ғуруб ба чашми хунгирифтаи офтоб менигарам 

«…Шаби хоболуде. Шаби тар, шаби бемоҳ, шаби бесоя, шаби кӯр, шабе 

пурваҳшаттар аз хобҳои сияҳ». 

Мавзуи шаб дар китоби «Чашми саҳар» вусъати чашмгире пайдо 

менамояд. Сухан аз шебу тамошои тору пуди он, шинохти аносири он замоне 

шуруъ мегардад, ки қаҳрамони қиссаи «Хаёл» дар шабонгоҳон дар сададанд, 

кореро анҷом диҳанд. Воқеан, фазои торику тор хоставу нохоста зеҳни одамиро 

маҷбур месозад, то маҷрои афкорашро, низоми маъмулии андешаи рӯзонаашро 

дигар кунад ва дар бораи фазои эҷоднамудаи он бияндешад. Масалан дар 

мисоли зерин мо пай мебарем, ки шаб иқтизо дорад, то доманаш саршори 

суҳбатҳо, мавзуъҳои шабона бошад: «Шаб ширмаҳтоб буд ва ҳама ҷо шир 

барин сафед менамуд». Имшаб дур мерафтанд.  

Манону Имом дар паҳлӯи Хиёл қадам мезаданд. Мавзуи гапашон ҳам 

шабона буд. Он чизеро мегуфтанд, ки Хиёл дар рӯз аз онҳо ҳаргиз намешунид. 

Дар бораи ситораҳо ва ҳодисаҳои осмонӣ гап мезаданд. Ҳафтдодарон, Роҳи 

каҳкашон, ситораҳои касонро тафсир мекарданд: «Момаи Ганҷина барин 

муҳокимаашон»-фикр кард Хиёл» [18, с.72]. 

Қаҳрамонони қиссаи мазкур зери фишори фазои шабонгоҳӣ дар атрофи 

ҷойгоҳи шаб, нерӯву тавони вай меандешанд. 

«Роҳ дароз буду шаб диловез. Хиёл пиндошт, ки ҳозир лаҳзаи бисёр 

муносиб аст, агар ба ҷӯраҳо баъзе гапҳоро бигӯяд. Лаҳзае, ки нигоҳи онҳо ба 

осмон асту дилашон миёни ситораҳо мегардад.  

Фикрҳои заминӣ ҳамроҳашон ба осмон асту дилашон миёни ситораҳо 

мегардад. Фикрҳои заминӣ ҳамроҳашон ва бе ягон гарданшахӣ ба ӯ изҳораш 

медоранд. Шаб қудрате дорад ғайриоддӣ. Ҳамин ки одамонро ба оғӯш гирифта, 

қулфи дилашон кушода мешавад, росту самимӣ ҳарф мезананд»  [18, с. 73]. 

Тамошои муҳити атроф дар домани шаб, назораи ҳаракати об, осмони 

пурахтар, андешаву эҳсосоти ғариберо дар ниҳоди қаҳрамонон эҷод месозад. 

Замон чашми онҳор мебарад ва муколамаи ширине миёни онҳо перомуни шабу 

таъсири он ба муҳити перомун сурат мегирад, ки дар матн бисёр дилкашу чира 

тасвир шудааст: «-Шаб аҷоиб! Ман шабҳо кам аз хона баромадаам. Аҷаб зебо-

ҳе? О бубин чи хел талотум мекунад. Биё, то рӯз ҳамин хел мешинем. Чаро дар 

он ситораҳо наменамоянд: 

- Об лой аст 

- Об. Наҳр  

- Шаб ҳама чизи беҷонро зинда мекунад. Кӯҳҳо ҳам зинда-зинда 

мешаванд. Мешунавӣ. Овозе меояд. Овози кӯҳ аст. Осмон зинда мешавад. 

- Ё бедор мешавад. 

- Мумкин зинда нею бедор шавад 

- Ситораҳо шабпарак барин-ҳа Моҳниқоб? 

- Не, ситора куҷову шабпараки хунук куҷо 

- Чашмоша мегӯям. Бояд, ситораҳо рӯзона бихобанд, чашмонашро офтоб 

хира мекунад, шабона бедор мешаванд» [18, с.  74]. 

Яке аз рукнҳои аслии шаб зулмату торикӣ аст, ки дар осори нависанда 

фаровон дида мешавад. Торикӣ гоҳо дар бистари аслии маъноӣ корбурд пайдо 

мекунад. Нависанда ба таъбироти васфии ғарибе ҳолати маҳву нопадид 

гаштани торикиро ба дасти рӯшноӣ нишон медиҳад: «Даст ба тугмаи чароғ 

бурдам. Торикӣ дар даруни хона кафид. Таркиши бесадои рӯшноӣ лаҳзае маро 

гаранг кард. Резаҳои тези рӯшноӣ ба чашмам рехт, чашмаи об гирифт» [15, с. 

149].  

Агар дар мисоли мазкур такяи муаллиф рӯйи ҳолату ранги торикӣ бошад 

дар ду шоҳиди баъдӣ такя ҳам ба ранг, ҳам ба макону фазои мавриди назар аст. 

Манзури аслӣ ҳикояту шарҳи рухдодест, ки дар оғӯши торикӣ мегузарад. Дар 

оғози достон умқаш менамояд. Одамон ба қуллаҳои пасто баланди 

болормонанди дарҳо, мисле, ки дар турники чандмеҳвораи варзишӣ 

ҳаммонанди варзишгарон баданашонро хамохез дода ва ба ҳамин ҳол ҷомид 

шудаанд – ба хамохези ғариб маҳтоб мехӯранд!» [16, с. 42]. 

Дар ҳикояи «Дурӯғи сафед» низ манзур аз зикри торикӣ ишорату таъкиди 

замин аст, ки ҷараёни воқеа дар синаи он мегузарад: «- На торик буду на 

равшан, вале роҳамро медидам. Аз Шарқ сӯйи Ғарб мерафтем. «Раҳ ба дарозо 

уфтода буд, вале роҳамро медидам. Аз Шарқ сӯйи Ғарб мерафтем. Ва ногаҳон 

аз ду канори осмон шахсони азим парвоза зуҳур карданд: сеш аз чап, ки ҷануб 

буд, сеш аз рост, ки шимол буд» [17, с. 28]. 

Торикӣ, зулмот дар иртибот бо вазъе, ки инсон гиребонгири он аст, 

метавонад афкору андешаҳои аҷиберо дар зеҳни инсон падид оварад. Дар 

китоби «Аз ёдҳо аз ёдҳо» қаҳрамони асар ҳолату вазъиятҳои нодиреро аз сар 

мегузаронад, ки бархурдаш бо фазои торик нақшу сувари торикиро барҷаста 

месозад: «Шохаҳои троллейбус рӯйи маҳро харошонда мегузарад. Шарораҳо ба 

пушти троллейбус мерасанд ва хомӯш мешаванд. Роҳ то ба чашмони ӯ аст. 

Симҳо ба мижгони ӯ мепайванданд. Троллейбусҳо ба чашмони ӯ медаванд ва аз 

чашмони ӯ нест, торикӣ дар поён аст. Чашмони ӯро торикии шаб бурдааст ва ӯ 

дар торикӣ ғарқ мешавад. Дар торикӣ дар чашмони кампир барқ мерӯяд, ба 

сони дарахт мерӯяд, шохаҳои сафед…Ё дарахти сафед мерӯяд шохаҳояш 

барқолуд?» [13, с. 174]. 

Саҳнаҳои марбут ба торикӣ дар нигоштаҳо фаровонанд ва ҳар яке 

ҳадаферо тасвиру наққошӣ мекунад. Дар мисоли зерин қаҳрамоне дар домани 

торикӣ муҷассам шуда, ки дар ҳоли назъ аст ва ба гунае ба ин мақтаи замонӣ 

вориди набард мегардад: «Чашмони мӯйсафед боз аст дар торикӣ оҳиста-оҳиста 

ғарқ мешаванд фақат риши сафеди ӯ ва ба чашмонаш берун аз торикӣ 

мондааст: чашмон охирин шарари худро ба торикӣ меафкананд, риши сафеди ӯ 

торикиро аз пеши рӯяш ҷоруб мезанад ва ҳам маргро. Ман чизеро дар онҳо 

намебинам. Ном доранд чашмонаш, вале дидан надоранд» [13, с. 203]. 

Аносири дигаре, ки бо шаб пайванди ногусастанӣ дорад, чароғу рӯшноист, 

ки дар матни осори Сайф саҳнаҳои махсусе дорад. Намунаи беҳтарин дар ин 

замина метавонад муқаддимаи ҳикояи «Додараки фариштаҳо» бошад. Дар ин 

ҳикоя мушоҳидаҳои қаҳрамони хурдсол бозгӯ ва тасвири ҳунарӣ ёфтаанд, аз 

сӯе диду шинохти мутаноқизи қаҳрамонро ба ин падидаи замонӣ нишон 

медиҳад. Қаҳрамон муддати мадиде нозири тағйир чароғ дар дили шаб аст ва 

чунин боваре дар зеҳнаш нишаста, ки тамоми кулфату нохушнудиҳои хонадони 

онҳо вобастаи ҳамин раванд аст. Ин аст, ки дар қалби ҳассосаш норизоятиву 

нафрате нисбати он ба зуҳур мерасад: «Шаб мешуд ва он чароғ мешукуфид. 

Шаб мешуд ва он чароғ мешукуфид. Шаб мешуд ва он чароғ нарму мулоим 

мешукуфид. Ва хона равшан мешуд. Вале равшанӣ бӯ дошт, равшанӣ бӯйи 

равған дошт, равғани чароғ. Ва писарак бар он бӯ юриш карда буд. Чироғашон 

мисин буд ва равғани нафт мехӯрд. Дами ғурбат он чароғ мешукуфид. Дами 

субҳ чироғ мелағжид, мемурд. Ва шаб ба рӯшании рӯз гироиш мекард. 

Рӯшании рӯз бӯйи чироғи мурда медод, тамоми рӯз» [15, с. 89]. 

Аслан чароғу асбобҳои равшанипарокан, ки дар қонуни инсонӣ нақши 

муҳим доранд, дар адабиёти форсии тоҷикӣ зиёд матраҳ шудааст. Дар 

имтидоди таърих ҷомеаи инсонӣ ҳамеша дар талошу ҷустуҷӯ буда, то қонуни 

хонаводаро шабонгоҳон бо нуру равшанӣ музайян созад. Нахустин ёфтаҳо дар 

ҷомеаҳои шарқӣ нахуст шамъ ва баъдан чароғҳои нафтӣ буда. Чароғ на танҳо 

асбоби нурафкан, балки мояи тамошову дилмашғулиҳо маҳсуб мешавад. 

Тасаввур кунед, ки дар як кулбаи ҳақирона дар оғӯши торикӣ шодиву масарате 

бартар аз доштани чароғ метавонад бошад? Таҷассуми ин воқеятро дар ин 

пораматн мо шоҳид ҳастем: «чароғашон мисин буд ва рӯғани нафт мехӯрд. Ва 

писарак шайдои ин чароғ буд. Соатҳои муфарраҳи зиндагии дарднокаш пеши 

ин чароғ мегузашт. Шуғли дилписандаш тоб додани пилтаи чароғ буд. 

Лаҳзаҳои дароз нури сари онро мепечиду мепароканд. Ва гоҳе дар он фурӯ 

мерафт, ғарқ мешуд. Ҳоло низ он риштаи заррин чашмашро баста…» [16, с. 97]. 

Дилбастагии писарак ба чароғ ба андозае аст, ки ӯ ҳатто дар олами хобаш 

ҳам чароғро мебинад: «шишаҳои фурӯхамида ва барҷастаи пурдуд рӯйи синааш 

рехта буд. Шишаи чароғ шикаста ва дар бағали ӯ рехта буд. Чароғ мурда буд. 

Дуде ба борикии ришта аз чароғ боло мерафт. Хона рӯшан буд, вале рӯшанӣ бӯ 

дошт. Бӯйи рӯғани чироғ. Ба ин дуду ин бӯ рӯшаноии рӯзгорашон мекард. 

Рӯшноии рӯз бӯйи чароғи мурда медод» [16, с. 58]. 

Вижагии дигари сабки эҷодии нависанда дар он зоҳир мешавад, ки ҳар 

мавҷуди матруҳа бо тамоми ҷавонибахш тавсифу ташреҳ шуда, ба поёни 

матлуби худ мерасад. Масалан ҳамин мавзуи шабу торикӣ, ки зикраш рафт, 

мақтаи дигаре ба номи шом дорад. Шом шудан, шом расидан, яъне оғозу 

зуҳури тирагиву торикӣ. Ин мақтаъ дар осори нависанда тасовири аҷибу 

шигифтангезе дорад. Шоме, ки нависанда аз он сухан дар миён мегузорад, 

мутааллиқ ба деҳа аст. Шояд ҳар рустое барои худ замони хоси фарорасии 

шому тирагиро доро бошад. Шоме, ки ба банду басти русто симову виқоре хос 

медиҳад. Ин мавзуъ, махсусан, дар достони «Тавбатаронаҳои хугора» бисёр 

густурдаву гиро тарҳ шудааст. Ровии достон миёни хотироту ёдвораҳои хеш 

ғуруби хуршеду фарорасии шоми деҳашро бо хурдтарин ҷузъиёташ ба ёд 

меорад. Барои наққошии ҳолату вазъияти деҳ шабеҳе тимсол пайдо менамояд. 

Ҷустору пайгирии зеҳн оқибат ӯро ба домани саҳнаҳое мебарад, ки шабоҳате ба 

шому торикӣ доранд. Дар хаёли вай вуҷуди торикиву зулмат ба маросими 

видоъи дафни мурдагон монандии зиёде дорад. Зистан дар домани шоми деҳа, 

миёни пардаҳои пурчангу ғуборолуд касро ба ин андеша мерасонад, ки 

зиндагии моро оғозу анҷомест зудрас ва анҷомаш шояд ба поёни як рӯзи сафед 

ва оғози шоми ғуссадор монанд аст. Хосияти ин шому торикии саррасида он 

аст, ки равону вуҷуди худро таҳмили атрофиёнаш мекунад. Онҳоро талқин 

мекунад ба ҷаҳону масоили печ дар печаш бетафовут набошанд. Тавсифу 

тасвири ин мақтаи замонӣ шом дар достон ба шарҳи зер аст: «Ин гоҳро дар 

рустои мо шом мегӯянд, ки мисли ман эҳсос мекунад, кадом як рӯъёҳое 

меҳолуд дар гирду пеши атрофат ба ҳаракат меоянд, як навъ оҳангҳое бесоҳибу 

саргардон, ки намефаҳмишон шодӣ доранд, ё ҳузн дар фазои гардолуди 

бехуршед мегардад» [16, с. 50]. 

Падидаи дигаре, ки ба мақулаи вақт, замон ва мақтаҳои замонӣ пайванди 

мустаҳкам дорад соя аст. Зуҳури соя тавре, ки маълум аст вобастаи ҳаракати 

рушноӣ дар ҳолати муайяне аз замон аст, ки зери ҳаракати вуҷуди шайъи 

дигаре мустақар мешавад. Аммо дар адабиёт аз он ба шеваҳои гуногун кор 

гирифтаанд.  

Дар нигоштаҳои Сайф Раҳимзод мо ба тасвирҳои ҷаззоби соя дучор меоем. 

Дар ҷое нависанда нахуст аз умеду орзуе сухан дар миён мегузорад, ки монанди 

соя дар торикӣ нопадидор мешавад ва баъд худи сояҳоянд, ки раҳошуда аз 

торикӣ боз ҷони тоза пайдо мекунад ва ҳолати онҳо шабеҳи ҳаракати моҳичаҳо 

дар муқобили ҷараёни об аст: «Ва ин умеди ман сояи сарсон барин дар торикӣ 

маҳв мешавад. Ва чу шабаҳе дар ин шабистон ноаён меравад. Дар рӯйи ин раҳи 

дароз аз нақши пойи ӯ суроғ мекунам, вале ҳеҷ пайдо намешавад. Ва баъд моҳ 

мебарояд. Сояҳо аз торикӣ раҳо мешаванд, ҷон мегиранд, чун моҳичаҳое, ки 

дар муқобили ҷараёни об истодаанд, қарор гирифтаанд» [15, с. 214]. 

Дар қиссаи «Решаҳо» низ таъбироти аҷибу ғарибе бо истифода аз вожаи 

соя сохта шудааст: «Онҳо ба шишаҳои тиреза газетаҳои зард часпониданд. Ва 

то ними рӯз интизори меҳмони нав истод Козим. Рӯз ним шуд, аз ним гузашт. 

Сояи сатрҳо аз даҳани тиреза ба домани момаи Фигор рехт, ӯ бо нохунаш 

онҳоро тагурӯ мекард» [13, с.50]. 

«Козим дигар ба сояҳои аҷибе, ки аз сангҳо ва дарахтони кутал нақшосо 

дар ҳошияи дар нишасти буданд, ангушт назаду хат накашид, башитоб 

баромад» [13, с. 37]. 

Матлаби дигари қобили таваҷҷуҳ садо ва ё овоз аст, ки дар матни осори 

нависанда қобили баррасиву арзёбӣ аст. Аслан ҳар мавҷуде молики садои хос 

аст. Рухдоду падидаҳои табиӣ дорои садоҳои хосанд. 

Гузашта аз ин, аз бархурди ашё миёни ҳам садоҳои мухталифу ғариб 

бармехезад. Мусаллам аст, ки зимни эҷоди осори ҳунарӣ нависандагон бар 

мабнои дарку таъсире, ки аз чеҳраи онҳо доранд, онҳоро тарсим месозанд. Вале 

ба андешаи мо маҳз дар офаридаҳои Сайф Раҳимзод чашми мо аз тамошои 

олами садоҳо сероб мешавад. 

Аз ҷониби дигар ҷойи таъкид аст, ки маҳз қаҳрамонони ҳикояҳову қиссаҳо 

ҳастанд, ки маҷзубу шефтаи садоҳо дар атрофи онҳо гарм суҳбат мекунанд. 

Дар қиссаи «Ситораҳои сари танӯр» қаҳрамон саргарми фазои шабонгоҳӣ 

ба ин натиҷа мерасад: «ман акнун садои тоб хӯрдани чароғро мешунавам. Ва 

баъд ҳама садоҳо шуълаи чароғ барин якбора мемиранд. Дунё бесадо мешавад, 

ба ғайри хомӯшӣ ва торикӣ дар он дигар чизе намемонад» [13, с. 89]. 

Дар идомаи матн тасвир аз садо кашандатару гиротар мешавад. Нависанда 

ба он чеҳраи инсонӣ, сиришти дарёӣ медиҳад. Ба ҷуз феъли шунидан афъоли 

дигаре мисли шикастану ҷунбидан, гиреҳ хурдан ба хидмати садо баргузида 

мешаванд: садоҳо рангинанд, ҷон мегиранд, нафас мекашанд, меҷунбанд, мавҷ 

мезананд, мешикананд, пайванд мешаванд, ҷамъ меоянд, парешон мешаванд» 

[13, с. 89]. 

Ровии достон ба андозае ғарқ дар гирдоби садо шуда, ки дар симои ҳама 

чиз садоро мебинад, ҳатто рангҳо, моҳияти ранг буданро бохтаанд ва садо 

шудаанд: «порча-порча рангҳои сурху кабуду зард аз шохаҳои сафедор канда 

шуда ба сари танӯру ба сари модарам мерезанд. Ҳама ҷо садо ҳаст, ҳама чиз 

садо ҳаст. Ё Худо! Ё аз он аст, ки чашмам чанд рӯз баста буд ва фақат ҳама 

чизро бовар ба садо оварда мешунидам ва баъд ҳис мекардам. Чашмамро 

мепӯшам. Садоҳо хомӯш мешаванд. Ва оҳиста оҳиста аз роҳи чашмам, аз миёни 

ангуштонам нигоҳ мекунам. Мебинам, ки садоҳо сояҳоянд, сояҳо, сояҳои 

шаффофи  рангҳои шишаи зарифи болои танӯр» [13, с. 89]. 

Сайф Раҳимзод дар корбурди вожагон дар қолабҳои маъмулу ранҷи забон 

ҳамеша сайъ менамояд, тағйире ворид кунад. Ин корро бо шеваҳои мухталиф 

бо истифодаи санъати маҷозу истиора, ҳиссомезӣ анҷом медиҳад. Гоҳо садоро 

аз нахустин марҷаъи маъноияш ҷудо месозад ва дар маснади дигаре 

менишонадаш. Қаҳрамонони асари ӯ атрофи садоҳои мавҷуд, андеша мекунанд, 

миёни онҳо тавфир мегузоранд, ки намунаашро дар ду мисоли зер мебинем: 

«Намедонам ин садои хойиш буд, навои рӯйиш буд, ё сабзиш буд» [15, с. 70]. 

«Баногоҳ садое дигар, андаке дурушттар аз садои наск дар пушти сараш 

садои тасбеҳро такрор кард. Чик-чик» [15, с. 130]. 

Шунидани ҳаргуна садое вобаста аз он ки садои кист ё чист, дар зеҳну 

ҳуши инсон таъсири лаҳзаӣ дорад. Инсон бар асари он пайванду иртиботи 

хешро бо дунёи перомун қатъ месозад ва вобаста ба сатҳи дарку фаҳми садо ва 

ҳадафи тарафи садо ба андеша меафтад. Яке аз вижагиҳои кори эҷодии 

нависанда дар он ҳувайдо мешавад, ки дар чунин ҳолоте ӯ садои шунидаро бо 

кору ҷанбаи дигари ашё қиёс менамояд ва натиҷагирӣ мекунад: «Касе номи 

моро гирифт. Ба Худо ин овоз сеҳрангез аст. Соҳире дар ин бозор омада. Ё 

модарам омада аз дуриҳои дур маро садо мекунад. Ман наметавонам бо ин овоз 

посух надиҳам. Ман дар таъсири ин овозам. Акнун як шахси беиродаву 

ихтиёрам. Дар асари ин овоз меравам. Не, не ба назди модарам меравам. 

Садоҳоро бурида медавем, овозҳоро бурида медавем, медавем, медавем, 

садоҳо, овозҳо ҳам яксон мешаванд, ҳуштакҳо ҳамҷавор борик мешаванд ва 

гӯшам ҳуштакҳоро мебурад ва ман ҳуштакҳоро бурида медавам» [13, с.135]. 

Рӯйиҳамрафта ҷилваи садоҳо дар матни эҷодиёти адиб ҷойгоҳи чашмгире 

дорад, ки қобили баррасиҳои густурда мебошад. 

3.4. Бозтоби ҳунарии эҳсосу авотифи инсонӣ дар осори нависанда 

Яке аз заминаҳо ва андозаҳои аслии эҷоду халқи осори ҳунарӣ эҳсосу 

авотифи инсониест, ки онҳо нахуст аз олами берун, падидаву рухдодҳои табиӣ, 

дар маҷмуъ, диду дарки муҳити перомун ангехта мешаванд ва дар навбати хеш 

ахли ҳунарро ба эҷоду офариниш водор месозанд. Гоҳо таъсири онҳо ба шахси 

адиб ба шиддатест, ки худ дар тору пуди асар ҳузури комил пайдо менамояд. 

Аслан вуҷуди инсон саршори эҳсосоти мухталиф аст, ки бо равони инсон 

пайванди ногустанӣ дорад. Зуҳуру ҳокимияти ҳар эҳсосе побанди замону 

гӯшаҳои зуҳуру густариш ва идомати ҳар эҳсосеро воқеъбинона тарсим намояд. 

Яке аз эҳсосоти шинохташуда эҳсоси тарсу бим аст, ки дар ҳар нигоштае мо бо 

сифати мухталифи он бармехӯрем. Ин эҳсос танҳо хоси одамон нест. Дар дигар 

мавҷудот низ эҳсоси тарсу бим мавҷуд аст, ки намунаашро дар зиндагӣ мо 

бисёр дидаем. Дар хотироти «Рӯйи ману зулфи шамол» аз тарсе сухан рафта, ки 

дар осмон миёни паррандагон ҳукмфармо шудааст. Тарсе, ки бар асари кирди 

ваҳшиёнаи инсонҳо эҷод шудааст. Таркиши мина, тӯпандозиҳои силсилавор 

дар вуҷуди ин паррандагони ҳамҷавор ҳисси тарсу бими нестӣ тавлид намуда: 

«Арғамчини аз ҳам гусастаи турнаҳоро мебинам. Мебинам ин банди дароз аз 

ҳам меканад, пора мешавад, аз ҳам пош мехӯрад…Чи шӯрест дар осмон. 

Гунҷишкакон тарс хурдаанд ва села-села ба ҳам мепечанд, онҳо дар ҳаво аз 

тарс девонагӣ мекунанд. Бори аввал тарсро дар осмон мебинам» [15, с. 240]. 

Тарс тавре ки зикр шуд, метавонад заминаҳои гуногуни пайдоиш дошта 

бошад, аммо муҳимтарин иллаташ вуҷуди маргу нестӣ аст, ки фаро расиданаш 

тарси пешакиро дунбол дорад. Дар хотираҳо ин масъала бозтоби ҷолибе дорад: 

«вақте фаҳмидам зинда будан чист ва ҳис кардам, ки чун ҳама зиндаҳо ман ҳам 

дар ягон лахзае метавонам бимирам, асири тарс шудам. Тарс ҳар вақт ба сари 

ман соя меандохт» [15, с. 151]. 

Ин андешаро дар ҳикояи «Руъёи шукромез» бештар мушоҳида менамояд. 

Дар атрофи тарсе меандешад, ки иллаташ адаму нестӣ аст. Тарсе, ки шинохту 

маърифаташ низ ба осонӣ ба даст намеояд: «Ман шаберо зистан, ки хоби марг 

дошт. Ва он марг бар ман буда, бар ман буд ва ҷисму ҷонам нуфуз мекард. Ман 

онро дар хоби бади бадомӯзи он шаб, ки низ шукре дар интиҳо дошт, ба сар 

бурдам. Ин тарс чизи нашнохтаву нав буд, албатта тарси марг манзурам аст» 

[14, с. 45]. 

Тарс замоне, ки бар инсон мусаллам мешавад, дастгоҳи зеҳниро ба кор 

меандозад, то масири гузашта арзёбӣ гардад, хубу бад, оқибати кор таъйин 

гардад. Нависанда дар ҳикояи «Дурӯғи сафед» вазъи қаҳрамонеро тасвир 

намуда, ки дар қаламрави тарс қарор дорад, вале намехоҳад асири он бошад, 

балки ба он муқобилият менамояд: «Ҷасоратам кам нашуд, зоҳирам ором буд. 

Дарунам низ. Ғалаён ё шӯре надошт, вале он як сардтар мешуд ва акнун месӯхт. 

Гӯё поёни дилам холӣ шуда буд. Нестӣ, адам. Аҷиб будааст. Агар одам 

бидонад, ки лаҳзае ё соате баъд мемирад, нест мешавад. Зиндагӣ бемаънӣ 

нанамуд». 

Дар қиссаи «Решаҳо» талош шуда, ҷараёни зуҳури ҳокимиятӣ тарс дар 

ниҳоди қаҳрамон тавсиф шавад. Қаҳрамони достон дар атрофи иллати пайдоиш 

ва шеваи вусъатёбии он дар ниҳодаш андеша мекунад. 

Эҳсос менамояд, ки чи гуна тарс дар вуҷудаш по мегираду доман мезанад, 

мехоҳад ӯро аз пой дарафтонад: «Пирамард эҳсос кард, ки ба сад эҳтиёт теша 

мезанад. Вале дар дасти ӯ набуд. Тарс аз пояш шурӯъ мешуд, аз банди пояш 

мехест ин тарс, мағз ба мағзи пояш медавид. Ҳозир мерасад, ҳозир мезанад ба 

дилаш. Сахт дурушт мезанад. Вале ҳанӯз, зарба ба пояш фурӯ нарехта буд» [13, 

с. 84]. 

Дар идомаи матлаб тарс ба гунае наққошӣ мешавад, ки эҳсос мекунӣ пеши 

назарат ҳузур дорад: «тарс омехта бо зарб бо нӯги тешаи тез медурахшид ва 

тешаи тез дар дасти писарак буд, ҳамин теша буд, вале дар дасти писарак буд, 

дар он рӯз овезон буд, дар офтоби падар рӯзина медурахшид ё моҳи иншаба 

буд» [13, с.84]. 

Атрофи ин ҷанбаи сабку ҳунари Сайф Раҳимзод донишманди фозил 

Б.Забеҳулло қайд намуда, ки «Сайф Раҳимзод дар замоне, ки зеҳни мардуми мо 

ба зоҳири ашё хӯ гирифта буд, бо фалсафаи хоси худ ва мактаби эҷодии тоза 

вориди саҳнаи адабиёт гардид» [85, с. 100].  

Воқеан, эҳсоси тарс дар ҳама мавҷудоти зотӣ аст. Гоҳо тарс бар асари 

дидор бо ҳайвоноту ҷондорони дарандаву хазанда, дидани хобҳои ҳавлнок, 

манзараҳои нохушоянду мудҳиш дар вуҷуди инсон ба зуҳур мерасад ва аҷиб 

аст, ки бо гузашти замон ҳангоми ба ёд овардани саҳнаҳои зиста он ҳис дар 

зеҳни инсон таҷдид мешаваад. Мо дар навиштаҳои нависанда ҳамин ҷанбаро 

мушоҳида мекунем. Дар мисоли поёни қаҳрамони достон бо тарс хӯрдан ба ёди 

саҳнаи дигаре меафтад, ки бо дидани мор ба ӯ иттифоқ афтода буд. Ду 

манзараро бо ҳам қиёс менамояд, шабоҳатҳо пайдо мекунад. Тасвири ин ҳолат 

хеле муассир аст: «Зуд тарс хурд: тарсаш асил буд, то бехи нохунаш, то бехи 

пояш кора намуд. Ҷое дар танаш бе тарс намонд, гӯё табаш гирифта буд. То 

хеле дигар аз модар дур нарафт, вале гурехтан ҳамон маъниро дошт, ки бори 

нахуст ёфта буд, ҳарчанд шабеҳи даре буд, безанҷир. Вале фаромӯш карда буд; 

солҳо пеш буд. Акнун ба он тарси пешинаи худ дучор омад, «дидорат дар гӯр»-

ин тарс аз нақши мор хест – нақши ваҳмангези мор паҳн буду бад воҳима» [13, 

с. 88]. 

Шояд барҷастатарин эҳсосе, ки дар матни осори нависанда барҷастагӣ 

ёфта тавсифу тасвири ғам аст. Воқеан, ғаму шодӣ – ду ҳисси мутазоди вуҷуди 

инсонӣ дар адабиёти мо, махсусан, адабиёти классик ҷойгоҳи вижае доранд. 

Тараннуму бозтоби ғам, махсусан, дар шеър доману паҳнаи чашмгире дорад. 

Танҳо бояд таъкид намуд, ки бархурди шоирон ба ин рукни зиндагӣ мутафовит 

аст. Ҳатто андешаву талаққӣ низ дар атрофи он аз зовияҳои гуногун бо такя ба 

донишҳои фалсафиву равонӣ, иҷтимоӣ сурат гирифта, ки хеле ҷозиб аст. 

Қаҳрамони хурдсоли ҳикояи «Додараки фариштаҳо» дар атрофи моҳияту 

сиришти ғам меандешад. Фазои ғамбору андӯҳрези хонавода, ба андеша 

вомедорадаш. Иллати аслии ин ки чаро мардум ғамгирову ғампарастанд барои 

вай норавшан аст. 

Дар бахши аввали ман ҳолати равонии қаҳрамон пас аз бархурду 

ҳамкаронагӣ бо ғам бисёр дарднок тарсим шудааст: «Пушаймон аз он ки ба ин 

дунё омада буд. Инҷо ғамро мепарастиданд. Ногаҳон ангошт, ки модараш 

борвари ғам аст. Кӯдакии дарднок ӯро ба ғам ошно кард. Ва ба зудӣ ҳис кард, 

ки мардум ғамзадаанд. Ғамро, андӯҳро, ҳузнро бо овозкашиҳо, оҳангҳо, 

шаҳиднишониҳо ва фасона ширин месозанд» [17, с.95]. 

Дар ашъору нигоштаҳои пешиниён як нуқта талқин мешавад, ки ҳар ғаме 

сарчашмаи шодӣ аст. Ғам аст, ки барои шодӣ заминасоз аст. Ин андешаро дар 

асари «Доғҳои офтоб» нависанда аз зовияи диди қаҳрамонаш чунин тарсим 

менамояд: «ду рӯз пеш ӯ безобита буд. Сабил ин дил хӯе дорад, ки ба ӯ ҳеҷ хуш 

намеояд, бадбахтиро пешакӣ ҳис мекунад, вале хушбахтиро не, усто ба 

хушбахтӣ бовар надорад, агар аз таги бинияш ҳам гузарад аз тарс нигоҳ ба он 

намекунад, мабодо зери он бадбахтие ниҳон бошад. Ин андеша ба гӯшаи 

ториктари дилаш мор барин хазида мебарояд, бо сардии мағшуше рӯйи дил 

мелағжад» [15, с. 46]. 

Ишқ волотарин эҳсоси инсонӣ дар достонҳои нависанда ба таври густурда 

бозтоби бадеӣ пайдо намудааст. Ворид шудан ба майдони ишқу муҳаббат 

заминаву иллатҳои хос ва гузашта аз ин, расму низом ва иқтизову талаботи 

шинохташуда дорад, ки ҷузъиёташро метавон дар навиштаҳои Сайф Раҳимзод 

пайгирӣ намуд. 

Яке аз саҳнахои хотирмону ҷаззоб дар майдони ишқ интизорӣ ба хотири 

мулоқот бо маъшуқ аст, ки изтиробу нигарониҳо, хаёлҳои ширину пареш дорад. 

Ошиқ мардум то расидан ба дидори дилдораш як роҳи тӯлониеро зеҳнан тай 

менамояд, ки тасвираш гушояндаи ҷаҳони дигарест. 

Аз ин гузашта рукни муҳим макони мулоқот аст, ки тамоми созу баргаш 

дар зеҳну чашми ошиқ як умр боқӣ мемонад. 

Сайф Раҳимзод дар китоби «Дурӯғи сафед» чунин як дидореро аз ҳамон 

оғоз аз макони мулоқот бо тасвири ҷузъиёти макон ва ҳолу ҳавои равонии 

қаҳрамон ба риштаи тасвир мекашад: «дар он дунёи торикравшани 

дуршомгоҳони тираи пурчанги қирмизӣ, ки моҳ гӯё аз миёни дуд метобад, 

сояҳои ларзони духтарони докапӯши рустоӣ рӯ-рӯи пудинаҳои сабзи ваҳшӣ 

мегузаранд. Ва гарди пудинаҳо ба чашму гӯши ман мерезад. Ман дар миёни ин 

пудинаҳои ваҳшӣ паноҳ бурдаам ва ӯро мепоям. Ҳамин ҳоло ӯ меояд!» [17, с. 

124]. 

Ошиқ дар домани интизорӣ дар олами хаёлаш симои ӯро мебинад, сар то 

по барандозаш мекунад, ҳатто тахмин мезанад, ки ӯ як атре ба тану гарданаш 

пошида: «медонам, медонам, ӯ бояд атре мулоим ба баногӯшаш молида бошад. 

Онро меошомам, мешунавам. Ман ӯро аз дур мешунавам, ҳоло накҳати атрҳои 

мулоими ӯ дар ёдам мондааст. Вале ҳоло ҳиссаашон намекунам» [17, с. 123]. 

Дур аз ҷавори мардум будан, дар хилвату инзиво, танҳо қарор доштан 

эҳсоси муштараку ҳамагонист, ки ҳама навдилбохтагон орзуяшро доранд. 

Қаҳрамони қиссаи «Хиёл» ҳам чунин орзуро дар дил мепарваронанд: «Онҳо 

мехоҳанд, беҳад мехоҳанд, ҳарду танҳо бошанд. Бигзор соате, лаҳзае, чи қадар 

мехоҳанд танҳо бошанд онҳо, ҳарчанд хилофи ойини мардум аст» [18, с. 20]. 

Шоири муосири Эрон шодравон Қайсари Аминпур дар шеъре мегӯяд ки 

«Мо ишқро ба мадраса бурдем». Манзур аз ин нақли қавл он аст, ки яке аз 

хостангоҳҳои ишқу муҳаббат домани мактаб аст, ки дар ҳар гӯшае аз ҷаҳон 

саҳифаҳои ҳамсону монанд дорад. Дар китоби «Чашми саҳар» эҳсосоти 

дарунии муҳаббатомези қаҳрамон Хаёл, ки сарчашмааш мактаб аст, хеле 

чашмгиру гиро тавсиф шудааст. Қаҳрамон дар атрофи дунёи дигаргунгаштаи 

хеш, фазои мунқалиби қонуни буду бошаш, ки бар асари ишқ падид омада, 

андеша менамояд: «Ва худи ӯ магар метавонад? Ҳаргиз! Медонад, ки ҳиссиёте 

тамоми ҳастии ӯро ба изтироб овардааст. Ӯро ташна гардондааст ташнаи 

дидори ӯ, чашмони ӯ, хандаи ӯ, ташнаи овози ӯ, ташнаи сухани ӯ. Ва агар бо 

чашмони обдору зулоли ӯ ташнагии дилро намешикаст, лабонаш махушкиданд, 

хоб аз чашмонаш мепарид…Магар бо ин дили шефтаи ҷавони шонздаҳсола 

осуда мешавад, таскин меёбад…» [18, с. 90]. 

Номуносиб нест ба яке аз шохисҳои дигари ҳунари тавсифгарии нависанда 

таъкид гардад. Тибқи донишҳои назарии адабӣ пейзаж, чеҳранигорӣ, интериэр 

ҳар яке мафҳуми ҷудогона, вале шомили хусусиятҳои хосанд ва дар осори 

адабӣ низ ҷойгоҳи қобили мулоҳиза доранд. Гоҳо дар як пораматн метавон 

истифода кардани нависанда аз се мафҳум  – пейзаж, чеҳранигорӣ ва 

интериэрро ба мушоҳида гирифт, ки падидаи нодир мебошад. 

Тибқи маъмул пейзаж аз тасвири макони хосе оғоз мешавад ва ҳамзамон, 

тамоми ҷузъиёти макон ба риштаи тавсиф кашида мешавад. Дар мисоли поёнӣ 

ба назар чунин мерасад, ки чунин амале аз зовияи диди қаҳрамон иҷро шуда ва 

баъдан ҷузъан чеҳраи ошиқ тарсим гашта. Дар идома яке аз аҷзои чеҳраи 

мавриди назар бо дунёи даруни худи ровӣ муҷассам шуда, ки ҷолиби диққат 

аст: «Пахтазор: Ҷӯякҳои беоб, шохаҳои камбарг, пағаҳои овезон, музаҳои 

куҳна, осмони ғуборолуд, лабони чиркин, бинии маҳкам ва чашмони 

дурахшони Сабо. Ӯ ҳеҷ намедонад, ки аз чи онҳо ин қадар рахшонанду гӯёянд. 

Ва чиҳо мегӯянд? Ва ӯ бефаҳматирини одамҳост, ки намедонад ин чашмҳои 

рахшон чиро ин қадар такрор ба такрор ба ӯ мегӯянд. Аз чи онҳо ин қадар 

пурэҳсосанд, аз чи онҳо таранд, чи нуре дар онҳо медурахшад, чи маъние дар 

онҳо ниҳон аст. Ва аз чи ӯ аз ин нигоҳҳо дар изтироб меафтад, аз чи хусида 

барин худро қафо мекашаду пой мекӯбад? Аз чи бошад, чи сеҳрро дороянд, 

онҳо ки ӯ дар табу таб меафтад, намедонад» [15, с. 95]. 

Хиҷолат кашидан, шарм доштан – ҳисси ҳамагонист ва сарчашмааш 

кирду амали худи инсон аст. Шинохти дакику амиқи ин эҳсос мавзуи дигарест, 

ки моҳияти равоншинохтӣ дорад. Аз сӯйи дигар иллати шармидан танҳо бо 

амали номатлубу нохушоянди инсон хулоса намешавад. Гоҳо афтодан миёни 

фазои тозаву ноошно, ашхоси ношинос вобаста ба ҳисси эҳтирому иззати 

шаклгирифта дар қонуни хонаводагӣ нисбат ба бузургсолон дар ниҳоди 

ҷавонон ҳисси шармро эҷод менамояд. Аммо дар адабиёт камтар адиберо 

медонем, ки мисли Сайф Раҳимзод шармро бо тамоми абъодаш, зуҳуру 

шаклгирии зебову дилнишинаш тасвир намояд. Дар шинохти вай мо мебинем, 

ки шарм чи гуна дар вуҷуди инсон ба зуҳур мерасад, чи гуна ҳолу ҳавои ӯро 

дигаргун месозад, ниҳодашро тӯфониву чароғонӣ месозад: «Сардие омад 

пахтамӯю шабнамчашм, бар дилаш шак рехт. Хоҳиши куҳнаи бобояш қудрати 

майи куҳнаро дошт: таъми майи кухнаи даҳонкушода дар гулӯяш давид: дилаш 

шӯр хӯрд, ранҷиши куҳна, ки таҳшин шуда буд, боло ҷаст: аз ҳастии он ногаҳон 

шарм дошт. – дилаш мисли садафи дарёӣ, ки ногаҳон дар дами рушноие 

афтодааст, сафеду покизаву шаффову ширгун, ба бозӣ даромад,  – эҳсос намуд, 

ки шармаш нур донад, хушнуд шуд. Хушнудӣ аз шарм як ҳолатест аҷиб, ки 

бори нахуст эҳсос намуд» [13, с. 19]. 

Сайф Раҳимзод дар тасвиру муҷассамсозии симоҳои асосии қонуни 

хонаводагӣ, волидайн ва бобову бибӣ низ корҳои арзишмандеро анҷом додааст. 

Албатта адабиёти пешину муосири мо дар ин бахш мисолҳои фаровон 

дорад. Гузашта аз ин, нақши бузургсолон, падару модар, бобову бибӣ дар 

хонавода таъйин аст. Вале мавсуф ин мавзуи ҷовидонаро аз диди худ, бо 

шеваҳои тоза, бо такя ба таҷрибаҳои зиста, тасвир намудааст. 

Симои модар ҳамчун гардонандаи аслии чархи хонавода, махсусан, дар 

нахустин қиссаи нависанда «Ситораҳои сари танӯр» ба таври густурда бо 

шумори ҷанбаҳои мухталиф тавсифу тарсим шудааст. Мо образи воқеии 

модарро дар асари ёдшуда аз чашми қаҳрамони хурдсол, ки муроқибу 

назорагари доимии модар аст мебинем.  

«Дар ҳикояи «Аз ёдҳо аз ёдҳо» ровӣ пас аз даврони тӯлонии даврони 

кӯдакӣ ва аёми бо модар будану фазои сангини пешинро бо ранҷҳои модар ба 

ёд меорад. Гоҳо як тасвир наҷобату бузургии модар, ҳамзамон, тарбияти 

хонаводагӣ ва расму сунан ва боварҳои марсум миёни иҷтимои инсониро 

гувоҳӣ медиҳад, ки бо шоҳиде дар иктифо мекунем: «нони хушки панҷсоларо, 

ки ҳамсоли додаракам буд-охирин умеди худро ба мо додӣ, модар! Чанд соат 

тоқат кардам, онро нашикастам. Охир дар он нон ҷони падарамро зинда 

медоштӣ медонам, онро таги сари додарам менишинанд, ҷони падарамро ҳифз 

кунанд: ту онро ба мо додӣ модарам» [13, с. 175]. 

Симои падар низ дар ёдвораҳои қаҳрамонони осор, ки ҳар яке хотирае аз 

падар дорад, шакл мегирад ва пурра мешавад. Бо баррасии ин ёдвораҳо ҳар касе 

аз мухотабон накшу ҷойгоҳи падаронро дар қонуни хонавода дарк месозад. Дар 

ҳикояи «Додараки фариштаҳо» мо бо дар зеҳн зинда сохтани саҳнае аз рӯзгори 

хонаводагӣ дар атрофи гуфтору рафтори падар меандешад: «Падараш овоз 

равшан кард. Ӯ пеш аз хоб ба ҳар эҳтимол калима мегардонад. Писарак донист 

ин чи маънӣ дорад ва барои чӣ хонда мешавад. Дуоҳои хуфтании падараш 

ғафсу часпандаву ғоздор ва ғализранг, чунон ки нишоста ҷӯш бизанад, ба 

душворӣ аз гулӯяш баромад» [17, с. 138]. 

Симои бибӣ ва боборо дар эҷодиёти аксари шоирону нависандагон 

метавон пайдо намуд. Дар ҳама мавридҳо ин ду шахсият ҳамчун марҷаи тақлид, 

шахсони бузургсол, гарму сарди рӯзгорро чашида ва носеҳ тасвиру бозтоб 

шудаанд. Гузашта аз ин, симои онҳо ҷанбаи умумӣ дорад. 

Дар осори Сайф Раҳимзод бошад вазъият дигаргун аст. Нахуст ин ки ин 

симоҳо ҷанбаи фардӣ-воқеӣ доранд. Болои ин тасвирҳое, ки барои нишон 

додани симои онҳо омада комилан наву тозаанд. Барои таъйиди ин андеша чанд 

мисоли кутоҳ нақл мешавад. Дар ҷое бобо бо дарахти пири себ ташбеҳ шуда: 

«Ӯ себи пирест, ки дар шамоли зиндагӣ якрӯя шуда, хам хӯрда аст ва барои 

тамоман аз пой наафтидан ба асо вазни худро партофтааст, такя додааст. Ва дар 

ҳамин ҳолат аз зери абрӯвони сафедаш ба пиразанони раҳгузар нигоҳ мекунад» 

[15, с. 25]. 

Ё ки перомуни бибӣ менависад: «Ва нохост аз пушти дуди сиёҳ дудолуду 

дудаолуд бибиям падид омад. Ман ба ин шабаҳ дер нигоҳ кардам. Ба ӯ монанд 

аст ва ҳам нест» [15, с. 27]. 

«Бибиям аз ҷой мехезад, сараш ба шохаи себ мезанад, саллааш ба сари ман 

меафтад. Саллаи сафеди ӯ ҳалқа-ҳалқа боз мешавад ва дар хаёли ман мепечад. 

Саъй мекунам аз банди саллаи ӯ раҳо шавам» [15, с.14]. 

Дар тасвирҳо ончи беш аз ҳама барҷастагӣ ва гироӣ касб мекунад, 

хусусияти тарбиятии матн аст, ҳурмату эҳтироми зиёд ба бузургсолон, 

махсусан, ба падару модар, бобову бибӣ. Масалан дар ҳикояи «Тавбатаронаҳои 

хугара» исботи матлаби болоро баръало эҳсос менамоем: «ва ҳама дар итоати 

он пири сафедмӯйи ҷомадароз будем, ки дар сояи зардолу асо зери манаҳ 

ниҳода моро мепояд. Ман ӯро бобо мегӯям, агарчи падарам ҳаст. Чунон ҳангом, 

ки ман ба дунё омадам, ӯ бобо шуда буд, ва ҳама бобош мехонанд» [15, с. 130]. 

Тасвирҳое, ки нишонгари ҷаҳони хонаводаанд дар мероси Сайф Раҳимзод 

зиёданд, ки зикри бештари онҳо сарфи назар мешавад. 

Дар поёни ин бахш ҷойи таъкид аст, ки мавзуи тавсифу тасвир дар 

эҷодиёти Сайф Раҳимзоди Афардӣ бисёр фароху доманадор аст. Муҳимтарини 

онҳо бо нақли шавоҳиди гӯё ишора мегардад. 

Аммо боз ҳам мавзуъҳое аст, ки тавсифу тарсимашон дар нигоштаҳо хеле 

нодиру мунҳасир ба фард аст. Он чи қабл аз ҳама он тавсифҳоро аз шеваи 

дигарон фарқ мекунанд, шинохту биниши хоси нависанда аст. Масалан 

тавсифи роҳ, муҳоҷират, андешаву хаёли инсонӣ гӯру қабристон, марг, хоб, 

барг, дарахт, махсусан, дарахти себ ва ғайра, ки ҳамагӣ аз диди нависанда 

барандозу талаққӣ шудаанд. 

Нависанда талош намуда дар як тавсифи кутоҳ ҳама аносири матнсозу 

ҳадафрасонро ҷойгузин созад. Дар чунин тавсифҳое мо бадеият, зебоӣ, маънои 

фалсафӣ ва муҳим аз ҳама ҳунари нависандаро мебинем, ки ин ба ҳар касе даст 

намедиҳад. 

Рӯйи ҳамрафта ҷойгоҳи тавсиф дар дарку шинохт, маърифати осори 

нависанда бисёр судманд аст.  

ХУЛОСА 

1. Дар адабиётшиносии тоҷик ағлаби муҳаққиқон муътақиданд, ки даҳаи 

шастуми қарни XX инкишофи эҷоду офаринишро дар ҳама заминаҳо дигаргун 

сохт. Аммо чунин тағйире дар насри тоҷик, ба андешаи мо, дар даҳаи 

ҳаштодуми асри гузашта вусъати махсус пайдо намуда, бастагӣ ба зуҳури насле 

дошт, ки диду андешааш перомуни адабиёту рисолати он дар ҷомеаи башарӣ 

комилан аз дигарон мутафовит буд. Сайф Раҳимзоди Афардӣ намояндаи ҳамин 

насл буд, ки дар диссертатсия бархе аз шохисҳои ҳунари нависандагияшро 

мавриди баррасӣ қарор додаем [4-М; 5-М]. 

2. Сайфро маъмулан нависандаи навгаро, дорои диду биниши тоза 

меҳисобанд. Мо барои таҳқиқи фарогири ин масъала бештар ба омӯзиши 

тасвирҳои ӯ ва шеваи тасвиргариаш такявар будем. Ҷараёни баррасию омӯзиши 

осори нависанда моро ба натиҷаҳои зерин овардааст [2-М]. 

3. Баррасии нақду пажуҳишҳо гувоҳ бар ин аст, ки нақди офаридаҳои 

адиб аз ҷониби адабиётшиносону мунаққидон хеле дер сурат гирифтааст. Дар 

таъини ҷойгоҳи адабӣ ва нақши нависанда дар осори таҳаввули кайфии насри 

муосир, махсусан, дидгоҳҳои шодравон Х. Шарифзода, А. Набавӣ, А. 

Сайфуллоев, С. Раҳимов ва У. Сафар қобили мулоҳизаанд. Дар шинохти 

масири эҷодии Сайф ва ҷиҳати андешаи вай бахусус китоби «Тавбаҳои 

дардолуд»-и У. Сафар ва маҷмуаи мақолоти «Пайроҳа ва дунёи Сайф 

Раҳимзоди Афардӣ» пураҳаммиятанд [1-М; 4-М]. 

4. Аз мурури осори нависанда ва таҳқиқи нақду ақидаҳои ноқидони 

мероси Сайф ба чунин натиҷа расидем, ки дар матни каломаш тавсифи бадеӣ 

нақши калидӣ дорад. Адиб дар баҳрагирӣ аз имконоти тавсиф маҳорати 

биловасф дошта, аксар ҳадафу мақсадҳои хешро ба воситаи тавсифҳо амалӣ 

месозад [1-М]. 

5. Сабаби таваҷҷуҳу дилбастагии амиқи адиб ба ин шеваи офариниш дар 

он аст, ки мавзуи аслии тавсиф инъикосу таҷассуми қонуну рӯзгори инсон аст, 

ҳарчанд нақши он дар инъикоси дигар мавҷудоти табиат назаррас аст [2-М]. 

6. Баррасии осори нависанда нишонгари он аст, ки тавсифҳои мавҷуд 

дар матни ҳикояҳо ба мавзуъҳои тарҳшуда пайванди ногусастанӣ доранд. Дар 

достонҳои нависанда, махсусан, тавсифҳое, ки ба табиат, деҳот, аносири 

рустоӣ, қонуни хонаводагӣ, эҳсосу авотифи инсонӣ ихтисос доранд, бисёр 

нодиру барҷастаанд [2-М; 5-М]. 

7. Нависанда дар бозтоби ҷаҳони андешаи инсонҳо, мазҳари зиндагии 

онҳо, муҳити зисти онҳо, муносибату бархурдашон бо табиату падидаҳои он аз 

шеваҳои вижа кор мегирад. Халқу офариниши бисёре аз падидаҳои 

тавсифшаванда дар олами хобу руъё сурат мепазирад [2-М; 3-М]. 

8. Таҳлили мисолҳои интихобгардида аз таълифоти Сайф гувоҳи он аст, 

ки мавсуф падидаю рухдодҳо ё ашёи мавриди алоқаашро на дар сурати воқеият, 

балки бо густариш додани ҷанбаҳои тавсифӣ мунъакис месозад. Ин аст, ки 

матни осори ӯ фарогири зерматнҳое мегардад, ки ба риштаҳои дигаре мисли 

равоншиносию маънавият пайванд мехӯранд [4-М]. 

9. Баёни як воқеият, як падидаи мавриди назар ағлаб дар коргоҳи 

офаринандагии нависанда бо баҳрагирӣ аз усутураю ривоятҳои маъруф дар 

фарҳангу адаби пешин сурат мепазирад ва мусаллам аст, ки вуҷуди ин аносир 

тавсифу тасвирро вусъату умқи хос мебахшад. Ин ҷанбаро мо дар ҳикояи 

«Додараки фариштаҳо», «Доғҳои офтоб» бисёр нерӯманд мебинем [4-М; 5-М]. 

10. Натиҷаи дигаре, ки аз таҳлилу баррасии достонҳои нависанда 

бармеояд, ин аст, ки тасвиргарӣ баёни ӯро ба домани муъҷазбаёнӣ 

кашонидааст. Бар мабнои ҳикояҳои таҳқиқшуда тасвирҳои мавҷудро метавон 

гурӯҳбандӣ намуд. Гурӯҳи аввал тавсифҳое мебошанд, ки ба табиат ва аносири 

он тааллуқ доранд. Мурури тавсифҳо дар ин замина бори дигар нишонгари он 

аст, ки табиат пояи аслии ҳастии инсон аст ва васфу тарсими зебоии он низ як 

навъ адои сипосу миннатдорӣ аст. Барҷастатарин тавсифҳо дар ин росто 

тавсифҳое мебошанд, ки ба офтобу саҳнаҳои он тааллуқ доранд [2-М]. 

11. Аксари тавсифҳо дар асари «Рӯйи ману зулфи шамол» омадаанд. 

Миёни тасвирҳои офтоб, ки дар асари мазкур омада иртиботи мустаҳкам маъно 

мавҷуд аст. Бод ва шамол, ки ҷузъе аз падидаҳои табиатанд, дар ҳикояҳои Сайф 

басомади қобили мулоҳизаи корбурд доранд ва иллати аслиаш марбут ба он 

аст, ки ҳар унсуре аз табиат дар марзу сарзамине мегузарад, ки мавҷудоту 

махлуқоташ дорои хусусиятҳои хос аст ва сокинонаш низ вижагиҳои қавмию 

нажодӣ, суннатӣ таърихию фарҳангӣ доранд [4-М]. 

12. Бо чунин шева падидаҳои дигари табиат, борон, барф, абр, раъду барқ 

тавсифи бадеӣ пайдо намудаанд. Тавсифҳои нависанда нишонгари он мебошад, 

ки ҳар яке аз унсурҳои ёдшуда дар зуҳуру фароҳамоварӣ, бедорсозии эҳсосоту 

авотифи инсонӣ (шодиву нишот, ғаму андӯҳ) фазоҳои равонӣ нақши мухим 

мебозанд [2-М]. 

13. Бахши дигаре аз тасвирҳо, ки мутааллиқ ба мавзуи табиатанд, тавсифи 

ҷӯй, наҳр, обу дарё мебошанд, ки мурурашон моро ба ин натиҷа расонида, ки 

аксар саҳнаҳои зиста ва фаромӯшшудаи муаллифанд, ки пас аз гузашти замони 

тӯлонӣ дар зеҳни халлоқи ӯ ба зуҳур расидаанд [1-М; 2-М].  

14. Кулба, хона, асбобу анҷоми мавҷуд дар чаҳордевори кулба гурӯҳи 

дигаре аз тавсифҳое ҷаззобу кашандаи Сайф ба шумор мераванд, онҳоро 

метавон рагаҳои аслии осори нависанда маҳсуб кард [2-М; 3-М].  

15. Миёни тавсифҳои осори адиб қисми умдаеро тавсифҳое ташкил 

медиҳанд, ки ба кӯдаку дунёи кӯдак, масъалаи маргу мири кӯдакон ихтисос 

доранд. Баррасии ҳамаҷонибаи намунаҳо гувоҳ бар ин аст, ки Сайф боварманд 

буд, ки асоси пешрафту тараққӣ, рушди ҳар кишваре бастагӣ ба чигунагии 

сатҳи саломату тандурустии кӯдакон дорад. 

Мавсуф то поёни умр ин мавзуъро дунбол намудааст. Насри ӯ дар 

тарсиму бозтоби ин масъала бештар ба сабку саёқи шеъри мансур аст, ки 

барҷастатарин мисолаш қиссаи «Хаёл» маҳсуб мешавад [3-М]. 

16. Дар матни достонҳои нависанда бахшеро тавсифҳое ташкил 

медиҳанд, ки аз абзорҳои фароҳамсози маишати инсонҳо мисли танӯр ва яке аз 

ҷузъиёти бархоста аз он дуд мебошад. Тааммул дар атрофи ин абзорҳо зеҳнро 

ба ин натиҷа мерасонад, ки нависанда бо тавсифи онҳо ва гоҳо бо ёрию 

роҳнамоии онҳо масоили зиёдеро матраҳ месозад, ки ба дарунмояҳои асараш 

гиреҳ мехӯранд [6-М]. 

17. Охирин дастае аз тавсифҳо, ки дар коргоҳи эҷодии нависанда ҷойгоҳи 

хоссу корбурди чашмгир дорад, тавсифи эҳсосу авотифи инсонӣ мебошад. Ба 

андешаи мо, ҳеҷ нависандае ба андозаи Сайф ба ин ҷанбаи эҳсосот таваҷҷуҳ 

нанамудааст. Масалан, эҳсоси тарсу бим дар асарҳои ӯ ба гунаҳои мухталиф 

тавсиф шуда. Махсусан, дар ҳикояи «Дурӯғи сафед» ва «Руъёи шукромез».  

Ҳамин тавр, ки тавсифҳои осори Сайф дар шинохти ҳунару истеъдоди 

нависандагӣ ва шинохти марому мақсади тафаккури ҳунарии вай нақши 

ҳалкунанда мебозанд [1-М; 2-М]. 

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ 

1. Таҳқиқу пажуҳишҳои анҷомшуда нишон медиҳад, ки дар 

адабиётшиносии тоҷик дар бораи тавсиф ва нақши он дар мутуни адабӣ осори 

нависандагони алоҳида корҳои таҳқиқии монографӣ таълиф нашудааст. Аз ин 

сабаб бо шумори натиҷаҳои таҳқиқ дар истифодаи онҳо метавон чунин 

тавсияҳоро пешниҳод намуд.  

2. Маводи диссертатсия барои муҳаққиқони риштаи адабиёт, унвонҷӯёни 

дараҷаҳои илмӣ, дар шинохту баррасии нақши тавсиф ва анвои он дар насри 

муосир, дар манзари осори алоҳидаи нависандагон нақши муҳимму 

пураҳаммият дорад.  

3. Дар диссертатсияи такяи асосӣ ба ҳикояҳои Сайф Раҳимзоди Афардӣ, 

махсусан, маҷмуаҳои «Аз ёдҳо аз ёдҳо», «Дурӯғи сафед», «Доғҳои офтоб», 

«Чашми саҳар» сурат гирифта, ба ин натиҷа расидем, ки мутолиа ва таблиғи 

онҳо дар дарсҳои хусусияти тарбиявидошта низ аз манфиат холӣ нест. 

4. Омӯзиши ҳикояҳои Сайф бояд дар заминаҳои мухталиф сурат бигирад. 

Ба андешаи мо зимни таҳқиқ зарур аст, нахуст ба дарунмояҳои ҳикояҳо, диду 

биниши тозаи муаллиф, шеваи тарҳи масъалаҳои мавриди назар диққат дода 

шавад. 

5. Бо назардошти ин ки забону сабки нависанда аз дигар ҳамтоёнаш 

комилан мутафовит аст ва дар матни осораш нақши ороишу санъатҳои бадеӣ 

ҷойгоҳи барҷаста дошта, лозим аст, ки зимни пажуҳиш ба ин нуктаҳо таваҷҷуҳи 

вижа сурат бигирад. 

